
Сифте гаф
Пара кІани кІелзавайбур!
Куь вилик квайди лезги чІалаз элкъуьрнавай Таврат, Пак Каламдин са пай я.
Пак Калам гзаф асиррин девирда гьар жуьредин авторри кхьенвай ва дуьнья 

халкь авурдалай гатІунна чи аямдин сад лагьай асирдал къведалди кьиле фейи 
вакъиайрикай раханвай 60-далайни гзаф ктабрикай туькІуьр хьанва.

Пак Калам чІехи кьве паюникай ибарат я – Сифтегьан Икьрар ва ЦІийи 
Икьрар. ЦІийи Икьрарда Иса Месигьдин ва Адан рекьел алайбурун уьмуьр
дикай ва крарикай, иманийрин сифте кІватІалдикай, ам арадал атуникай ва 
къвердавай мягькем хьуникай раханва.

Сифтегьан Икьрар чеб санал кІватІнавай Тавратдикай, йисарганрикай, пай
гъамбаррин ктабрикай ва шиирралди кхьенвай ктабрикай арадал атанва. Тав
рат неинки са ачухзавай, гьакІ вири Пак Каламдин бине кутазвай ктабни я. 
Ана дуьнья, инсан халкь авуникай, гунагьдинни азабдин эвел кьиликай ва Ал
лагьдинни инсандин рафтарвилерикай ихтилат физва.

Таврат лезги чІалаз къадим чувуд текстинин бинедаллаз элкъуьрнава. Вич 
уьлчме тир и текстинин къайдадилай элячІунин гьакъиндай текстологиядин 
чараз гудай къейдера виликамаз гъавурда твазва. Алавайра квез Пак Калам
дин тІварарин, манайрин, гьакъикъатдин затІарин сиягь ва гьакІни геогра
фиядин картаяр, варцарин тІварарин ва кьадаррин таблицаяр жагъида.

Пак Каламдин таржумайрин Институтди Таврат лезги чІалаз элкъуьрайбу
руз, редакторриз, ам таржума авунин ва чапдай акъуддайвал гьазурунин карда 
иштирак авур ва гьакІни ктаб кІелзавайбурув агакьун патал куьмек гайи ви
рибуруз сагърай лугьузва.

Пак Каламдин таржумайрин Институт, Москва





Хьунухь
Гьахьун

Библиядин сифте вад ктабдин тІвар Таврат я. И ктабра Исраилдин халкь 
гьикІ арадал атанатІа ва Аллагьди адахъ галаз гьикІ Икьрар кутІуннатІа, 
ахъайзава. Амма идакай рахадалди вилик, инсаният гьикІ арадал атанатІа 
ва и Икьрар эхирки вучиз герек атанайтІа гъавурда акьунихъ чІехи метлеб 
ава. И затІарикай вичиз чувуд чІалал, адан асул текстинин чІалан сифте га­
фариз килигна, «Эвел кьил» тІвар ганвай, чи чІалал лагьайтІа – «Хьунухь» 
тІвар алаз, Библиядин лап сифте ктабда ихтилат ийизва. 

И ктабдин сифте 11 кьил – вири дуьньядин тарихдикай сифте гаф я. Ал­
лагьди и дуьньяни инсан халкь авуна, амма инсандиз Аллагьдихъ галаз сад-са­
дав кьунвай тегьерда уьмуьр тухуз кІан хьанач ва вичин рехъ кьилди хкягъиз 
хьана. Гьавиляй инсаниятдин тарих вичин лап сифтедай тахсиркарвиле­
ралди акьван ацІанвай хьи, вичелай инсаниятдин цІийи тухум арадал ата­
на кІанзавай ва вич гунагь квачирди тир са Нуьгьан хизан квачиз, Аллагьди а 
инсаният тергзава. 

12-кьилелай гатІунна, Аллагьдиз чпелай инсаниятдиз хилас жедай рекьер 
къалуриз кІан хьайи, Аллагьди хкягъай ксарикай ихтилат кьиле физва. Ибра­
гьимакай, Исакьакай, Якьубакай ва адан цІикьвед хцикай, Исраилдин халкь­
дин бан-бубайрикай тир ахъаюнра чаз Аллагьди Вичин халкьдиз вуч хиве кьу­
натІа жагъизва: абурун тухумдин кьадар гзаф тирди жеда, абур Аллагьди 
чпиз хиве кьур чилел уьмуьр тухуз ацукьда, абуру вири инсаниятдиз гьакъи­
къат вуч ятІа малумарда. Абур вири патарихъай тамам ксар тушир – абу­
руз гзаф нагьакьан хесетар ва гунагь квай кІвалахар хас тир. ИкІ ятІани, Ал­
лагьдинбур тир и ксари Адан эверуниз иман гваз жаваб гана ва Адан эмирар 
ян тагана кьилиз акъудиз хьана. 

«Хьунухь» чпин арада тафават авай хатІаралди кхьенва: бязи вахтара 
им гьайбат гвай рахунар я, маса чІавуз – фикир желбдай ва вичел чІугвадай 
гьерекатар я, чка-чка – несилдин тарихдин яргъи сиягьар, муькуь гъилера – 
шиирралди кхьенвай лап иер хийир-дуьаяр. Маса чІалариз элкъуьрдайла, ши­
иратдин бязи лишанар квахьзава, иллаки гафарин хъуьруьн, зарафат. 

Эвел дуьньядин  
ва инсаниятдин тарих

(1–11 кьилер)

Дуьнья халкь авун

1 1  Сифтени-сифте Аллагьди ца
варни чил халкь авуна.

2 Чил акунар авачиз ва ичІи тир, 
цин деринрин винел мичІивал 
алай, ва Аллагьдин руьгь ятарин 
винелай элкъвезвай.

3  Аллагьди лагьана: «Экв хьу
рай». Экв пайда хьана. 4  Аллагь
диз экв хъсан яз акуна ва ам 
мичІивиликай чара авуна, 5  экуь
низ – «югъ», мичІивилизни «йиф» 
лагьана тІварар гана.

Няни хьана, пакама алукьна  – 
сад лагьай югъ.

6  Аллагьди лагьана: «Цин юкьва 
вичи яд кьве чкадал пай ийидай 
тагъ хьурай». 7 Гьа икІ хьунни авуна. 
Аллагьди тагъ халкь авуна, ва тагъ
дин кІаник квай ятар тагъдин винел 
алай ятарикай чара авуна, 8 ва тагъ
диз «цав» лагьана тІвар гана.

Няни хьана, пакама алукьна  – 
кьвед лагьай югъ.

9 Аллагьди лагьана: «Цавун кІа
ник квай яд са чкадал кІватІ хьу
рай  – къурамат пайда хьана». Гьа 
икІ хьунни авуна. 10 Аллагьди къу
раматдиз «чил» лагьана тІвар гана, 
кІватІ хьайи ятариз – «гьуьл». Ал
лагьдиз ибур хъсан яз жагъана.

11 Аллагьди лагьана: «Чиляй наба
татар экъечІрай: тум гъидай векьер 
ва цил авай майва гъидай гьар жуь
редин тарар». Гьа икІ хьунни аву
на. 12 Чили набататар гана: тум гудай 
гьар жуьредин векьер ва цил авай 
майваяр гъидай гьар жуьредин та
рар. Аллагьдиз ибур хъсан яз акуна.

13 Няни хьана, пакама алукьна – 
пуд лагьай югъ.

14  Аллагьди лагьана: «Цавун 
тагъда югъ йифекай чара авун па
тал, вахтар къалуриз йикъар ва йи
сар алцумун патал чІехи чирагъар 
хьурай. 15 Абуру цавун тагъдай нур 
гуз чил ишигълаван авурай». ГьакІ 
хьунни авуна. 16  Аллагьди зурба 
кьве чирагъ туькІуьрна: екеди  – 
югъ идара авун патал, гъвечІиди – 
йиф идара авун патал ва гьакІни 
гъетер. 17-18  Аллагьди абур чилиз 
экв гун, йикъарни йифер идара 
авун, экв мичІекай чара авун патал 
цавун тагъда экІяна. Аллагьдиз им 
гьикьван хъсан ятІа акуна.

19 Няни хьана, пакама алукьна – 
кьуд лагьай югъ.

20 Аллагьди лагьана: «Це алахь
на физ чан алай затІар хьурай. Чи
лин винелай, цавун тагъда къуша
ри лув гурай». 21 Аллагьди гьуьлуьн 
чІехи чурчулар ва це гьар патахъди 
алахьна физвай чан алай затІарин 
гьар жуьредин жинсер ва лув гудай 
гьар жуьредин къушар халкьна.

Аллагьдиз ибур гьикьван хъсан 
ятІа акуна 22 ва абуруз хийир-дуьа* 

авуна: «Куьне куь тум-кьадар ар
тух ая. Гьуьлуьн ятар квелди ацІу
ра. Чилелни гзаф кьадар къушар 
хьурай».

23 Няни хьана, пакама алукьна – 
вад лагьай югъ.

24  Аллагьди лагьана: «Чили чан 
алай затІарин гьар жуьредин жин
сер арадал гъурай: малар, куь
луь-шуьлуьяр ва вагьшияр». ГьакІ 
хьунни авуна. 25  Аллагьди гьар 
жуьредин вагьшияр, ва чеб чи
лин винел виринра дуьшуьш жез
вай гзаф кьадар чан алай затІар 

халкьна. Аллагьдиз им гьикьван 
хъсан ятІа акуна.

26 Аллагьди лагьана: «Инсан – Чи 
къамат ва Чи тегьер – халкь ийин. 
Ада гьуьлера авай гъетерал, цавара 
авай къушарал, маларал, вири вагь
шийрал ва чилел алай кьван чан 
алай вири куьлуь-шуьлуьйрал агъа
вал авун патал». 27 Аллагьди Вичин 
къамат тир инсан халкь авуна, Ал
лагьдин къамат Ада халкь авуна, 
Эркекни дишиди халкь авуна.

28  Аллагьди абуруз ихьтин га
фаралди хийир-дуьа авуна: «Куь
не куь тум-кьадар артух ая, чилер 
тирвал бине кутур ва абуруз иеси
вал ая. Гьуьлера авай гъетерални 
цавара авай ничхиррал ва чилел 
алай вири гьайванрал агъавал ая».

29  Аллагьди лагьана: «Ингье, за 
квез суьрсет яз чилел алай кьван 
тум гъидай вири векьер-кьалар, 
гьар садахъ вичин майва авай ва 
майвадани цилер авай вири та
рар гузва. 30 Гьайванриз ва ничхир
риз, чилел алай чан квай вири куь
луь-шуьлуьйриз  – чпин беденда 
уьмуьрдин нефес авай вирибуруз – 
За тІуьн яз къацу набататар гузва».

ГьакІ хьунни авуна. 31 Аллагь ви
чи халкь авурбуруз килигна – абур 
гзаф хъсан тир.

Няни хьана, пакама алукьна  – 
ругуд лагьай югъ.

2 1 Гьа икІ цавни чил ва цавунни 
чилин туькІуьрунин вири жерге 

халкь авунай.
2 Ирид лагьай йикъалди Аллагь

ди арадал гъунин кІвалахар акьал
тІарнавай. Ирид лагьай юкъуз Ал
лагьди ял яна: Ада арадал гъунин 
кІвалахар куьтягьнай.

3  Аллагьди ирид лагьай йикъаз 
хийир-дуьа авуна, ва ам паквилиз*  
акъудна, вучиз лагьайтІа и юкъуз ада 
ял янай: Ада халкь авунин ва арадал 
гъунин кІвалахар куьтягьнай.

Инсан женнетдин багъда
4 Ингье цавукайни чиликай, абур 

халкь авур вахтуникай ихтилат.
Ребби* Аллагьди чил ва цав 

халкь авур чІавуз, 5  чилел гьич са 
вални, гьич са векь-кьални алачир. 
Ребби Аллагьди гьеле чилел мар
фар къурнавачир эхир, ва адахъ 
гелкъуьн патал инсанарни авачир. 
6  Анжах чилин деринрай акъатза
вай ци ам дигизвай.

7 Ребби Аллагьди чилин руквади
кай инсан халкь авуна, адак нерин 
хилерай нефес кутуна ва инсандал 
чан атана.

8  Эдемда, рагъэкъечІдай пата, 
Ребби Аллагьди багъ кутуна ва Вичи 
халкь авур инсан гьана уьмуьр тухун 
патал ацукьарна. 9 Ребби Аллагьди и 
багъда вили кьадай ва хъсан бегьер 
гъидай гьар жуьредин тарар чІехи 
авуна, багъдин юкьвал лагьайтІа  – 
уьмуьрдин тарни хъсанвални пис
вал вуч ятІа чир ийидай тар.

10  Эдемдай вацІ авахьзава; ада 
багъ дигизва, ахпани кьуд хи
лез пай жезва. 11  Абурукай садаз 
Пишун лугьузва, ам виче къизил 
авай Гьавила уьлкведин къвала
вай элкъвез-элкъвез авахьна фива. 
12 А уьлкведа михьи къизил ава, ана 
гьакІ хуш ни галай шкьакь ва ша
гьам лугьудай къимет авай къван
ни дуьшуьш жезва. 13 Кьвед лагьай 
вацІун тІвар Гигьан я, ва ам Куш 
уьлкведин къвалавай авахьзава. 
14 Пуд лагьай вацІун тІвар Пеленг я, 

ам Ашурдилай рагъэкъечІдай пата 
авахьзава. Кьуд лагьай вацІ Эфрат я.

15  Инсан Эдемдин багъда ацу
кьарна, ам и багъдихъ гелкъуьн па
тал ва ам хуьн патал. 16-17 Ребби Ал
лагьди адаз ихьтин тапшуругъ гана: 
«Вавай, анжах са хъсанвални пис
вал чирдай тар квачиз, и багъда 
авай гьар гьи тарцелай хьайитІани 
атІана майваяр нез жеда, адан май
ваяр немир: тІуьртІа, лап гьа юкъуз 
рекьида».

18 Ребби Аллагьди лагьана: «Ин
сан тек хьун хъсан туш. За адаз 
вичихъ галаз кьадай куьмекдар 
халкьда».

19 Ребби Аллагьди чиликай гьар 
жуьредин гьайванар ва ничхирар 
арадал гъана, ва ада абуруз гьи
хьтин тІварар гудатІа килигун па
тал, инсандин кьилив гъана. Гьа 
икІ гьайванрал инсанди чпиз гайи 
тІварар акьалтна. 20 КІвалин вири 
гьайванриз, вири ничхирриз, вири 
вагьшийриз инсанди тІварар га
на – амма абурун арада вичив кьур 
са куьмекдар жагъанач. 21 И чІавуз 
Ребби Аллагьди инсан дерин ахва
риз ракъурна ва адан пакун тІва
ларикай сад акъудна, ам алай чка 
якІувди кІевна. 22 И пакун тІвалу
никай Ребби Аллагьди паб арадал 
гъана ва ам инсандин кьилив гъа
на. 23 Инсанди гьарайна лагьана:

i	 2:23 Чувуд чІала и гафарин дибар сад хьтинбур я: иш (итим), ишша (паб).

«Килиг, и кІараб зи  
кІарабдикай я,

як зи якІукай я.
ТІвар паб жеда аданi,

вучиз лагьайтІа итимдикай 
къачунвайди я».

24 Ингье вучиз итим, бубани диде 
туна, папахъ галкІана, адахъ галаз 
са чандиз элкъвезватІа.

25  Абур кьведни, гьам Адам*, 
гьамни адан паб, кьецІил тир, амма 
регъуьвал ийизвачир.

Сифтегьан гунагь

3 1  Ребби Аллагьди халкьнавай 
кьван вири гьайванрикай гъуь

лягъ виридалайни амалдарди тир. 
Ада папавай жузуна: «Аллагьди 
квез и багъда авай майвайрикай 
гьич садни недай ихтияр тагун дуьз 
гаф яни?»

2  «Чаз майваяр недай ихтияр 
ава, – жаваб гана папа. – 3 Багъдин 
юкьвал экъечІнавай са тарцелай чна 
адан майваяр тІуьна жедач, абурук 
хкІунани виже къведач, тахьайтІа 
чун рекьида лагьана Аллагьди».

4 «Рекьидач, – лагьана гъуьлягъ
ди.  – 5 Аллагьдиз чида хьи, куьне 
абур тІуьртІа, куь вилер ачух жеда 
ва квекай хъсанвални писвал вуч 
ятІа чизвай Аллагь хьтинбур же
да!»

6  Папаз аквада хьи, и тарцин 
майваяр хъсанбур, килигиз хуш 
къведайбур ва акьул артухардай
бур я. Адани са майва атІана тІуь
на. Гъуьлуьзни ада са майва гана – 
гъуьлуьни адахъ галаз санал тІуьна. 
7  Абурун вилер ачух хьана, чпин 
кьецІилвал акуна ва инжилдин пе
шерикай чпиз юкьвалай агъуз кІев
дай пекер авуна.

8 Шагьвар акъатна – абуруз багъ
да Ребби Аллагь къекъвезвайди 
ван хьана ва тарарин кьулухъ чуь
нуьх хьана.

9 «Вун гьина ава?» – эверна Ребби 
Аллагьди инсандиз. 10  «Заз Вун 
багъда къекъвезвайди ван хьана», – 
жаваб гана инсанди. – «Заз зун кье
цІил тирди акуна, кичІ акатна, чуь
нуьх хьана». 11  «Ваз вун кьецІил 
тирди ни лагьана?»  – хабар кьу
на Ребби Аллагьди. – «Вуна За ваз 

къадагъа авунвай тарцелай майва
яр тІуьнвани?» 12 «Вуна заз ганвай 
папа – гьа гьада заз и майваяр гана, 
ва зани тІуьна»,  – жаваб гана ин
санди. 13 «Вуна икІ вучиз авуна?» – 
хабар кьуна Ребби Аллагьди папа
вай. «Гъуьлягъди зун алцурна, зани 
тІуьна», – жаваб гана ада.

14 Ребби Аллагьди гъуьлягъдиз икІ лагьана:
«Авур кардай ваз лянет хьурай:

вагьшийринни маларин арада негь хьанвайди,
вун руфун чилелай галчІуриз фида

ва вири уьмуьр руг нез акъатда.
15	Вунни паб за душманар ийизва,

куь балаярни сад садаз душманар я:
адан хци ви кьил яна хада,

вунани адан дабан кІасда».

16 Папаз Ребби Аллагьди лагьана:
«За ваз аял хун азият алайди ийида,

азабра хада вуна аялар.
Гъуьлуьхъ вун датІана тамарзу жеда:

гъуьл вун патал агъа жеда».

17 Адамаз* Ребби Аллагьди икІ лагьана:
«Папаз яб гана, вуна майва тІуьна,

За ваз къадагъа авур!
Гила вун себеб яз чил лянетдик акатна:

азиятралди гила вири уьмуьрда вуна адан няметар жагъурда.
18	 Цацар алай валар ада вун патал чІехи ийида,

чуьлдин векь ваз тІуьн жеда
19	ва чин гьекьедай хьана жуван фу гъилиз гъида.

Вичяй вун къачунвай
чилик вун хъфидалди,

вучиз лагьайтІа руг я вун
ва мад руквадиз элкъвен хъийида».

20 Инсанди – Адамаi – вичин па
паз Гьаваii лагьана тІвар гана, вучиз 

i	 3:20 Адам – чувуд чІалалди «инсан».
ii	 3:20 Гьава – чувуд чІалалди «чан алай затІ» гафуниз мукьва я.

лагьайтІа ам вири чан алайбурун 
сифте диде хьана.

21  Ребби Аллагьди хамуникай 
парталар расна ва итимдални адан 
папал алукІна. 22  Ребби Аллагьди 
лагьана: «Инсан чакай сад хьтинди 
хьанва  – хъсанвални писвал чиз
вайди! Ада гьакІ уьмуьрдин тарце
лайни майва атІун тавурай гьа, ам 
тІуьна, ажал авачирдини тежедай
вал!»

23  Ребби Аллагьди инсан Эдем
дин багъдай чукурна  – вич халкь 
авур чилиз зегьмет чІугурай лагьа
на. 24  Инсан чукурна ва Эдемдин 
багъдал, рагъэкъечІдай патахъай 
къаравулар акъвазарна  – херу
пІар* ва кьуд патахъди ядай ялав 
квай тур, абуру уьмуьрдин тарцив 
фидай рехъ хуьн патал.

Стха яна кьин

4 1  Адам* вичин паб Гьавадихъ 
галаз хьана. Ам руфунал залан 

хьана, хва – Къабилi – хана. «Реб
бидин куьмекдалди заз гада жагъа
на!» – лагьана ада.

2  Ахпа ада Гьабилii  – Къабилан 
стха хана. Гьабила лапагар хуьз
вай, Къабила чилиз къуллугъзавай. 
3 Къабила Реббидиз савкьват яз чи
лин майваяр гъайи са югъ алукь
на, 4  Гьабилани сифте къачунвай 
дулдин кІелерин хъуцІур гъана. 
Гьабилни адан савкьват Реббиди 
разивилелди кьабулна, 5 амма Къа
билни адан савкьват ваъ. Хъилекди 
Къабилан чин чІулав хьана.

6 «Вак вучиз хъел ква?»  – жузу
на Реббиди Къабилавай.  – «Вуна 
чин вучиз чІур авунва? 7 Хъсанвал 
ийизватІа – кьил хкаж. ТуштІа, гу

i	 4:1 Къабил (Къайин) – чувуд чІалалди «къазанжи».
ii	 4:2 Гьабил (Гьевел) – чувуд чІалалди «фана».

нагь* гуьрцелдихъ чуьнуьх хьанва. 
Адаз вун гъилиз къачуз кІанзава, 
вун адан иеси хьухь».

8  Къабила вичин стха Гьабилаз 
лагьана:

– Ша чуьлдиз экъечІин.
Абур чуьлдиз экъечІна. Ана Къа

била вичин стхадал вегьена ва ам 
яна кьена.

9 «Ви стха Гьабил гьина ава?»  – 
хабар кьуна Реббиди Къабила
вай. «Чидач,  – жаваб гана Къаби
ла. – Зун зи стхадин къаравул яни 
кьван?» 10 «Вуна вуч авуна?» – ла
гьана Аллагьди.  – «Ви стхадин 
иви* чилел экъичнава: ада Заз ми
нетзава. 11 Вун лянетдик акатна: ву
на ви стхадин иви хъваз тур чили 
вичи вун инкарда. 12 Гьикьван вуна 
адаз къуллугъ авуртІани, ада мад 
ваз тІуьн гудач. Вун чукурнавай, 
ина-ана къекъвез гьатнавай кас я».

13 «Ихьтин жаза заланди я, – ла
гьана Къабила, – завай ам эхиз же
дач.
14	Къе вуна зун чилелай чукурзава,

чуьнуьх жеда зун Вакай.
Чукурнавайди ва ина-ана 

къекъвез гьатнавайди  
я зун –

нивай хьайитІани зун яна 
рекьиз жеда».

15  Амма Реббиди лагьана: «Ни 
Къабил яна кьейитІани, гьадав 
ирид къатда кьисас ахгакьда». Ре
кьера гьалтайбуру ам яна рекьин 
тавун патал Аллагьди Къабил кье
тІен лишандалди къейдна. 16  Къа
бил Реббидин патавай квахьна 

хъфена ва Эдемдилай рагъэкъечІ
дай пата экІя хьанвай Над уьлкве
да уьмуьр тухуз акъвазна.

Къабилан эвледар
17  Къабил вичин папахъ галаз 

хьана, амни руфунал залан хьана 
ва адаз Гьенух тІвар алай хва хана.

Къабила а вахтунда шегьер эциг
завай  – ва адаз Гьенух  – вичин 
хцин тІвар гана.

18  Гьенухаз Ирад тІвар алай хва 
хьана, Ирадаз – Мегьуяил, Мегьу
яилаз  – Метушаил, Метушаилаз  – 
Ламех. 19  Ламеха вичиз кьве паб 
къачуна: садан тІвар Ада тир, муь
куьдан – Силла. 20 Адади Ябал тІвар 
алай хва хана, ва адалайни алачух
ра уьмуьр тухуз жез малар хуьзвай
бур арадал атана. 21 Ябалахъ Юбал 
тІвар алай стха авай – адалай чуьн
гуьрдални кфилдал макьамар та
мамардайбур арадал атана. 22 Сил
ладиз Тубал-Къайин тІвар алай хва 
хьана  – буьруьнжни ракь гатадай 
чатун устІар. Тубал-Къайинан вах 
Нагъама тир.

23 Ламеха вичин папариз икІ ла
гьана:

– Хъсандиз яб це заз Адани 
Силла!

Яб це, папар, за вуч лугьудатІа!
Зал итимди хер авуртІа –  

яна рекьида!
Гадади ягъайтІани –  

яна рекьида!
24	Къабилан патахъай къахчудай 

кьисас ирид къат артух я,
амма Ламехан патахъай – 

пудкъанни цІерид гъилера!

i	 4:25 ШетІ – чувуд чІалалди «ганва» гафуниз мукьва я.
ii	 4:26 Энаш – чувуд чІалалди «инсан».

ШетІ ва Энаш
25 Адам* мад вичин папахъ галаз 

хьана. Адани хва хана ва адал ШетІi 
тІвар эцигна, идан манани ихьтин
ди тир: «Аллагьди заз Къабила яна 
кьейи Гьабилан чкадал цІийи велед 
гана». 26 ШетІахъ вичи адаз Энашii 
тІвар ганвай хвани авай.

Гьа чІавалай инихъ инсанри Реб
бидин тІварцІиз кьаз эвер ийиз 
хьана.

Адамалай Нуьгьалди

5 1  Ингье Адамакайни* адан не
силрикай ихтилатдин ктаб.

Аллагьди инсан халкь авурла, 
Ада Аллагьдин тегьер арадал гъа
на.

2 Ада эркекни дишиди халкь аву
на ва абуруз хийир-дуьа* авуна. 
Абур халкь авур чІавуз абурал  – 
«инсан» тІварни эцигна.

3 Адаман вишни къанни цІуд йис 
тир чІавуз, адаз хва хьана  – адан 
къамат ва тегьер авай. Адама адал 
ШетІ тІвар эцигна. 4  ШетІ хьайи
далай кьулухъ Адаман уьмуьр муь
жуьд виш йисуз давам хьана; адаз 
рухваярни рушар мад авай. 5 КІуьд 
вишни къанни цІуд йис хьайила, 
Адам кьена.

6 ШетІан вишни вад йис тир чІа
вуз, адаз Энаш лугьудай хва хьана. 
7 Энаш хьайидалай кьулухъ ШетІан 
уьмуьр муьжуьд вишни ирид йисуз 
давам хьана; адаз рухваярни рушар 
мад авай. 8  КІуьд вишни цІикьвед 
йис хьайила, ШетІ кьена.

9  Энашан кьудкъанни цІуд йис 
тир чІавуз, адаз Къенан* тІвар алай 

хва хьана. 10  Къенан хьайидалай 
кьулухъ Энашан уьмуьр муьжуьд 
вишни цІувад йисуз давам хьана; 
адаз рухваярни рушар мад авай. 
11  КІуьд вишни вад йис хьайила, 
Энаш кьена.

12 Къенанан пудкъанни цІуд йис 
тир чІавуз адаз Магьалалел тІвар 
алай хва хьана. 13  Магьалалел ха
йидалай кьулухъ Къенанан уьмуьр 
муьжуьд вишни яхцІур йисуз давам 
хьана; адаз рухваярни рушар мад 
авай. 14 КІуьд вишни цІуд йис хьа
йила, Къенан кьена.

15  Магьалалелан пудкъанни вад 
йис тир чІавуз адаз Яред тІвар алай 
хва хьана. 16  Яред хайидалай кьу
лухъ Магьалалелан уьмуьр муь
жуьд вишни къанни цІуд йисуз да
вам хьана; адахъ рухваярни рушар 
мад авай. 17 Муьжуьд вишни кьуд
къанни цІувад йис хьайила, Ма
гьалалел кьена.

18 Яредан вишни пудкъанни кьве 
йис тир чІавуз адаз Гьенух тІвар 
алай хва хьана. 19 Гьенух хайидалай 
кьулухъ Яредан уьмуьр муьжуьд 
виш йис давам хьана; Адаз рухва
ярни рушар мад авай. 20 КІуьд виш
ни пудкъанни кьве йис хьайила, 
Яред кьена.

21  Гьенухан пудкъанни вад йис 
тир чІавуз адаз Метушелагь тІвар 
алай хва хьана. 22  Метушелагь ха
йидалай кьулухъ Гьенухан уьмуьр 
пуд виш йис давам хьана, адан 
уьмуьр Аллагьдин рекье аваз фе
на; адаз рухваярни рушар мад авай. 
23 Гьенух пуд вишни пудкъанни вад 
йисуз уьмуьр тухвана, 24  ва адан 
уьмуьр Аллагьдин рекье аваз фена. 

i	 5:29 Нуьгь – чувуд чІалалди – «теселли гун» ибарадиз мукьва я.

Гьенух амукьнач: Аллагьди ам ви
чин патав хутахна.

25  Метушелагьан вишни кьуд
къанни ирид йис тир чІавуз адаз 
Ламех тІвар алай хва хьана. 26 Ла
мех хайидалай кьулухъ Метушела
гьан уьмуьр ирид вишни кьудкъан
ни кьве йисуз давам хьана; адаз 
рухваярни рушар мад авай. 27 КІуьд 
вишни пудкъанни кІуьд йис хьайи
ла, Метушелагь кьена.

28  Ламехан вишни кьудкъанни 
кьве йис тир чІавуз адаз хва хьана. 
29 «Ада чаз чи кІвалахда, Аллагьди 
лянет авунвай чилел чІугвазвай чи 
зегьметда теселли гуда»,  – лагьа
на Ламеха ва гьавиляй адал Нуьгьi 
тІвар эцигна.

30  Нуьгь хайидалай кьулухъ Ла
механ уьмуьр вад вишни кьудкъан
ни цІувад йисуз давам хьана; адаз 
рухваярни рушар мад авай. 31 Ирид 
вишни пудкъанни цІерид йис хьа
йила, Ламех кьена.

32 Нуьгьан вад виш йис тир чІа
вуз адаз рухваяр хьана: Шам, Хам 
ва Яфет.

Инсаният телеф авунин ният

6 1  Чилел алай инсанрин кьадар 
къвердавай артух жезвай. Абу

руз рушар жезвай, ва 2  инсанрин 
рушарин иервал акваз Аллагьдин 
рухвайри абур, нин рикІи гьим кьу
натІа, пабвиле къачузвай.

3 Реббиди лагьана: «Зи руьгь ин
сандик датІана кваз жедач. Ам ан
жах як я, ва адан уьмуьрдин муьгь
лет вишни къад йис хьурай».

4 И девирда (ва адалай кьулухъ
ни) чилел зурба буйдин инсанри 

уьмуьр тухузвай, вучиз лагьайтІа 
Аллагьдин рухваяр инсанрин ру
шарихъ галаз жезвай, ибуруни абу
рулай аялар хазвай. Къадим девир
дин пагьливанар тир абуру чпин 
тІвар машгьур авунвай.

5 Аллагьдиз акуна хьи, инсанрин 
патай чилел гзаф писвилер жезва: 
абурун вири фикирар датІана пис
вилихъ элкъуьрнава. 6  Ам инсан 
чилел халкь авунал пашман хьа
на ва рикІ дердини кьуна, 7 лагьа
на: «За жува халкь авур вири ин
санар, абурухъ галаз санал кІвалин 
гьайванарни, вагьшиярни, къушар
ни чилин винелай терг ийида. Абур 
халкь авуникай За гьайиф чІугваз
ва».

8 Анжах са Нуьгьаз Реббидин ви
лерай майил авай.

Аллагьди Нуьгьаз гими расунин 
эмир гун

9 Ингье Нуьгьакай ихтилат.
А девирдин инсанрин арада ан

жах Нуьгь гьахъ-михьи ва рехне 
квачир кас тир, адан уьмуьр Ал
лагьдин рекье аваз физвай. 10 Нуь
гьаз пуд хва авай: Шам, Хам ва 
Яфет.

11  Чил Аллагьдин вилера негь 
хьанвай: ам зулумкарвилеривди 
ацІанвай. 12  Аллагьдиз акуна хьи, 
чил ява хьанва: вири чІуру рекье 
аваз физва.

13 Аллагьди Нуьгьаз лагьана: «За 
чилел уьмуьр тухузвайкьванбур 
вири тергда, чил абурун пис кра
ривди ацІанва. За абур ва абурухъ 
галаз санал вири чилни терг ийида.

14-15 Амма вуна жуваз гафер тар
цин кІарасдикай гими туькІуьр ая. 
Ингье, вуна ам гьикІ туькІуьрдатІа. 

Адан къене кьилдин кІвалер хьтин 
чкаяр гьазура, къене патайни, ви
нелайни адаз къир ягъа. Адан яр
гъивал  – пуд виш кьуьнт, гьяр
кьуьвал  – яхцІурни цІуд кьуьнт, 
кьакьанвални – къанни цІуд кьуьнт 
хьурай. 16  Къавни акІ туькІуьр ая 
хьи, герек адан винел пад са кьуьнт 
хкис жедайвал. Къвалайни рак 
акъуда. Гимида пуд мертеба хьу
рай. 17 За дуьньядал яд акьалдарда 
ва адан винел алай ва чпин беден
дик уьмуьрдин нефес квай вири за
тІар терг ийида. Чилел алай кьван 
вири шейэр уьмуьрдикай магьрум 
жеда.

18 Амма вахъ галаз Зи Икьрар же
да. Вун гимида акьахда – рухваяр, 
паб ва рухвайрин папарни галаз – 
19  ва жувахъ галаз чан алай вири 
шейэрикай са жуьт къачуда, эркек 
ва диши, абурни вахъ галаз санал 
хилас жедайвал.

20 Къушарикай, маларикай ва чи
лел алай чан квай гьар са куьникай 
са жуьт вахъ галаз гимида акьахда, 
абур хилас жедайвал. 21 Жувахъ га
лаз гьар жуьредин суьрсет къачу – 
жуваз ва гьабуруз игьтият яз».

22 Нуьгьа Аллагьди лагьайвал ви
ри кьилиз акъудна.

Яд акьалтун

7 1  Реббиди Нуьгьаз лагьана: 
«Гимидиз акьах ва жувахъ га

лаз хизанни къачу. Заз аквазва хьи, 
исятда чан алайбурун арада Зи ви
лик михьиди са вун я. 2 Жувахъ га
лаз михьи* гьайванрин ирид жуьт, 
эркекбурни дишибур, ва са жуьтни, 
диши ва эркек, михьи тушир вири 
гьайванрикай 3 ва ирид жуьт, эркек 
ва диши, цавун ничхиррин вири 

жуьрейрикай къачу. Чилел абурун 
тум амукьрай.

4 Ирид йикъалай за чилел марф 
къурда – ам яхцІур юкъузни яхцІур 
йифиз къвада – ва За чилин вине
лай За халкь авур вири затІар терг
да». 5  Нуьгьа вичиз Реббиди ла
гьайвал вири кьилиз акъудна.

6  Нуьгьан яш ругуд виш йис 
тир чІавуз яд акьалтун гатІунна. 
7 Нуьгь вичин рухвайрихъ, папахъ 
ва рухвайрин сусарихъ галаз юр
гъадикай гимида чуьнуьх хьана, 
8  гьайванрин вири жуьрейрикай, 
михьибурукай ва чиркинбурукай, 
ничхиррикай ва хур галчІурдай ви
ри гьайванрикай, 9  дишини эркек, 
адан гимида атана акьахна  – адаз 
Аллагьди эмир гайивал.

10 Ирид югъ алатна, ва дуьньядал 
яд акьалтун гатІунна. 11  Нуьгьан 
уьмуьрдин ругуд виш лагьай йисуз, 
йисан кьвед лагьай вацра, вацран 
цІерид лагьай юкъуз ахъа хьана 
чІехи деринрин сивер, кьве патахъ
ди ахъа хьана цаварин кІан хкат
на  – 12  къвана чилел марф яхцІур 
юкъузни яхцІур йифиз.

13 И юкъуз Нуьгь вичин рухвай
рихъ  – Шамахъ, Хамахъ ва Яфе
тахъ  – папахъ ва рухвайрин папа
рихъ галаз гимида акьахна, 14  ва 
абурухъ галаз, жинс жинсинин гуь
гъуьналлаз, вири вагьши гьайва
нар, малар ва чилел алай юзазвай 
вири чан алай шейэр, гьакІни ви
ри ничхирар – цІакулар алайбур ва 
лув гудайбур. 15-16  Вири абур, нин 
бедендик уьмуьрдин нефес кватІа, 
гьардакай са жуьт, гьар жинсини
кай эркекди ва дишиди – Аллагьди 
Нуьгьаз эмир авурвал  – атана ам 
авай гимида акьахна.

Реббиди Нуьгьан гуьгъуьнлай 
гимидин рак агална.

17  ЯхцІур юкъуз дуьньядал яд 
акьалтун давам хьана. Цин кьадар 
артух хьайила, ада гими хкажна, ва 
гими целай фена. 18 Яд датІана ар
тух жезвай ва ци чил кІевзавай. Ги
ми целай физвай, 19 яд мадни виниз 
хкаж жезвай, цавун кІаник квай ви
ридалайни кьакьан дагълар кІев
далди. 20  Яд абурун винел цІувад 
кьуьнтуьн хкаж хьана, ва дагълар 
цин кІаник акатна.

21  Идакди чилин винел уьмуьр 
тухузвай вири шейэр терг хьана: 
гьам ничхирар, гьам малар, гьам 
вагьшияр, гьам чилел булдалди 
алай чан алай гьар са затІ, гьамни 
вири инсанар. 22 Къураматдал алай 
нефес чІугвазвай кьван шейэр – ви
ри терг хьана. 23 Чилин винел алаз 
хьайи вири шейэр – гьам инсанар, 
гьам гьайванар, гьам чан алай вири 
маса затІар, гьам цавун къушар  – 
вири чилин винелай терг хьана. 
Сагъ-саламатдиз амукьайбур ан
жах Нуьгьни адахъ галаз санал ги
мида авайбур хьана.

24  Яд акьалтун вишни яхцІурни 
цІуд юкъуз давам хьана.

8 1 Нуьгь ва адахъ галаз санал ги
мида авай вагьши ва кІвалин 

гьайванар Аллагьди рикІел хкана. 
Аллагьди чилел гар ракъурна ва 
ятар кьулухъди чІугуна.
2	 КІев хьана чІехи деринрин сивер,

кІев хьана цавун хилер,
ва марф къун акъваз хьана.
3  Яд яваш-яваш чилелай алатиз 

хьана.
Вишни яхцІурни цІуд йикъалай 

яд ахцукьиз эгечІна: 4 ирид лагьай 

вацран цІерид лагьай юкъуз гими 
Араратдин дагъларал акъваз хьана. 
5 Ци явашдиз кьулухъ чІугуна, цІуд 
лагьай вацран сад лагьай юкъуз 
дагъларин кукІушар малум хьана.

6  ЯхцІур югъ алатна. Вичи туь
кІуьрай дакІар ачухна, 7  Нуьгьа 
кІвагъ къецел ахъайна; чил кьура
далди кІвагъ гагь лув гуз физ, гагь 
элкъвена хквез хьана.

8  Ахпа Нуьгьа яд акьалтун куь
тягь хьанватІа чирун патал къе
цел лиф ахъайна, 9 амма лифрезни 
вичин кІвач хкІадай чка жагъанач 
ва элкъвена хтана, вучиз лагьайтІа 
гьеле вири чил ци кьунмай. Нуь
гьа гъил яргъи авуна, лиф гимидиз 
хкана. 10 Ада ирид юкъуз гуьзетна ва 
лиф мад ахъайна. 11 Ам няниз хта
на – кІуфа зейтун тарцин таза пеш 
аваз, ва Нуьгьаз яд ахцукьнавайди 
чир хьана. 12 Ада мад ирид къуз гуь
зетна, мадни лиф ахъайна. Амни – 
мад элкъвена адан патав хтанач.

Нуьгьан къурбандар ва 
Аллагьди гайи гаф

13 Нуьгьан уьмуьрдин ругуд виш
ни са йис алукьайла, сад лагьай 
вацран сад лагьай юкъуз яд ахцукь
на. Нуьгьа гимидин къав ахъайна 
ва адаз чилел яд аламачирди акуна.

14  Кьвед лагьай вацран къанни 
ирид лагьай юкъуз, чилин винел пад 
кьуру хьайила, 15 Аллагьди Нуьгьаз 
лагьана: 16 «Папахъ, рухвайрихъ ва 
абурун папарихъ галаз санал ги
мидай экъечІ. 17 Вири гьайванарни 
акъуд – гьам ничхирар, гьам малар, 
гьамни чилел къекъведай чан алай 
вири куьлуь-шуьлуьяр: дуьнья тир
вал чукІурай, абуру бегьер гъурай ва 
кьадардиз гзаф хьурай».

18 Нуьгь рухваяр, паб ва рухвай
рин папарни галаз гимидай экъечІ
на, 19  гуьгъуьнал алаз вагьшияр, 
куьлуь гьайванар, ничхирар  – чи
лел уьмуьр тухузвай кьван гьар са 
затІ жинс жинсинин гуьгъуьна аваз 
эвичІна.

20 Нуьгьа Реббидиз къурбанган* 
эцигна ва гьайванрин михьи вири 
жуьрейрикай ва михьи къушари
кай кунуг* авуна. 21  Къурбандрин 
хуш ни чІугваз, Реббиди вичи-ви
чиз элкъвена икІ лагьана: «Абурун 
рикІери лап жегьил чІавалай эгечІ
на писвилихъ ялзаватІани, ида
лай кьулухъ мад За инсанар себеб 
яз чилиз лянет хъийидач. За жува 
халкь авур чан алай кьван вири за
тІариз мад инад кьуниз рехъ гудач.

22	Чил амай кьван эхир тахьурай:
цунин ва гуьнин,

мекьин ва зегьемдин,
гатун ва хъуьтІуьн,

йикъан ва йифен».

Аллагьдинни  
Нуьгьан икьрар

9 1 Аллагьди Нуьгьазни адан ру
хвайриз хийир-дуьа* авуна: 

«Куьне куь тум-кьадар артух ая, 
чил ацІура.

2 Чилел алай вири вагьшийриз ва 
цавара авай вири къушариз, гьам 
чилин винел алай чан алай кьван 
вири куьлуь-шуьлуьйриз, гьамни 
гьуьлера авай вири гъетериз кве
хъай кичІе хьурай ва куь вилик 
зурзурай: абур куь ихтиярда тунва. 
3 Вири гьайванар за квез, виликдай 
набататрин къацар гайивал, тІуьн 
патал гузва. 4 Амма чан алай як, яни 
иви квайди, – немир.

5 Куь ивидин патахъайни – къа
къудай уьмуьрдин патахъайни  – 
За а иви экъичайдаз  – кІандатІа 
ам вагьши хьурай, кІандатІа вичин 
стхадин уьмуьр къакъудай инсан – 
жаза гуда.

6  Инсандин иви ни экъичайтІа, 
и кардай ивикъичдин иви эхкъич
рай. Вучиз лагьайтІа инсан Аллагь
дин къамат хьиз халкь авунвайди 
я. 7 Куьне куь тум-кьадар артух ая, 
чил тирвал чукІукІ, гзаф хьухь».

8  Аллагьди Нуьгьаз ва адан ру
хвайриз лагьана: 9-10 «Гила За квехъ 
галаз ва квелай гуьгъуьниз къве
дай несилрихъ галаз, гьам гими
дай эвичІай чан алай вири затІа
рихъ галаз: ничхиррихъ, кІвалин ва 
вагьши гьайванрихъ галаз икьрар 
кутІунзава. 11  Квехъ галаз зи икь
рар ихьтинди жеда: идалай кьулухъ 
чан алай гьич са затІни мад чилел 
яд акьалтна терг жедач, яд акьалту
ни мад чил барбатІ хъийидач».

12  Аллагьди давамарна: «Ингье 
За квехъ галаз ва чан алай кьван 
вири затІарихъ галаз эбеди яз ку
тІунзавай икьрардин лишан: 13  За 
циферал Жуван чІемерук – яргъи
руш – Зини чилин агьалийрин ара
да авай икьрардин лишан яз куьр
сарнава.

14  За лацу цифер чилин винел 
гъайила, абурукай яргъируш хкечІ
да. 15  И чІавуз квехъ ва чан алай 
гьар са затІунихъ галаз кутІунна

вай икьрар Зи рикІел хкведа  – ва 
чан алай гьар са затІ терг ийидай 
яд акьалтун мад хъижедач.

16 Циферик яргъируш жеда – Заз 
ам аквада, ва чилел алай вири агьа
лийрихъ галаз эбеди яз кутІуннавай 
Жуван Икьрар Зи рикІел хкведа».

17  Аллагьди Нуьгьаз лагьана: 
«Им За чилел уьмуьр тухузвай гьар 
са затІунихъ галаз кутІуннавай 
Икьрардин лишан я».

Нуьгьан рухваяр
18 Гимидай экъечІай Нуьгьан ру

хваяр – ибур Шам, Хам ва Яфет я. 
Хам Къенанан буба я.

19 Абурун кьадар пуд тир, ва чи
лел алай вири халкьар гьабурулай 
арадал атанвайди я.

20 Нуьгьа чилел зегьмет чІугваз
вай; сифте ада ципицІар цана. 21 Че
хирдикай хъвана, Нуьгь луьл сар
хуш хьана ва кьецІилдаказ вичин 
алачухдик къаткана.

22  Адан кьецІилвал Къенанан* 
буба Хамаз акуна ва экъечІна и 
кардикай стхайриз лагьана. 23  И 
чІавуз Шамани Яфета къуьнерихъ 
чухва вегьена ва кьулу-кьулухъ 
атана адан кьецІилвал чухвадалди 
кІевна. Абур чеб маса патахъ ки
лигзавай, гьавиляй адан кьецІил
вал акуначир. 24 Нуьгь кьил кьилел 
хтанваз ахварай аватна ва вичин 
гъвечІи хци авур кІвалах чир хьа
йила, 25 ада лагьана:

«Къенаназ лянет хьурай!
Вичин стхайриз ам лап усал лукІ хьурай!»

Аллагьди мадни лагьана:

26	«Шукур хьурай Реббидиз, Шáман Аллагь тир!

28  Дуьньядал яд акьалтайдалай 
кьулухъ Нуьгьан уьмуьр мадни 
пуд вишни яхцІурни цІуд йис да
вам хьана. 29 Уьмуьрдин яшар кІуьд 
вишни яхцІурни цІудаз барабар 
хьайила, Нуьгь кьена.

Нуьгьакай арадал  
атай халкьар

10 1  Ингье Нуьгьан рухвайри
кай  – Шамакай, Хамакай, 

Яфетакай  – ва абурун несилрикай 
ихтилат.

Дуьньядал яд акьалтайдалай 
кьулухъ Шамаз, Хамаз ва Яфетаз 
аялар хьана.

Яфетан эвледар
2 Яфетан рухваяр:
Гамер, Мажиж, Мидя, Юнан, Ту

бал, Мешех ва Тирас.
3 Гамеран рухваяр:
Ашкеназ, Рифат ва Тагарма.
4 Юнан несилар:
Элиш ва Таршиш, ва гьакІ кити

марни раданимар.
5  Абур гьуьлуьн къерехра авай 

уьлквейра уьмуьр тухуз ацукьна. 
Абурун чилер, тухумар ва тайифа
яр гьа ибур я, ва абурукай гьар са
дахъ вичин чІал ава.

Хаман эвледар
6 Хаман рухваяр:
Куш, Мисри, ПІутІ ва Къенан*.
7 Кушан рухваяр:
Себа, Гьавила, Сабта, Рагма ва 

Сабтеха.

Рагаман рухваяр:
Шеба ва Дедан.
8  Кушаз Нимрад тІвар алай хва 

авай  – дуьньяда сад лагьай пагь
ливанни 9  Реббидин вилик зур
ба гъуьрчехъан. «Реббидин вилик 
Нимрад хьтин зурба гъуьрчехъан» 
ибара гьа идакай арадиз атанвайди 
я. 10 Сифтедай адан пачагьлугъдик 
Бабил, Эрех, Акад ва Калне акат
завай; вири абур Шинар пата ава. 
11-12 И уьлкведай ам Ашурдиз хъфе
на ва ана Нинев, Рагьабат-Шегьер 
ва Калах, гьакІни Ниневдинни, им 
чІехи шегьер я, Калахдин арада Ре
сен эцигна.

13 Мисридилай арадал атана:
лудияр, анамияр, легьабияр, 

нафтугьияр, 14  патрусвияр, каслу
гьияр ва кафтарвияр (абурукай
ни – филиштияр).

15 Къенаналай хьана:
Сидун (им адан сифте хва я) ва 

Хет, 16  гьакІни ябусвияр, амарияр, 
гиргашияр, 17  гьивияр, аркъавияр, 
синвияр, 18  арвадвияр, семаравияр 
ва гьаматІвияр.

Гуьгъуьнай къенанвийрин ту
хумри мадни чилерал бине куту
на: 19  абурун мулкар Сидундилай 
Герардихъ экІя хьанвай  – Газа
дал кьван, ва Садум, Гамура, Адма 
ва Цевайим галайвал  – Лашадив 
агакьдалди.

20 Хаман несилар, абурун чІалар, 
чилер, тухумар ва тайифаяр гьа 
ибур тир.

Къенан лагьайтІа, стхайрин лукІ хьурай.
27	Аллагьди Яфетан мулкар гегьенш авурай!

Яфета Шаман алачухрик уьмуьр тухурай!
Къенан лагьайтІа, стхайрин лукІ хьурай».

Шаман эвледар
21  Аялар Шамазни авай. Яфетан 

чІехи стха тир ам Эберан рухвай
рин бан-буба я.

22 Шаман рухваяр:
Элам, Ашур, Арпахшад, Луд ва 

Арам.
23 Араман рухваяр:
Ус, Гьул, Гетер ва Маш.
24  Арпахшадан хва Шалагь тир, 

Шалагьан хвани Эбер. 25 Эбераз кьве 
хва хьана: садан тІвар Пелег тир, ву
чиз лагьайтІа гьа гьадан девирда чи
лер пайнай, муькуьдан – ЯкътІан.

26 ЯкътІаназ ихьтин рухваяр авай:
Алмадад, Шелеф, Гьасармавет, 

Ярагь, 27  Гьадарам, Узал, Дикьла, 
28  Убал, Абимаил, Шеба, 29  Уфир, 
Гьавила ва Ябаб.

Ибур вири ЯкътІанан рухваяр я, 
30  абурун чилер Мешадилай рагъ
экъечІдай патахъ, Сефар дагъларив 
кьван экІя хьанвай.

31 Гьа ибур Шаман несилар, абу
рун чІалар, чилер, тухумар ва тайи
фаяр я.

32  Гьа ибур Нуьгьан рухвайрин 
тухумар, абурун ери-бине ва абу
рукай арадал атай халкьар я – чи
лел алай вири халкьар дуьньядал 
яд акьалтайдалай кьулухъ гьа ибу
рукай хьанвайбур я.

Бабилдин минара

11 1  А чІавуз вири дуьньяда 
авайди са чІал тир, гьа сад 

хьтин гафар. 2  РагъэкъечІдай па
тахъ фена, инсанар Шинар уьлкве
дин дуьзенлухрив агакьна ва гьана 
уьмуьр тухуз акъвазна.

3  – Чепедин палчухдикай кьа
рунчІар ийин ва абур цІа акъугъа
рин, – лагьана абуру сада садаз.

Гьа икІ абуру къванцин чкадал 
кьарунчІар ва киреждин гъуруш
дин чкадал къир гъилик ийиз хьа
на.

4 – Минара цавув агакьзавай ше
гьер эцигин,  – лагьана инсанри.  – 
И тегьерда чна чи тІвар машгьур 
ийида, чун вири чил тирвал чкІун 
тийидайвал.

5  Ребби вичин винел инсанри 
зегьмет чІугвазвай шегьердиз ва 
минарадиз килигун патал агъуз 
эвичІна. 6  Реббиди лагьана: «Са 
халкь, виридахъ са чІал. Амма им 
гьеле абурун крарин эвел я эхир! 
Вуч гъиле кьуртІани, абурулай 
алакь тийидай затІни авач! 7  Сад
ра абурун патав агъуз эвичІна, абур 
сад садан гъавурда акьан тийидай
вал, абурун чІал какадарин кван!»

8 Реббиди абур вири чил тирвал 
анай чукІурна – гьа икІ абуру чпин 
шегьерни эхирдал кьван хкажнач. 
9 Гьавиляй шегьердиз Бабилни лу
гьузва  – Реббиди ана чилел алай 
кьван вири инсанрин чІалар кака
дарна ва инсанар анай вири дуьнья 
тирвал чукІурна.

Шамалай Ибрамал къведалди 
хьайи несилар

10 Ингье Шамакайни адан несил
рикай ихтилат.

Дуьньядал яд акьалтайдалай 
кьулухъ кьве йис алатайла, Ша
ман виш йис хьанвай чІавуз, адаз 
Арпахшад тІвар алай са хва жеда. 
11  Арпахшад хьайидалай кьулухъ 
Шаман уьмуьр вад виш йисуз да
вам хьана; адаз рухваярни рушар 
мад авай.

12  Арпахшадан къанни цІувад 
йис тир чІавуз адаз Шалагь тІвар 

алай хва хьана. 13  Шалагь хьайи
далай кьулухъ Арпахшадан уьмуьр 
кьуд вишни пуд йисуз давам хьана; 
адахъ рухваярни рушар мад авай.

14 Шалагьан къанни цІуд йис тир 
чІавуз адаз Эбер тІвар алай хва хьа
на. 15 Эбер хьайидалай кьулухъ Ша
лагьан уьмуьр кьуд вишни пуд йи
суз давам хьана; адахъ рухваярни 
рушар мад авай.

16 Эберан къанни цІукьуд йис тир 
чІавуз адаз Пелег тІвар алай хва 
хьана. 17 Пелег хьайидалай кьулухъ 
Эберан уьмуьр кьуд вишни къанни 
цІуд йисуз давам хьана; адаз рухва
ярни рушар мад авай.

18  Пелеган къанни цІуд йис тир 
чІавуз адаз Регу тІвар алай хва хьа
на. 19 Регу хьайидалай кьулухъ Пе
леган уьмуьр кьве вишни кьуд йи
суз давам хьана; адаз рухваярни 
рушар мад авай.

20  Регудин къанни цІикьвед йис 
тир чІавуз адаз Серуг тІвар алай 
хва хьана. 21 Серуг хьайидалай кьу
лухъ Регудин уьмуьр кьве вишни 
ирид йисуз давам хьана; адаз ру
хваярни рушар мад авай.

22  Серуган къанни цІуд йис тир 
чІавуз адаз Нахар тІвар алай хва 
хьана. 23 Нахар хьайидалай кьулухъ 
Серуган уьмуьр кьве виш йисуз да
вам хьана; адаз рухваярни рушар 
мадни авай.

24 Нахаран къанни кІуьд йис тир 
чІавуз адаз Терагь тІвар алай хва 
хьана. 25  Терагь хьайидалай кьу
лухъ Нахаран уьмуьр вишни це
кІуьд йисуз давам хьана; адаз ру
хваярни рушар мад авай.

26  Терагьан пудкъанни цІуд йис 
тир чІавуз адаз Ибрам, Нахар ва 
Гьаран тІварар алай рухваяр хьана.

Терагьан ери-бине ва ам 
халдейрин чилерилай Харандиз 

куьч хьун
27 Ингье Терагьан хизандикай их

тилат.
Терагьаз Ибрам, Нахар ва Гьаран 

тІварар алай рухваяр хьана. Гьара
наз Лут тІвар алай хва авай, 28 Гьа
ран вич лагьайтІа, гьеле вичин бу
ба Терагьал чан аламаз, ватанда, 
Халдей патан Ур шегьерда кьенай. 
29 Ибрамани Нахара папар гъанай: 
Ибраман паб Сарай хьана, Наха
ран – Гьаранан руш Милка. Гьаран 
Милкадинни Йискадин буба тир. 
30 Сарай эремек тир ва адахъ аялар 
авачир.

31  Терагь Халдейда авай Ур ше
гьер туна, вичин хва Ибрам, хтул 
Лут, Гьаранан хва, ва Ибраман паб 
Сарайни галаз Къенандин* чилер 
галайвал рекье гьатна. Абур Харан
див кьван агакьна ва гьана уьмуьр 
тухуз акъвазна; 32 гьана, кьве виш
ни вад тамам хьайила, Терагь Ха
ранда кьена.

Ибрагьималай Якьубал  
къведалди Исраилдин  

тайифаяр арадал гъайибур
(12–36 кьилер)

Аллагьди Ибрамаз эверун

12 1 Реббиди Ибрамаз лагьана: 
«Жуван уьлкве, мукьва-кьи

лияр ва бубадин кІвал тур. Вун За 
ваз къалурдай чил галайвал алад. 
2  За вакай чІехи халкь туькІуьрда, 
ваз хийир-дуьа* ийида ва ви тІвар 
хкажда, вакай хийир-дуьа жеда!

3	 Ни ваз хийир-дуьа авуртІа –
гьадаз Зани хийир-дуьа ийида!

Ни ваз лянет авуртІа,
лянет ийида а кас!

Хийир-дуьа жеда вун
чилел алай вири халкьар 

патал!»

4 Ибрамни, вичиз Реббиди эмир 
гайивал, рекье гьатна. Лутни адахъ 
галаз фена. Ибрам Харандай экъе
чІай чІавуз, адан пудкъанни цІувад 
йис тир. 5 Вичихъ галаз ада паб Са
рай, стхадин хва Лут, чпи гъилиз 
гъайи вири мал-девлет ва чпихъ 
Харанда авай кьван вири лукІар 
тухвана ва абурни галаз санал Къе
нандиз* фена.

Абур Къенандиз атана 6  ва Ше
хемдин патав гвай Мареда авай 
мегъуьн тарцив агакьна. А чІавуз 
и чилел къенанвияр уьмуьр ту
хузвай. 7  Реббиди Ибраман вилик 
пайда хьана лагьана: «И чил За ви 
несилриз гуда!» Ибрамани анал ви
чин вилик атай Реббидиз къурбан
ган* эцигна.

8 Ахпа ам Бет-Элдин рагъэкъечІ
дай пата экІя хьанвай дагълар га
лайвал рекье гьатна ва ана вичин 
алачухар экІяна  – Бет-Эл адакай 
рагъакІидай патахъ, Гъай  – рагъ
экъечІдай патахъ галай. Ана Ибра
ма Реббидиз къурбанган эцигна ва 
Реббидин тІварцІиз ялвар авуна. 
9 Ахпа ам кьибледихъ Негев галай
вал рекье гьатна.

Ибрамни Сарай Мисрида
10  Уьлкведа каш гьатна  – вич

ни акьван къуват авайди тир хьи, 
Ибрам кьил хуьдай са чка Мисрида 
жагъуруниз мажбур хьана. 11  Мис
ридив агакьдай чІавуз ада вичин паб 
Сараяз лагьана: «Заз вун иер тирди 

чизва. 12  Мисривийриз вун аквада, 
вун зи паб тирди гъавурда акьада, 
ва, вун сагъ-саламат туна, зун яна 
рекьида. 13 Вуна абуруз вун зи вах я 
лагь, – и чІавуз вири кІвалахар туь
кІуьда: вуна зи уьмуьр хиласда!»

14  Ибрам Мисридив агакьна, ва 
мисривийриз Сарай гьикьван гуьр
чегди ятІа акуна. 15 Пачагьдин чІе
хибуру, адаз килигна, фиръаван
диз* адан иервилин тариф ийиз 
хьана, ва Сарай фиръавандин има
ратдиз къачуна. 16  Сарай себеб яз 
Ибраман кІвалахарни агалкьун
ралди кьиле физвай: адахъ гила 
гьам лапагар, гьам малар, гьам ла
мар, гьам итимар тир лукІар, гьам 
къаравушар, гьамни девеяр пайда 
хьанвай. 17  Амма Реббиди, фиръа
ванди Ибраман паб вичиз къачун
вайвиляй, фиръавандинни адан 
мукьва авунвай ксарин кьилел еке 
бедбахтвилер ракъурна. 18  Фиръа
ванди Ибрамаз эверна ва адавай 
жузуна: «Вуна авурди вуч кІвалах 
я? Вучиз вуна закай ам ви паб тир
ди чуьнуьхна? 19 Вучиз адаз вах ла
гьана? За ам пабвиле къачун себеб 
гьа им тир эхир!»

«Жуван пабни къахчуна, – лагьа
на фиръаванди, – инай ахлад!»

20  Ва ада вичин нуькверриз 
Ибрам вичин пабни, мал-девлетни 
гваз атайвал инай рекье хтун эмир 
гана.

Ибрамни Лут чара хьун

13 1  Ибрам пабни вири мал-
девлетни гваз элкъвена Мис

ридай Негевдиз хтана; адахъ га
лаз санал Лутни хъфена. 2  Ибрам 
гзаф девлет авайди тир  – гьам 
мал-къарадин, гьам гимишдин, 

гьамни къизилдин жигьетдай. 
3-4 Негевдай ам элкъвена Бет-Элдиз 
хтана  – вич виликдай акъвазай ва 
Реббидин тІвар кьуна къурбанган* 
эцигай Бет-Элдинни Гъайдин арада 
авай чкадал.

5 Ибрамахъ галаз санал куьчери 
яз уьмуьр тухузвай Лутахъни ви
чин лапагарни малар ва вичин ала
чухар авай. 6  Кьве касдиз чил бес 
жезмачир: абурухъ гьар жуьредин 
мал-девлет акьван авай хьи, са
нал уьмуьр тухуз абуруз дарискъал 
хьанвай. 7 Ибраманни Лутан нехир
банрин арада къалар жез гатІун
на (а девирда лагьайтІа, и чилел 
гьакІ къенанвийрини* перизийри 
уьмуьр тухузвай).

8  Ибрамани Лутаз лагьана: «Зи
ни ви арада, чи нехирбанрин ара
да къал-макъалар тахьурай: чун 
мукьва-кьилияр я эхир! 9 Вири чил 
ви вилик ква – ша чун гьар сад са 
патахъ фин. Вун чапла патахъ фе
йитІа – зун эрчІи пад галайвал. Вун 
эрчІи патахъ фейитІа  – зун чапла 
пад галайвал».

10 Лут килигайла акуна хьи, Яр
дан дере  – вири михьиз, лап Са
гардал кьван, Реббидин багъ хьиз, 
Мисридин чилер хьиз цик ква. (Им 
Реббиди Садумни Гамура терг ийи
далди вилик тир). 11 Лута вич патал 
Ярдан дере хкяна ва рагъэкъечІдай 
патахъ рекье гьатна. Гьа икІ абурун 
рекьер чара хьана: 12  Ибрам Къе
нанда уьмуьр тухуз ацукьна, Лут – 
Дередин Шегьеррин патав. Ада Са
думдин патарив кьван куьчеривал 
ийизвай. 13 Садумдин агьалияр ла
гьайтІа, гзаф чІуру инсанар тир ва 
Реббидиз акси яз гунагьриз гзаф 
рехъ гузвай.

14 Лут Ибрамакай чара хьайи чІа
вуз Реббиди Ибрамаз лагьана: «Эл
къвена са вил вегь! Инлай кефер ва 
кьибле патарихъ, рагъэкъечІдай 
ва рагъакІидай патаз килиг. 15 Ваз 
аквазвай вири и чил За эбеди яз ваз 
ва ви несилриз гуда. 16 За ви неси
лар къум кьван гзаф ийида: нивай 
чилел алай къумадин тварарин кьа
дар гьисабиз хьайитІа, гьадавай ви 
несилрин кьадарни гьисабиз жеда.

17  Алад кван, За ваз гудай вири 
чилериз элкъвена килиг, абур яр
гъивилихъни гьяркьуьвилихъни 
кьил акъудна чира».

18 Са чкадилай маса чкадал куьч 
жез, Ибрам Хеврандин патарив 
гвай Мамре тІвар алай мегъуьн та
мув агакьна, анал акъваз хьана ва 
Реббидиз къурбанган туькІуьрна.

Ибрама Лут азад хъувун

14 1 Шинардин пачагь Амрафе
ла, Элласардин пачагь Ари

уха, Эламдин пачагь Кедарлага
мера ва Гайимдин пачагь Тидгала 
агъавал ийизвай девирда 2-3  дяве 
кьиле фенай: абуру, чпин аскерар 
Сиддим дереда, алай вахтунда адаз 
УькІуь гьуьл лугьузва, кІватІ
на гьазур хьанвай Садумдин па
чагь Берадихъ, Гамурадин пачагь 
Биршадахъ, Адмадин пачагь Ши
набахъ, Цевайимдин пачагь Ше
меберахъ ва вичиз гила Сагар лу
гьузвай Беладин пачагьдихъ галаз 
женгиниз экъечІна. 4 ЦІикьвед йи
суз абур Кедарлагамеран зулум
дик квай, цІипуд лагьай йисуз адаз 
акси яз экъечІна, 5 цІукьуд лагьай 
йисуз Кедарлагамер вичин тереф
дарарни галаз атана акъатна. Абу
ру Аштарат-Къарнайимда рефаяр, 

Гьамда зузар Шаве-Къирйатайим
да эмияр, 6  ва чпин дагълух Се
ир тІвар алай уьлкведа кьурумдин 
къерехдив гвай Эл-Парандал кьван 
гьурияр кІаник кутуна. 7  Анай
ни абур вичиз гила Къадеш лугьуз 
Эн-Мишпат галайвал элкъвена ва 
амалехъийрин чилер ва Гьасесан 
Тамарда уьмуьр тухузвай амари
яр барбатІ авуна. 8  Садумдин па
чагь, Гамурадин пачагь, Адмадин 
пачагь, Цевайимдин пачагь ва адаз 
гила Сагар лугьузвай Беладин па
чагь къаршидиз экъечІна ва Сид
дим дереда абурухъ галаз женг 
чІугуна – 9 Эламдин пачагь Кедар
лагамерахъ галаз, Гайимдин пачагь 
Тидгалахъ галаз, Шинардин па
чагь Амрафелахъ галаз, Элласар
дин пачагь Ариухахъ галаз. Кьуд 
пачагьди вадахъ галаз женг чІу
гуна. 10  Сиддим дереда лагьайтІа, 
чеб къирдив ацІанвай гзаф фурар 
авай. Садумдинни Гамурадин па
чагьрин аскерар кьулухъди катна 
ва и фурара акІана. Сагъ-саламат 
яз амукьайбур дагълариз катна. 
11  Гъалиб хьайибуру Садумдинни 
Гамурадин вири девлетар, абурун 
недай вири суьрсетар чпиз вахчуна 
хъфена. 12 Абуру гьакІ вич Садум
да уьмуьр тухузвай Ибраман стха
дин хва Лутни кьуна чпихъ галаз 
хутахна ва адан вири мал-девлетни 
тарашна.

13  Хилас хьайибурукай сад ама
рийрин Мамредин мегъуьн тамун 
патав уьмуьр тухузвай иври Ибра
ман кьилив атана, хьанвай крари
кай ихтилатна. Стхаяр тир Мам
ре, Эшкал ва Анер Ибрамахъ галаз 
икьрардин алакъайра авай. 14 Хтул 
есирвиле гьатнавайди чир хьайи 

Ибрама вичин итимар кІватІна  – 
чеб гьадан кІвале ханвай пуд виш
ни цІемуьжуьд кас  – гуьгъуьниз 
чукурна. Дандин патарив, 15 йифиз, 
ада душманар элкъуьрна кьуна, 
абур тергна ва лап Шамдин кефер
пата авай Хабадал кьван абур ху
рук кутуна чукурна. 16 Ада душман
ривай абуру кьунвай вири девлетар 
къахчуна  – гьам Лутни адан мал-
девлет, гьам папар, гьамни есирар.

17 Ибрам Кедарлагамеранни адан 
терефдаррин винел гъалибвал къа
чуна элкъвена хкведай чІавуз, Ша
ве дереда (адаз исятда Пачагьдин 
дере лугьузва) адан вилик Садум
дин пачагь экъечІна.

Мелик-Садикьа Ибрамаз  
хийир-дуьа ийизва

18  Салимдин пачагь, виридалай 
вине авай Аллагьдин къуллугъдар 
Мелик-Садикьа, Ибраман вилик 
фуни чехир гъана 19 ва адаз ихьтин 
гафаралди хийир-дуьа* авуна:

«Виридалай вине авай Аллагьди 
Ибрамаз хийир-дуьа 
авурай,

Цаварни чилер халкь авурди!
20	Шукур хьурай виридалай вине 

авай Аллагьдиз,
Вичи ви душманар ви гъиле 

вугай!»

Ибрама гъиле гьатай шейэрин 
цІудай са пай Мелик-Садикьаз га
на.

21  Садумдин пачагьди Ибрамаз 
лагьана: «Зи итимар вахце, гъиле 
гьатнавай мал-девлет жуваз тур». 
22  Ибрама жаваб гана: «Реббидал, 

виридалай вине авай Аллагьдал, 
гъилер туькІуьрна за кьин кьазва 
хьи, 23 ви мал-девлетдикай артух за 
са затІни къачудач – я са гъал, я са 
шаламдин чІул.

Ахпа лугьумир: „Им зун я, Ибрам 
девлет авайди авурди“. 24 Заз, анжах 
са зи итимриз тІуьнин суьрсет хьа
йидалай гъейри, мад са затІни ге
рек туш. Захъ галаз санал женги
низ экъечІайбур вуж ятІа, гьабурув 
чпин пай агакьрай, – Анерав, Эш
калав ва Мамредив».

Аллагьдинни Ибраман икьрар

15 1 И вакъиаяр кьиле фейи са 
тІимил вахтунилай Ибрамаз 

ахварай Ребби акуна ва адан гафа
рин ван хьана:

«КичІе жемир, Ибрам.
Зун – ви къалхан я.
Ви савкьват лап булди жеда».

2 Ибрама лагьана: «Зи Агъа тир 
Ребби! Ви савкьватар зи квез я, зун 
аялар авачиз рекьидатІа? Зи варис 
Шамдай тир Элиэзер я».

3 «Вуна заз веледар ганач кьван, – 
лагьана Ибрама – гьавиляй зи кил
фетдик кваз уьмуьр тухузвайди зи 
ирсдарни жеда!»

4 И чІавуз Ибрамаз Реббидин га
фарин ван жеда: «Ваъ, адакай ви 
варис жедач: ви варис ви тумуни
кай аладда!»

5  Реббиди Ибрам алачухдикай 
къецел акъудна ва адаз лагьана:

«Килиг кван цавуз,
гьисаб ая гъетер:
вавай абур вири гьисабиз 

жедани?»

«Ви несилни,  – лагьана Ребби
ди, – кьадардиз гьа икьванди жеда!»

6  Ибрама Реббидихъ иман аву
на – Реббидини им адан гьахъ-ми
хьивал яз кьабулна.

7 Реббиди Ибрамаз лагьана: «Зун, 
и чилин иесивал авунин мураддал
ди ам ваз гун патал, вун Халдейдин 
Урдай иниз гъайи Ребби я». 8  «Зи 
Агъа тир Ребби!  – лагьана Ибра
ма,  – и чил заз жедайдан лишан 
вуч я?» 9 Реббиди лагьана: «Зи па
тав инал пуд йисан дуьгве, пуд йи
сан цІегь, пуд йисан гьер, тІапІас ва 
са лифни гъваш».

10  Ибрама гьайванар гъана ва 
абур гьар сад кьве патахъ пайна, 
паярни сад садан къаршида эциг
на. Къушар ада пайи паяр авунач. 
11 Къузгъунар лув гана кІватІ хьана, 
амма Ибрама абур чукурна.

12 Рагъ акІайла Ибрам кІеви ах
варин кІеме гьатнавай. Зурба ва 
пис кичІ акатна адаз хаф янай.

13  Реббиди Ибрамаз лагьана: 
«Ваз чир хьухь, ви несилар гъур
батда масанай атана ацукьнавай
бур яз хьана, кьуд виш йисуз лукІ
виле ва зулумдик кваз жеда. 14 Амма 
абур лукІвиле тур халкьдин гьахъ-
дуван За ийида  – ахпа ви несилар 
анай экъечІна хъфида, чебни дев
лет авай инсанар яз.
15	Вунни секиндиз бан-бубайрин 

кьилив рекье гьатда,
Агьил яшдин гьуьрмет авай 

кьуьзек яз суруз эвичІда.
16 Ви эвледрин анжах кьуд лагьай 

несил иниз хкведа, вучиз лагьайтІа 
амарийрин гунагьар гьеле чпин де
режадив агакьнавач».

17 Рагъ акІана ва йиф алукьна. И 
вахтунда гум алай мангъал ва цІай 

квай лаш пайда хьана ва кьве па
тахъ пай авунвай гьайванрин ара
дайтІуз фена.

18  И юкъуз Реббиди Ибрамахъ 
галаз икьрар кутІунна: «Мисридин 
селдилай гатІунна чІехи вацІ Эф
ратдал кьван авай вири чилер За 
ви несилрин ихтиярда твада, 19 къа
билийрин, къенизийрин, къадма
нийрин, 20  хетийрин, перизийрин 
рефайрин, 21  амарийрин, къенан
вийрин*, гиргашийрин, ябусвий
рин вири чилер».

Гьагар ва Исмаил

16 1 Сараяз, Ибраман папаз, ая
лар жезвачир. Адаз Мисри

дай тир Гьагар тІвар алай къара
вуш авай.

2  Сарая Ибрамаз лагьана: «Реб
биди заз аялар гузвач. Зи къара
вушдихъ галаз хьухь  – белки ада 
кьванни заз хва хада».

Ибрам Сараян чІалаз килигна, 
3 адани вичин къаравуш, Мисридай 
тир Гьагаракай адаз кьвед лагьай 
паб авуна. А чІавуз Ибрама Къенан
да* уьмуьр тухуз цІуд йис хьанвай.

4  Ибрам Гьагарахъ галаз жез 
хьана, ам руфунал залан хьана ва 
и кар себеб яз вичин ханумаз лав
гъавилелди килигиз хьана. 5  «Зун 
ажуз хьун вавай я, – лагьана Сарая 
Ибрамаз. – За жуван къаравуш вав 
кьвед лагьай паб яз вугана, ам ла
гьайтІа, руфунал залан хьайидалай 
кьулухъ, заз кьама ял аваз килигза
ва. Реббиди зини ви ара гьялрай». 
6 «Ви къаравуш ви гъиле ава, – жа
ваб гана Ибрама. – Ваз гьикІ хъсан 
аквазватІа, гьакІ ая».

Сараяни Гьагараз ахьтин зулу
мар ийиз хьана хьи, Гьагар адакай 
катна. 7  Кьурумда, Шурдиз фидай 
рекье ам чешмедин патав Реббидин 
Малаикдиз* жагъана 8 ва хабар кьу
на: «Гьагар, Сараян къаравуш, вун 
гьинай я ва гьиниз физва?» «Зун зи 
ханум Сараякай катзава», – жаваб 
гана ада.

9  Реббидин Малаикди лагьана: 
«Ахлад жуван хануман кьилив ва 
адаз муьтІуьгъ хьухь. 10 За ви неси
лар кьадардиз акьван артух ийида 
хьи, абур гьич гьисабизни жедач.

11	 Вун руфунал залан я.
Ваз хва жеда.

Адал Исмаилi тІвар эциг,
ви бедбахтвилера Реббидиз ви ван хьайивиляй.

12	 Хва ви жеда хам лам хьтинди,
ам виридал – вири адакай.

Стхайрихъ галаз къал-макъалра аваз уьмуьр тухуда ада».

i	 16:11 Исмаил – чувуд чІалалди «Аллагьдиз ван хьая». 
ii	 16:13 Эл-Руи – чувуд чІалалди «вири аквадай Ребби».

13  Вичихъ галаз рахай Реббидиз 
Гьагара ихьтин тІвар гана: «Вун Эл-
Руиii я», вучиз лагьайтІа ада лугьу

дай: «Заз зи вилералди зун яргъай 
Аквазвайди акуна!»

14  Гьавиляй къуйдиз* Беэр-Ла
хай-Руиi лагьана тІварни ганва. Ам 
Къадешдинни Береддин арада ава.

15  Гьагара Ибрамаз хва хана, ва 
Ибрама адал Исмаил тІвар эцигна. 
16 А чІавуз Ибраман кьудкъанни ру
гуд йис хьанвай.

Аллагьдинни  
Ибрагьиман икьрар

17 1  Ибраман кьудкъанни цІе
кІуьд йис тир чІавуз адан ви

лик Ребби пайда хьана ва лагьана: 
«Зун вири алакьдай Аллагь* я. Зи 
вилик кваз уьмуьр твах ва гунагь
риз рехъ гумир. 2 За вахъ галаз икь
рар кутІунда ва ваз гзаф несилар 
багъишда».

3 Ибрам метІерал аватна, ва Ал
лагьди лагьана: 4 «Гила За вахъ га
лаз икьрар кутІунзава. Вун гзаф 
халкьарин бан-буба жеда. 5 ТІвар
ни ви Ибрам ваъ, Ибрагьим жеда, 
вучиз лагьайтІа За вакай гзаф хал
кьарин бан-буба ийида.

i	 16:14 Беэр-Лахай-Руи – чувуд чІалалди «заз аквазвай Чан алайдан къуй».

6	 Ви тухум За кьадардиз гзаф  
тирди ийида:

валай бегьем халкьар  
арадал къведа

ва ви несилрикай пачагьар жеда.

7 Вахъ ва ви несилрихъ галаз Зи 
икьрар жеда  – эбеди тир икьрар, 
несилдилай несилдалди: Зун ви ва 
ви несилрин Аллагь жеда. 8 За ваз
ни ви несилриз вун масанай атана 
ацукьнавайди тир вири и Къенан
дин* чил гуда. За ам ви несилриз 
эбеди сагьибвал авун патал гуда ва 
абурун Аллагь жеда».

Суьннет
9  Аллагьди Ибрагьимаз мадни 

лагьана: «Амма вунани Захъ га
лаз авай икьрар тамамарун лазим 
я, валай гуьгъуьнай ви несилрини, 
несилдилай несилдалди. 10 За квехъ 
галаз икьрар кутІуннава ва ви не
силри ам кьилиз акъудрай: куь ви
ри итимар суьннет авунвайбур хьун 
лазим я. 11 Захъ галаз авай икьрар
дин лишан яз куь эркеквилин ли
шандин кІвенкІв атІутІ.

12-13 Куь цІийиз хайи гьар са гада 
муьжуьд лагьай юкъуз суьннет аву
на кІанда – несилдилай несилдалди 
гьа икІ хьурай.

Ви кІвале хайидини, куь арада 
тахана маса тайифайривай маса 
къачунвайдини, са рахунни алачиз 
суьннет авун лазим я. ИкІ хьайи
ла, Захъ галаз авай икьрар, эбе
ди икьрар, куь бедендин лишан яз 
жеда.

14  Суьннет тавунвайди  – вичин 
эркеквилин лишандикай атІун та
вунвайди,  – Захъ галаз авай икь
рар чІур авун себеб яз вичин 
халкьдикай акъудна гадарнавай
ди жеда».

15  Аллагьди Ибрагьимаз мадни 
лагьана:

«Гила ви папан тІварни  
Сарай ваъ, Сарра жеда.

16	 За адаз хийир-дуьа* ийида ва 
ваз ада хайи хва гуда.

За адаз хийир-дуьа ийида ва 
адалай бегьем халкьар 
арадал къведа,

Ва адан несилрикай  
пачагьар жеда».

17 Ибрагьим метІерал аватна, ам
ма вич-вичик хъуьрена хьиз фикир 
авуна: «Виш йис хьанвай кьуьзеказ 
аялар жезмайди яни? Кьудкъанни 
цІуд йис хьанвай Саррадивай аял 
хаз жедани?»

18 Гьавиляй ада Аллагьдиз лагьа
на: «Исмаилан уьмуьрни Ваз кІа
ниди хьурай!»

19  Аллагьди лагьана: «Ваъ, Сар
ради, ви папа, ваз хва хада, вунани 
адал Исакь тІвар эцигда. За гьадахъ 
ва адан несилрихъ галаз икьрар ку
тІунда – эбеди тир икьрар.

20  Исмаилан патахъай ви тІала
бунни За фикирдиз къачуна: За 
адазни хийир-дуьа ийида, адан ту
хумни бегьер гудайди ийида ва адаз 
гзаф несилар гуда.

Исмаилалай цІикьвед регьбер 
аладда, адакай чІехи халкьдин бан-
буба жеда.

21 Амма Зи икьрар Сарради ваз са 
йисалай, гьа и вахтунда хадай, Иса
кьахъ галаз жеда».

22  Ибрагьимаз гьа икІ лагьана, 
Аллагь хъфена.

23  Лап гьа и юкъуз Ибрагьима 
Аллагьди вичиз эмир авурвал ви
чин хва Исмаилан, вичин кІвале 
ханвай вири итимрин, гьакІни пу
лунихъ маса къачунвай вири лу
кІарин эркеквилин лишан суьннет 
авуна – кІвале авай вири итимрин. 
Ада вичиз эмир авурвал вири кьи
лиз акъудна. 24  Ибрагьим суьннет 
авур чІавуз адан кьудкъанни цІе
кІуьд йис тир, 25  Исмаилан, адан 
хцин, цІипуд йис. 26  Гьа са юкъуз 
гьам Ибрагьим, гьам адан хва Ис
маил, 27 гьамни Ибрагьиман кІвале 
авай кьван вири итимар – гьам ха

йи йикъалай адан кІвалинбур тир, 
гьамни маса тайифайривай маса 
къачунвай лукІар,  – вири суьннет 
авунай.

Ибрагьиман пуд мугьман

18 1  Нисинин зегьемдин вах
тунда Мамре тІвар алай ме

гъуьн тамун патав Ибрагьим вичин 
алачухдин вилик ацукьнавай вах
тунда, Реббиди адаз вич къалурна. 
2 Ибрагьима кьил хкажайтІа – адан 
вилик пуд итим акъвазнавайди аку
на. Ам тадиз гадар хьана, абурун 
патав фена, пел чилив агакьдайвал 
икрам авуна 3  ва лагьана: «Агъа, 
ви вилерай заз майил аватІа, зи, 
ви лукІран, патавай элячІна фи
мир. 4  Квез кІвачер чуьхуьн патал 
яд гъида. Куьне тарцин кІаник ял 
яда, 5 за лагьайтІа рехъ давамарун 
патал, тІуьна-хъвана, чандик къу
ват кутадайвал, куь вилик фу эциг
да – куьн зи, куь лукІран, патавай 
яна физватІа». «Хъсан я ман, – жа
ваб гана абуру, – гьа лагьайвал ая».

6 Ибрагьима алачухдик зверна ва 
Саррадиз лагьана: «Тадиз пуд сегьа 
гъуьр къачуна, виридалайни хъсан
дакай тини ишинна фу чуруж».

7 Ахпа ада нехир галайвал зверна, 
хъсан, таза дана хкяна ва ам гьазу
рун патал лукІрав вугана. 8  Ибра
гьима вичи мугьманрин вилик 
тугъ, нек ва данадин як гъана – ва 
абуру недалди, ам тарцин кІаник 
акъвазна, гуьзетиз хьана.

9  «Ви паб Сарра гьина ава?»  – 
жузуна абуру. «Гьа ина ава, алачух
дик ква», – жаваб гана ада. 10 «Зун 
ви патав са йисалай хкведа,  – ла
гьана мугьманди. – А чІавуз ви паб 
Саррадиз хва жеда».

Сарради и вахтунда яб гузвай  – 
ам адан кьулухъ, алачухдиз гьахь
дай чкадал алай. 11  Абур кьведни, 
Ибрагьимни Сарра кьуьзуь хьан
вай, ва Саррадиз вацран кьилер 
хъжезмачир. 12  Ада, вичи-вичикди 
хъуьрена хьиз, фикирна: «Зи вах
тар алатнава. Зи иесини кьуьзуь я. 
Гила гьахьтин экв акьвада жал?»

13  И чІавуз Реббиди Ибрагьимаз 
лагьана: «„Завай, къаридивай, аял 
хаз жедани?“ лугьуз Сарра хъуьрез
ва хьи? 14 Реббидивай кьилиз акъу
диз тежедай кІвалах авани кьван? 
Зун ви патав тайинарнавай вахтунда 
хкведа ва Саррадиз хва жеда». 15 «За 
хъуьруьнар авурди туш», – таб аву
на кичІе хьайи Сарради. «Ваъ, – ла
гьана Ада, – вун хъуьренай».

Садумдин гьакъиндай 
Ибрагьиман тІалабун

16 Мугьманар чпин рехъ давама
рун патал къарагъна ва Ибрагьим 
абур рекье тваз экъечІна. Агъадихъ, 
дередиз, Садум галай патахъ ки
лигна. 17  Реббидини вичи-вичихъ
ди лагьана: «Ибрагьимакай За Жу
ван ниятар чуьнуьх ийидани кьван? 
18  Ибрагьималай чІехи ва къудрат 
авай халкь арадал къведа эхир, ва 
Ибрагьим чилел алай кьван ви
ри халкьар патал хийир-дуьа* же
да. 19 За Ибрагьим вичин аялриз ва 
вири вичин несилриз Реббиди къа
лурнавай рекье аваз фин патал, ви
ри кІвалахар гьахъвал ва дуьзвал 
хвена авун патал, хкяни авуна. И 
чІавуз Зани адаз хиве кьунвай вири 
кІвалахар кьилиз акъудда».

20  Реббиди лагьана: «Садумдин
ни Гамурадин пис крар эхиз теже

дай дережадив агакьнава, абурун 
гунагь заланди я. 21  ЭвичІна хьиз 
ана авайбур вири батІул яни-туш
ни килигда. Белки вири туш жеди? 
Кьил акъудна чирда».

22  Рекьин мугьманар Садум га
лайвал элкъвена фена, амма 
Ребби Ибрагьиман вилик акъваз
на. 23  Адаз мукьва хьана, Ибра
гьима лагьана: «Яраб Вуна зулум
каррихъ галаз гьахъ-михьибурни 
тергда жал? 24  Белки и шегьерда 
гьахъ-михьибур тир са яхцІурни 
цІуд кас жагъида, – бес Вуна гьа и 
яхцІурни цІудан хатурдай кьванни 
инсаф тавуна ам тергда жал? 25 Же
дай кар туш! Вуна ахьтин кІвалах 
ийич! Гьахъ-михьибур Вуна зулум
каррихъ галаз санал тергдач, гу
нагькарринни гьахъ-михьибурун 
кьисмет гьа сад хьтинди жедач! Им 
жедай кІвалах туш! Вири чилин Ду
ванбег  – гьахъ чІурна дуван атІуз 
жедани кьван?»

26  Реббидини жаваб гана: «Заз 
Садумдай яхцІурни цІуд гьахъ-ми
хьиди жагъайтІа, абурун хатурдай 
За и шегьердиз инсаф ийида».

27 И чІавуз Ибрагьима давамар
на: «Зун ругни накьв я, амма гьикІ 
ятІани за Агъадиз лугьун патал 
жуьрэт ийида:

28  ЯхцІурни цІудав агакьдалди 
вад гьахъ-михьиди бес тахьайтІа – 
яраб Вуна и бес тахьай вадан па
тахъай бегьем са шегьер тергда 
жал?»

Реббидини жаваб гана: «Ваъ, 
анай заз яхцІурни вад гьахъ-ми
хьиди жагъайтІа, За ам тергдач».

29  Ибрагьима адахъ галаз раху
нар давамарна: «Нагагь анай анжах 
яхцІур жагъайтІа гьикІ хьуй?»

Реббидини жаваб гана: «Гьатта 
яхцІур хьайитІани, за ихьтин кІва
лах ийидач».

30 Ибрагьима лагьана: «За лугьу
дай гафарикай Агъадиз хъел тату
рай. Нагагь ана къанни цІуд гьахъ-
михьиди аваз хьайитІа вучин?»

Реббидини жаваб гана: «Ана 
къанни цІуд кас гьахъ-михьиди 
аваз хьайитІани, шегьердиз инсаф 
ийида».

31 Ибрагьима лагьана: «За Агъа
дивай жузун патал жуьрэт ийида; 
ана анжах къад аваз хьайитІа гьикІ 
хьурай?»

Реббиди жаваб гана: «Къадан ха
турдайни инсаф ийида».

32  Ибрагьима лагьана: «Агъадиз 
хъел татурай  – им эхиримжи суал 
я: нагагь ана абур цІуд аваз хьайи
тІа?»

Реббидини жаваб гана: «ЦІудан 
хатурдайни За ам терг ийидач».

33  ИкІ лагьана, Ребби хъфена, 
Ибрагьимни кІвализ хтана.

Лут хиласун ва Садумни Гамура 
шегьерар терг авун

19 1  Кьве малаик* Садумдиз 
атана. Няни жезвай. Лут ше

гьердин варарив* ацукьнавай. Ре
кьин мугьманар акурла, ам абурун 
къаншардиз къарагъна ва, чин чи
лив агакьдайвал икрамна, 2  лагьа
на: «Буюр, ша, зи сагьибар, зи, куь 
лукІран, кІвализ. КІвачер чуьхвена, 
зи кІвале йиф авуна, пакамахъ рехъ 
давамара». «Ваъ, – лагьана абуру. – 
Чна йиф майдандал акъудайтІа, 
хъсан жеда». 3 Амма Лут вичин га
фунал акьван кІевиз акъвазна хьи, 
абур рази хьана, адан кІвализ ата
на. Ада нянин тІуьн гьазурна, тІили 

фар чрана, абуруни фу-яд тІуьна. 
4  Абур гьич къаткизни агакьнава
чир, акуна хьи, шегьердин агьалий
ри, Садумдин вири итимри, гъве
чІидалай чІехидалди, Лутан кІвал 
элкъуьрна кьуна.

5 «А ви патав йиф акъудиз атан
вайбур гьина ава?  – гьарайралди 
хабар кьазвай абуру.  – Абур инал 
акъуд, чна гьабурухъ галаз чун 
машгъулардайвал!»

6  Лут гуьрцелдал экъечІна, рак 
агална 7 ва лагьана: «Стхаяр, герек 
туш, ихьтин чІуру кІвалахар ийи
мир! 8  Килиг, заз чпив рушвал гу
май кьве велед ава  – за абур куь
чедиз акъудна куь ихтиярда твада, 
гьабурухъ галаз квез вуч кІандатІа
ни ая, тек зи кІвализ атанвайбурук 
хкуьрмир». 9 «Квахь кван инлай, – 
лагьанай адаз. – Вуна, ина авай са 
чара касди, эмир гудайвал хьанва
ни? Чна исятда ваз гьабурулайни 
еке кар кьада!»

Абуру Лут хура туна, рак эця
на хкудиз гатІунна. 10 Амма Лутан 
мугьманри ам ялна къенез чІугун 
хъувуна, рак агална. 11  Гуьрцел
дал кІватІ хьанвайбур вири, гъве
чІидалай чІехидалди, абуру буьр
кьуь жедайвал авуна  – гьавиляй 
абур гьикьван алахънатІани, кІва
лиз гьахьдай рак жагъин тийиз 
амукьна. 12  Мугьманри Лутаз ла
гьана: «Вахъ и шегьерда мад вуж 
ава? Езне, рухваяр, рушар, мадни са 
вуж ятІани? Абур вири инай акъуд: 
13 чна и шегьер тергда! Адан агьа
лийрин зулумар Реббидив агакьза
ва, Реббидини чун ам терг авун па
тал ракъурнава!»

14 Лута фена вичин рушарик ли
шан кутунвай жегьилриз лагьана: 

«Тадиз и шегьердай экъечІ! Ам 
Реббиди исятда терг ийида!» Ам
ма абуруз Лута зарафатар ийизвай 
хьиз хьана. 15 Экв жез гатІунна. Ма
лаикри Лутак тади кутуна: «Тади 
къачу, инай жуван пабни кьве руш 
хутах! ТахьайтІа вунни гунагькар 
шегьердихъ галаз терг жеда!»

16 Лута кьулухъ язавай. И чІавуз 
Лутан, адан папан ва кьве рушанни 
гъилер кьуна, малаикри чпи абур и 
шегьердай акъудна, вучиз лагьай
тІа Реббидиз Лутан язух къвезвай.

17  «Хилас хьухь!  – лагьана Лу
таз малаикди.  – Кьулухъ элкъве
на килигмир! Дередани геждалди 
акъвазмир  – дагълариз ката, та
хьайтІа рекьида!» 18  «Ваъ ман, зи 
Агъа! – жаваб гана Лута. 19 – Заз, Ви 
лукІраз, Ви вилерай майил жагъа
на! Ви патай заз авай регьим чІехи
ди я: вуна зи уьмуьр хиласна! Амма 
дагъларив кьван завай чукуриз же
дач эхир – зав бала агакьда ва зун 
телеф жеда. 20 Ингъе атІа шегьердал 
кьван мукьва я, адав кьван чукуриз 
хьун мумкин я, ам гъвечІиди я. Гьа
низ зун катни ийида, ам гъвечІиди 
я, ана зун сагъ-саламат яз амукьда!» 
21 «Хъсан я, – лагьана малаикди, – 
за вун патал гьа кІвалахни ийида: за 
а вуна лугьузвай шегьер кя тавуна 
тада. 22 Амма тадиз аниз звера: вун 
анив агакь тавунмаз, завай гатІуниз 
жедач». Гьавиляй и шегьердиз Са
гарни лугьузва.

23 Рагъ цавал хкаж хьана. Лут Са
гардиз атана.

24  Реббиди Садумдинни Гамура
дин винел, марф хьиз, кузвай гугурт 
къурна – цаварай, Реббидин патай – 
25 ва и шегьерарни, вири дерени, ви
ри агьалиярни ва чиляй экъечІна

вай гьар са затІ тергна. 26 Лутан паб 
кьулухъ элкъвена килигна – ва кье
лен дестекдиз элкъена.

27  Ибрагьим пакамахъ фад вич 
вилик квай къуз Реббидин вилик 
акъвазай чкадал атана, 28 Садум ва 
Гамура, Дере галайвал килигна – ва 
адаз акуна: чиляй хъенчІин къапар 
кудай куьмдай хьиз гум акъатзава.

29  Дередин шегьерар терг ийи
дайла, Аллагьдин рикІел Ибрагьим 
хтана.

Лута уьмуьр тухузвай шегьерар 
терг ийидайла, Аллагьди ам кьи
никьикай хкудна.

Лут ва адан рушар
30  Сагарда акъвазиз кичІе тир

виляй, Лут анай кьве рушни галаз 
дагълариз хкаж хьана.

Абуру са кьветІе уьмуьр тухуз 
хьана.

31 ЧІехи руша гъвечІидаз лагьана: 
«Буба кьуьзуь жезва. Адет тирвал 
чахъ галаз жедай итимар чилел мад 
аламач. 32  Бубадиз чехир гана сар
хушрин ва адахъ галаз жен. Чи ту
хум бубадилай кьванни давамарин!»

33 Йиф алукьайла, абуру бубадиз 
чехир гана. ЧІехи руш адан патав 
атана, адахъ галаз къаткана, амма 
буба ана вуч хьанатІа – я ам вичихъ 
галаз къаткай тегьер, я ам гьикІ 
хъфенатІа,  – гъавурда гьатнач. 
34 Пакадин юкъуз чІехи руша вахаз 
лагьана: «Сенфиз зун бубадихъ га
лаз къаткана. Къенин йифизни, ша, 
адаз чехир гун, вунни атана адахъ 
галаз къаткидайвал. Чи тухум бу
бадилай кьванни давамарин!»

35  И йифизни абуру мад буба
диз чехир гана. ГъвечІи руш ата
на адахъ галаз къаткана, амма буба 

ана вуч хьанатІа,  – я ам вичихъ 
галаз къаткай тегьер, я ам гьикІ 
хъфенатІа, – гъавурда гьатнач.

36 Гьа икІ Лутан кьве рушни чпин 
бубадилай руфунал залан хьана. 
37 ЧІехи руша хва хана ва адал Ма
гьаб тІвар эцигна. Ам гилан ма
гьабвийрин бан-буба я. 38  Гъве
чІидани хва хана ва адал Бен-Амиi 
тІвар эцигна. Ам гилан аманийрин 
бан-буба я.

Ибрагьимни Сарра Абумелекан 
патав

20 1 И чкаяр туна, кьибледихъ 
хъфена, Ибрагьим Къадеш

динни Шурдин арада уьмуьр тухуз 
хьана, ахпани Герарда бине кутуна. 
2  Ада вичин паб Саррадиз вичин 
вах лугьузвай, гьавиляй Абумелека, 
Герардин пачагьди, Саррадин гуь
гъуьниз итимар ракъурна ам вичиз 
къачуна. 3 Амма йифиз Абумелеказ 
ахварай Аллагь акуна ва Ада лагьа
на: «И паб жуваз къачунай вун ре
кьида. Ам гъуьлуьк квайди я».

4 Абумелека лагьайтІа, адал гье
ле тІубни эцигнавачир. «Зи Агъа! – 
ялварна ада.  – Яраб Вуна гьахъ-
михьи халкь терг ийида жал? 5 Бес 
а касди вичи заз ам вичин вах я ла
гьанай эхир! Папани ам вичин стха 
я лагьанай! За и кар намус михьи 
яз, гъилерикни тахсир квачиз авур
ди я».

6  «Эхь,  – жаваб гана Аллагьди 
ахварай, – Заз чизва хьи, вуна и кар 
ягь михьи яз авуна. Гьавиляй За ваз 
а паб жуванди ийидай мумкинвал 
ганач – вун Зи вилик гунагькар хьу
никай хвена. 7 Амма гила ам гъуь

i	 19:38 Бен-Ами – чувуд чІалалди «зи халкьдин хва».

луьв вахце. Ам пайгъамбар* я, ва 
ада вун текьена амукьун патал дуьа 
ийида. Чир хьухь: вуна ам гъуьлуьв 
вахкун тавуртІа, вунни рекьида, ви 
патарив гвайбурни!»

8  Пакамахъ Абумелека вичин 
мукьувар кІватІна, абурув и га
фар агакьарна – абурузни гзаф ки
чІе хьана. 9 Абумелека Ибрагьимаз 
эверна ва адаз ахмур авуна: «Ву
на чаз вуч ийизва? За ваз вуч пис
вал авуна хьи, вуна зунни, вири зи 
пачагьлугъни ихьтин чІехи гунагь
дик кутадайвал? Ихьтин кІвалахар 
авуна жедач! 10 Вуна икІ вучиз аву
на?» 11 «И патара Аллагьдихъай ки
чІезвайди туш, ва паб себеб яз зун 
яна рекьида лагьана фикир авун
вай за, – жаваб гана Ибрагьима. – 
12 Идалайни гъейри, ам рикІивайни 
зи вах я  – зи бубадин руш я, ан
жах маса папаз хьанвай. Адакай заз 
паб хьана. 13 Аллагьди заз бубадин 
кІвал туна экъечІун эмир гайила, 
зани адаз лагьана: „Мергьемет ая, 
чун гьиниз фейитІани, закай лагь 
хьи, зун ви стха я“».

14  Абумелека Ибрагьимаз ла
пагар, малар, лукІар, къаравушар 
пишкешна, адав Сарра вахкана 15 ва 
лагьана: «Вири зи чилер ви ви
лик ква: ваз гьина кІандатІа, гьана 
уьмуьр твах».

16  Саррадиз ада лагьана: «За ви 
стхадиз гимишдин агъзур шекъел 
гузва. Идани мукьвабурун вилера 
ви бейкефвал кІевда, ва ви намус 
вичин чкадал хкида».

17  Ибрагьима Аллагьдиз дуьа 
авуна, Аллагьдини Абумелек, адан 
паб ва къаравушар сагъар хъувуна 

ва абуруз мад аялар жез хьана. 
18  Идалай вилик лагьайтІа, Ибра
гьиман паб Сарра себеб яз Ребби
ди Абумелекан кІвалин вири папар 
аялар тежедайбур авунвай.

Исакь дидедиз хьун

21 1  Аллагьди, хиве кьурвал, 
Сарра рикІел хкана: Ребби

ди вичин гаф кьилиз акъудна.
2 Сарра кІвачел залан хьана ва Ал

лагьди тайинарай ва абуруз лагьай 
вахтунда лап кьуьзуь хьанвай Ибра
гьимаз хва хана. 3  Ибрагьима цІи
йиз ханвайдаз, Саррадиз хьанвай 
вичин хциз, Исакь лагьана тІвар га
на, 4 муьжуьд лагьай юкъузни, Ал
лагьди эмир гайивал, адаз суьннет 
авуна. 5 Исакь хьайила, Ибрагьиман 
виш йис тир. 6 Сарради лагьана:

«Хъуьруьн къведай кар кьуна заз 
Аллагьди:

закай низ ван хьайитІани –
захъ галаз санал хъуьруьнар 

ийида».

7  Ва алава хъувуна: «Сарради 
аялдиз хур гудайди Ибрагьимаз 
нивай лугьуз жедай? Амма ингье, 
кьуьзуь кьилихъ, за адаз хва хана!»

8 Аял чІехи хьана, ам хурудикай 
галуднавай юкъуз Ибрагьима еке 
мярекат кутуна.

Гьагарни Исмаил чукурун ва 
хилас хьун

9  Мисриви паб Гьагара хайи 
Ибрагьиман хци кстахвилер ийиз 
акурла, 10 Сарради Ибрагьимаз ла
гьана: «А къаравуш адан хвани га
лаз чукура! Адан хцикай, зи хва 
Исакьакай хьиз, ви варис жедач!»

11 Ибрагьимаз вичин хцикай ихь
тин гафар ван хьун гзаф залан тир, 
12 амма Аллагьди адаз лагьана: «Я 
гададин, а ви къаравушдин пата
хъай хажалатар ийимир. Ваз Сар
ради лагьайвал ая, вучиз лагьайтІа 
ви тухум Исакьа давамарда, 13 амма 
къаравушдин хцикайни За сагъ са 
халкь арадал гъида. Гьамни ви ба
ла я эхир».

14  Пакадин йикъан экуьнахъ 
Ибрагьима Гьагарав фуни яд авай 
цел вугана, абур адан къуьнерал 
эцигна  – ва аялни галаз экъечІ
на хъфин эмир гана. Гьагар рекье 
гьатна ва Беэр-Шебадин кьурум
да къекъвез ийир-тийир хьана. 
15 Целце авай яд куьтягь хьана. Ада 
аял са валан кІаник туна, 16 вични, 
ам гьикІ рекьидатІа вилериз та
кун патал, яргъал хьиз, чІемерук
дай ягъай хьел агакьдай мензилда, 
ацукьна ва рикІ хъуткьуниз кІевиз 
шехьиз гатІунна. 17  Аллагьдиз га
дадин ван хьана ва Аллагьдин ма
лаикди* цаварай Гьагаравай жузу
на: «Вахъ вуч хьанва, Гьагар? КичІе 
жемир! Вуна тунвай гададин ван 
Аллагьдиз хьана. 18  Къарагъ, алад 
гададин патав, ам кІеме яхъ! За ада
лай са чІехи халкь арадал гъида».

19  Аллагьди адан вилер ахъай
на  – Гьагараз къуй* акуна. Адани 
патав фена, цел ацІурна ва аялдиз 
яд гана.

20  Идалай кьулухъни Аллагь
ди гада вичин къайгъударвили
кай хкуднач. Ам чІехи хьана, кьу
румда уьмуьр тухуз акъвазна ва 
хъсандиз чІемерукдай ядайди хьа
на. 21 Ада Паран кьурумда уьмуьр 
тухвана, пабни дидеди адаз Мис
ридай гъана.

Ибрагьиманни  
Абумелекан икьрар

22  А чІавуз вичин аскеррин чІе
хиди тир Пихални галаз Абумелек 
атана акъатна ва Ибрагьимаз ла
гьана: «Вуна гьихьтин кІвалах гъи
ле кьуртІани, Аллагьди ваз куьмек
зава. 23 Гила Аллагьдин тІварцІелди 
вуна я зун, я зи аялар, я зи хту
лар маса гудач лагьана кьин яхъ: 
зун вахъ галаз гьикІ регьим аваз 
тиртІа, гьакІ вунни захъ галаз ва 
ваз уьмуьр тухудай чка гайи уьл
кведихъ галаз регьим гваз жеда!»

24 Ибрагьима кьин кьуна, 25 амма 
Абумелекан итимри вичивай къуй* 
къакъуднава лагьана шикаят авуна. 
26  «Заз ам ни авунвай кІвалах ятІа 
чидач,  – жаваб гана Абумелека.  – 
Вуна заз куьтІни авурди туш. Заз и 
кардикай сифте сефер яз ван жезва».

27  Ибрагьима Абумелеказ ла
пагарни къарамалар багъишна 
ва адахъ галаз икьрар кутІунна. 
28 Ирид кІел ада чара авуна.

29  «Бес и ирид кІел  – вуна абур 
вучиз чара авунва?» – жузуна Абу
мелека. 30 «Ибур зи патай, – лагьа
на Ибрагьима, – и къуй за эгъуьнин 
лишан яз кьабула». 31 Гьавиляй абу
ру инал кьинер кьурдалай кьулухъ а 
чкадиз Беэр-Шеба лугьузва.

32 Беэр-Шебада Ибрагьимахъ га
лаз икьрар кутІунайдалай кьулухъ 
Абумелекни адан аскеррин чІехиди 
тир Пихал элкъвена филиштийрин 
чилел хъфена. 33 Ибрагьима Беэр-
Шебада тамариск тар акІурна ва 
Реббидин, Даим Аллагьдин, тІвар
цІихъ ялвар авуна.

34  Идалай кьулухъ хейлин йиса
ра Ибрагьима филиштийрин чилел 
уьмуьр тухванай.

Аллагьди Ибрагьиман  
иман синагъ авун

22 1  И вакъиаяр кьиле фейи 
са кьадар вахтундилай Ал

лагьди Ибрагьим синагъ авуна.
«Ибрагьим!» – эверна Аллагьди. 

«Гьай!» – жаваб гана Ибрагьима.
2 Аллагьди лагьана: «Жуван хва, 

авай сад тир, рикІ алай хва, Исакь
ни къачуна Мурия чилел алад. Ана, 
За ваз къалурай дагъдал, вуна ада
кай кунуг* ая».

3  Пакамахъ Ибрагьима ламраз 
къалтахар яна, вичихъ галаз кьве 
лукІни къачуна, Исакьни къачуна, 
кунуг патал кІарасарни кукІварна 
рекье гьатна – вичиз Аллагьди ла
гьай чкадиз. 4 Рекье авай пуд лагьай 
юкъуз адаз яргъай хьиз и чка аку
на. 5  «Ламни галаз инал акъваз,  – 
лагьана ада лукІариз. – Зунни гада 
фена, Аллагьдиз икрам авуна куь 
кьилив хкведа».

6  Ада кунуг авун патал гьазур
навай кІарасар Исакьан къуьнел 
эцигна. Ахпа чахмахни чукІул къа
чуна рехъ давамарна  – Исакьахъ 
галаз санал.

7  Исакьа эверна: «Буба!» «Гьай, 
бала?» – жаваб гана Ибрагьима.

«Чав чахмахни гва, кІарасар
ни гва, амма кунугдин лапаг гьина 
ава?» – жузуна хци.

8  «Хва чан,  – лагьана Ибрагьи
ма, – кунугдин лапаг гьина аватІа, 
Аллагьдиз аквазва». Абуру кьведа
ни мад чпин рехъ давамарна.

9 Вичиз Аллагьди лагьай чкадив 
агакьайла, Ибрагьима къурбанган* 
туькІуьрна ва адан винел кІара
сар эцигна. Ада Исакь кутІунна, ам 
кзурбангандал кІарасрин винел йи
къалдар авуна, 10 чукІул акъудна ва 

хва тукІун патал хкажна. 11 И ара
да цаварай Реббидин Малаикди* 
эверна: «Ибрагьим, Ибрагьим!» 
«Гьай!» – жаваб гана ада. 12 «Адал 
гъил хкажмир, – лагьана Малаик
ди,  – адаз са затІни ийимир! Гила 
Заз ваз Аллагьдихъай кичІе тирди 
чизва – ваз Зун патал жувахъ авай 
са хвани вахкун гьайиф атанач!»

13 Ибрагьимаз, килигайла, крчар 
къалин кул-кусда аруш хьанвай 
гьер акуна. Ада патав фена а гьер 

кьуна ва ам хцин чкадал кунуг аву
на.

14  Вири и вакъиаяр кьиле фейи 
чкадиз Ибрагьима Ягьве-Ире, яни 
«Реббидиз аквазва» лагьана тІвар 
гана.

«ГьикІ жедатІа, Реббидин дагъ
дал чир жеда» мисални гьа идахъ 
галаз алакъада ава.

15 Реббидин Малаикди цаварилай 
Ибрагьимаз мад эверна:

16	«Жувалди кьин хьуй, – гаф я им лугьузвай Реббиди, –
вуна и кІвалах авунай –

авай са хва бахш авун гьайиф атанач –
17	За ваз хийир-дуьа* ийида!

За ви несилар гзаф ийида,
кьадардал атайла – цава авай гъетер кьван,

гьуьлуьн къерехда авай къумадин тварар кьван.
Ви несилрин виликни ярх жеда

Душмандин варар*!
18	Ви несилар чилел алай вири халкьар патал хийир-дуьа жеда –

вун зи чІалаз килигунай».

19  Ибрагьим вичин лукІар алай 
чкадал хтана, абурухъ галаз санал 
Беэр-Шебадиз хтана – ва Беэр-Ше
бада уьмуьр тухуз хьана.

Нахаран – Ибрагьиман стхадин 
несилар

20-22  И вакъиаяр кьиле фейи са 
кьадар вахтарилай Ибрагьимав 
адан стха Нахаран паб Милкади 
рухваяр: Ус (им сифте хва я), Буз, 
Къемуил (им Араман буба я), Ке
сед, Гьазу, Пилдаш, Йидлаф ва Бе
туэл,  – ханва лагьай хабар агакь
най. 23 Ибур Милкади Ибрагьиман 
стха Нахараз хайи муьжуьд хва я.

Бетуэлаз Рефикъа тІвар алай руш 
хьана.

24 Идалай гъейри Нахаран кьвед 
лагьай паб Реумади адаз Тебах, Га
гьам, Тахаш ва Магьах хана.

Саррадин кьиникь

23 1  Саррадин вишни къанни 
ирид йис хьана. 2 Ам вичиз 

гила Хевран лугьузвай Къирйат-
Арбада Къенандин* чилел кьена. 
Ибрагьима атана Саррадин гьа
йиф чІугваз адан кьилихъ ацукьна 
шелар авуна, 3 ахпа кьейидан пата
вай къекъечІна, хетийрихъ элкъве
на лагьана:

4  «Зун ина хайиди туш, зун ма
санай атана ина ацукьайди ва чара 
чилин кас я. Заз жуван кьенвай паб 
кучукун патал сур эгъуьндай са чка 

чара ая». 5-6 «Заз килиг, чи агъа! – 
жаваб гана хетийри.  – Вун гьуьр
мет авай, Аллагьдиз кІандай кас 
я. Чи виридалайни хъсан сур гьим 
ятІа, гьана жуван паб кучука: чакай 
ни хьайитІани вав вичин тухумдин 
гуьмбет* и кар патал вугуда».

7  Ибрагьима хетийриз, и чилин 
иесийриз, икрам авуна 8 ва лагьа
на: «Куьне заз кьенвайди кучук
дай ихтияр гузватІа, са мергьемет 
ая: Эфранавай, Цагьаран хци
вай, 9 адан чуьлдин къерехда авай 
Махпелан кьветІ заз маса це ла
гьана тІалаба. Заз ам куьнни алаз 
гимишдин атІай къиметдай, ам 
мейит кучукнавай чка хьун па
тал, маса гурай». 10-11 «Ваъ гьа, зи 
агъа!» – жаваб гана хетийрин ара
да авай Эфрана ва адан шегьердин 
варарив* ацукьнавай вири хетий
риз адан ван хьана. – «Заз килиг: а 
чуьл, кьветІни галаз санал, зи па
тай савкьват яз кьабула. Зи халкь 
шагьид я: за ваз и чуьл, вуна анал 
ви кьенвайди кучукун патал, пиш
кешзава!»

12 И чилин агьалийриз икрамна, 
13  Ибрагьима Эфраназ икІ лагьа
на – кІватІ хьанвай вирибуруз адан 
ван атана: «Заз килиг, ваз тавакъу 
я: за кьейиди кучукдай чуьлдай за
вай гимиш кьабула!» 14-15 «Хъсан я, 
зи агъа!»  – жаваб гана Эфрана.  – 
«Гила вуна заз яб це. И чуьлдин 
къимет гимишдин кьуд виш ше
къел я  – ана ви кьейиди кучукун 
патал им зазни ваз гзаф яни?»

16  Ибрагьим Эфранан къимет
дихъ галаз рази хьана ва адаз ахь
тин кьадар гимиш атІана алцумна 
хьи, гьикьван ада шагьидар тир хе
тарни алай чкадал тайинарнайтІа: 

тажиррин арада икьрар хьанвай за
ланвилел асас яз кьуд виш шекъел.

17-18  Гьа икІ Мамредин патарив 
гвай Махпелада экІя хьанвай чуьл 
кьветІни, анай экъечІнавай вири 
тарарни галаз Ибрагьиман хсуси
ятдиз элкъвена. Идан шагьидарни 
шегьердин варарив кІватІ хьанвай 
вири хетар тир.

19  Ахпа Ибрагьима вичин паб 
Сарра Къенанда авай вичиз гила 
Хевран лугьузвай Мамредин пата
рив гвай Махпеладин чуьлда авай 
кьветІе кучукна. 20  Чуьлни кьветІ 
хетийрин ихтиярдай Ибрагьиман 
ихтиярдиз атана, кьейибур кучук
дай чкадиз элкъвена.

Исакьаз паб жагъурун

24 1 Ибрагьим лап агьил яшара 
авай кьуьзек тир, ва Ребби

ди вири кІвалахра адаз хийир-дуь
ани* ийизвай.

2-4 Ибрагьима вичин чІехи лукІ
раз – вичин кІвал ва майишат ида
ра ийизвайдаз – лагьана: «Зи хциз 
пабвиле чкадин руш, къенанви* 
къачудач, зи уьлкведиз, зи багъ
рийрин кьилив фена ва гьанай Иса
кьаз паб хкида лагьана, зи ятурдик 
гъил хкІурна, Реббидалди, цаварин 
Аллагьдалди ва чилерин Аллагь
далди, кьин яхъ». 5 «Бес рушаз захъ 
галаз иниз къвез кІан тахьайтІа 
гьикІ хьурай?  – хабар кьуна лукІ
ра. – За ви хва вун атай уьлкведиз 
рахкурун лазим жедани?» 6  «Гьич 
садрани!  – жаваб гана адаз Ибра
гьима.  – Зи хва аниз рахкурмир! 
7 Реббиди, цаварин Аллагьди вичи 
зун бубадин кІваляй ва зи ватандай 
акъудна, захъ галаз ихтилат авурда, 
и чилер зи несилриз гуда лагьана 

заз кьин кьурда, – Гьада вичи, вуна 
зи хциз паб хкун патал, Вичин ма
лаик* вилик кваз ракъурда. 8 Рушаз 
вахъ галаз къвез кІан тахьайтІа, 
вун кьунвай кьинекай азад я, амма 
зи хва аниз рахкурмир!»

9 ЛукІра вичин агъадин ятурдик 
гъил хкІурна ва кьин кьуна. 10 Ах
па вичин агъадин девейрикай цІуд 
деве, адан патай лап хъсан савкьва
тар къачуна ва Арам-Нагьарайим
диз – Нахара уьмуьр тухузвай ше
гьердиз, – рекье гьатна.

11  Ада вичин девеяр къуйдин* 
патав шегьердин вилик акъвазарай 
чІавуз, югъ няни хьанвай, – рушар 
яд тухуз шегьердай экъечІдай вахт 
тир. 12 Ибрагьиман лукІра лагьана: 
«Ребби, зи агъа Ибрагьиман Ал
лагь! Къе зи кар туькІуьрдайвал ая, 
зи агъадиз жуван регьим ая! 13 Ин
гье зун рушари шегьердай атана 
яд тухудай къуйдин патав акъваз
нава. 14 За абурукай садаз лугьуда: 
„Заз ви кварцяй яд хъвадай ихтияр 
це“. Ада: „Хъухъ, за гьакІ ви девей
ризни яд гуда“, – лагьайтІа, им ву
на ви лукІ тир Исакьаз ам пабви
ле хкянава лагьай чІал я. Им Вуна 
зи агъадиз регьим авунин лишан 
хьуй».

15  Ада и гафар лагьана куьтягь 
тахьанмаз, къуьнел кварни алаз 
Ибрагьиман стха Нахаранни Мил
кадин хва Бетуэлан руш Рефикъа 
атана акъатна. 16 Ам гзаф гуьрчегди 
тир, гьеле руш – итим вуч ятІа чин 
тийизвай. Ада, къуй галайвал агъуз 
эвичІна, вичин квар ацІурна. Ам 
элкъвена хъфидай чІавуз 17  Ибра
гьиман лукІра адан патав зверна ва 
тІалабна: «Заз ви кварцяй са тІи
мил яд це!»

18 «Хъухъ, зи агъа»,  – жаваб га
на ада, ва гьасятда квар къуьнуь
хъай галудна, Ибрагьиман лукІраз 
яд гана, 19 ахпани лагьана: «Исятда 
за девейризни яд гъида, тухдалди 
хъурай».

20 Ада малариз яд гудай латаз та
диз яд цана, мадни къуй галайнихъ 
зверна – ва икІ вири девейри хъва
далди яд гъиз хьана. 21 ЛукІра, кис
на, Реббиди вичин рекьиз хийир-
дуьа авунвайдахъ чІалахъ хьунин 
мураддалди, ам кьил акъудна чир
завай. 22  Девеяр цикай тух хьайи 
чІавуз ада рушаз нера твадай зур 
шекъелдин заланвал авай къизил
дин сиргъа, цІуд шекъелдин залан
вал авай къизилдин кьве цам гана 
ва жузуна: 23  «Лагь кван, вун нин 
руш я? Ва ви бубадин кІвале йиф 
акъуддай чка жагъидани?» 24  «Зун 
Милкадинни Нахаран хва Бетуэлан 
руш я», – жаваб гана ада. 25 Ва ала
ва хъувуна: «Самар ва гьайванриз 
гудай ем чаз гзаф ава. Йиф акъуд
дай чкани жагъида».

26  И чІавуз Ибрагьиман лукІра, 
метІерал аватна Реббидиз икрам 
авуна, 27  лагьана: «Шукур хьурай 
Реббидиз, зи агъа Ибрагьиман Ал
лагьдиз, зи агъадиз датІана регьим 
ва вафа ийизвай. Реббиди зун чІу
гуна зи агъадин стхадин кІвализ 
гъана!»

28  Рефикъади кІвализ, дидедин 
кьилив, чукурна, ва мугьман ату
никай хабар гана. 29-30  Рефикъа
дин стха Лабана, вахан сиргъа ва 
цамар акурла, ва рекьин мугьман 
адахъ галаз квекай раханатІа чир 
хьайила, къуй галайвал тади авуна, 
Ибрагьиман лукІран мукьув ата
на – ам вичин девеярни гваз гилани 

къуйдин патав акъвазнавай  – 31 ва 
лагьана: «Буюр, илиф, Реббидин 
хийир-дуьадик квайди! За кІвале 
гьазурвилерни акуна, девеяр патал 
чкани туькІуьрнавайла, вун инал 
акъвазун квез герек я?»

32  Ибрагьиман лукІ кІвалив 
агакьна. Девейрилай пар алуд
най, абур патал самарни ем гъа
най, мугьмандивни адахъ галайбу
рув кІвачер чуьхуьдай яд вуганай. 
33 Вилик тІуьнар гъана, амма Ибра
гьиман лукІра лагьана: «Зун иниз 
вуч мураддалди ракъурнавайди 
ятІа ихтилат тавунмаз, зун тІуьн
рив эгечІдач». «Ая жуван ихти
лат», – жаваб ганай адаз.

34 Адани вичин рахунар гатІунна: 
«Зун Ибрагьиман лукІ я. 35  Ребби
ди гъилин ачухвилелди зи агъадиз 
хийир-дуьа авунва ва адаз девлетар 
ганва: лапагар ва малар, гимиш ва 
къизил, лукІар ва къаравушар, деве
яр ва ламар. 36 Сарради, зи агъадин 
папа, лап кьуьзуь кьилихъ адаз хва 
хана, ва зи агъадихъ авай мал-девлет 
ада вичин хцив вахканва. 37-38 Агъа
ди зав, вичин хциз пабвиле чкадин 
руш, къенанви къачудач, адан багъ
рийрин патав фена ва гьанай адаз 
паб хкида лагьана, кьин кьаз тунва.

39 За иесидивай хабар кьуна: „Бес 
руш захъ галаз татун хьайитІа, вуч 
ийин?“ 40 Ада заз жаваб гана: „Реб
биди, зи вири уьмуьр Вичин вилик 
кваз фейида, – Ада Вичи вахъ галаз 
Вичин малаик ракъуруналди, вуна 
зи хциз паб зи тухумдай, зи хизан
дай гъун патал, ви рекьиз хийир-
дуьа ийида. 41  Амма вун зи багъ
рийрин патав агакьна, ва абуру ваз 
руш тагайтІа, вун кьунвай кьине
кай азад я“.

42 Къенин юкъузни къуйдив ага
кьайла, за лагьанай: „Я Ребби, зи 
агъа Ибрагьиман Аллагь, ваз зи 
рекьиз хийир-дуьа ийиз кІандатІа, 
43 ингье килиг, зун исятда къуйдин 
къвалав акъвазнава. Инал яд гъиз 
руш атайла, за адаз лугьуда: ‹Заз 
ви кварцяй са тІимил яд це›. 44 Ада 
жаваб гайитІа: ‹Хъухъ. За гьакІ ви 
девейризни яд гъида›, – им лагьай 
чІал я хьи, гьа ам Реббиди зи агъа
дин хциз свас яз хкянава“.

45 Зун гьич зи дуьа ийизни агакь
нач, акуна хьи, къуьнел квар
ни алаз Рефикъа яд гъиз къвезва, 
къуй галайвал эвичІзава ва квар
циз яд кьазва. За адавай яд тІалаб
на. 46  Ада гьасятда квар къуьнуь
хъай галудна ва лагьана: „Хъухъ. 
За гьакІ ви девейризни яд гуда“. За
ни хъвана, ахпа ада девейризни яд 
гъана. 47 За хабар кьуна: „Вун нин 
руш я?“ „Нахаранни Милкадин хва 
Бетуэлан руш“, – жаваб гана ада. И 
чІавуз за адаз нера твадай сиргъа ва 
цамар гана, 48 жув лагьайтІа, метІе
рал аватна Реббидиз икрам авуна. 
Ада зун жуван агъадин хциз пабви
ле зи агъадин тухумдай руш къачун 
патал чІугуна иниз гъунай за Реб
бидиз, зи агъа Ибрагьиман Аллагь
диз, шукур авуна. 49 Гьа икІ куьне 
регьим ва вафа авуна, зун зи агъа
див вахкудатІа, заз авайвал лагь. 
ИйидачтІани, заз лагь, заз за вуч 
авуна кІандатІа, чир жедайвал».

50 Лабанани Бетуэла жаваб гана: 
«Им Реббидилай аслу кІвалах я, 
чна инал „эхь“ я тушни „ваъ“ лугьун 
кутугнавач. 51 Ингье Рефикъа – ам 
жувахъ галаз твах. Реббидин къаст 
кьилиз акъатрай, ва ви агъадин хци 
ам пабвиле къачурай».

52 И гафарин ван хьайи Ибрагьи
ман лукІ пел чилив агакьдайвал 
Реббидиз икрам авуна. 53 Ахпа ада 
Рефикъадиз къизилдин ва гимиш
дин безекарни парталар ва гьакІ
ни адан стхадиз ва дидедиз багьа 
пишкешар акъудна гана. 54 Идалай 
кьулухъ амни адахъ галайбур фу-
затІ тІуьна ксана, пакамахъ къа
рагъна Ибрагьиман лукІра лагьа
на: «Гила заз жуван агъадин патав 
хъфидай ихтияр це». 55  Рефикъа
дин стхадини дидеди лагьана: «Ам 
са цІуд юкъуз кьванни чи кІва
ле амукьрай, ахпа фирай». 56 «Зун 
эглеш ийимир,  – лагьана Ибра
гьиман лукІра.  – Нагагь Реббиди 
зи рекьиз хийир-дуьа авунватІа, 
заз жуван агъадин кьилив хъфи
дай ихтияр це!» 57 «Чна рушаз эве
рин,  – теклифнай абуру,  – вичи 
гьялрай». 58  Абуру Рефикъадиз 
эверна ва хабар кьуна: «И кас
дихъ галаз фидани?» Ада лагьана: 
«Фида». 59 И чІавуз Рефикъадихъ, 
адаз нек гайи папахъ, Ибрагьиман 
лукІрахъ ва адан рекьин юлдаш
рихъ галаз чара жедайла, 60 абуру 
Рефикъадиз ихьтин гафаралди хи
йир-дуьа авуна:

«Ви несилрин кьадар, чан вах,
агъзурар хьурай,  

цІуд агъзурар!
Ви несилрин вилик ярх хьурай

душмандин варар*!»

61  Рефикъани адан къаравушар 
девейрал акьахна ва Ибрагьиман 
лукІран гуьгъуьна аваз рекье гьат
на. Ам кІвализ хъфизвай ва Рефи
къани вичихъ галаз хутахзавай. 
62 А чІавуз Негевда уьмуьр тухузвай 

Исакь Беэр-Лахай-Руидай анжах 
хтанвай. 63  Няниз дуьа авун патал 
ам чуьлдиз экъечІна, килигайтІа – 
къвез-къвез мукьвал жезвай де
вейрин карван акуна. 64  Рефикъа
дизни Исакь акуна. Ада деведилай 
хкадарна 65 ва Ибрагьиман лукІра
вай жузуна: «Чи вилик экъечІнавай 
кас вуж я?» «Ам зи агъа я», – жаваб 
гана лукІра. И чІавуз Рефикъади 
шаршав къачуна вичихъ галчукна. 
66 ЛукІра вичин сиягьатдикай Иса
кьаз суьгьбет авурдалай гуьгъуь
низ, 67  Исакьа Рефикъа вичин ди
де Саррадин алачухдик тухвана, ва 
Рефикъадикай адан паб хьана, адаз 
ам кІан хьана ва кьенвай дидедихъ 
ада чІугвазвай гъам секин хьана.

Ибрагьиман маса несилар  
ва адан кьиникь

25 1  Ибрагьима мад гъиле
ра паб хкана, ва КъетІура 

тІвар алай цІийи папа 2  адаз Зим
ран, Якьшан, Медан, Мидиян, Иш
бакь ва Шуагь тІварар алай рухва
яр хана. 3 Якьшаназ Шебани Дедан 
хьана. Деданан несилар ашурви
яр, летІушар ва леумар я. 4  Миди
янан рухваяр: Гефа, Эфер, Гьенух, 
Абида ва Элдага. Ибур вири Къе
тІурадин несилар я. 5  Вичихъ вуч 
аватІани Ибрагьима Исакьав туна. 
6 Гьагарани КъетІуради хайи рухва
яр, булдалди девлетни багъишна, 
Ибрагьима гьеле вичел чан ала
маз рагъэкъечІдай патахъ  – рагъ
экъечІдай патан чилерал, Исакьа
кай яргъаз – акъудна. 7 Ибрагьиман 
вишни пудкъанни цІувад йис хьа
на. 8 Ам лап къадим яшарин къужа 
яз, уьмуьрдикай тух хьана, кьена, – 
рагьметдиз фена ва бан-бубайрин 

патав хъфена. 9  Рухваяр тир Иса
кьани Исмаила ам Мамредикай са 
акьван яргъаз тушиз, хети Цагьа
ран хва Эфранан чуьлда авай Мах
пела тІвар ганвай кьветІе кучукна. 
10 Ибрагьима и чуьл хетийривай ма
са къачунай; ана Ибрагьимни Сарра 
кучукнава. 11 Ибрагьим кьейидалай 
кьулухъ Аллагьди адан хва Исакьаз 
хийир-дуьа* авуна. Исакь Беэр-Ла
хай-Руидин патарив уьмуьр тухуз 
хьана.

Исмаилан несилар
12  Ингье Исмаилакай  – Сарра

дин къаравуш мисриви Гьагара ха
йи Ибрагьиман хцикай, ва адан 
несилрикай ихтилат. 13  ЧІехида
лай гъвечІидалди Исмаилан ру
хвайрин тІварар: Небаят (Исмаи
лан сифте хва), Къедар, Адбегьел, 
Мибсам, 14  Мишмагь, Дума, Ма
са, 15 Хадад, Тема, ЯтІур, Нафиш ва 
Къедма. 16  Ибур Исмаилан рухва
яр я, цІикьвед тайифадин цІикьвед 
регьбер, – абурун тІварар, хуьрериз 
ва куьч акъвазай чкайриз ганва. 
17  Вишни къанни цІерид йис хьа
йидалай кьулухъ Исмаил кьена  – 
рагьметдиз фена ва бан-бубайрин 
патав хъфена. 18 Адан несилри Гьа
виладилай эгечІна Мисридин сер
гьятрив гвай – Ашурдиз фидай па
тахъ, – Шурдал кьван экІя хьанвай 
чилерал бине кутуна ацукьна. Абур 
муькуь стхайрихъ галаз чуьруькра 
аваз уьмуьр тухвана.

Рефикъади кьветхверар хун
19  Ингье Исакьакай  – Ибрагьи

ман хцикай ихтилат. Ибрагьимаз 

i	 25:26 Якьуб – чувуд чІалалди «дабан кьурди» гафуниз мукьва я.

Исакь тІвар алай хва хьана. 20 Иса
кьа Падан-Арамдай тир Бетуэлан 
руш Рефикъа пабвиле къачурла, 
адан яхцІур йис тир; ам арамви Ла
банан вах тир. 21 Исакьа аялар жез
вачир вичин папан патахъай Реб
бидиз дуьа ийиз хьана, Реббидини 
адан минетдихъ яб акална: Рефи
къа руфунал залан хьана. 22  Адан 
рухваяр руфуна чеб-чпихъ галаз 
кикІиз хьана. «Гьа икІ,  – лагьана 
Рефикъади, – вучиз заз ихьтин кар 
хьана?» Ам Реббидивай хабар кьаз 
фена.

23 Реббидини адаз лагьана:

«Ви руфуна кьве халкь ава,
ви къеняй кьве тайифа 

экъечІда.
Сада масад кІаник кутада

ва чІехиди гъвечІидаз  
лукІ жеда».

24 Вахт агакьайла  – кьве кьветІ
хвер дуьньядиз атана. 25  Сад ла
гьайди и дуьньядиз расуди ва, гьай
вандин хам хьиз, бегьем чІарчІи 
кьунвайди яз атана; адаз Эсав ла
гьана тІвар гана. 26  Адан гуьгъуь
наллаз, гъилелди Эсаван дабан кьу
на, муькуьдини пайда хьана; адал 
Якьубi тІвар эцигна. Абур хьайила 
Исакьан пудкъад йис тир.

27  Гадаяр чІехи хьана. Эсава
кай зирек гъуьрчехъан, чуьлле
рин итим хьана, Якьубакай – кисай 
къуларбан. 28 Абурун буба Исакьаз 
гъуьрчерин як нез кІандай, гьави
ляй Эсав артух яз кьунвай, амма 
дидедиз, Рефикъадиз, Якьуб гзаф 
кІандай.

Эсава чІехи хвавилин дережа 
маса гузва

29  Са гъилера Якьуба хапІа гьа
зурдайла, Эсав галатна гъуьрчяй 
хтана.

30 «Зун галатнава, – лагьана ада 
Якьубаз.  – Идакай, ингье а яру 
чІиргъиндакай недайди це! Гьа
виляй адаз Эдамниi лугьузвай». 
31  «ЧІехи аял тирвилин ихтияр
дихъ галаз дегишун яз»,  – жаваб 
гана Якьуба. 32 «Хъсан я. ЧІехи аял 
хьуникай заз вуч хийир ава? – ла
гьана Эсава.  – Зун исятда рекьи
да!» 33 «Сифте кьин це!» – лагьана 
Якьуба. Эсава вич сифте аял тир
вилин ихтияр Якьубав вахгузва ла
гьана, кьин кьуна, 34 ва Якьуба адаз 
фуни мержемекдин хапІа гана. Ам, 
тІуьна-хъвана, къарагъна фена  – 
чІехи аял хьунин ихтиярдикай адаз 
гьич къайгъуни тушир.

Исакьни Рефикъа  
Герарда

26 1  Уьлкведал, виликдай, 
Ибрагьиман вахтара хьиз 

мад каш акьалтна ва Исакь Герар
диз, филиштийрин пачагь Абу
мелекан уьлкведиз, рекье гьатна. 
2 Ребби Исакьан вилик пайда хьана 
ва икІ лагьана: «Мисридиз фимир, 
За ваз къалурай уьлкведа уьмуьр 
твах. 3 Гьана куьчери яз ацукь, Зун
ни вахъ галаз жеда ва ваз хийир-
дуьа* ийида. За ви буба Ибрагьи
маз гайи кьин кьилиз акъудда: 
вири и чилер ваз ва ви несилриз 
гуда. 4  За ви несилар кьадардал 
атайла, цава авай гъетериз бара
бар ийида, ва абурув вири и чилер 

i	 25:30 Эдам – чувуд чІалалди «яру» гафуниз мукьва я.

вахгуда. Ви несилар чилел алай ви
ри халкьар патал хийир-дуьа жеда 
5 – Ибрагьима Зи гафуниз яб гунай 
ва вири Зи тапшуругъар, эмирар, 
къалурнавай къайдаяр ва къану
нар кьилиз акъудунай». 6  Исакь 
Герарда уьмуьр тухуз акъвазна. 
7  Чкадин агьалийри адавай Рефи
къадикай хабар кьурла, ада жаваб 
гана: «Ам зи вах я». «Паб я» лугьуз 
кичІе хьана: гзаф иерди тир Рефи
къа себеб яз, вич рекьин тавун па
тал. 8 Вахтар къвез алатна. Са гъи
лера Абумелеказ, филиштийрин 
пачагьдиз, дакІардай Исакьа Ре
фикъадихъ галаз вичин рикІ гьикІ 
аладарзаватІа акуна. 9  Ада Иса
кьаз эверна лагьана: «АкІ хьайи
ла, ам ви паб я ман? Бес вучиз ву
на ам ви вах я лугьузвай?» «Заз ам 
себеб хьана зун яна рекьиз кичІез
вай», – жаваб гана Исакьа. 10 «Вуна 
чаз вуч ийизва?  – лагьана Абуме
лека. – Чакай сада ви папахъ галаз 
йиф акъуднайтІа – вун паталди чаз 
гьихьтин тахсир жедай?» 11 Абуме
лекани вири вичин халкьдиз ма
лумарна: «И касдик, я тушни адан 
папак хкуьрай гьар вуж хьайитІани 
ажалдин иеси жеда».

Къуйрин патахъай  
акьунар

12  И уьлкведа уьмуьр тухуз 
акъвазна, Исакьа техил цаз хьа
на. Реббиди адаз хийир-дуьа* аву
на: а йисуз адан бегьер кьадарди
лай виш гъилера артухди хьана. 
13  Исакьахъ къвердавай гзаф дев
лет жезвай. Адакай бегьем девлет 
авайди хьана: 14 гила адаз лапагрин 

ва маларин нехирар, гзаф кьадар 
вач-хъшаяр авай. Филиштийри 
адал пехилвал ийиз хьана. 15 Абу
ру гьеле адан буба Ибрагьиман де
вирда Ибрагьиман лукІари эгъуьн
навай къуяр накьвар вегьена 
ацІурна, 16 Абумелека вичини Иса
кьаз лагьана: «Чи патавай экъечІ
на хъвач. Вакай чун паталди гзаф 
къудрат авай кас хьанва». 17 Исакь
ни Герар дередиз хъфена, гьана 
акъвазна 18 ва чеб гьеле Ибрагьи
ман девирда эгъуьнай ва Ибрагьим 
кьейидалай кьулухъ филиштий
ри накьвадивди ахцІурай къуяр* 
цІийи кьилелай накьвадикай ми
хьиз хьана. И къуйрал ада гьа чІа
вуз абуруз Ибрагьима гайи тІварар 
эхцигна. 19 Са гъилера адан лукІа
ри дереда авай са чешме накьва
рикай хкудна. 20  Амма Герардин 
чубанри Исакьан чубанрихъ галаз 
гьуьжетар ийиз, абуруз «Им чи яд 
я» лугьуз хьана. Къуйдин патахъай 
къал-макъал хьун себеб яз, адаз 
гьа ихьтин тІварни гана: Эсекьi. 
21 Маса къуй эгъуьннай; гьадан па
тахъайни гьуьжетар арадал атана, 
ва гьавиляй адаз СитІнаii тІвар га
на. 22 И чІавуз Исакь мадни яргъал 
фена, мад са къуй эгъуьнна, и гъи
лера гьуьжетар хъхьанач. Исакьа и 
чуьлдиз Регьабатiii тІвар гана, им
ни: «Чун и чилел гзаф хьун патал 
эхирни чаз Реббиди гегьеншвилер 
гана» лагьай чІал я. 23 Ахпа Исакь 
элкъвена Беэр-Шебадиз хтана, 
24 ва ана, лап гьа сифте йифиз адан 
вилик Ребби пайда хьана. «Зун ви 
i	 26:20 Эсекь – чувуд чІалалди «къалар» гафуниз мукьва я.
ii	 26:21 СитІна – чувуд чІалалди «чуьруькар» гафуниз мукьва я.
iii	 26:22 Регьабат – чувуд чІалалди «гегьенш майданар» гафуниз мукьва я.
iv	 26:33 Шеба – чувуд чІалалди «кьин» гафуниз мукьва я.

буба Ибрагьиман Аллагь я,  – ла
гьана ада. – КичІе жемир: Зун вахъ 
галаз я. За ваз хийир-дуьа ийида ва 
ви несил кьадардиз чІехиди яз ара
дал гъида  – За икІ Зи лукІ Ибра
гьиман хатурдай ийида». 25  Инал 
къурбанган* туькІуьрна ва Реб
бидин тІварцихъ ялварна, Исакьа 
инал вичин алачухар экІяна, адан 
лукІарни къуй эгъуьниз эгечІ
на. 26 Лап гьа и вахтунда Герардай 
Исакьан кьилив, вичихъ меслятар 
къалурдай Ахузат ва аскеррин чІе
хиди тир Пихални галаз, Абуме
лек атана. 27 «Куьн зи кьилив вучиз 
атанвайди я?  – хабар кьуна Иса
кьа. – Куьне зун, рикІиз хуш тахьа
на, чукурнай эхир!» 28 «Чаз Ребби 
ви патал алайди ачухдаз аквазва, – 
жаваб ганай абуру,  – ва гьавиляй 
чун кьинелди сад хьана кІанза
ва. Ша икьрар кутІунин! 29  Вуна 
чаз писвал ийидач лагьана кьин 
це: чнани ваз са писвални авунач 
эхир, анжах хъсанвилер, ваз чи па
тавай ислягьдиз хъфидай мумкин
вал ганай, ва гила вахъ Реббидин 
хийир-дуьа гала!» 30 Исакьа абуруз 
дем туькІуьрна, абуру тІуьн-хъун 
авуна. 31 Пакамахъ абуру кьве па
тан кьинер кьунай. Исакьа мугь
манар рекье хутуна ва абурни рази 
яз элкъвена хъфена. 32 Гьа и юкъуз 
къуй эгъуьнзавай лукІари яд жа
гъанвайдан гьакъиндай Исакь ха
бардарна. 33 Исакьа и къуйдиз Ше
баiv лагьана тІвар гана. Гьа адалай 
шегьердал исятда алай Беэр-Шеба 
тІварни атанва.

Эсаван папар
34 Эсаван яхцІур йис тамам хьа

йила, ада вичиз паб яз хети Беэ
ридин руш Ягьудит ва хети Эланан 
руш Басмат къачуна. 35  Исакьазни 
Рефикъадиз абурухъ кьведахъ га
лазни тежер кьван четин тир.

Якьубан таб ва адаз  
хийир-дуьа авун

27 1  Лап кьуьзуь ва буьркьуь 
хьанвай Исакьа чІехи хциз 

вичин патав эверна. «Чан хва!»  – 
лагьана ада Эсаваз. «Гьай, буба!» – 
жаваб гана ада. 2 «Зун кьуьзуь я, – 
лагьана Исакьа,  – ва зун чан алай 
гьикьван вахтуналди амукьдатІа 
заз чидач. 3  Къачу яракь  – чІеме
рук, хьелер – ва зун патал чуьлдиз 
гъуьрч ийиз алад. 4  Гъуьрч хкана, 
жезмай кьван тІям кваз, заз кІан
дай къайдада гьазура, зани абур 
тІуьна жув рекьидалди вилик ваз 
хийир-дуьа хъийида».

5 Амма Рефикъади и суьгьбетдиз 
яб гана. Эсав гъуьрч ийиз фейила, 
6-7 ада Якьубаз лагьана: «Заз ви бу
бади ви стха Эсаваз гъуьрч авуна, 
абур жезмай кьван тІям жедайвал 
гьазура лагьана тапшуругъ ганвай
ди ван хьана. Бубади неда, ахпани 
вич рекьидалди Реббидин вилик 
вичин хийир-дуьа ийида. 8 Гьа икІ, 
чан хва, вуна вуч авун лазим ятІа, 
яб це. 9 Суьруьдин патав фена кьве 
бацІи хкягъа. За абур тІям кваз, ви 
бубадиз кІандайвал гьазурда, 10 ву
на абур адаз тухуда, ада тІуьна куь
тягьайдалай кьулухъ, ваз рекьидал
ди вилик тамамардай хийир-дуьа 
авун ийидайвал».

11  «Зи стха Эсав бегьем чІарчІи 
кьунвайди я,  – жаваб гана Якьу

ба,  – амма зи хам цІалцІамди я. 
12 Белки бубади заз гъил-тІуб ийи
да? Ам за вич алцурарзавайдан гъа
вурда акьуртІа, заз жагъидайди хи
йир-дуьа ваъ, лянет я». 13  Амма 
дидеди лагьана: «А лянет зал ату
рай, чан хва. Вуна анжах зи гафа
риз яб це. Алад, фена гъваш».

14  Якьуба бацІияр гъана, Рефи
къадини абур тІям кваз, Исакьаз 
кІандайвал, гьазурна. 15  Ахпа ада 
кІвале авай вичин чІехи хва Эса
ван виридалайни хъсан парталар 
къачуна ва абур гъвечІидал, Якьу
бал, алукІна. 16 Якьубан гъилерал
ни кьамал ада бацІийрин хамар 
алчукна, 17  ахпа Якьубав якни фу 
вугана. 18 Ам бубадин кьилив фена 
ва лагьана: «Буба!» «Гьай, хва!» – 
жаваб гана Исакьа.  – «Вун гьим 
я?» 19 «Зун Эсав я, ви сифте хва, – 
жаваб гана Якьуба. – Вуна заз ла
гьайвал, за вири тамамарна. Са 
тІимил хкаж хьухь, ацукь ва гъуьч
рен якІун дад аку, заз ви хийир-
дуьа ийидайвал».

20  «Чан хва,  – хабар кьуна Иса
кьа,  – вавай гъуьрч икьван фад 
ийиз гьикІ алакьна?» «Реббиди, ви 
Аллагьди, зи кІвалах туькІуьдай
вал авуна», – жаваб гана ада. 21 «Заз 
мукьув хьухь, чан хва,  – лагьана 
Исакьа, – ша за вай гъил-тІуб аву
на кьил акъудна чирин, вун якъин 
Эсав яни-тушни чирун патал».

22  Якьуб бубадиз мукьва хьана, 
адани гъил-тІуб авуна хьиз лагьа
на: «Сес – Якьубан, амма гъилер – 
Эсаван».

23  Якьубан гъилерни, Эсаван 
гъилер хьиз, чІарчІи кьун себеб 
яз, Исакьаз ам чир хьанач ва адаз 
вичин хийир-дуьа авуна. 24  «ИкІ 

хьайила, вун зи хва Эсав я ман?» – 
хабар кьуна ада Якьубавай. Адани 
тестикьарна: «Эхь».

25  Исакьани лагьана: «Чан хва, 
гице кван а ви гъуьчрен як нен, за 
ваз хийир-дуьа ийидайвал». Якьу
ба бубадив якни чехир вугана. 

ТІуьна-хъвана, 26  Исакьа лагьана: 
«Ша зи патав, чан хва, заз са темен 
це».

27  Якьуба мукьув хьана бубадиз 
темен гана, ва адан парталрин ни 
гьисс авур Исакьа, адаз ихьтин га
фаралди хийир-дуьа авуна:

«Зи хцин ни – им чуьллерин ни хьтинди я,
Реббиди хийир-дуьа авунвай.

28	Ваз Аллагьди багъишрай
цавун чигедикай, бегьер квай чиликай,
фан ва чехирдин булвал.

29	Халкьари ваз къуллугъ авурай,
тайифайри ваз икрам авурай.

Ви стхайрин кьилел вун агъа жеда:
ви дидедин рухвайри ваз икрам ийида.

Ваз лянет ийизвайдаз – лянет,
Ваз хийир-дуьа ийизвайдаз – хийир-дуьа».

30  Исакьа Якьубаз хийир-дуьа 
авунмазни, Якьуб Исакьан кьили
вай хъфенмазни, Эсав гъуьрчяй хта
на. 31  Ада жезмай кьван тІям квай 
тІуьнар гьазурна, бубадиз гъана 
ва лагьана: «Буба! Са тІимил хкаж 
хьухь, за ваз гъанвай гъуьчрен як 
неъ, заз ви хийир-дуьа ийидайвал!» 
32  «Вун вуж я?»  – жузуна Исакьа. 
«Зун ви хва, ви сифте хва, Эсав я», – 
жаваб гана ада. 33 Исакьани, кичІе
вилин зурзун акатна, лагьана: «Бес 
гьеле вун хкведалди гъуьрч жагъур
на, зун тух авурди вуж тир? За зи хи
йир-дуьа гьадаз авуна эхир, гьадахъ 
галаз гила ам амукьни ийида».

34  И гафарин ван хьайила, Эса
ва кІевиз ва гзаф гъам кваз гьарай
на ва бубадивай тІалаб ийиз хьана: 
«Зазни хийир-дуьа ая, буба!» 35 «Ви 
стха зи патав атана, – лагьана Иса
кьа,  – ва таб авуналди, ваз тайи
нарнавай хийир-дуьа къакъудна».

36  Эсава лагьана: «Адаз Якьуб 
гьавайда лугьузвайди туш – ада зун 
алцур ийиз ингье им кьвед лагьай 
сефер я. Сифте ада завай сад ла
гьай аял хьунин ихтиярар къакъуд
на, гила лагьайтІа – зун патал тайи
нарнавай хийир-дуьа!»

– Бес ваз зун патал са хийир-дуь
ани амачни кьван? – жузуна Эсава 
бубадивай.

37  Исакьани жаваб гана: «Ву
чин, за адакай ви агъа авуна, ви
ри мукьва-кьилияр адан лукІар 
авуна, адав гьам фу, гьам чехир 
вахгана. Бес завай гила вун патал 
вуч жеда кьван, чан хва?» 38 «Бес 
ваз авайди,  – жузуна Эсава,  – зи 
буба, анжах са хийир-дуьа тирни 
кьван? Зазни хийир-дуьа ая, бу
ба!»

Эсав ван хкажна рикІ хъутІкьу
низ кІевиз шехьна, 39  Исакьани 
адахъ элкъвена лагьана:



45 Хьунухь 28

«Ви хуьрер мублагь чилерикай 
яргъа жеда,

гьакІни цаварин чигедикай.
40	Вуна уьмуьр тухуда ви туруни 

гъилиз гъайидал,
ва стхадиз къуллугъда.

Амма са вахт алукьда – вун и 
гьалдиз акси къарагъда

ва кьамал алай вик алудна 
гадарда».

Якьуб Лабанан кьилив 
Харандиз катун

41  Эсава, ада бубадивай хийир-
дуьа* къачуна лагьана, Якьубакай 
атанвай хъел рикІе чуьнуьхна. «Бу
бадихъ яс чІугвадай йикъар ала
тайла,  – фикирна Эсава,  – зи стха 
Якьуб яна рекьида!» 42 Амма Рефи
къадик адан чІехи хци вуч кьетІна
ватІа хабар агакьнай. Ада Якьубаз, 
гъвечІи хциз, вичин патав эвер
на ва адаз лагьана: «Ви чІехи стха 
Эсаваз кьисас вахчуналди вун яна 
рекьиз кІанзава. 43 Яб це, чан хва, 
за вуч лугьудатІа: зи стха Лабанан 
патав Харандиз кат. 44-45 Вун ана ви 
стхадин хъел элекьдалди, адакай 
хъел хкатдалди, ва вуна адаз вуч 
кар кьунатІа адан рикІелай фидал
ди, амукьда,  – и чІавуз за ви гуь
гъуьниз ксар ракъурда ва вун анай 
хкида. Завай куьн кьведни санал 
вучиз са юкъуз къакъатрай?»

46  Рефикъади Исакьаз лагьана: 
«И хетар тир сусар себеб яз гьатта 
уьмуьрдихъни вил галамач. Якьу
бани гьа ибуру хьиз чкадин хет-
руш къачуртІа, заз гьич чан алаз 
амукьнани жез кІандач!»

28 1  Исакьа Якьубаз эверна ва 
адаз хийир-дуьа авуна, ихь

тин насигьат гана: «Къенанвийри
кай* пабвиле къачумир. 2  Падан-
Арамдиз, ви дидедин буба Бетуэлан 
хизандин кьилив алад ва Лабанан, 
ви дидедин стхадин, рушарикай сад 
жуваз паб яз къачу. 3 Вири алакьдай 
Аллагьди* ваз хийир-дуьа авурай! 
Ада ви тухум, валай гзаф кьадар хал
кьар арадал къведайвал, гзаф алад
дайди ва гзаф кьадардинди авурай! 
4 Ада вав ва ви несилрив Ибрагьимаз 
авур хийир-дуьа ирс яз вахгурай, – и 
чІавуз вун масанай атана ацукьна
вай чилин, Аллагьди Ибрагьимаз 
пишкеш авур чилин, иеси жеда!»

5  Исакьа хциз сагърай лагьана, 
амни арамви Бетуэлан хва Лабанан 
патав Падан-Арамдиз рекье гьат
на. Лабан Эсаванни Якьубан диде 
Рефикъадин стха тир.

6  Исакьа Якьубаз хийир-дуьа 
авунвайди, ва ам Падан-Арамдиз 
паб жагъурун патал ракъурнавай
ди, хийир-дуьа авунихъ галаз санал 
бубади Якьубаз къенанвийрикай 
паб тагъун тапшуругъ ганвайди, 
7 ва Якьуб, бубадинни дидедин га
фариз муьтІуьгъ яз, Падан-Арам
диз фенвайди, Эсаваз чир хьана. 
8 И чІавуз Эсав къенанвияр тир су
сар бубадин рикІи кьун тавунвай
дан гъавурда акьуна, 9 ва Исмаилан 
патав фена, вичиз мад са паб къах
чуна  – Ибрагьиман хва Исмаилан 
руш, Небаятан вах, Магьалат.

Якьубаз цаварал фидай 
гурарикай ахвар акун

10 Беэр-Шеба туна, Якьуб Харан 
галайвал рекье гьатна. 11 Ам са мен
зилдиз фейила, рагъ акІайла, Якьуб 
акъваз хьана ва кьилик къванни 
кутуна ксана.

12 Адаз ахвар акуна: ингье чилел 
са кьил цавук хкІунвай гурар ала. 
Аллагьдин малаикар* и гурарай 
акьахиз эвичІзавай. 13 Ангье Ребби 
гурарин кьилел акъвазнава ва 
Якьубаз лугьузва: «Зун Ребби я, ви 
чІехи буба Ибрагьиман Аллагь ва 
Исакьан Аллагь. Вун агалтнавай и 
чил За вазни ви несилриз гуда. 14 Ви 
несилрин кьадар, къум хьиз, гзаф 
жеда ва абуру гьам рагъакІидай, 
гьамни рагъэкъечІдай, гьам кефер, 
гьамни кьибле патара бине кутада. 
Вун ва ви несилар чилел алай вири 
халкьар патал хийир-дуьа* жеда. 
15 Зун вахъ галаз я: гьиниз вун фе
йитІани, За вун хуьда – За вун эл
къуьрна иниз, и уьлкведиз хкида. 
За вун гьакІа тадач: вуч хиве кьун
вайтІа, вири кьилиз акъудда».

16 Якьуб ахварай аватна ва лагьа
на: «Гьакъикъатдани и чкадал Ребби 
ала – анжах заз хабар авачир!»

17 «Им вуч кичІе жедай чка туш
ни! – лагьана ада хаф янаваз. – Им 
Аллагьдин алай чка ва цаварин ва
рар* я эхир!»

18  Пакамахъ ада йифиз вичин 
кьилик квай къван къачуна, ам 
гуьмбет* хьиз къяна ва адалай зей
тундин гъери илична. 19  И чкадиз 
ада Бет-Эл тІвар гана  – виликдай 
халкьди адаз Луз лугьудай. 20 Якьу
бани ихьтин вяд гана: «Зун физвай 
и рекье зун хуьз, заз недай фуни 
алукІдай партал гуз, Аллагь захъ 
галаз хьайитІа, 21 зун бубадин кІва
лиз сагъ-саламатдиз хтайтІа, Ребби 
зи Аллагь жеда. 22 За гуьмбет хьиз 
эцигнавай и къванцикай Аллагь
дин кІвал жеда ва Вуна заз гудай 
вири затІарин цІудай са пай за Вав 
вахкуда».

Якьуб Лабанан кьилив атун

29 1  Якьуба вичин рехъ дава
марна. РагъэкъечІдай па

тан рухвайрин чилерив агакьай
ла, 2  адаз чуьлда са къуй*, адан 
патавни лапагрин пуд суьруь аку
на. Анал адет яз лапагриз яд гу
дай. Къуйдин сивел са чІехи къван 
алай: 3  вири суьруьяр кІватІ хьа
йила, чубанри и къван алуддай, 
лапагриз яд гудай, ахпа къуй мад 
агал хъийидай.

4 «Куьн гьинай я, стхаяр?» – ха
бар кьуна Якьуба чубанривай. 
«Харандай я», – жаваб гана абуру. 
5  «Квез Нахаран хва Лабан чида
ни?» – жузуна ада. Абуруни жаваб 
гана: «Чида». 6 «Адан гьал-агьвал 
хъсан яни?»  – хабар кьуна Якьу
ба. «Хъсан я, – жаваб ганай адаз. – 
Ингье адан руш Рахилни лапагар 
гваз инал къвезва». 7 «Зегьем гье
ле алатнавач, – лагьана Якъуба чу
банриз, – гьайванар кІватдай вахт 
алукьнавач. Лапагриз яд гана, абур 
чуьлдиз гьала». 8 Амма абуру жа
ваб ганай: «Вири суьруьяр кІватІ 
тахьанмаз чавай и кІвалах жедач. 
А чІавуз къуйдин сивелай къван 
алудда, ва чна лапагриз яд гуда».

9 Абур гьеле рахазмаз, вичин бу
бадин суьруь вилик кутуна, Рахил
ни агакьна  – ам чубан руш тир. 
10  Вичин халу Лабанан руш тир 
ам суьруьни галаз акурла, Якьу
ба къуйдин сивел алай къван алуд
на ва лапагриз яд гана. 11 Ахпа ада 
Рахилаз темен гана ва ван хкаж
на шехьна, 12 адаз вич Рефикъадин 
хва, адан бубадин мукьва-кьили 
тирди малумарна.

Рахила кІвализ чукурна, вичин 
бубадиз хабар гана. 13  Чпин патав 

вичин хтул Якьуб атанвайди ван 
хьайила, Лабан тадиз адан вилик 
экъечІна, адан гардан кьуна, темен 
гана ва вичин кІвализ хкана. Якьу
ба адаз вичикай ахъайна, 14 ва Ла
бана лагьана: «Якъин вун зи му
кьва-кьили я, зи иви я!»

Якьуба Лияни Рахил  
папар яз къачун

Якьуба Лабанан кІвале уьмуьр 
тухуз ацукьайдалай кьулухъ са варз 
алатна, 15  ва Лабана адаз лагьана: 
«Зи мукьвади я лагьана, вуна заз 
гьавая кІвалахдани кьван? Лагь, 
ваз гьихьтин гьакъи кІанда?»

16  Лабаназни кьве руш авай: 
чІехидан тІвар Лия тир, гъвечІи
дан – Рахил. 17 Лиядин вилер цІар
цІар гудайбур тушир, амма Рахил 
гьам чинал, гьамни буй-бухах
дал атайла, гзаф гуьрчегди тир. 
18  Якьуб Рахилал ашукь хьана ва 
Лабаназ икІ лагьана: «Ви гъве
чІи руш Рахил патал за ваз ирид 
йисуз къуллугъ ийида». 19 «Хъсан 
я, – жаваб гана Лабана, – чарадаз 
гъуьлуьз фидалди, ваз фирай. Зи 
патав акъваз».

20 Рахил патал Якьуба ирид йисуз 
адаз кІвалахна, амма и ирид йис ам 
патал ирид югъ хьиз акъатна – гьа
кьван адаз Рахил кІандай. 21 Ингье, 
эхирни, ада Лабаназ лагьана: «Зи 
паб гьина ава? Вахт алукьнава, ам 
зиди жедай вяде хьанва».

22  Лабана вичин вири хуьруьн
вийриз эверна, дем туькІуьрна. 
23 МичІи хьайила, ада Якьубан па
тав вичин руш Лия гъана, ва Якъуб 

i	 29:32 Рувен – чувуд чІала «Килиг, хва» я тушни «зи четинвилер акуна» манаяр аваз 
гъавурда акьазва.

гьадахъ галаз къаткана. 24  Лиядин 
къаравушвиле Лабана вичин лукІ 
Зилпа тайинарнай.

25 Пакама алукьна – Якьубан ви
лик Лия ква!

«Вуна заз вуч авуна?  – лагьа
на Якьуба Лабаназ.  – За ваз къул
лугъ Рахилахъ авурди туширни 
кьван? Вуна вучиз заз таб авуна?» 
26 «Чи патара, – лагьана Лабана, – 
чІехи вах амаз, гъвечІиди гъуьлуьз 
гун адет хьанвай кар туш. 27 Ингье 
идан мехъерин гьафте куьтягь же
да, чна гъвечІидини ваз гуда, амма 
и кардай вуна заз мадни ирид йисуз 
къуллугъ ийида».

28  Якьуб рази хьана. Мехъерин 
гьафте куьтягь хьайила, Лабана 
адаз вичин руш Рахилни пабви
ле гана, 29 адаз къаравуш яз вичин 
лукІ Билгьа тайинарнай. 30  Якьуб 
Рахилахъ галазни хьана. Адаз ам 
Лиядилай гзаф кІандай ва ам къа
чун патал Лабаназ мад ирид йисуз 
къуллугъна.

Якьубан аялар
31 Реббидиз акуна хьи, Лия гъуь

луьн рикІиз хуш туш, ва гьави
ляй адан руфун хаз жедайди аву
на, Рахил аялар тежедайди хьана. 
32 Лия руфунал залан хьана, хва ха
на ва адаз Рувенi тІвар гана.

«Реббидиз зи гъам акуна,  – ла
гьана ада,  – гила, гьелбетда, гъуь
луьз зун кІан жеда».

33  Ахпа мад руфунал залан хьа
на  – ва мад хва хана. «Зун гъуь
луьз кІан тийизвайди Реббидиз ван 
хьана,  – лагьана ада,  – ва заз мад 

са хва багъишна». Гададал ада Ши
мунi тІвар эцигна.

34  Ахпа мад руфунал залан хьа
на – ва мад хва хана. «Гила кьванни 
гъуьлуьн рикІ зал жеда,  – лагьана 
ада, – за адаз пуд хва ханва эхир!» 
Гьавиляй гададал Левиii тІвар 
эцигна.

35  Мад гъилера руфунал залан 
хьана ва мад хва хана. «Гила Реб
бидиз шукур ийида!» – лагьана ада 
ва хциз Ягьуд*iii тІвар гана.

Идалай кьулухъ адаз вахтуналди 
мад аялар хъхьанач.

i	 29:33 Шимун – чувуд чІалалди «ван атун» гафуниз мукьва я.
ii	 29:34 Леви – чувуд чІалалди «кутІунун» гафуниз мукьва я.
iii	 29:35 Ягьуд – чувуд чІалалди «шукур авун» гафуниз мукьва я.
iv	 30:6 Дан – чувуд чІалалди «хийирдин дуван» гафуниз мукьва я.
v	 30:8 Нифтали – чувуд чІалалди «женг» гафуниз мукьва я.
vi	 30:11 Гад – чувуд чІалалди «Бахтуни гъун, агалкьун» гафуниз мукьва я.
vii	 30:13 Ашер – чувуд чІалалди «бахт» гафуниз мукьва я.
viii	 30:14 Къев чувудрин адетра кІанивилин лишан яз кьабулнава.

30 1  Рахил лагьайтІа, Якьубаз 
аял хаз жезвачирди акваз, 

вахал пехилвал ийиз амай. «Заз ая
лар це,  – лугьудай ада Якьубаз,  – 
тахьайтІа зун рекьида!» 2  Амма 
Якьуба, хъел акатна, адаз жаваб гу
дай: «Зун Вичи ваз аялар тагузвай 
Аллагь яни?»

3 «Ингье зи лукІ Билгьа, – лагьана 
Рахила, – гьадахъ галаз хьухь, зи ме
тІел къведай аял хурай. Гьадан куь
мекдалди кьванни заз аялар жеда!»

4 Рахила вичин лукІ Билгьа адаз 
пуд лагьай паб яз гана. Якьуб Бил
гьадихъ галаз жез хьана. 5 Ам руфу
нал залан хьана ва ада Якьубаз хва 
хана.

6  «Аллагьди чун кьетІ авуна,  – 
лагьана Рахила.  – Адаз гьакъи
къатдани зи минетдин ван хьана ва 

заз хва багъишна». Гьавиляй ада 
гададиз Данiv тІвар гана.

7  Билгьа мадни руфунал залан 
хьана ва Якьубаз мад са хва хана. 
8  «Аллагьдин куьмекдалди за ва
хахъ галаз акъажунар авуна, – ла
гьана Рахила,  – ва адал гъалиб 
хьана». Гьавиляй ада гададиз Ниф
талиv тІвар гана.

9  Вичиз мад аялар техжедай
ди акур Лияди Якьубаз кьуд ла
гьай паб яз вичин лукІ Зилпа гана. 
10 Зилпади Якьубаз хва хана. 11 «Кар 
туькІвена!»  – лагьана Лияди. Гьа
виляй гададиз ада Гадvi тІвар гана.

12 Зилпади Якьубаз кьвед лагьай 
хва хана.

«Гьикьван зун бахт авайди я!  – 
лагьана Лияди.  – Бахтавар лугьу
да заз папари!» 13 Гададизни Ашерvii 
тІвар гана.

14  Са гъилера къуьлер гуьзвай 
вахтунда, Рувеназ чуьлдай къеверviii 
жагъана, ва абур вичин диде Лия
диз хкана. Рахила Лиядивай тІа
лабна: «Ви хциз жагъай къевери
кай заз це».

15 «Ваз завай гъуьл къакъудун тІи
мил хьанани? Гила зи хциз жагъай 
къеверни жуваз къахчуз кІанзава
ни?» «И йифиз,  – хиве кьуна адаз 
Рахила,  – и къеверихъ галаз деги
шун яз, гъуьл вахъ галаз къаткида».

16  Няниз Якьуб чуьлдай хтай
ла, Лия адан вилик экъечІна ва икІ 

лагьана: «Зи патав ша. За вун зи 
хциз жагъай къеверихъ вахавай ма
са къачуна».

И йифиз Якьуб Лиядихъ галаз 
къаткана. 17 Аллагьди мад адан ми
нетрихъ яб акална: ам мад руфунал 
залан хьана ва Якьубаз вад лагьай 
хва хана.

18  «Им,  – лагьана Лияди,  – за 
гъуьл жуван къаравушдихъ галаз 
паюн себеб яз, Аллагьди зав ахга
кьарнавай пай я». Ва ада хцел Иса
харi тІвар эцигна.

19  Лия мад гъилера руфунал за
лан хьана ва Якьубаз ругуд лагьай 
хва хана.

20 «Аллагьди заз гъилин ачухви
лелди ганва!  – лагьана ада.  – Ги
ла кьванни гъуьлуь зун хкажда, за 
адаз ругуд хва ханва эхир!» Ва хцел 
Забулунii тІвар эцигна.

21 Ахпа Лияди руш хана ва адал 
Дина тІвар эцигна.

22  Амма Аллагьди рикІелай Ра
хилни алуднач, адан минетрихъ яб 
акална ва адан руфун аял хаз же
дайди авуна. 23  Рахил руфунал за
лан хьана, хва хана ва лагьана: «Ал
лагьди зун биябурвиликай хкудна».

24 Ада хцел Юсуфiii тІвар эцигна 
ва тІалабна: «Реббиди заз мадни са 
хва артух авурай!»

Якьуб чІехи девлетдин  
иеси хьун

25-26  Юсуф хьайидалай кьулухъ 
Якьуба Лабаназ лагьана: «Заз зи 

i	 30:18 Исахар – чувуд чІала – «пишкеш ава» я тушни «итим кьун (са кар патал)» мана
яр аваз гъавурда акьазва.

ii	 30:20 Забулун – чувуд чІала – «савкьват» я тушни «кьабулун» манаяр аваз гъавурда 
акьазва.

iii	 30:24 Юсуф – чувуд чІала – «мадни сад гурай» я тушни «ада алудна» манаяр аваз гъа
вурда акьазва.

папар ва аялар галаз кІвализ, ва
тандиз хъфидай ихтияр це. Мад ваз 
хъсан чида хьи, за ваз абур паталди 
гьикьван къуллугъ авунатІа!»

27  «Ви вилерай заз майил ая!  – 
лагьана адаз Лабана.  – Вун себеб 
яз захъни Реббидин хийир-дуьа* 
галайди заз фал вегьена чир хьан
ва. 28 Лагь кван ваз гьихьтин гьакъи 
кІандатІа? За ваз гуда».

29 «Ваз чида кьван, – жаваб гана 
Якьуба, – за ваз гьикІ къуллугъ аву
натІа, зи девирда ви суьруьяр гьи
хьтинбур хьанатІа. 30  Зун атайла, 
ви маларин кьадар са акьван гзаф
ди тушир, гила гьикьван ава! Килиг 
гьикІ Реббиди зун атуникди ваз хи
йир-дуьа авунатІа! Амма за жуван 
хизан патал мус кІвалахун лазим 
я?»

31 «Де лагь кван ваз гьакъи гьи
кьван кІанзаватІа?»  – жузуна Ла
бана.

«Заз вавай кІандай са затІни 
авач,  – жаваб гана Якьуба.  – Зун 
ви лапагар идалай кьулухъни хуьз, 
абуруз ем гуз гьазур я  – амма са 
шартІуналди. 32  Ша зун къе фена 
вири суьруьйриз килигда, абурук 
квай гьар жуьредин рангунин, тІе
хвер квай ва чІулав хипер, ва гьакІ
ни тІехвер квай ва гьар жуьредин 
рангар какахьнавай цІегьер вавай 
хкудиз жедайвал. Ихьтин гьайва
нар зи гьакъи жеда. 33  Ваз зи ту
русвал кьил акъудна чирун ре
гьят акъвазда: идалай кьулухъ, вун 

атана, за гьакъи яз вуч къачунватІа 
килигайла, зав тІехвер ва лекеяр 
алачир цІегь, я тушни чІулавди ту
шир хеб гваз жагъайтІа, абур вавай 
чуьнуьхнавайбур яз гьисаба».

34 «Икьрар я, – лагьана Лабана. – 
Гьа вуна лагьайвал хьурай».

35 Амма гьа и юкъуз Лабана цІару 
ва тІехвер алай вири кьунар, гьар 
жуьредин рангарин лекеяр ва тІве
хер квай, яни лацу гелер квай, ви
ри цІегьер, вири чІулав хипер хкуд
на, абур вичин рухвайрив вахкана, 
36  абурни Якьубакай пуд йикъан 
мензилдин рекьиз яргъаз хьана.

Якьуба Лабанан амай гьайванар 
хуьзвай. 37  Ада къавахдин, бадам
дин ва чинардин таза хилер къачу
на, ва абурулай чкалдин гуьтІуь зу
лар алудна кІарасдал кьван кьецІил 
авуна. 38 Чкал аладарнавай тІвалар 
ада малари яд хъвадай латара эциг
на, яд хъваз атай цІегьер и тІвала
риз килигдайвал  – гьа и вахтунда 
абур гьалдарни жезвай. 39  Гьалда
рунин вахтунда цІегьер зулар алай 
тІвалариз килигун себеб яз, абуруз 
жезвай бацІиярни цІарубур, жуь
реба-жуьре рангаринбур ва тІве
хер алайбур тир. 40 И хипер Якьуба 
кьилди авуна, абур Лабанан суь
руьйрик квай цІаруни чІулав гьай
ванриз килигдайвал элкъуьрзавай.

Гила Якьубаз вичин суьруьяр 
авай, ва ада абур Лабанан суьруьй
рикай кьилди хуьзвай. 41  Къуват 
квай гьайванар гьалдардай чІавуз 
Якъуба латара, абур и тІваларин 
патав сад садаз ядайвал, абур гьай
ванрин вилерик жедайвал, тІвалар 
эцигзавай. 42  Амма зайиф гьайва
нар гьалдардай чІавуз, ада тІвалар 
эцигзавачир. Гьа икІ, зайиф гьайва

нар Лабаназ жезвай, къуват квай
бур – Якьубаз.

43  Якьуб халис вар девлет авай 
касдиз элкъвена, адахъ хиперин ва 
цІегьерин суьруьяр, къаравушар, 
лукІар, девеярни ламар пайда хьана.

Якьубни адан хизан Лабанакай 
катун

31 1  Якьубаз Лабанан рухвай
ри вичикай икІ лугьузвай

ди малум хьана: «Якьуба чи буба
дивай вири къакъудна! Чи бубадин 
гьисабдай ада вичин девлетар гъи
лиз гъана».

2 Якьуба гьеле вичини кьатІанвай 
хьи, Лабанан патай адаз авай раф
тарвални виликанди ваъ, масад я. 
3 Реббидини Якьубаз лагьана: «Эл
къвена мукьва-кьилийрин патав, 
бубайрин чилел ахлад. Зун вахъ га
лаз я».

4 Якьуба Рахиланни Лиядин гуь
гъуьниз, абур ада лапагар хуьзвай 
чуьлдиз атун патал кас ракъурна, 
5 ва лагьана: «Заз аквазва хьи, куь 
бубадин патай заз авай рафтарвал 
виликанди туш. Амма зи бубадин 
Аллагь захъ галаз я. 6 Квезни чида 
хьи, за куь бубадиз къуватрин гьа
йиф татана кІвалахна, 7 ада лагьай
тІа, зун алцурарзавай ва тайинар
навай гьакъи датІана дегишзавай. 
Анжах Аллагьди адав заз писвал 
ийиз тазвачир.

8 Куь бубади заз: „Ви гьакъи жуь
реба-жуьре рангар квайбур я“, – ла
гьанайтІа, вири гьайванар гьа ихь
тинбур яз хазвай. Амма „ви гьакъи 
цІарубур я“,  – лагьанайтІа  – вири 
гьайванар цІарубур яз хазвай. 9 Гьа 
икІ Аллагьди куь бубадин суьруьяр 
адавай къакъудна зи гъиле вахкана.

10  Са гъилера, гьайванар гьал
дардай девирда, заз ахварай акуна 
хьи, цІегьериз язавай вири кьунар 
цІарубур, лекеяр, я тушни тІвехер 
квайбур тир. 11 „Якьуб!“ – эверна заз 
ахварай Аллагьдин малаикди*. За: 
„Гьай“,  – лагьана жаваб гана, 12 ва 
Ада заз лагьана: „Килиг, цІегьериз 
язавай вири кьунар я цІарубур, я 
лекеяр, я тІвехер квайбур я. Вучиз 
лагьайтІа Лабана ваз вуч ийизватІа, 
Заз вири аквазва. 13 Зун вуна, къван
цел зейтундин гъери экъична, Заз 
вяд авур Бет-Элдин Аллагь я.

Гила, къарагъ, экъечІ и уьлкве
дай, хайи чилел ахлад“».

14  Рахилани Лияди Якьубаз жа
ваб гана: «Бубадин мал-девлетдик, 
я тушни ирсиник чи пай квай затІ 
амани кьван? 15 Ада чун чарабур яз 
гьисабзава: ада чун маса гана, ам
ма чахъ гайи гьар вуч аватІани, ви
чиз кьуна ацукьна. 16 АкІ хьайила, 
Аллагьди чи бубадивай къакъудай 
вири мал-девлет чидини чи рухвай
ринди я. Гьавиляй ваз Аллагьди 
гьикІ къалурнаватІа, гьакІ кьилиз
ни акъуд».

17  Якьуба аяларни папар девей
рал ацукьарна, 18  гъилиз гъанвай 
вири девлет кІватІна, ва вичи Па
дан-Арамда маса къачур вири ма
ларни къахчуна Къенандиз*, вичин 
буба Исакьан патав, рекье гьатна. 
19 Лабан и вахтунда лапагрилай сар 
тваз фенвай, ва Рахила вичин бу
бадихъ авай кІвале эцигдай бутар* 
чуьнуьхна. 20 Гьа икІ Якьуба арамви 
Лабан алцурна: адаз чуькьни таву
на, 21 вичин вири мал-девлетни гваз 
адан патавай катна хъфена. ВацІа
лай элячІна, Якьуб Гилеаддин дагъ
лар галай патахъ фена.

Якьубанни Лабанан икьрар
22  Пуд лагьай юкъуз Лабаназ 

Якьуб катна хъфена лагьана хабар 
ганай. 23  Лабан вичин мукьвабур
ни кІватІна адан гуьгъуьниз гал
тугна. Ирид йикъалай ам Гилеад
дин дагълара адав агакьна. 24 Амма 
гьа йифиз, ахварай, Аллагьди ата
на, арамви Лабаназ лагьана:

«Килиг гьа, Якьубаз са чІуру гаф 
лугьумир!»

25  Лабан Якьубав лап мукьва 
хьанвай: Якьуб Гилеаддин дагъла
ра акъваз хьанвай ва гьа ина ви
чин мукьвабурни галаз Лабанни 
акъвазнавай. 26  Лабана Якьубахъ 
элкъвена икІ лагьана: «Вуна вуч 
ийизва? Вуна зун алцурна. Зи ру
шар, дяведа кьунвай есирар хьиз, 
вилик кутуна хутахна! 27 Вучиз вун 
зи патавай чинеба хъфена, закай 
таб авуна ва заз чуькьни авунач? За 
вун шад манийралди, тафтунинни 
чуьнгуьрдин авазралди рекье ху
тадай, 28 вуна лагьайтІа, чара хъи
жедайла, зав рушаризни хтулриз 
теменни гуз тунач! Вуна ахмакь 
кІвалах авуна.

29 Завай квез идай хъсан кар кьаз 
жедай, амма къенин йифиз куь бу
бадин Аллагьди заз лагьана: „Ки
лиг гьа, Якьубаз са чІуру гаф лугьу
мир!“»

30  «Хъсан я,  – давамарна Лаба
на, – вун хайи кІвалихъ вил хьана 
зи патавай хъфена. Амма вуна зи 
аллагьар вучиз чуьнуьхна?» 31 «Заз 
кичІезвай, – жаваб гана Якьуба Ла
баназ,  – вуна ви рушар къахчуда 
лагьана фикирнай. 32 Амма ви алла
гьар нивай жагъайтІа, ам чан алаз 
амукьдач! Чи мукьва-кьилияр ша
гьидар хьурай: зав вуч гватІа, вири 

тупІалай ая. Види вуч ятІа – къах
чу!» Якьубаз Рахила аллагьар чуь
нуьхнавайди чизвачир.

33  Лабан Якьубан, Лиядин, кьве 
къаравушдин алачухра виринриз 
килигна, амма са затІни жагъанач. 
Лиядин алачухдай экъечІна, ам Ра
хилан алачухдиз гьахьна. 34 Рахила 
и вахтунда кІвалин аллагьар къа
чуна, абур деведиз ядай пурарин 
къене туна, вични винел ацукь
на. Лабан адан алачухдин виринра 
къекъвена, амма затІни жагъанач, 
35  Рахила лагьайтІа адаз лагьана: 
«Зи агъадиз, завай вичин вилик 
къарагъ жезвач лагьана, закай хъел 
татурай: захъ папарихъ адет яз же
дай къайдада кефи авач».

Лабан виринра къекъвена, ам
ма аллагьар жагъанач. 36  Гила ви
чин нубатда Якьубак хъел акатна ва 
Лабанак тахсир кутаз хьана: «Гила 
лагь кван, зи батІулвал, зи гунагь 
вуч ятІа, вун зи гуьгъуьниз галтуг
дайвал? 37 Вуна зи вири шейэр гъи
лелай авуна  – де ваз ви вуч анай 
жагъана? Ша, къалура, зинни ви 
мукьвабуру чи гьахъ дуван авурай.

38  Къад йисуз за ваз къуллугъ 
авуна. Вири и вахтунда я хипе
ри, я цІегьери кьерех вегьенач. 
За ви суьруьдик квай гьерер тІуь
нач. 39  Лапагар вагьши гьайванри 
кукІварай дуьшуьшар хьанайтІа, 
за абур ви вилик хканач, амма за
рар жува, вуна тІалабайвал, эвез
на. Юкъуз хьайитІани, йифиз хьа
йитІани хкатунар хьайитІа  – ваз 
завай кІан хьана. 40  Юкъуз заз зе

i	 31:47 Ягар-Сагьадута – арам чІалалди «чун рикІел хкизвай къванерин тепе».
ii	 31:47 Галед – чувуд чІалалди «чун рикІел хкизвай къванерин тепе».
iii	 31:49 Мицпа – чувуд чІалалди «къаравулдин чка».

гьемди азаб гана, йифиз  – мекьи
вили. Гзаф вахтара завай гьич вил 
акьализ хьанач. 41  Къад йисуз зун 
ви къуллугъда хьана. ЦІукьуд йи
суз за ваз ви рушарихъ кІвалахна, 
ругуд йисуз – мал-къара патал, ву
на лагьайтІа, тайинарнавай гьакъи 
датІана дегишиз хьана. 42 Зи буба
дин Аллагь  – Ибрагьиман Аллагь 
ва Исакьан КичІевал  – захъ галаз 
туширтІа – вуна зун затІни гвачиз 
рахкурдай. Амма Аллагьдиз зи ази
ят ва зи зегьметар аквазва: и йифиз 
Ам Вич зи тереф хуьз экъечІна!»

43  Лабана Якьубаз жаваб гана: 
«Бес ибур зи рушар, зи хтулар, зи 
малар тушни? Ваз инал аквазвай 
вири затІар  – зибур тушни? За зи 
рушарин хатур хадани кьван? Я 
тушни хтулрин?

44  Ша икьрар кутІунин, ва чахъ 
шагьид хьурай».

45 И чІавуз Якьуба са чІехи къван, 
гуьмбет* хьиз къяна акъвазарна 
46  ва вичин муькьвабуруз лагьана: 
«Къванер кІватІа».

Абуру къванерикай са зурба 
кІунтІ арадал гъана ва адан патав 
тІуьн-хъун гьазурна. 47  Лабана и 
кІунтІаз Ягар-Сагьадутаi тІвар гана, 
Якьуба – Галедii тІвар эцигна. 48 Ла
бана лагьана: «И кІунтІ  – чи ара
да авай икьрардин шагьид хьурай».

Гьавиляй и чкадиз Галедни лу
гьузва. 49  Идахъ галаз сад хьиз  – 
Мицпаниiii, вучиз лагьайтІа Лабана 
алава авуна: «Чун сад садан ви
лерикай къакъатай чІавуз, Ребби 
чун кьведни кьил акъудна чириз 

килиграй. 50  Вуна зи рушарин ха
тур хаз хьайитІа, я тушни абурулай 
гъейри жуваз маса папар къачуз 
хьайитІа, рикІел хуьх: чи шагьид 
инсан ваъ, Аллагь я!»

51  «Килиг,  – лагьана Лабана 
Якьубаз,  – и къванерин кІунтІ ва 
за абурун арада эцигнавай и гуьм
бетдин къван,  – 52  ибур чи икь
рардин шагьидар я. Зун рикІе чІу
ру ният аваз кІунтІалай ви патахъ 
элячІдач, ва вунни чІуру ният гваз 
кІунтІалай ва къванцелай зун галай 
патахъ элячІмир. 53 Чи бубайрин – 
Ибрагьиман ва Нахаран Аллагьди 
чун кьет авурай».

Якьуба вичин бубадин КичІе
вилел кьин кьуна. 54  Ахпа Якьу
ба Дагъдал къурбандар авуна ва 
мукьвабуруз фу-яд теклифна. Фу 
тІуьрдалай кьулухъ абур дагъда 
йиф акъудиз амукьна. 55 Пакамахъ 
Лабана хтулриз ва рушариз теме
нар гана, абуруз хийир-дуьа* авуна 
ва элкъвена вичин кІвал галай па
тахъ рекье гьат хъувуна.

Якьубни Эсав

32 1  Якьуба вичин рехъ дава
марна ва адал Аллагьдин 

малаикар* гьалтна. 2  Абур акурла, 
Якьуба лагьана: «Им Аллагьди чаз 
къалурнавай чка я».

Ва и чкадиз Магьанайимi тІвар 
гана.

3  Якьуба вичелай вилик вичин 
стха Эсаван кьилив Сеирдин чилел, 
Эдам уьлкведиз чархачияр ракъур
на, 4 ва абурал вичин агъадиз Эса
вав ихьтин гафар агакьарун тап
шурна: «ИкІ лугьузвайди ви лукІ 

i	 32:2 Магьанайим – чувуд чІалалди «кьве кун».

Якьуб я: за яргъалди къариблух
да, Лабанан патав уьмуьр тухвана. 
5  Гила захъ къарамалар ва ламар, 
лапагар, лукІар ва къаравушар ава. 
За ваз, зи агъадиз, и хабар ракъур
зава ва ви вилерай майил жагъуник 
умуд кутазва».

6 Элкъвена хтай чархачийри Якьу
баз лагьана: «Чун ви стха Эсаван 
кьилив фена. Ам ви вилик экъечІ
зава ва адахъ кьуд виш касни га
ла». 7 Якьубак азаб гудай хьтин кичІ 
акатна. Ада вичин инсанар, лапа
гар, малар, девеяр кьве чкадал пай
на акъвазарна. 8  «Эсава, са чкадал 
алайбурал гьужум авуна вири яна 
кьейитІа, гьич тахьайтІа масанал 
акъваз хьанвайбурувай катна, чеб 
хиласиз жеда»,  – фикирнай Якьу
ба. 9  Ада ялвар авуна: «Я зи чІехи 
буба Ибрагьиман Аллагь, зи буба 
Исакьан Аллагь – заз кІвализ, багъ
рийрин патав элкъвена хъфин эмир 
авур, ва Вичин патай куьмек хи
ве кьур Ребби! 10 Зун, ви лукІ, Вуна 
датІана зал къурай хъсанвилериз
ни вафадиз лайих авайди туш. Зун 
Ярдан вацІун а патаз гъиле анжах 
са аса аваз экъечІнай, гила лагьай
тІа захъ кьве кундал пайна акъва
зарнавай мал-девлет ава. 11  Зун зи 
стха Эсавакай хилас ая тІун! Заз ки
чІеда: ада атана чун папар ва аялар
ни галаз вири тергда! 12 Бес Вуна заз 
Ви патай куьмек гун хиве кьуначир
ни кьван, Вуна зи несилрин кьадар, 
гьуьлуьн къум хьиз сан-гьисаб ава
чирди жеда лагьана гаф ганай!»

13  Якьуба гьа инал йиф акъуд
на, Эсав патал вичин суьруьйрикай 
савкьватар хкяна: 14 кьве виш цІегь, 

къад кьун, кьве виш хеб, къад гьер, 
15 нек гудай къанни цІуд диши деве
ни шарагар, яхцІур кал, цІуд жунгав, 
къад диши ва цІуд эркек лам. 16 Ада 
ибур лукІарал тапшурна  – вични 
гьар суьруьдихъ ва нехирдихъ ви
чин гьалдайди жедайвал, – ва гьал
дайбуруз лагьана: «Арада мензил 
амукьдайвал виликди алад».

17  «Зи стха Эсав гьалтайла,  – 
эмирна Якьуба сад лагьай гьал
дайдаз, – ва ада вавай хабар кьур
ла, „Вун нин лукІ я? Гьиниз физва? 
Вуна гьалзавайбур нин малар я?“ – 
18  жаваб це: „Ибур зи агъа Эсаваз 
савкьват яз ракъурнавай ви лукІ 
Якьубан малар я. Якьуб вични гуь
гъуьналлаз къвезва“».

19 Кьвед лагьай гьалдайдазни, пуд 
лагьай гьалдайдазни ва вири амай
бурузни Якьуба Эсав гьалтай чІа
вуз гьа и гафар лугьун эмир авуна – 
20 ва герек тир алава хъувуна: «Ви 
лукІ Якьубни гуьгъуьналлаз къвез
ва». Гьа икІ виликамаз ракъурна
вай савкьватралди Якьуба Эсав 
регьимдал гъуник авуник умуд ку
тунвай. «Ахпа зунни адан вилик 
экъечІда,  – фикирзавай Якьуба.  – 
Белки гьа икІ хьайила, ада зун хуш
диз къачуда».

21  Савкьватар вилик ракъурна, 
Якьуб вич акъвазнавай чкадал и 
йифиз амукьна.

Якьуба Аллагьдихъ галаз 
кьуршахар кьазва

22 Гьа и йифиз Якьуба, къарагъ
на, вичин кьве пабни, кьве къара
вушни, цІусад хвани кІвачин авуна, 

i	 32:28 Исраил – чувуд чІалалди «Аллагьдихъ галаз кьуршахар кьазвай пагьливан».
ii	 32:30 Пенуил – чувуд чІалалди «Аллагьдин суьрет».

уламдилай Яббукь вацІун а патаз 
экъечІна. 23 Ада абур ва вичин ви
ри девлетар вацІун а патаз акъудна, 
24 вич текдиз амукьна.

Сад атана акъатна ва экв жедал
ди Якьубахъ галаз женг чІугуна. 
25  Якьубан винел гъалибвал къа
чуз тежезвайди акурла, ада адан 
ятур яна  – лап кІараб жалгъадай 
акъатдайвал, 26 ва Якъубаз лагьана: 
«Зун ахъая. Пакаман ярар хьанва». 
«Ахъайдач, заз хийир-дуьа* тавун
маз»,  – жаваб гана Якьуба. 27  «Ви 
тІвар вуж я?»  – хабар кьуна ада. 
Адани жаваб гана: «Якьуб».

28  И чІавуз ада лагьана: «Къед
лай кьулухъ ви тІвар Якьуб ваъ, 
Исраилi жеда, вуна Аллагьдихъ ва 
инсанрихъ галаз кьуршахар кьунай 
эхир – ва гъалибвал къачунай».

29 «Заз жуван тІвар лагь!» – тІа
лабна Якьуба. Амма ада жаваб га
на: «Зи тІвар ви квез я?» Ва Якьубаз 
хийир-дуьа авуна.

30  И вакъиа кьиле фейи чкадиз 
Якьуба Пенуилii тІвар гана, вучиз 
лагьайтІа ада «Инал заз Аллагь 
чин-чинал акуна ва сагъ-сала
мат яз амукьна», – лагьана. 31 Рагъ 
экъечІай чІавуз, Якьуб Пенуил туна 
экъечІна фена. Ам кьецІи хьанвай.

32 Гьавиляй Исраилдин рухвайри 
къенин йикъалди ятурдин и чка не
дач – адан къарши авайди Якьубан 
гьа и жакІум, ятур, янай эхир.

Якьубанни Эсаван туьхкІуьн

33 1 Кьил хкажна, Якъубаз аку
на: адан къаншардай Эсав 

къвезва, ва адахъ кьуд виш касни 

гала. Якьуба Лиядин, Рахилан, кьве 
кьевцІин аялриз чпин дидейрин 
патав кьилди акъвазун эмир авуна. 
2  Ада абур и тегьерда акъвазарна: 
вилик – чпин аяларни галаз кьевер, 
абурун гуьгъуьнай – вичин аялар
ни галаз Лия, абурун гуьгъуьнай – 
Рахилни Юсуф. 3 Якьуб вич вилик 
экъечІна ва стхадиз мукьув жедал
ди, ирид гъилера пел чилив агакь
дайвал икрам авуна. 4  Амма Эса
ва тадиз адан вилик зверна, гардан 
кьуна хурув чуькьвена темен гана – 
ва кьведни шехьна.

5 Папарни аялар акурла, Эсава ха
бар кьуна: «Бес ибур ви вужар я?» 
«Ибур Аллагьди ви лукІраз багъи
шай аялар я», – жаваб гана Якьуба.

6  Кьевери чпин аяларни галаз 
атана Эсаваз икрам авуна, 7  ахпа 
вичин аяларни галаз атана Лияди 
икрам авуна, ахпани Юсуфани Ра
хила.

8  «Зал рекье гьалтай а суьруьяр 
вучтинбур я?» – хабар кьуна Эсава. 
«Ам ви вилерай заз майил хьун па
тал я, зи агъа», – жаваб гана Якьу
ба. 9  «Захъ авачир са затІни авач, 
стха,  – лагьана Эсава.  – Ви дев
лет жуваз тур». 10 «Ваъ, – жаваб га
на Якьуба, – ви вилерай заз майил 
аватІа, зи савкьватар кьабула! Вун 
акун зун патал чин-чинал Аллагь 
акурдай я, вунани заз еке регьим 
авунва. 11  Кьабула зи нуьсретар*. 
Аллагьди заз вири булдалди ган
ва, заз вири авазва». Якьуба Эсав 
минетралди рекьив гъана, ва ада
ни савкьватар кьабулуниз разивал 
гана.

i	 33:17 Сукат – чувуд чІалалди «чардахар».
ii	 33:20 Эл-Элохе-Исраил – чувуд чІалалди «Аллагь, Исраилдин Аллагь».

12  «Рекьиз экъечІин,  – лагьа
на Эсава Якьубаз. – Зун вахъ галаз 
фида». 13 Амма Якьуба жаваб гана: 
«Ваз чида хьи, зи агъа, аялар гьи
кьван зайифбур жедатІа. Зи лапа
гарни къарамалар ацазвайбур я: 
абур гьалайтІа, вири лапагар са 
юкъуз гиликьда. 14 Вун, зи агъа, ви
лик акатна фенайтІа, хъсан жедай, 
зунни, ви лукІ, яваш-яваш гуьгъуь
на аваз къведа – маларин ва аялрин 
еришда аваз, ви патав, зи агъадин 
патав Сеирдив, агакьдалди».

15 «Ша за зи инсанрин са пай вахъ 
галаз тан»,  – теклиф авуна Эсава. 
Амма Якьуба жаваб гана: «Квез ге
рек я? Зи агъа, ви вилерай заз ма
йил хьунни бес я».

16 Гьа и юкъуз Эсав элкъвена Се
ирдиз хъфена, 17 амма Якьуб Сукатi 
галайвал фена. Анани ада вичиз 
кІвалер эцигна, малар патални чар
дахар туькІуьрна. Гьавиляй и чка
диз Сукатни лугьузва.

Якьуба Шехемдин  
патарив пун кутун

18 Падан-Арамдай хтай Якьуб Къе
нанда* авай Шехем шегьердив сагъ-
саламатдиз агакьна ва адан мукьув 
акъвазна. 19 Вич акъваздай чил ада 
Шехеман буба Гьамуран рухвайри
вай виш кеситІдихъ маса къачуна. 
20 Ана ада къурбанган* туькІуьрна ва 
адаз Эл-Элохе-Исраилii тІвар гана.

Шехемдин агьалийрихъ  
галаз акьунар

34 1  Якьубаз Лияди хайи руш 
Дина а чкадин рушарин 

патав фена. 2 И уьлкведин регьбер 
тир гьиви Гьамуран хва Шехема, ам 
акурла, кьуна, адакай вичинди аву
на. 3 Адаз Якьубан руш Дина гзаф 
кІан хьана, адахъ галаз кІевиз вер
диш хьана, адаз хуш келимаяр ийиз 
хьана, 4 ва вичин буба Гьамуравай 
тІалабна: «И руш заз паб яз къачу».

5  Якьубаз вичин рушавай на
мус къакъуднавайди малум хьана. 
А вахтунда адан рухвайри чуьлда 
малар хуьзвай; Якьуба абур хкве
далди за затІни авунач. 6 Шехеман 
буба Гьамур адахъ галаз суьгьбет 
авун патал Якьубан кьилив ата
на. 7  И чІавуз Якьубан рухваяр, и 
вакъиадикай хабар хьана, кІва
лиз хтана. Абур хъилени ажугъди 
кьунвай, Якьубан рушал гуж гъа
либ авун  – им Исраил* патал на
мусдик хкІурун я эхир: икІ виже 
къведач!

8 Гьамура абуруз лагьана: «Зи хва 
Шехем ви рушан эсердик акатнава. 
Ам адаз пабвиле це. 9 Куьн чахъ га
лаз мукьва жеда, чаз куь рушар гу
да, ва чи рушар квез пабвиле къачу
да. 10 Чахъ галаз санал уьмуьр твах, 
чи уьлкве куь вилик ква  – квевай 
ина бине кутаз жеда, санай физ-
хквез ийиз жеда, чилин иесивал 
ийиз жеда».

11 Шехема вичи лагьайтІа, Дина
дин бубадихъ ва стхайрихъ элкъве
на ихьтин келимаяр авуна: «Ви 
вилерай заз майил ая, за квез вуч 
кІандатІани, гьам гуда. 12  Лап ви
ридалайни чІехиди тир рехъ къачу 
ва лап багьа савкьватар тайинара – 
за куьне вуч лагьайтІани гьам гуда, 
анжах и руш заз пабвиле це».

13 Шехема абурун вах Динадивай 
намус къакъуднава лугьуз, Якьу

бан рухвайри Шехемаз ва адан бу
ба Гьамураз амалдарвилелди жаваб 
гана. 14  «Чавай икІ ийиз жедач,  – 
лагьана абуру.  – Вах суьннет та
вунвай итимдиз гун чун патал бея
бурвал я. 15 Чун анжах са шартІунал 
рази я: квекай чун хьтинбур хьа
йитІа, ва куь вири итимар суьннет 
авуртІа. 16  Анжах и чІавуз чна чи 
рушар квез пабвиле гуда ва куь ру
шар чаз пабвиле къачуда, анжах и 
чІавуз чун квехъ галаз уьмуьр ту
хун патал бине кутуна акъвазда ва 
квехъ галаз са халкь жеда. 17 Амма 
куьне и чи гафариз яб тагайтІа, ва 
куьн суьннет тавуртІа, чун чи вах
ни къахчуна хъфида».

18 Гьамурни Шехем и шартІарал 
рази хьана. 19  Шехема вичиз гьа
сятда суьннет авуна – адаз Якьубан 
руш гьакьван кІевиз кІан хьанвай. 
Шехемни вичин бубадин сихил
да виридалайни гьуьрмет авай кас 
тир.

20 Ингье шегьердин варарин* па
тав атана, Гьамурани Шехема ше
гьерэгьлийриз лагьанай: 21  «И 
инсанар ислягьвилихъ желбнавай
бур я. Абур чи чилел бине кутуна 
ацукьрай ва манийвал авачиз сейр 
авурай. Абур патал чилер гзаф ава. 
Чна абурун рушар чаз пабвиле къа
чуда, ва абуруз папар яз чи рушар 
гуда. 22 Амма абуру чахъ галаз са
нал уьмуьр тухунал ва чахъ галаз 
са халкь хьунал анжах са шартІу
налди рази я: чи вири итимар, гьа
бур хьиз, суьннет авунваз хьайитІа. 
23  Абурун нехирар, абурун дев
лет, абурун мал-къара, чна абурун 
шартІ кьабулайтІа, вири чибур же
да ва абуру чахъ галаз санал уьмуьр 
тухуда!»

24  Шегьерэгьлияр Гьамурахъни 
Шехемахъ галаз рази хьана, ва ше
гьердин вири эркекри чпиз суьн
нет авуна. 25  Пуд лагьай юкъуз, 
абур гьеле начагъ яз къатканвай
ла, Якьубан рухваяр, Динадин 
стхаяр тир Шимунани Левиди ту
рар къачуна, са манийвални ава
чиз шегьердиз гьахьна ва сад амай 
кьван анин вири эркекар яна кье
на. 26 Гьамурни Шехемни яна кьена, 
Шехеман кІвале авай Динани къах
чуна хъфена.

27 Ахпа, халкь тергай чкадал хта
на, Якьубан вири рухвайри виче 
абурун вахан намус къакъудай ше
гьер тарашна. 28 Абуру лапагар, ма
лар, ламар вилик кутуна гьална, 
шегьерда ва чуьлда жагъай вуч ава
тІани къахчуна, 29  шегьерэгьлий
рин вири девлет чпиз кьуна, абу
рун папарни аялар кьуна хутахна 
ва абурун кІвалера вуч аватІани та
рашна.

30  Якьуба Шимуназни Левидиз 
лагьана: «Куьне зи кьилел бала 
гъана! Куьне закай чкадин агьалий
риз, къенанвийриз* ва перизийриз, 
гзаф такІан кас авуна. Чахъ инса
нар са тІимил ава, абуру лагьайтІа 
сад хьана, зун яна рекьида, ва вири 
чи тухум терг жеда!»

31  Амма Шимунани Левиди жа
ваб гана: «Чи вахав къагьбедив 
хьиз эгечІун дуьз тирни?»

Аллагьди Бет-Элда Якьубаз 
хийир-дуьа авун

35 1 Аллагьди Якьубаз лагьана: 
«Къарагъна Бет-Элдиз алад. 

i	 35:7 Эл-Бет-Эл – чувуд чІалалди «Реббидин кІвалин Аллагь».
ii	 35:8 Аллун-Баххут – чувуд чІалалди «Шехьунин мегъуьн тар».

Гьана вуна уьмуьр тухуз ацукь ва 
гьана вун ви стха Эсавакай катдай
ла, ви вилик атай Аллагьдиз къур
банган* туькІуьра».

2  Якьуба вичин хизандиз ва ви
чин вири инсанриз лагьана: «Квез 
авай кьван вири чара аллагьар ква
дар ая, михьивилер ая ва парталар 
дегиша. 3 Чун Бет-Элдиз фин. Ана 
за зун кІеве авайла, заз куьмек яз 
зи патав атай ва вири дуьшуьшрал, 
захъ галаз хьайи Аллагьдиз къур
банган эцигин».

4 Абуру Якьубав чпив гвай кьван 
вири чара аллагьар вахкана, япа
рай сиргъаярни акъудна, гьабурни 
Якьубав вахкана. Якьуба абур вири 
Шехемдин патарив гвай мегъуьн 
тарцик кучукна.

5  Абур рекье гьатна. Аллагьдин 
патай ракъурнавай хаф ядай хьтин 
кичІевилив ацІанвай патарив гвай 
шегьеррин агьалияр Якьубан ру
хвайрин гуьгъуьна гьатнач.

6  Якьуб вичин жемятни галаз 
Къенандин* чилел алай, гила Бет-
Эл лугьузвай Луз шегьердив агакь
на 7 ва ана къурбанган эцигна. Ада 
иниз «Эл-Бет-Эл»i тІвар гана, ву
чиз лагьайтІа Якьуб стхадикай ка
тай чІавуз ина адан вилик Аллагь 
атанай.

8 Рефикъадиз нек гайи паб Деба
ра кьена. Ам Бет-Элдин патарив ме
гъуьн тарцин кІаник кучукнай ва и 
тарциз Аллун-Баххутii тІвар ганай.

9  Якьуб Падан-Арамдай хтайда
лай гуьгъуьниз Аллагь мад адан ви
лик пайда хьана, адаз хийир-дуьа* 
авуна ва лагьана:

13  Аллагь Якьубан патавай 
хъфейла, 14  Якьуба вичихъ галаз 
Аллагь рахай чкадал къван къяна 
ва къурбанд яз и къванцин винелай 
зейтундин чІемни* чехир илична. 
15 Ада и чкадиз Бет-Эл лагьана.

Рахил кьиникь
16 Абур Бет-Эл туна хъфидайла ва 

Эфратадин патарив агакьайла, Ра
хилаз тІалар гатІунна. Аял хун че
тинвилелди кьиле фена. 17 Рахилаз 
гзаф азият гана. «КичІе жемир,  – 
лагьана мамачи папа. – Килиг, вахъ 
мад са хва ава!»

18 Эхиримжи нефесдик рекьизвай 
Рахила хциз Бен-Аниi тІвар гана. 
Амма бубади адал маса тІвар эциг
на – Бунъяминii.

19 ИкІ Рахил кьена. Ам гила ви
чиз Бетлегьем лугьузвай Эфрата
дихъ фидай рекьин къерехда кучук
на, 20 ва Якьуба адан сурал гуьмбет* 
эцигна. Ам къенин йикъал къве

i	 35:18 Бен-Ани – чувуд чІалалди «Зи азабрин хва».
ii	 35:18 Бунъямин – чувуд чІалалди «Зи Бахтунин хва».

далди анал ала  – Рахилан сурун 
кьилихъ янавай къван.

21  Исраила, яни Якьуба, вичин 
рехъ давамарна ва Мигдал-Эдер
дилай алатайла, алачухар экІяна. 
22  Инал акъвазнавайла, Рувен ви
чин бубадин пуд лагьай паб Бил
гьадихъ галаз къаткана. Бубадиз и 
кардикай хабар хьана.

Якьубан рухвайрин сиягь. 
Исакьан кьиникь

Якьубаз цІикьвед хва авай.
23 Лиядин рухваяр: Рувен (Якьу

бан сифте хва), Шимун, Леви, 
Ягьуд*, Исахар ва Забулун.

24  Рахилан рухваяр: Юсуф ва 
Бунъямин.

25  Рахилан къаравуш Билгьадин 
рухваяр: Дан ва Нифтали.

26  Лиядин къаравуш Зилпадин 
рухваяр: Гад ва Ашер.

Ибур Якьубан Падан-Арамда ха
йи рухваяр я.

10	«Ви тІвар Якьуб я,
амма гележегда ви тІвар Якьуб ваъ – Исраил жеда».

ИкІ Ада адаз Исраил тІвар гана.
11 Аллагьди адаз мадни икІ лагьана:

«Зун вири алакьдай Аллагь* я.
Гзаф аладдайди,

кьадардиз чІехиди хьухь:
валай халкь арада къведа,

Са мусибат халкьар!
Валай пачагьар аладда!

12	Ибрагьимаз ва Исакьаз гайи чилни
За вазни ви несилриз гуда».

27 Якьуб вичин буба Исакьан кьи
лив са мус ятІани Ибрагьима, ахпа 
Исакьа уьмуьр тухвай, гила вичиз 
Хевран лугьузвай Къирйат-Арба
дин патав авай Мамредиз атана.

28  Исакьан вишни кьудкъад 
йис хьана. 29  Ам агьил кьуьзек яз 
уьмуьрдикай тух хьана кьена ва 
бан-бубайрин патав хъфена. Ам ру
хвайри – Эсавани Якьуба – кучукна.

Эсаван несилар

36 1  Ингье вичиз Эдамни лу
гьузвай Эсавакай ва адан 

несилрикай ихтилат.
2-3  Эсава вичиз къенанви* кьве 

руш – хети Эланан руш Ада ва гьи
ви Цибганан хтул Анадин велед 
Агьалибамади, – гьакІни Исмаилан 
руш, Небаятан вах Басмат пабвиле 
къачуна. 4 Адади Эсаваз – Элифаз, 
Басмата – Регуил хана. 5 Агьалиба
ма  – Яуш, Ялам ва Къарагь. Ибур 
Эсаван Къенанда хьайи рухваяр я.

6 Эсава вичин папар, рухваяр, ру
шар, вичин вири инсанар, вичин ви
ри мал-къара, вичи Къенанда гъи
лиз гъайи мал-девлет кІватІ хъувуна 
маса патахъ, вичин стха Якьубакай 
яргъал жедайвал хъфена 7  Абуруз 
акьван гзаф мал-девлет авай хьи, са
нал уьмуьр тухуз абуруз дарискъал 
тир: абур пун кутуна ацукьнавай 
чилер, нехирарни фикирда кьуртІа, 
кьве касдиз бес жезмачир.

8  Эсава Сеир дагъдин дуьзенра 
уьмуьр тухуз акъвазна. Эсав  – им 
Эдам я.

9 Ингье вичи Сеир дагъдин дуь
зенра диб кутур эдамийрин бан-бу
ба Эсавакай ва адан несилрикай их
тилат.

10  Эсаван рухваяр: Адади хайи 
Элифаз ва Басмата хайи Регуил.

11  Элифазан рухваяр: Теман, 
Умар, Сефу, Гатам ва Къеназ.

12  Тимнади, Элифазан кьвед ла
гьай папа, адаз Амалехъ хана.

Ибур Эсаваз Ададилай амукьай 
несилар я.

13  Регуилан рухваяр: Нахат, Зе
рагь, Шамагь ва Мизагь.

Ибур Эсаваз Басмата хайи неси
лар я.

14  Цибганан руш, Анадин эвлед 
Агьалибамади Эсаваз Яуш, Ялам ва 
Къарагь хана.

15 Ингье Эсаван несилрикай хьа
йи сихилар.

Эсаван сифте хва Элифазан не
силар: Теманан сихил, Умаран си
хил, Сефудин сихил, Къеназан си
хил, 16  Къарагьан сихил, Гатаман 
сихил ва Амалехъан сихил. Ибур 
Элифазан сихилар, Ададин несилар 
я. Абуру Эдамдин чилел уьмуьр ту
хузва.

17  Эсаван хва Регуилан сихилар: 
Нахатан сихил, Зерагьан сихил, 
Шамагьан сихил ва Мизагьан си
хил. Ибур Регуилан несилар, Эса
ваз Басмата хайи несилар я, абуру 
Эдамдин чилел уьмуьр тухузва.

18 Эсаваз Агьалибамади хайи не
силар: Яушан сихил, Яламан сихил 
ва Къарагьан сихил. Ибур Агьали
бамадин, Эсаван папан, Анадин ру
шан сихилар я.

19 Эсаван (гьам Эдамни я) неси
лар ва абурун сихилар гьа ибур я.

Сеиран несилар
20  И уьлкведа уьмуьр тухузвай 

гьуриви Сеиран рухваяр: ЛатІан, 

Шабал, Цибган, Ана, 21  Дишун, 
Эцер ва Дишан. Ибур Эдамдин чи
лел уьмуьр тухузвай Сеиран неси
лар тир гьурийрин сихилар я.

22  ЛатІанан рухваяр: Гьуригь ва 
Гьемам. ЛатІанан вахан тІвар Тим
на тир.

23 Шабалан рухваяр: Галван, Ма
нахат, Гебал, Шефа ва Анам.

24  Цибганан рухваяр: Аягь ва 
Ана. Вичиз, буба Цибган ламар 
хуьдайла, кьурумда кузвай чешме 
жагъай гьа Ана.

25  Анадин веледар: Дишун ва 
Анадин руш Агьалибама. 26  Ди
шанан рухваяр: Гьемдан, Эшбан, 
Итран ва Керан.

27  Эцеран рухваяр: Билгьан, За
гьаван ва Акъан.

28 Дишанан рухваяр: Ус ва Аран.
29-30  Сеир уьлкведа уьмуьр тух

вай гьурийрин сихилар ихьтинбур 
я: ЛатІанан сихил, Шабалан сихил, 
Цибганан сихил, Анадин сихил, 
Дишунан сихил, Эцеран сихил ва 
Дишанан сихил.

Эдамдин пачагьар
31  Ингье гьеле Исраилдин ру

хвайрихъ пачагьар пайда жедалди 
Эдамда агъавал авур пачагьар.

32  Эдамда Бегъаран хва Белади 
гьакимвал авуна. Адан меркездин 
тІвар Дингьава тир. 33 Бела кьейила, 
адан чкадал Басрадай тир Зерагьан 
хва Ябаб хьана. 34 Ябаб кьейила, па
чагьвал Теманан несилрин уьлкве
дай тир Гьушама авуна. 35  Гьушам 
кьейила, адан чкадал пачагь Беда
дан хва, вичи Магьабдин дуьзен
лухра мидиянвияр кукІварай Гьа
дадакай хьана. Адан меркездин 
тІвар Гавит тир. 36  Гьадад кьейи

ла, адан чкадал пачагь Масрекъа
дай тир Самладикай хьана. 37 Самла 
кьейила, адан чкадал пачагь Эфрет 
вацІал алай Регьабатдай тир Шау
лакай хьана. 38 Шаул кьейила, адан 
чкадал пачагь Ахбаран хва Багьал-
Гьананакай хьана. 39  Ахбаран хва 
Багьал-Гьанан кьейила, адан чка
дал пачагь Гьадаракай хьана, адан 
меркездин тІвар Пагу тир, адан паб
ни Ме-Загьабан руш МатІредан ве
лед МегьетІабел тир.

Эдамдин сихилар
40 Ингье Эсаван сихилар, абурун 

тухумар, хуьрер ва тІварар тирвал.
Тимнадин сихил, Галвадин си

хил, Ятетан сихил, 41  Агьалибама
дин сихил, Элаян сихил, Пинанан 
сихил, 42 Къеназан сихил, Теманан 
сихил, Мибсаран сихил, 43 Магдии
лан сихил ва Ираман сихил. Эдам
дин сихилар ва абурун ихтиярда 
авай уьлкведин хуьрер гьа ихьтин
бур я. Эдамвийрин бан-бубани  – 
Эсав я.

Юсуфни адан стхаяр
(37–50 кьилер)

Юсуфан ахварар

37 1 Якьуб Къенанда* – вилик
дай вичин бубади масанай 

атана уьмуьр тухвай уьлкведа – би
не кутуна ацукьна.

2 Ингье Якьубан хизандикай их
тилат.

Юсуфан цІерид йис тирла, ада 
стхайрихъ галаз лапагар хуьзвай – 
Билгьадинни Зилпадин рухвайриз 
кумекар гуз – ва абуру ийизвай чІу
ру крарикай бубадиз ахъайзавай. 

3 Юсуф хайила, Якьубан яшар хей
лин хьанвай, гьавиляй Якьубаз ви
чин вири рухвайрилай гьам гзаф 
кІандай, – адаз гьатта гьар жуьре
дин рангарин перемни багъишна
вай. 4 Стхайриз, бубадиз Юсуф чпе
лай гзаф кІанзавайди акурла, Юсуф 
акьван такІан хьана хьи, адаз гьич 
са къени гафни хълагьиз жезмачир.

5 Са гъилера Юсуфаз ахвар акуна. 
Ада ам стхайриз ахъайна, абурузни 
ам авайдалайни гзаф такІан хьана. 
6 «Яб це, – лагьана ада, – заз ахварай 
вуч акунатІа! 7 Гуя чна чуьлда цуь
лер кьазва ва зи цуьл дуьз акъвазна, 
куь цуьлери лагьайтІа ам элкъуьр
на юкьва туна, адаз икрам авуна!» 
8  «АкІ хьайила вун чаз пачагьвал 
ийиз гьазур я ман?  – жаваб гана 
стхайри. – Чи винел чІехиди жез?» 
Ва ам авайдалайни гзаф такІан хьа
на – гьам адан ахварар, гьамни ада 
абур ахъаюн себеб яз. 9 Юсуфаз ла
гьайтІа мад са ахвар акуна, ва ада 
ам мад стхайриз ахъайна: «Заз ахва
рай гуя заз ракъини, вацра ва цІусад 
гъетре икрам ийиз акуна!» 10  Ада 
вичин ахвар бубадизни стхайриз 
ахъаяйла, бубади адаз ахмурар аву
на: «Ваз аквазвайди вуч ахвар я? 
Вуч я, чун вири – гьам зун, гьам ви 
диде, гьамни ви стхаяр – вири ата
на пел чилив агакьдайвал ваз икрам 
авунани?»

11  Стхаяр Юсуфал гзаф пехил 
хьана, амма бубади адан ихтилат 
рикІел хвена.

Стхайри Юсуф Мисридиз маса 
гун

12  Са гъилера стхаяр бубадин 
лапагар хуьз Шехемдин къерех
рив гвай чилерал фена. 13 Исраила 

Юсуфаз лагьана: «Ви стхайри хеб-
мал Шехемдин патарив хуьзва. Ша 
за вунни абурун кьилив ракъурин». 
«Зун гьазур я», – жаваб гана Юсу
фа. 14  «Алад фена килиг,  – лагьа
на ада,  – абурун ва лапагрин гьал 
гьикІ ятІа. Элкъвена хтайла, заз 
ахъая».

Бубади Юсуфаз сагърай лагьа
на ва, Хеврандин дере туна, Юсуф 
Шехемдиз фена. 15 Ина адал са кас 
гьалтна. «Вуна ина вуч жагъурза
ва?»  – хабар кьуна ада чуьл тир
вал къекъвезвай Юсуфавай. 16  «За 
жуван стхаяр жагъурзава,  – жаваб 
гана Юсуфа. – Абуру хеб-мал гьи
на хуьзватІа заз лагь ман». 17 «Абур 
инай хъфенва, – лагьана а касди, – 
заз абуру чеб Датандиз фида лагьай 
ван хьанай».

Юсуф стхайрин гуьгъуьниз фе
на, ва абур Датандин патарив жа
гъана. 18  Абуру Юсуф гьеле яргъа 
аваз кьатІанвай ва, ам гьеле му
кьув къведалди, стха кьинин икь
рардал атанвай. 19 «Ингье чи ахва
рар аквадайди къвезва!  – лагьана 
абуру сада садаз.  – 20 Ам рекьида, 
фуруз гадарда, ва ам вагьши гьай
ванри кукІварна лугьуда. Килигин 
адан ахварар гьикІ кьилиз акъат
датІа!» 21  Рувеназ и рахунрин ван 
хьана ва Юсуф хиласиз кІан хьана. 
«Ам кьиникь герек туш, – лагьана 
ада. – 22 Ивияр экъичун квез я? Жу
ван гъилералди рекьидалди, ам ин
гье атІа кьурумдин юкьвал алай а 
фуруз гадара».

Гьакъикъатда адаз, Юсуф хилас
на, бубадив ахгакьариз кІанзавай.

23  Юсуф стхайрин патав агакь
намазни, абуру адал алай 
жуьребажуьре рангарин перем 

хъуткьунарна алудна, 24 вични кьуна 
фуруз гадарна. Фур ичІиди тир: ана 
яд авачир. 25  Стхаяр анжах фу нез 
ацукьнавай, абуруз Гилеад галай 
патахъай исмаилийрин карван пай
да хьайиди акуна – абурун девейри 
Мисридиз хуш ни галай шкьакьар, 
ладан* ва мелгьам тухузвай.

26  Ягьуда* вичин стхайриз ла
гьана: «Стха кьиникай чаз вуч хи
йир ава? Экъичай иви чуьнуьхуниз 
мажбур жеда. 27  Ам исмаилийриз 
маса гайитІа, хъсан жеда, чи гъи
лерни михьи яз амукьда. ГьикІ хьа
йитІани ам чи стха я эхир, хайи 
иви». Стхаяр рази хьана. 28 Тажирар 
мукьув атайла, стхайри Юсуф фу
рай акъудна ва ам исмаилийриз ги
мишдин къад шекъелдихъ маса га
на, абуруни ам Мисридиз тухвана.

29  Рувен хтана фурун патав фе
йитІа – Юсуф амач! Ва хажалатдин 
лишан яз ада вичин парталар къа
зунна. 30 «Гада амач! – лагьана Ру
вена стхайрин патав хтана.  – Бес 
зун? Зун бес гила гьиниз фин?»

31  Стхайри Юсуфан перем къа
чуна, кьун тукІуна ва перем кьу
нан ивидай кьацІурна. 32  Ахпа ам 
бубадин кьилив хкана ва лагьана: 
«Ингье чаз вуч жагъанатІа! Ки
лиг – им ви хцин перем яни-туш
ни?» 33 Якьуб килигна ва адай гьа
рай акъатна: «Зи хцин перем! Ам 
вагьши гьайванрин сарари кІус-
кІус авуна! КукІварна, Юсуф кукІ
варна!»

34  Ва вичел алай парталар къа
зунна, ятуррал анжах шихинин са 
кІус алукІна, Якьуба гзаф йикъа
ра хцихъ шел-хвал авуна. 35 Рухва
ярни рушар теселли гуз адан кьи
лив атана, амма Якьубаз секин 

жез кІанзавачир. «Ваъ,  – лугьу
дай ада.  – Хцихъ шел-хвал ийида! 
Шехьиз-шехьиз хцин патав агъа 
дуьньядиз эвичІда!» Ва Юсуфахъ 
шел-хвал авун давамарнай.

36  Мидиянвийри и вахтунда 
Юсуф Мисридиз тухвана ва ПатІи
фараз маса гана  – ам фиръаван
дин* чІехи къуллугъдал алай кас 
тир, яракь гвай къаравулрин кьил.

Ягьудни Тамар

38 1 А чІавуз Ягьуд*, стхайри
кай чара хьана, Гьира тІвар 

алай са адулламвидин патав бине 
кутуна ацукьна. 2 Ана адаз са къе
нанвидин, Шуа тІвар алай касдин 
рушак адан вил хкІуна. Ягьуда ам 
паб яз къачуна, адахъ галаз хьа
на, 3 амни руфунал залан хьана ва 
хва хана – Ягьуда адаз Эр тІвар га
на. 4 Паб мад руфунал залан хьана 
хва хана ва адаз Анан тІвар гана. 
5 Ахпа Кезибда мад сад хана ва адал 
Шелагь тІвар эцигна. 6 Вичин сиф
те хва тир Эраз Ягьуда паб яз Тамар 
тІвар алай са руш къачуна, 7 амма 
Эр Аллагьдин рикІи кьуначир ва 
Реббиди адан чан къачуна.

8  Ягьудани Ананаз лагьа
на: «Стхадин хендедадихъ галаз 
уьмуьр твах. Стха эвез ая, адаз не
сил це». 9 Амма Ананаз чизвай хьи, 
Тамара хайи сад лагьай хва аданди 
яз гьисабдач, ва гьавиляй стха па
тал аялар алад тавунин мураддал
ди, гьар гъилера адахъ галаз къат
кайла, вичин тум чилел гадардай. 
10 Реббидиз ада ийизвай кІвалахар 
хуш тушир, и кар себеб яз Реббиди 
гьадан чанни къачуна.

11 Ягьудани Тамараз лагьана: «Зи 
хва Шелагь чІехи жедалди, фена 

жуван диде-бубадин патав хенде
да хьиз уьмуьр твах». ИкІ лугьу
нин себебни ада ихьтин фикир авун 
тир: «ЧІехибурун гуьгъуьналлаз 
гъвечІидини рекьидайвал тахьуй!» 
Тамарни вичин бубадин кІвализ 
хтана.

12 Хейлин вахтар алатна. Шуадин 
руш, Ягьудан паб кьена. Яс куьтягь 
хьайила, Ягьуд вичин дуст адуллам
ви Гьирани галаз лапагрилай сар 
тваз Тимнадиз фена.

13  Тамараз вичин апай лапагри
лай сар тваз Тимнадиз фенвайди 
чир хьайила, 14  ада вичелай хен
дедадин парталар хтІунна, чин 
шаршавдалди кІевна ва Тимна
диз фидай рекьел алай Энайим
диз гьахьдай чкадал галчукна хьиз 
ацукьна. Адаз Шелагь чІехи хьан
ватІани, вич сакІани адаз къачун 
тийизвайди акунвай эхир. 15 Тама
раз килигайла, Ягьуда ам къагьбе я 
лагьана фикирна, вучиз лагьайтІа 
адан чин шаршавдалди кІевнавай. 
16 Ам рекьин къерехда ацукьнавай 
адаз мукьва хьана ва лагьана: «Зун 
вахъ галаз къаткин ман».

Адаз ам вичин свас тирди чизва
чир эхир! Папа хабар кьуна: «Зун 
вахъ галаз къаткунай вуна заз вуч 
гуда?» 17 «За ваз зи суьруьдикай са 
бацІи ракъурда», – жаваб гана ада. 
Амма папа лагьана: «Ракъурдал
ди замин тур». 18 «Ваз гьихьтин за
мин кІанда?» – хабар кьуна Ягьуда. 
«Къайтандихъ галай ви муьгьуьр ва 
гъиле авай аса», – жаваб гана ада.

Ада вичивай тІалабай кьван вири 
затІар вугана, адахъ галаз къатка
на, ва Тамар адалай руфунал залан 
хьана. 19  Ахпа къарагъна хъфена, 
чинал алай шаршав алудна, ва мад 

вичин хендедадин парталар ахлукІ
на.

20 Ягьуда вичин яр-дуст тир адул
ламви элкъвена замин вахчун па
тал бацІини гваз ракъурай чІавуз, 
а паб жагъуриз хьанач 21 ва чкадин 
агьалийривай хабар кьуна: «Эна
йимдиз фидай рекьив ацукьнавай а 
ява паб гьина ава?»

Амма адаз жаваб ганай: «Анал са 
ява пабни хьайиди туш».

22  Ам Ягьудан кьилив хтана ва 
лагьана: «Заз ам жагъанач, чкадин 
агьалийрини лугьузва хьи, анал са 
ява пабни хьайиди туш». 23  Ягьу
да лагьана: «Гьа шейэрни гьадаз 
амукьрай, чна чун беябур тийин. За 
адаз бацІини ракъурзава, амма ва
вай ам жагъуриз жезвач!»

24 Са пуд варз алатайла, Ягьудаз 
хабар гана: «Тамара, ви суса, гунагь 
авуна ва гила руфунал залан я». 
«Адаз кьуна цІай ягъа», – эмир га
на Ягьуда. 25 Амма Тамар рекьидай 
чкадал тухудайла, ада вичин апаяз 
икІ лугьун патахъай тІалабна: «Зун 
и затІарин иесидилай руфунал за
лан хьана».

«Чир жезвани,  – хабар кьуна 
ада,  – и къайтандихъ галай муь
гьуьрни аса?» 26 Ягьудаз чир хъхьа
на. «Гьахъ гьадан патал ала,  – ла
гьана ада. – Вири и кардин себеб за 
ам зи хва Шелагьаз гъун тавун я».

Мад адахъ галаз Ягьуд къаткун 
хъувунач.

27 Тамара хадай вахт алукьна, ва 
адахъ кьветхверар авайди малум 
хьана.

28  Аялдивай азад жедайла ва 
къецел са гъил акъатайла, мама
чи папа адак икьи яру рангунин 
гъал кутІунна ва лагьана: «Сифте 

экъечІайди им я». 29  Амма аял
ди гъил къенез чІугун хъувуна ва 
дуьньядал сифте адан стха пай
да хьана. «Вун гьикІ хьана ви
лик акатна?»  – хабар кьуна мама
чи папа; ва аялдиз ПерецІi тІвар 
гана. 30  Адан гуьгъуьналлаз икьи 
яру гъални гъилик кваз дуьнья
диз кьвед лагьайдини малум хьана. 
Адал Зерагь тІвар эцигна.

Юсуф ПатІифаран кІвале

39 1  Юсуф Мисридиз гъана, 
ва ина ПатІифар тІвар алай 

мисривиди  – фиръавандин* чІехи 
къуллугъдарди, яракь гвай къара
вулрин чІехиди  – ам исмаилийри
вай маса къачуна 2 Ребби Юсуфахъ 
галаз тир, ва адахъ гьар са карда 
агалкьунар авай.

Юсуф иесидин кІвале уьмуьр ту
хузвай, 3 ва мисривиди Ребби Юсу
фахъ галаз тирди кьатІана – Юсуфа 
вуч ийиз хьайитІани, Реббиди адан 
гъил кьадай.

4 Юсуфаз иесидин вилерай майил
вал жагъана, адакай адан ихтибар 
ийизвай лукІ хьана, иесиди Юсу
фаз вичин кІвалин вири серенже
мар кьиле тухудай къуллугъ гана ва 
вичихъ авай-авачир вири Юсуфан 
ихтиярда туна. 5 Гьа чІавалай Юсуф 
себеб яз мисривидихъ гьам кІвале, 
гьамни чуьлда авай вири затІарал 
Реббидин нуьсрет* алаз хьана. 6 Ие
сиди вичихъ авай-авачир вири Юсу
фан ихтиярда туна. Гила мисриви
диз амайди са тІуьнни хъун тир.

Юсуф гьам чинал, гьамни буй-
бухахдал атайла гуьрчегди тир. 
7 Гьавиляй иесидин папа вичин вил 

i	 38:29 ПерецІ – чувуд чІалалди «вилик экъечІун».

адал эцигна ва лагьана: «Захъ галаз 
къатук». 8 Амма Юсуфа ваъ лагьа
на ва адаз ихьтин жаваб гана: «Са
гьибди вичихъ авай-авачир вири 
зи ихтиярда тунва, ва вичи кІвале 
са куьнални гуьзчивал хъийизмач, 
вучиз лагьайтІа вири за ийизва. 9 За 
и кІвале адахъ галаз барабар яз се
ренжем ийизва. Заз къадагъа тир са 
затІни авач – са валай гъейри: вун
ни адан паб я. Бес за икьван чІуру 
кІвалах гьикІ авурай ва Аллагьдин 
вилик гунагь кардиз гьикІ рехъ гу
рай?»

10  Йикъалай юкъуз ада ам чІа
лал гъизвай, амма Юсуф адахъ га
лаз хьунал рази жезвачир. 11  Ин
гье са гъилера вичин са кІвалах 
аваз Юсуф иесидин кІвализ атай
ла, кІвалени и вахтунда маса лукІа
рикай садни авачир, 12 ада Юсуфан 
парталрилай кьуна ва мад лагьана: 
«Захъ галаз къатук». Вичин пар
талрикайни гьадан гъиле туна, 
Юсуф акатай патахъ къекъечІна ва 
кІваляй чукурна. 13 Ада, Юсуф къе
цел катна хъфенвайди ва адан пар
талар вичин гъиле амайди акурла, 
14 къаравушриз эверна ва икІ лагьа
на: «Килиг садра: и иври иниз чун 
русвагь авун патал гъанвайди яни! 
Адаз атана зал гуж гъалиб ийиз 
кІанзавай! За гьарайна. 15 За гьара
яр, цІугъар ийиз акурла, ам тадиз 
экъечІна – гьатта вичин парталар
ни зав туна – кІваляй катна!»

16  Ада гъуьл кІвализ хкведалди 
Юсуфан парталар вичив туна, 17 ва 
гъуьлуьзни гьа и гафар тикрарна: 
«Атана зи кьилив ви лукІ иври  – 
вуна ам иниз зи намусдик хкІадай 

крар авун патал гъанвайди я! 18 За 
гьарай-вургьай туна. Ам гьат
та вичин парталарни туна кІваляй 
экъечІна катна!»

19  Папан и гафарин ван хьайи
ла  – ингье килиг кван, ви лукІраз 
заз вуч ийиз кІанзавайтІа  – Юсу
фан сагьибдин хъиле цІай кьуна. 
20 Ада Юсуф кьуна къазаматдиз ве
гьин эмирна  – пачагьди къазамат 
авунвай ксар авай чкадиз.

Юсуфа къазаматда ахвариз 
баянар гун

Гьа икІ Юсуф къазаматдиз ават
на. 21 Амма Ребби адахъ галаз тир 
ва адаз вичин мергьемет малумар
на: ам къазаматдин гьакимдин ви
лерай майилвал жагъана. 22  Ада 
вири къазаматар Юсуфан ихтияр
да туна. Вири затІарин сан-гьисаб
дин патахъай Юсуфа жаваб гузвай, 
23  къазаматдин чІехидавай гила 
Юсуфа идара ийизвай са куьникай
ни фикир тавуртІа жезвай – Ребби 
вич Юсуфахъ галаз тир ва гьар са 
карда адан гъил кьазвай эхир!

40 1 И вакъиаяр хьана са къа
дар вахтар алатайла, Мис

ридин пачагьдиз чехир цадайди ва 
фу чрадай кас чпин иесидин вилик 
гунагь квайбур хьанай. 2 Фиръаван
дик* вичиз мукьва авунвай и ксари
кай – чехир цадайбурун ва фу чра
дайбурун чІехибурукай  – пис хъел 
акатна 3 ва абур яракь гвай къара
вулрин чІехидан кІвале туькІуьр
навай ва виче Юсуфни ацукьарна
вай къазаматда тур лагьана эмирна. 
4  Яракь гвай къаравулрин чІехида 
Юсуф абуруз къуллугъ авун патал 
тайинарна. Вахтар къвез алатна 5 ва 

са йифиз кьве къазаматдизни – па
чагьдиз чехир цадайдаз ва фу чра
дайдаз – ахварар акуна. Гьар садаз 
вичин, кьилдин мана авай ахвар 
акуна. 6 Пакамахъ атай Юсуфаз абу
рук къалабулух квайди акуна.

7  «Куьн куь къайгъудик кутун
ва?» – жузуна Юсуфа.

Юсуфахъ галаз санал адан са
гьибдин кІвале къазаматда тунвай 
фиръавандин мукьуванри 8  жаваб 
гана: «Чаз ахварар акунва, амма 
абурун мана гудай кас авач». «Мана 
гун – Аллагьдин патай ганвай пай 
тушни кьван,  – лагьана Юсуфа.  – 
Ахъая куь ахварар».

9  Чехир цадайбурун чІехида ви
чин ахвар Юсуфаз ахъайна: «Заз 
ахварай зи вилик ципицІдин чІе
ре кваз акуна. 10  Адал пуд цуьрц 
алай. Абур чІехи жез эгечІна, цуь
квер пайда хьана, ципицІар бит
миш хьана. 11  Зи гъилени фиръа
вандин сукІра ава. За кулар атІана 
сукІрадиз чуькьвена миже хкудна 
ва фиръавандив вугана».

12 «Ингье ви ахварин мана, – ла
гьана адаз Юсуфа. – Пуд цуьрц им 
пуд югъ я. 13  Пуд югъ алатайла, 
фиръаванди ви дережа мадни хкаж
да: вун ви виликан чкадал хкида 
ва вуна мадни, гьа виликдай хьиз, 
адав сукІраяр вугуда. 14 Амма са ха
тур ая: ваз бахтуни чин ачухайла, 
рикІелай алудмир, фиръавандихъ 
галаз рахунра зунни рикІел хкваш, 
инай зун азад ая. 15 Зун жуван чи
лелай чуьнуьхнавайди я эхир! Гьа 
инани за къазаматда твадай хьтин 
са кІвалахни авурди туш!»

16 Фу чрадайбурун чІехидани, ма
на гун хъсанди яз акуна, Юсуфаз 
лагьана: «Зазни ахварай зи кьилел 

пуд зимбил алаз акуна; 17  винел 
алайда – адет яз фиръавандиз гьа
зурдай хьтин гьар жуьредин чрай 
фар авай, ва нуькІверини и зим
билда авай фариз кІуф язавай».

18 «Ингье ви ахварин мана, – ла
гьана Юсуфа.  – Пуд зимбил  – им 
пуд югъ я. 19  Пуд югъ алатда  – 
фиръаванди вунни хкажда: вун та
рагъаждикай кудда ва къушарини 
ви бедендиз кІуф яда».

20  Пуд йикъалай фиръаван хайи 
югъ тир, ва ада вичин мукьуван
риз дем туькІуьрна. Кьве кас ада 
и юкъуз вирибурун вилик хкажна: 
чехир цадайбурун ва фу чрадайбу
рун чІехибур.

21  Чехир цадайбурун чІехиди  – 
адан виликан чкадал, мад фиръа
вандив сукІраяр вугудайди яз. 22 Фу 
чрадайбурун чІехиди лагьайтІа  – 
тарагъаждиз: вири гьа Юсуфа ви
ликамаз лагьайвал. 23 Анжах чехир 
цадайдан чІехидан рикІелай гьам 
Юсуф, гьамни адан тІалабун алатна.

Фиръавандин ахварар

41 1 Кьве йис алатна, ва фиръа
вандиз* ахвар акуна: гуя ам 

Нилдин къерехдал акъвазнава, 
2  Нилдайни ирид кал экъечІзава. 
Гуьрчег, якІа-чІарчІе авай абуру 
къерехда экъечІнавай къалин кул-
кус незва. 3 Гуьгъуьнал алаз вацІай 
ирид маса кал экъечІзава, яхун, за
йиф, гьабурун патав акъваззава. 
4 Ингье, и зайиф, яхун калери гуьр
чег ва куьк калер незва! Фиръа
ван ахварай аватна. 5 Мад ахварал 
хъфей чІавуз, маса ахвар акуна: са 
тандал техилдин ирид кьил экъечІ
на, хъсан, ацІай. 6 Абурун гуьгъуь
нал алаз пичІи, зегьем гару янавай 

ирид кьил экъечІна. 7 Ингье и пи
чІи кьилери хьайи, тваррив ацІан
вай ва хъсан кьилер туькьуьнна! 
Фиръаван ахварай аватна. Адаз 
акур ахвар гьа ихьтинди тир.

8  РикІик къалабулух акатай ада 
пакамахъ Мисридин вири суь
гьуьрбазар ва арифдарар кІватІна, 
абуруз вичин ахвар ахъайна, амма 
абурукай гьич садавайни адаз и ах
вардин мана ачухариз хьанач. 9  И 
чІавуз чехир цадайбурун чІехида 
фиръавандиз лагьана: «Фиръаван, 
вун сагърай. Зи рикІел виликдай 
хьайи гунагь хтана! 10  Са гъилера 
ваз чакай пис хъел атанай – ва зун 
фу чрадайбурун чІехидахъ галаз са
нал яракь гвай къаравулрин чІехи
дан кІвале къазамат авун эмир га
най. 11 Садра чаз кьведазни ахварар 
акунай  – гьарда вичин ахвар, ви
чин кьилдин мана авай. 12 Чахъ ана 
яракь гвай къаравулрин чІехидан 
лукІ тир иври вач-хъша яз галкІур
навай. Чна адаз чи ахварар ахъай
най, адани чаз абурун мана ачухар
най  – гьар садаз адан ахварди вуч 
къалурзаватІа лагьанай. 13 Ада чаз 
гьикІ лагьанайтІа, гьакІ хьунни 
авуна: зун жуван виликан чкадал 
эхцигнай, ам куьрсарнай».

14  Фиръаванди Юсуфан гуь
гъуьниз ракъурна. Ам тади гьал
да къазаматдай акъудна, чІарар ту
на, цІийи пек-партал алукІна ва 
ам фиръавандин вилик акъваз
на. 15  Фиръаванди адаз лагьана: 
«Заз ахвар акуна, амма садавай
ни адан мана ачухариз жезвач. Ву
на лагьайтІа, заз ван хьайивал, ах
вар ахъайнамазни, гьасятда адан 
мана ачухарзава». 16  «Фиръаван, 
вун сагърай. Кар алайди зун туш, – 

жаваб гана Юсуфа.  – Ви хийирдиз 
ахвардин мана Аллагьди ачухарда».

17  Фиръавандини Юсуфаз икІ 
ахъайна: «Заз ахварай зун гуя Нил
дин къерехдал акъвазнаваз акуна, 
18  Нилдайни ирид кал экъечІзава. 
Куьк, гуьрчег абуру вацІун къерех
да авай кул-кус незва. 19 Гуьгъуьнал 
алаз вацІай ирид маса кал экъечІза
ва, яхун, зайиф, са хамни кІарабар, 
заз Мисрида гьич санани ахьтин 
мурдар калер акурди туш. 20 Яхун ва 
зайиф и калери ирид куьк кал нез
ва. 21 Эхиримжибур абурун руфун
ра квахьзава, амма руфунар ацІан
вайди малум жезвачир: калер гьа 
виликдай хьиз яхун яз амукьнавай. 
Зун ахварай аватна. 22 Ахпа заз ма
са ахвар акуна: са тандал техилдин 
ирид кьил экъечІна, хъсан ацІай 
тварар. 23 Адан гуьгъуьнал алаз ми
же квачир, пичІи, зегьем гару кан
вай техилдин ирид кьил экъечІна. 
24  И пичІи кьилери са затІни тун 
тавуна хъсан ирид кьил туькьуьн
на! За жуван ахвар суьгьуьрбазриз 
ахъайна, амма абуру зун са куьнин
ни гъавурда тунач».

25 «Им кьве ахвар туш – сад я, – 
лагьана Юсуфа. – Аллагьди ваз Ви
чи идалай кьулухъ вуч ийидатІа 
къалурна. 26  Хъсан ирид кал  – им 
ирид йис я, ва техилдин хъсан ирид 
кьил  – гьамни ирид йис я. Гьави
ляй им гьа са ахвар я.

27  Абурун гуьгъуьнал алаз экъе
чІай яхун ва мурдар калер лагьай
тІа – им ахпа алукьдай ирид йис я. 
Зегьем гару канвай техилдин ирид 
кьилини гьадан гьакъиндай лугьуз
ва – кашан ирид йис. 28 Гьавиляй за 
ваз гьа икІ лагьанай: Аллагьди Ви
чи вуч ийидатІа, гьам ваз къалурна.

29 Мисридин вири чилерал муб
лагьвилин ирид йис алукьзава, 
30 амма абурулай гуьгъуьниз кашан 
ирид йис къвезва  – вични гьихь
тин  – виликан булвал гелни гала
чиз квахьда. Каша уьлкве барбатІ
да, 31  виликан мублагьвилин гьич 
гелни тадач – каш гьакьван зурба
ди жеда. 32 Ахвар кьве гъилера тик
рар хьана, вучиз лагьайтІа Аллагь
ди и кар кІевелай кьетІнава ва и 
мукьвара кьилизни акъудда.

33 Гьавиляй акьул авай ва вилика
маз дериндай фагьум ийиз жедай са 
кас хкяна, ам Мисри идара авун па
тал тайинара. 34-35 Ва вири уьлкведа 
алукьзавай мублагьвилин ирид йи
суз халкьдивай бегьердин вадай са 
пай къахчудайвал, ва техил шегьер
ра, ви гьамбарханайра кІватІ ийи
дайвал, гьукуматдин къуллугъдарар 
тайин ая. 36 И чІавуз уьлкведа Мис
рида алукьдай кашан ирид йисуз 
игьтият патал хвенвай суьрсет же
да – ва уьлкведи и каш эхи ийида!»

Юсуф фиръавандин  
куьмекдар хьун

37  Юсуфан гафар фиръавандиз* 
ва адан мукьуванриз хуш хьана.

38  «Ихьтин маса кас жагъидани 
кьван?  – лагьана фиръаванди ви
чин мукьуванриз.  – Адак Аллагь
дин руьгь ква».

39 Ахпа ада Юсуфаз лагьана: «Ал
лагьди ваз вири и кІвалахар чир
наватІа, валай акьул авай ва вили
камаз фикир ийиз жедай кас авач. 
40 Къедлай кьулухъ вуна зи гъилик 
квай вири чкаяр идара ийида, ва зи 
халкьди ви гафуниз яб гуда. Анжах 
пачагьдин дережадалди зун валай 
вине жеда».

41  «Килиг,  – лагьана фиръаван
ди Юсуфаз,  – за вакай вири Мис
ридин гьаким ийизва!» 42  Ада ви
чин муьгьуьр алай тупІал галудна, 
ам Юсуфахъ акална. Адал лап кье
лечІ кушдин парталар алукІна ва 
адан гарданда къизилдин занжур 
туна. 43 Адав уьлкведин чІехибуру
кай кьвед лагьай кас аваз къекъве
дай кьве чарх квай дапураг вугана. 
Ам ада акьахна къекъведай чІавуз 
Юсуфан вилик «МетІерал!» лугьуз 
гьарайдин ван жедай.

Гьа икІ фиръаванди Юсуфа
кай вири Мисридин гьаким авуна. 
44 «Зун фиръаван я,  – лагьана ада 
Юсуфаз.  – Гьавиляй къедлай кьу
лухъ ви ихтияр авачиз Мисридин 
вири чкайра садавайни гьич чІар
ни юзуриз жедач!»

45  Фиръаванди Юсуфал цІийи 
тІвар эцигна, Сафнат-Панеах, ва 
адаз паб яз Андин ибадатханада 
диндин къуллугъдар ПатІи-Фара
дин руш Асенат хкяна. Юсуфни 
Мисри идара ийиз эгечІна. 46 Юсу
фа фиръавандиз, Мисридин па
чагьдиз, къуллугъ ийиз гатІунайла, 
адан къанни цІуд йис тир. Фиръа
вандин патавай экъечІна, Юсуф ви
ри Мисридин чил тирвал къекъуьн 
патал рекье гьатна.

47  Мублагь ирид йисан девирда 
чили бул бегьерар гана. 48  И йи
сара Мисрида кІватІай вири те
хил Юсуфа шегьерриз пайнай: 
гьар са шегьердиз  – адан къерех
ра авай чуьллерин бегьер. 49  Ада 
гьуьлуьн къум кьван техил кІватІ
най  – акьван гзаф авай хьи, гьич 

i	 41:51 Манаше – чIувуд чIалалди – «рикIелай алудиз тун» ибарадиз мукьва я.
ii	 41:52 Ифраим – чIувуд чIалалди – «аялар аладунин гьунар авалди» ибарадиз мукьва я.

гьисабиз хъхьанач: гьисабиз теже
дай кьван.

50  И вахтунда, гьеле каш алукь
далди, Андин диндин къуллугъдар 
ПатІи-Фарадин руш Асената Юсу
фаз кьве хва хана. 51  Сифте хциз 
Юсуфа Манашеi тІвар гана, вучиз 
лагьайтІа ада лугьудай: «Аллагь
ди зав гьам зи вири гъамар, гьам
ни бубадин кІвал рикІелай алудиз 
туна». 52 Кьвед лагьайдал Ифраимii 
эцигна, вучиз лагьайтІа ада лугьу
дай: «Зи азабрин чилел Аллагьди 
закай гзаф аладдайди авуна».

Юсуфан стхаяр сад лагьай 
гъилера Мисридиз атун

53 Мисрида мублагьбур тир ирид 
йис эхирдал атана. 54 Юсуфа вили
камаз лагьайвал, кашан ирид йис 
алукьна. И каша вири уьлквейриз 
зарар гана, амма Мисридин гьар 
чкада игьтият патал хвенвай техил 
авай. 55 Ахпа каш Мисридани хьа
йила, мисривийрини фиръаванди
вай* фу тІалаб авурла, ада лагьана: 
«Юсуфан кьилив алад ва Юсуфа 
лагьайвал ая».

56  Мисридани каш къвердавай 
артух жезвай. Вири дуьньяда каш 
гьатнавай. Юсуфа гьамбарханаяр 
ахъайна ва мисривийриз техил ма
са гуз хьана.

57 Къунши уьлквейрайни Мисри
диз Юсуфавай къуьл маса къачуз 
инсанар къвезвай, вучиз лагьайтІа 
вири чкайра каш къати хьанвай.

42 1  Мисрида техил авайди 
чир хьайила, Якьуба вичин 

рухвайриз лагьана: «Куьн сад садаз 
килигиз вучиз акъвазнава?» 2  Ва 
давамарна: «Мисрида техил авалда. 
Аниз алад ва чун чан алаз амукьун 
патал, кашал атана рекьин тавун 
патал техил маса къачу».

3 Юсуфан цІуд стхани техил ма
са къачун патал Мисридиз рекье 
гьатна. 4 Анжах Бунъямин, Юсуфан 
гъвечІи стха, Якьуба вичин патавай 
къакъуднач: адан кьилел са бед
бахтвал татун патал.

5  Исраилан рухваяр Мисридиз 
техил къачуз атана кІватІ хьанвай
бурун арадиз аватна  – каш себеб 
яз вири Къенанди* азаб чІугваз
вай эхир! 6 Абур атанвай уьлкведин 
гьаким Юсуф тир  – вири халкь
диз техил маса гунин кІвалахарни 
гьадан гъиле авай. Стхайри, атана 
пел чилив агакьдайвал адаз икрам 
авуна. 7 Ам абуруз килигна ва чир 
хъхьана, амма вич чарадай кьуна 
ва атІугъай сесиналди абурувай ха
бар кьуна: «Гьинай атанвайбур я?» 
«Къенандай, техил къачуз»,  – жа
ваб гана абуру.

8 Юсуфаз вичин стхаяр чир хьа
на, амма абуруз ам чир хъхьанва
чир кьван!

9  Вичиз абурукай акур ахварар 
рикІел хтана ва Юсуфа икІ лагьа
на: «Куьн жасусар я. Чи чилин за
йиф терефар чир авун патал атан
вайбур я». 10  «Ваъ, агъа!  – жаваб 
гана абуру,  – чун, ви лукІар, те
хил къачуз атанвайбур я. 11 Чун ви
ри стхаяр я, са бубадин веледар я, 
чун къени инсанар я! Чакай, ви лу
кІарикай, гьич са чІавузни жасусар 
хьайиди туш!»

12 «Ваъ, – лагьана Юсуфа, – куьн 
чи чилин зайиф терефар кьил 

акъудна чирун патал атанвайбур 
я». 13 «Чун, ви лукІар, цІикьвед стха 
ава, – жаваб гана абуру. – Чун вири 
са бубадин веледар я, Къенандай я. 
ГъвечІиди алай вахтунда бубадин 
патав гва. Сад чавай къакъатнава».

14 «Ингье килиг, – лагьана Юсу
фа, – за лагьанай эхир: куьн жасу
сар я. 15 Амма чна квяй кьил акъуд
да. Фиръавандин уьмуьрдал кьин 
хьуй хьи, куь гъвечІи стха иниз 
къведалди, куьн инай ахъайдач. 
16  Квекай сад адан гуьгъуьниз ра
къура, амайбур гьелелиг къазамат
да жеда. Ингье и чІавуз куь гафар 
керчекбур ятІа аквада. ТуштІа  – 
им куьн жасусар я лагьай чІал я. 
Фиръавандин уьмуьрдал кьин хьу
рай!» 17 Юсуфа абур пуд юкъуз къа
заматда туна.

18  Пуд лагьай юкъуз ада абуруз 
лагьана: «За лагьайвал авуртІа  – 
куьн чан алаз амукьда, вучиз ла
гьайтІа заз Аллагьдихъай кичІе я. 
19 Куьн якъин михьи инсанар ятІа, 
квекай сад къазаматда амукьрай, 
муькуьбуру чпин кІвалера гиши
ла амай хизанар патал ризкьи ху
тахрай, 20 ва зи патав гъвечІи стха
ни галаз хтурай. Куь гафар тестикь 
хьайитІа, куьн чан алаз амукьда».

Абур муьтІуьгъ хьана.
21  «Им чаз стхадин вилик авур 

тахсирдай жаза я! – лугьузвай абу
ру чпин арада. – Чаз адан дерт аку
най эхир, амма гьикьван минетар 
авунайтІани, чаз адан ван хьаначир. 
Ингье гила чавни дерт агакьна».

22 Рувена алава хъувуна: «Бес за 
квез лагьаначирни: „Гададиз пис
вал ийимир“? Амма куьне яб гана
чир. Гила чна а ивидин гьакъи вах
кузва».

23 Стхайриз Юсуф абурун рахун
рин гъавурда акьазвайди чизва
чир,  – Юсуф абурухъ галаз арада 
таржума ийидайди аваз рахазвай 
эхир. 24  Юсуфни са патахъ къе
къечІна шехьна. Ахпа хтана, мад 
абурухъ галаз рахана, ахпани Ши
мун хкяна ва стхайрин вилик ам ку
тІунун эмир авуна.

25  Ахпа абурун шешелар техил
див ацІурун, гьардан шешелда ви
чин гимиш хтун ва рекье недай 
суьрсет гун патал эмир авуна. Гьа 
икІ кьилизни акъуднай. 26 Стхайри 
техил ламарал эхцигна ва рекьиз 
экъечІна.

27  Йифиз ял ядай чкадал абуру
кай сада ламраз ем гун патал ше
шелдин сив ахъайна, ва адаз вичин 
гимиш акуна – ингье ам, винел ала! 
28 «Зи гимиш мад зав гва! – лагьана 
ада стхайриз.  – Килиг, шешелдин 
винелай ала». Абурун рикІ аватна. 
Зурзун акатна, абуру сада садавай 
хабар кьаз хьана: «Им вуч я, Ал
лагьди чаз ийизвайди?»

29  Къенандиз бубадин кьилив 
хтайла, стхайри адаз чпин кьилел 
атай кьван агьвалатрикай галай-га
лайвал ахъайна.

30  «А уьлкведа гьакимвал ийиз
вай кас чахъ галаз атІугъай къай
дада рахана ва жасусар яз гьисабна. 
31-32 Чна чун михьи инсанар тирди, 
жасусар туширди, чун цІикьвед стха 
авайди, вири са бубадин веледар 
тирди, са стха чавай къакъатайди, 
гъвечІиди исятда Къенанда буба
дихъ галаз кІвале амайди лагьанай. 
33 Амма ада, Мисридин агъади, чаз 
лагьана: „За куьне ийизвай ихти
латар керчекбур ятІа кьил акъуд
на чирда: квекай сад ина кьада, 

муькуьбуру чпин кІвалера гишила 
амай хизанар патал ризкьи хутах
рай, 34  ва зи патав гъвечІи стхани 
галаз хтурай.

Гьа чІавуз куьн жасусар тушир
ди – михьи инсанар тирди зун чІа
лахъ жеда  – ва гьам куь стха квев 
вахгуда, гьамни квез чи вири сер
гьятра кІандайвал къекъведай их
тияр гуда“».

35  Абуру шешелрай шейэр акъу
диз гатІунна, ва гьар садан шешел
да гимиш авай кисе аваз жагъана. И 
кар акурла, гьам стхаяр, гьамни бу
ба серсер хьана амукьна. 36 «Куьне 
завай сад садан гуьгъуьнал алаз ру
хваяр къакъудзава, – лагьана абуруз 
Якьуба. – Юсуф амач. Шимун амач. 
Бунъямин къахчузва. Вири бедбахт
вилер са зи кьилел къвезва!»

37 Рувена бубадиз жаваб гана: «Зи 
кьве хва яна йикь, за Бунъямин ваз 
элкъвена хкун тавуртІа. Ам зал их
тибар ая – за ам хкида».

38 «Ваъ, – лагьана Якьуба, – фи
дач квехъ галаз зи хва. Адан стха 
кьенва, Бунъямин захъ амай сад 
я. Рекье адан кьилел са бедбахт
вал атайтІа вуч ийида? Куьн себеб 
яз зун, рехи кьуьзек, гъамуни агъа 
дуьньядиз авудда!»

Юсуфан стхаяр кьвед лагьай 
гъилера Мисридиз атун

43 1 Амма каш къвердавай къа
ти жезвай. 2 Мисридай хкай 

техил куьтягь хьайила бубади абу
руз лагьана: «Алад, фена чаз мад са 
тІимил ризкьи маса къачу!» 3 Амма 
Ягьуда* жаваб гана: «А касди гъве
чІи стха галачиз мад чун вичин ви
лик гьич пайдани тахъхьуникай 
хабардар авунай. 4  Вуна адаз чахъ 

галаз фидай ихтияр гайитІа, чун 
ваз ризкьи гъун патал рекье гьат
да. 5 Амма ихтияр тагайтІа, а касди 
стха галачиз вичин вилик пай
да хьун къадагъа авунваз хьайила, 
чун фин герекни жедач». 6  «Лагь 
кван, вучиз куьне зи кьилел ихь
тин бедбахтвилер гъанватІа,  – ла
гьана Исраила,  – вучиз куьне мад 
са стха авайди адан вилик хатадай 
лагьанай?» 7 Абуру жаваб гана: «А 
касди чавай вири хабар кьазвай: 
чакай, чи мукьвабурукай, чи буба
дал чан аламатІа, чахъ стхаяр мад 
аватІа. Ада хабар кьазвай, чнани 
жаваб гузвай. Низ чидай кьван, ада 
чаз вичин патав гъвечІи стха гъваш 
лагьана эмир гудайди?»

8  Ягьуда вичин буба Исраилаз 
лагьана: «Ам захъ галаз ахъая, ва 
чун фида. И чІавуз вири сагъ-са
ламат яз амукьда, вири гишин кьи
никай хилас жеда – гьам чун, гьам 
вун, гьамни чи аялар. 9 Ам элкъве
на хтунин замин зи кьил хьурай. 
Завай кІанни хьухь: ам элкъвена ви 
патав хкун тавуртІа, жуван уьмуьр
дин эхирдалди зун ви вилик батІул 
жеда. 10 Килиг, чна кьулухъ ягъуниз 
рехъ ганачиртІа, чавай гьеле кьве 
гъилера аниз фена хквез жедай!»

11  «Мад вучин,  – лагьана буба
ди, – акІ ятІа ихьтин са кІвалах ая: 
куь шешелар чи чилин вири нямет
ралди ацІура: ладандалди*, виртІе
далди, хуш ни галай шкьакьралди, 
мелгьамдалди, къацувал алай шуь
мягъралди, бадамралди ва а касдиз 
савкьват яз твах. 12 Гимиш квехъ га
лаз кьве гъилера гзаф къачу – куь 
шешелра эхцигайди эвезна вахку
дайвал; абур ана, аквадай гьала
рай, гъалатІ хьана. 13  Квехъ галаз 

Бунъяминни къачу ва мад гьа кас
дин кьилив алад. 14 Вири алакьдай 
Аллагьди* ам квехъ галаз мергье
мет авайди жедайвал, ада муькуь 
стхани Бунъяминни ахъайдайвал 
авурай! Закай лагьайтІа  – заз ая
лар къакъатун кхьенватІа, гьа им 
зи кьисмет я».

Юсуфа вичин стхаяр ханар хьиз 
кьабулзава

15  Стхайри савкьватар гьазурна, 
алатай сефердив гекъигайла, кьве 
гъилер гзаф гимишни къачуна ва, 
Мисридив агакьайла, Юсуфан ви
лик атана акъвазна  – и гъилера 
Бунъяминни галаз.

16  Юсуфа, абурухъ Бунъямин 
галаз акурла, вичин кІвал ида
ра ийизвайдаз лагьана: «И ксар зи 
кІвализ хутах. Гьайванар тукІуна, 
тІуьн-хъун гьазура  – къе нисинин 
фу абуру захъ галаз санал неда». 
17 Юсуфан эмир кьилиз акъудунал
ди, кІвал идара ийизвайда стхаяр 
адан кІвализ хутахна. 18  Амма ре
кье кичІ акатна, стхайри сада садаз 
лугьуз хьана:

– Чун аниз а гъилера чи шешел
ра аваз жагъай гимишдин патахъай 
тухузвайди я! Абуру чи винел ве
гьена чун атІумарда, чакай лукІар 
ийида ва чавай ламар къакъудда!

19  КІвалин гуьрцелдални абуру 
кІвал идара ийизвай касдивай ха
бар кьуна: 20 «Са гаф лугьудай их
тияр це, чи агъа! Чун иниз гьеле са 
гъилера техил маса къачуз атай
ди тир. 21  Амма йифиз, элкъвена 
хъфидай рекье ял ядай чкадал чна 
чи шешелар ахъайнай, ва гьар са
дан шешелдин винелай адан гимиш 
аваз жагъанай  – дуьм-дуьз гьар 

сада гайи къиметдин кьадар. Чна 
а гимиш элкъвена хканва. 22 Техил 
маса къачун патал мадни гимиш 
гъанва. А  гъилера чи шешелра чи 
гимиш ни эхцигнайтІа, чаз чидач». 
23  «Секин хьухь,  – лагьана абуруз 
а касди, – кичІе жемир. Белки куь 
Аллагьди – куь бубадин Аллагьди 
ам чинеба куь шешелра эхцигнай. 
Куь гимиш а гъилера зав тамамви
лелди агакьнай!»

Ада абурун кьилив Шимун
ни гъана, 24  абуруз виридаз Юсу
фан кІвализ теклифна, абуруз кІва
чер чуьхуьдай яд гъана ва ламариз 
ем гана. 25 Нисинихъ Юсуф кьабу
лун патал стхайри чпин савкьва
тарни акъудна эцигна: абуруз чпи 
ана нисинин фу недайди вилика
маз хабар ганвай. 26  Юсуф кІва
лиз хтайла, абуру, чпин савкьватар 
адан вилик гъана, метІерал аватна 
икрам авуна, 27 адани абуруз салам 
гана ва жузуна: «Куьне заз суьгь
бет авур куь кьуьзуь бубадин гьал-
агьвал гьикІ я? Адал чан аламани?» 
28  «Чи буба, ви лукІ, сагъ-саламат 
я», – жаваб гана стхайри ва метІе
рал аватна адаз икрам авуна.

29  Юсуф Бунъяминаз, вичин ха
йи стхадиз, килигна. «ИкІ хьайи
ла, – лагьана ада, – куьне заз ихти
лат авур куь гъвечІи стха гьа им я 
ман?»

Ва стхадихъ элкъвена лагьана: 
«Аллагьдин патай ваз регьим хьуй, 
бала!»

30 Стхадиз талукь яз Юсуфан ри
кІе пайда хьайи кІанивилин гьис
серин кьадар акьванди тир хьи, ам 
кІевиз шехьиз са тІимил амай. Ам 
тадиз маса кІвализ экъечІна ва ана 
шехьна. 31 Ахпа чин-гъил чуьхвена, 

вичи-вич гъиле кьуна, мад мугьман
рин патав хтана, вилик тІуьн-хъун 
гъун эмир авуна. 32 ТІуьнар Юсуфан 
вилик кьилди, мугьманриз кьилди 
ва чпихъ галаз санал незвай мис
ривийрин вилик кьилди гъизвай. 
Мисривийри чеб мурдар тахьун па
тал иврийрихъ галаз санал недач. 
33  Стхаяр Юсуфан вилик галай-га
лайвал, чІехидалай гъвечІидалди, 
ацукьна, вилера тажубвал аваз сад 
садаз килигзавай. 34  Юсуфа вичин 
суфрадал алай тІуьнрикай абуруз 
ракъурзавай  – иллаки Бунъяминаз 
амайбурулай вад гъилера гзаф. Абу
ру Юсуфахъ галаз тІуьнар-хъунар 
авунай, кефер чІугунай.

Юсуфа вичин стхаяр  
синагъ авун

44 1 Юсуфа вичин кІвал идара 
ийизвайдаз лагьана: «Абу

рун шешелар чпивай хутахиз жедай 
кьван кьадарда техилдай ацІура, ва 
гьардан шешелдин винелай адан 
гимиш эхциг. 2 ГъвечІидан шешелда 
гимишдихъ галаз санал зи гимиш
дин жемни тур». КІвал идара ийиз
вайда Юсуфа гьикІ лагьанатІа, гьа
кІ вири кьилиз акъудна.

3  Экв са жизви ачух хьанмазни, 
мугьманар чпин ламарни гваз кІва
лиз рекье хутуна. 4 Стхаяр шегьер
дин сергьятрилай элячІна, амма 
гьеле яргъаз акъат тавунмаз, Юсу
фа кІвал идара ийизвай касдиз ла
гьана: «Тадиз абурун гуьгъуьниз 
алад! Агакьай чІавуз лагь: „Вучиз 
куьне хъсанвилиз писвилелди жа
ваб гана? 5 Вучиз зи гимишдин жем 
чуьнуьхна? Зи сагьибди адай хъваз
вайди я. Гьада фал вегьезвайди я. 
Куьне чІуру кІвалах авуна!“»

6  КІвал идара ийизвайда абу
рув агакьарна ва вичиз эмир авур
вал лагьана. 7 Стхайри жаваб гана: 
«Вучиз, чи агъа, вуна икІ лугьуз
ва? Чавай, ви лукІаривай, им ийиз 
жедай кар туш. 8 Гьатта чи шешел
ра аваз жагъай гимишни Къенан
дай* элкъвена ваз хканай эхир! Бес 
икІ хьайила, яраб чна ви сагьиб
дин кІваляй гимиш, я тушни къи
зил чуьнуьхда жал? 9 Чакай садавай 
чуьнуьхнавайди жагъайтІа, адаз 
кьиникьин жаза гурай, чун вири 
амайбурни ви лукІар яз акъвазда». 
10  «Куьне лагьайвал хьурай,  – жа
ваб гана кІвал идара ийизвайда,  – 
амма лукІ анжах чуьнуьхнавайди 
жагъайдакай жеда, амайбур са ма
нийвални авачиз кІвализ хъфида».

11  Стхайри тадиз чпин шеше
лар чилел авудна, абур ахъайна. 
12 КІвал идара ийизвайди галай-га
лайвал, чІехидалай гъвечІидалди, 
абурун виридан шешелра къекъве
на ва жем Бунъяминавай жагъана. 
13  Хажалатдин лишан яз стхайри 
чпел алай парталар къазунна, мад 
ламариз пар яна ва элкъвена ше
гьердиз хтана.

14  Ягьудни* стхаяр хтай чІавуз 
Юсуф кІвале амай. Абур адан вилик 
метІерал аватна, 15 ва Юсуфа лагьа
на: «Квелай ихьтин кІвалах ийиз 
гьикІ алакьна? Квез зун хьтин ин
сан фал вегьинин карда устад тир
ди чидачирни кьван?» 16 «Чавай чи 
сагьибдиз вуч лугьуз жеда? – лагьа
на Ягьуда. – Жув гьикІ гьахъвилиз 
акъудда? Аллагьди чи гунагь дуьз
дал акъудна. Къедлай чун вири чи 
сагьибдин лукІар я – гьам вичивай 
жем жагъайди, гьамни вири амай
бур». 17  «Ваъ,  – лагьана Юсуфа,  – 

ихьтин кІвалах за ийидач! Нивай 
жем жагъанатІа, гьам зи лукІ жеда, 
куьн лагьайтІа саламатдиз куь бу
бадин кьилив ахлад».

Ягьуд вичин стхадин тереф 
хуьниз экъечІун

18 И чІавуз Ягьуд* Юсуфан мукьув 
атана лагьана: «Зи агъа! Заз, ви лукІ
раз, вахъ галаз рахадай ихтияр це. 
Закай, ви лукІракай, хъел къвемир. 
Вунни фиръаван* хьиз я эхир!

19  Вуна, зи агъа, чавай, ви лу
кІаривай, чахъ буба авани ва чахъ 
мадни стхаяр авани лагьана жузу
най. 20 Чнани жаваб яз ваз, чи са
гьибдиз, бубадал чан аламайдакай, 
амма кьуьзуь хьанвайдакай, адахъ 
мад са гъвечІи хва авайдакай их
тилат авунай. Им адан кьуьзуьви
лин аял я. Адан дидедин аялрикай 
амайди са гьам я, адан стха кье
на. Бубадиз ам гзаф кІанда. 21  Ву
нани чаз, ви лукІариз, чи гъвечІи 
стха ви кьилив гъун эмир авунай. 
22 Чна ваз, чи сагьибдиз, лагьанай 
хьи, ам бубадин патавай къакъудна 
жедач: ам къакъатун бубадин эхир 
жеда. 23 Амма вуна чаз, ви лукІариз, 
стха галачиз чун мад вилик пайда 
тахъхьурай лагьанай.

24 Чун чи бубадин, ви лукІран, па
тав хтайла, чна, зи жанаби, ви гафар 
адав агакьарнай. 25 Бубади чун мад 
са тІимил техил хкун патал эмир 
авурла, 26  чна чавай гъвечІи стха 
галачиз физ жедач, ам галачиз чаз 
гьич ви виликни пайда жедай их
тияр авачирди жаваб ганай. 27  Ви 
лукІ тир чи бубадини чаз икІ лагьа
най: „Квез чизва: зи папа заз кьве 
хва ханай. 28 Сад квахьна. Зун гъа
вурда акьуна: ам вагьши гьайванри 

кукІварна. Мад заз ам ахкунач. 
29 Гила куьне кьвед лагьайдини къа
къудзава. Бес гьадан кьилелни са 
бедбахтвал атайтІа вуч ийин? Куьн 
тахсир яз зун, рехи кьуьзек, гъамуни 
кана агъа дуьньядиз хъфида!“ 30 Бес 
завай,  – лагьана Ягьуда,  – ви лукІ 
зи бубадин патав ам акьван гуьр 
хьанвай хва галачиз хъфиз жедани? 
31 Бубадиз ам чахъ галачирди аквада 
ва чан гуда. Ва чи буба, ви лукІ, рехи 
кьуьзек, чун тахсир яз гъамуни ка
на, агъа дуьньядиз хъфида! 32 За, ви 
лукІра, бубадин вилик кьил замин 
авуна, стха элкъвена хкведа лагьана 
хиве кьуна: „За ам кІвализ хкун та
вуртІа, жуван уьмуьрдин эхирдалди 
зун бубадин вилик батІул яз амукь
да“. 33 Гьавиляй зун ина ви лукІ яз 
амукьрай! Ам лагьайтІа, стхайрихъ 
галаз кІвализ хъфирай. 34 Завай ам 
галачиз кІвализ хъфена, бубадин 
гъамуниз килигиз жедач!»

Юсуфа вичин стхайриз  
сир ачухун

45 1  Юсуфавай мад чарабур 
алай чкадал эхи ийиз хъхьа

нач. «Вири инай экъечІ!»  – гьа
райна Юсуфа. Ва садни патав гва
чир чІавуз, Юсуфа вичин стхайриз 
вич вуж ятІа малумарна. 2 Амма ам 
акьван ван алаз шехьнай хьи, мис
ривийризни ван хьанай ва и хабар 
фиръавандин* кІваливни агакьнай.

3 «Зун Юсуф я, – лагьанай ада. – 
Бубадал чан аламани?» Абурай, 
къах хьана амукьна, гьич гафни 
акъатзамачир.

4 «Мукьув хьухь», – лагьана Юсу
фа. Стхаярни адав агатна.

«Зун Юсуф я,  – лагьана ада,  – 
куьне Мисридиз маса гайи куь 

стха. 5  Амма куьне дерт чІугва
мир, а кІвалах себеб яз рикІи-рикІ 
немир. Аллагьди зун иниз куь 
уьмуьр хиласун патал ракъурай
ди тир кьван! 6 Ингье им кьве йис 
я каш давам жез, мадни вад йисуз 
я цун, я гуьн жедач. 7 Аллагьди зун 
иниз, куь тухум чилелай терг та
хьун патал  – терг тахьун ва кьа
дардиз мадни артух хьун патал, 
виликамаз ракъурна. 8  Куьне ваъ, 
Аллагьди зун иниз фиръавандиз 
меслят къалурдайди жедайвал  – 
адан гъилик квай вирибурун агъа 
ва вири Мисридин гьаким жедай
вал авуна.

9  Бубадин патав тади ая ва адаз 
лагь: „Ви хва Юсуфа икІ лугьузва: 
‹Аллагьди закай вири Мисридин 
гьаким авунва. Геж тавуна зи патав 
ша. 10 Вун ви вири рухваяр ва хту
лар галаз, вири суьруьяр ва нехи
рар ва маса мал-девлет гваз Гешен 
чилел уьмуьр тухуда. 11  Ана за ви 
уьмуьр а тегьерда тешкилда хьи, я 
ваз, я ви хизандиз, я ви гьайванриз 
са куьнин патахъайни дарвал же
дач – гьикІ лагьайтІа вилик кашан 
мадни вад йис ква›“.

12 Куьн килиг тІун! Килиг, зи стха 
Бунъямин! Им зун я! Зун я квехъ га
лаз рахазвайди! 13 Бубадиз зун Мис
рида гьикьван вилик-кьилик кватІа 
ва гьикІ зал баркалла алатІа ихти
лат ая. Квез ина акур кьван вири 
гьаларикай бубадиз ахъая ва жез
май кьван фад буба иниз хкваш!»

14  Ам Бунъяминан, вичин стха
дин, гарданра гьатна, шехьна. Бун
ъяминани шехьиз, ам къужахда 
кьуна. 15  Ахпа шехьиз, Юсуфа ви
чин амай стхайризни теменар гана 
ва суьгьбетар гатІунна.

Фиръаванди Якьубаз Мисридиз 
атун теклифзава

16  Юсуфан патав стхаяр атан
вайдакай хабар фиръавандив* ва 
адан мукьуванривни агакьна. Абу
руз хвеши хьана, 17-18 ва фиръаван
ди Юсуфаз лагьана: «Стхайриз, 
анай чпин хизанар ва буба хкун 
патал, ламариз парни яна Къенан
диз* рекье гьатун эмир це. За абу
руз Мисрида виридалайни хъсан 
вуч аватІани гуда. Чи уьлкведин 
мублагьвиликай лезет хкудрай. 
19 Абуру аялар ва папар хкун патал, 
ваз Мисридай дапурагар къачун 
эмир ийидай ихтияр гузва; ва абу
ру чпихъ галаз бубани иниз хкурай. 
20 Амукьдай мал-девлетдикай абуру 
гьич фикирни авун герек туш: абу
рухъ Мисрида авай виридалайни 
хъсанди вуч ятІа, вири жеда».

21  Исраилан рухвайри гьа икІ 
авунни авуна. Юсуфа абурув, 
фиръаванди къалурайвал, дапура
гар вугана, гьакІни рекьин суьрсет 
22  ва гьар садаз  – цІийи парталар. 
Бунъяминаз ада гимишдин пуд виш 
шекъел ва вад къат парталар гана. 
23  Бубадиз ада цІуд ламрал эциг
на Мисридин чилин вири нямет
рикай ва цІуд диши ламрал эцигна, 
техил, фу ва рекьин маса суьрсет 
ракъурна. 24  «Алад, рекье къалар 
ийимир»,  – лагьана ада стхайриз 
сагърай лугьудайла.

25 Абур, Мисри туна, Къенандиз 
бубадин патав хтана.

26 «Юсуф сагъ яз ама,  – лагьана 
абуру бубадиз,  – ва алай вахтунда 
вири Мисрида гьакимвал ийизва».

Якьубан нефес кьурана: ам сакІа
ни чІалахъ жезвачир. 27  Амма ру
хвайри адав Юсуфан вири гафар 

агакьарна, адаз вичин вилералди 
Юсуфа ам хутахун патал ракъур
навай дапурагар акуна,  – ва руьгь 
хкаж хьана, 28 «Бес я! – лагьана Ис
раила. – АкІ хьайила зи хва Юсуф 
сагъ я ман?! Рекьидалди вилик ам 
акун патал, зун рекье гьатда».

Якьуб Мисридиз фин

46 1 Исраил, вичин вири мал-
девлет кІватІ хъувуна, ре

кьиз экъечІна. Беэр-Шебадиз 
атайла, ада вичин буба Исакьан 
Аллагьдиз къурбанд авуна  – 2  ва 
йифиз Аллагьди ахварай адаз эвер
на: «Якьуб! Якьуб!» «Гьай»,  – жа
ваб гана Исраила.

3 Аллагьди лагьана: «Зун Аллагь 
я, ви бубадин Аллагь я. Мисридиз 
физ кичІе жемир, Мисридиз алад: 
ана за вакай чІехи са халкь арадал 
гъида. 4 Зун Вични квехъ галаз Мис
ридиз къведа, ва За куьн анай хкин
ни хъийида. Юсуфа вичин гъилелди 
ви вилер акьалда». 5 Якьубани Беэр-
Шеба туна, рехъ давамарна.

Чпив фиръаванди* вуганвай да
пурагра аваз Исраилан рухвайри 
Якьуб, чпин аялар ва папар тухуз
вай; 6 чпин нехирар абуру вилик ку
туна гьалзавай ва Къенанда* гъилиз 
гъайи мал-девлетни къахчунвай. 
Гьа икІ Якьуб вичин вири эвледар
ни галаз Мисридиз куьч хьана: 7 ру
хваяр, рушар, хтулар – вичин вири 
тухум ада Мисридиз хкана.

Якьубан хизандин сиягь
8 Ингье Мисридиз куьч хьайи Ис

раилан несилрин тІварар:

Якьуб ва адан эвледар.

Якьубан сифте хва – Рувен. 9 Ру
венан рухваяр: Гьенух, Палу, Гьец
ран ва Карми.

10  Шимунан рухваяр: Ямуил, 
Ямин, Агьад, Яхин, Цагьар ва къе
нанви* папа хайи хва Шаул.

11 Левидин рухваяр: Гершан, Къе
гьат ва Мерари.

12  Ягьудан* рухваяр: Эр, Анан, 
Шелагь, ПерецІ ва Зерагь. Эрни 
Анан гьеле Къенанда амаз кьенай, 
Пересаз лагьайтІа кьве хва – Гьец
ранни Гьамул – хьанай.

13 Исахаран рухваяр: Тала, Пува, 
Яв ва Шимран.

14  Забулунан рухваяр: Серед, 
Элан ва Ягьлеил.

15 Ибур Якьубаз, адан руш Дина
ни хьиз, Лияди Падан-Арамда хайи 
несилар я. Рухваярни рушар вири 
кваз – къанни цІипуд кас.

16  Гадан рухваяр: Сифян, Гьаги, 
Шуни, Эсбан, Эри, Аради, Арели.

17  Ашеран рухваяр: Йимнагь, 
Ишва, Ишви ва Берия. Абурун 
вах  – Серагь. Бериядин рухваяр: 
Гьебер ва Малкиял.

18  Ибур Якьубаз Лабана вичин 
руш Лиядиз къаравуш яз гайи Зил
пади хайи несилар я,  – цІуругуд 
кас.

19  Якьубаз Рахилакай хьайи ру
хваяр:

Юсуф ва Бунъямин.
20 Мисрида Андин ибадатханада 

диндин къуллугъдар ПатІи-Фара
дин руш Асената Юсуфаз кьве хва 
хана: Манаше ва Ифраим.

21 Бунъяминан рухваяр: Бела, Бе
хер, Ашбел, Герай, Наъман, Эхи, 
Раш, Мупим, Гьупим ва Ард.

22 Ибур Якьубаз Рахилакай хьайи 
несилар я – цІукьуд кас.

23 Данан хва: Гьушим.
24 Нифталидин рухваяр: Ягьциял, 

Гуни, Яцер ва Шилем.
25  Ибур Якьубаз Лабана ви

чин руш Рахилаз къаравуш яз га
йи Билгьадикай хьайи несилар я – 
ирид кас.

26  Якьубахъ галаз Мисридиз 
атайбурун умуми кьадар, адан ру
хвайрин сусар квачиз, – пудкъанни 
ругуд кас.

Якьубан хизан Мисридиз атун
27 Юсуфаз Мисрида идалай вилик 

кьве аял авай. Мисридиз куьч хьа
йи Якьубан тухумдин кьадар вири 
санлай пудкъанни цІуд касдикай 
ибарат тир.

28  Ягьуд* и вахтунда Якьуба ви
лик, Юсуфан кьилив, Юсуфа Ге
шенда абурун кІвенкІвел экъечІун 
патал, ракъурнавай.

Абур Гешендив агакьна. 29 Юсуфа 
вичин дапурагдик балкІанар кутІу
низ туна ва вичин буба Исраилан ви
лик экъечІун патал Гешендиз рекье 
гьатна. Ам бубадин вилик экъечІна, 
адан гардан кьуна ва адан къужахда 
яргъалди шехьна. 30  «Гила, заз вун 
сагъ яз акурдалай кьулухъ, зун кье
йитІани жеда», – лагьана Исраила.

31-32 Юсуфа вичин стхайриз ва ви
ри сихилдиз лагьана: «Зун фиръа
вандиз* Къенандай* зи патав стха
яр ва вири зи сихил атанвайди, 
абур чубанар тирди, лапагар хуьз
вайди, чпихъ галаз лапагар ва къа
рамалар хканвайди ва мад мал-дев
лет гвайди лугьуз физва.

33  Куьне лагьайтІа, фиръаванди 
квез эверна ва куьн квел машгъул я 
лагьана хабар кьурла, 34 икІ жаваб 
це: „Фиръаван, вун сагърай. Чун 
аял чІавалай, чи бубаяр хьиз, чуба
нар я“. И чІавуз куьн Гешен чилел 
тада, вучиз лагьайтІа хипер хуьз
вай вирибур мисривийри мурдар 
хьанвайбур яз гьизабзавайди я».

47 1 Фиръавандин кьилив ата
на, Юсуфа лагьана: «Къенан

дай чпин лапагрин ва къарамала
рин суьруьяр ва чпин мал-девлетни 
гваз зи бубани зи стхаяр атанва. 
Исятда абур Гешендин чилел ала».

2  Юсуфа фиръавандиз стхай
рикай вад кас къалурна. 3  Фиръа
ванди абурувай чеб квел машгъул 
ятІа хабар кьурла, абуру жаваб га
на: «Фиръаван, вун сагърай. Чна, 
ви лукІари, чи бубайри хьиз, лапа
гар хуьзва». 4 Ва мадни икІ лагьа
на: «Чун, ви лукІар, и чилел маса
най куьч хьана атанвайбур я. Чахъ 
лапагар хуьдай маса чкаяр авач, 
Къенанда исятда зурба каш ава 
эхир. Чаз Гешен чилел бине кутуна 
ацукьдай ихтияр це ман».

5 Фиръаванди Юсуфаз лагьана:
– Ви патав бубани стхаяр атанва – 

6 акІ хьайила чи чилин виридалай
ни хъсан пипІера абурув бине кутаз 
тур. Мисридин вири чилер ви вилик 
ква. Гешендин чилерал уьмуьр ту
хурай. Ваз абурун арада иллаки кар 
алакьдай ксар чидатІа, абур зи суь
руьйриз къуллугъ авун патал эциг.

Якьуб фиръавандин вилик 
акъвазун

7 Ахпа Юсуфа фиръавандиз* ви
чин буба къалурна. Якьуба фиръа

вандиз хийир-дуьа* авуна, 8 адани 
хабар кьуна: «Бес ви яшар гьикьван 
я?» 9 «Зун и дуьньядиз вишни къан
ни цІуд йис мугьман хьанва, – жа
ваб гана Якьуба.  – Им са акьван 
гзаф туш, и йисарни четинбур хьа
най. Абур зи бан-бубаяр мугьман 
хьайи йисарихъ галаз гьич гекъи
гизни жедач». 10 Фиръавандиз мад 
гъилера хийир-дуьа авуна, Якьуб 
инлай элячІна.

11 Юсуфа, фиръаванди вичиз къа
лурайвал, вичин мукьва-кьилияр 
Мисридин виридалайни хъсан чи
лел, Рамсес вилаятда, бине куту
на ацукьарна, ва ана абуруз чилер 
чара авуна. 12  Гьам бубадиз, гьам 
стхайриз, гьамни вири вичин си
хилдиз Юсуфа техилни чара авуна, 
гьар садаз вичин хизанда авай аял
рин кьадардиз килигна.

Мисривийри чеб фиръавандиз 
маса гун

13 Уьлкведа лагьайтІа, техил ама
чир, халкьдиз еке азият хьанвай  – 
гьам Мисридихъ, гьамни Къенан
дихъ* галукьнавай каш гьакьван 
заланди тир. 14 Инин агьалийриз те
хил маса гуналди, Юсуфа фиръа
вандин* хазинадиз Мисридани 
Къенанан авай кьван вири гимиш 
кІватІна. 15 Я Мисрида, я Къенанда 
гимиш амачирла, мисривийри атана 
Юсуфаз лагьана: «Чаз техил це! Та
хьайтІа чун ви вилик кьиникь лазим 
яни? Гимиш куьтягь хьанва». 16 «Ги
миш куьтягь хьанватІа,  – лагьана 
Юсуфа, – гъваш инал куь малар, те
хил маларихъ галаз дегишда».

17 Абуру чпин суьруьяр вилик ку
туна иниз гьална, ва Юсуфа техил 
гьайванрихъ галаз дегишиз хьана: 

балкІанрихъ, хиперихъ, цІегье
рихъ, къарамаларихъ, ламарихъ 
галаз. А йисуз ада техил абуруз ма
ларихъ дегишнай, 18  гуьгъуьнин 
йисуз абур адан патав ихьтин га
фар гваз атана: «Вакай чуьнуьхдай 
кар авач, чи агъа, чи гимишни, чи 
маларни – вири вибур хьанва. Чаз 
гила чи беденрилайни чилерилай 
гъейри ваз теклифдай мад затІни 
амач.

19  Чун гила ви вилерал чи чил
ни галаз рекьин лазим яни кьван? 
Чунни, чи чилерни къачуна, те
хилдихъ галаз дегиш ая  – ва чун 
чи чилни галаз санал фиръавандин 
лукІар жеда. Анжах чун текьена 
амукьдайвал, ва чилер баябан те
жедайвал, тумунин техил це».

20  Гьа икІ Юсуфа фиръавандин 
хийирдиз Мисридин вири чилер 
маса къачуна. Мисривийри вири
да сад хьиз адаз чпин мулкар маса 
гана  – каш гьакьван заланди тир. 
Вири чилер фиръавандин хсусият
диз элкъвена, 21 мисривияр лагьай
тІа вири уьлкве тирвал, и къерех
дилай а къерехдал кьван, – Юсуфа 
фиръавандин лукІариз элкъуьр
на. 22 Анжах мажуси* диндин къул
лугъдаррин чилер Юсуфа маса 
къачунач  – диндин къуллугъдарар 
фиръавандин нафакьадал алай ва 
адан гьисабдай незвай, гьавиляй 
чпин чилерни маса ганач.

23  Юсуфа мисривийриз лагьана: 
«Гила, за фиръавандин хийирдиз 
куь чилерни, куьн чебни маса къа
чур чІавуз, техилдин тум къачуна 
ам цуз. 24 Къедлай бегьердин вадай 
са пай куьне фиръавандив вахкуда, 
вадай кьуд пай тІуьн ва цун патал 
тада – жува, хизанри, аялри».

25  «Вуна чи уьмуьр хиласна!  – 
жаваб гана мисривийри. – Вуна ви 
вилерай чаз майил авуна, чи агъа. 
Къедлай кьулухъ чун фиръавандин 
лукІар я».

26  Юсуфа тайинарай чилин къа
нун Мисрида къени кьилиз акъуд
зама: фиръавандив бегьердин ва
дай са пай вахкузва. Анжах диндин 
къуллугъдаррин чилер фиръаван
диз хьанач.

Якьубан эхиримжи мурад
27  Исраилвияр Мисрида, Гешен

дин чилел, бине кутуна ацукьна. 
Ина абурукай чилерин иесияр хьа
на, ина абурукай гзаф аладдайбур 
ва кьадардиз чІехибур хьана.

28  ЦІерид йис Якьуба Мисрида 
акъудна, вири санлай ада вишни 
яхцІурни ирид йисуз уьмуьр тухва
на. 29 Рекьидай вахт мукьув хьайи
ла, ада Юсуфаз эверна: «Ви вилерай 
заз майил авайтІа, зи ятурдив гъил 
хкІуна, вуна зи тІалабун рикІелай 
алуддач лагьана кьин це: зун Мис
рида кучукмир! 30 Зун бан-бубайрин 
кьилив рекье гьатайла, Мисридай 
хутахна, къванцикай раснавай бу
байрин сурара кучук». «За вуна ла
гьайвал ийида», – жаваб гана Юсу
фа. 31 «Кьин це», – лагьана Якьуба. 
Юсуфа кьин кьуна, ва месел къат
канвай Якьуба икрам авуна.

Якьуба Юсуфан рухвайриз 
хийир-дуьа авун

48 1  Са кьадар вахт алатайла, 
буба азарди кьунвайди хабар 

хьайи Юсуфа адан патав вичин ру
хваяр тир Манашени Ифраим гъана.

2  «Ви хва Юсуф атанва»,  – ла
гьана Якьубаз. Адани вичин вири 

къуватар кІватІна, месел хкаж хьа
на, 3 Юсуфахъ элкъвена икІ лагьана: 
«Са мус ятІани Лузда, Къенандин* 
чилел, зи вилик вири алакьдай Ал
лагь* атанай. Ада заз хийир-дуьа* 
авунай 4 ва лагьанай: „За ви тухум 
гзаф аладдайди ва кьадардиз чІехи
ди ийида, валай гзаф халкьар ара
дал гъида, и чилни эбеди яз ви не
силриз гуда“».

5  «Ингье гила,  – лагьана Якьу
ба, – зун къведалди Мисрида хьайи 
ви кьве аялни за хвавиле кьабулда. 
Гила Ифраимни Манаше Рувенахъ 
ва Шимунахъ галаз барабар яз зи
бур жеда. 6  Ваз ахпа хьайи рухва
яр – абур вибур я, амма ибур стхай
рин тухумдай яз гьисабда ва абурун 
паюникай ирс къачуда».

7  «Зи Рахилни,  – лагьана Якьу
ба, – зун Падандай элкъвена хкве
дайла, Къенанда, Эфратадин пата
рив, рекье кьена. Гьана, Эфратадиз 
фидай рекье за ам кучукни авуна». 
Аниз гила Бетлегьем лугьузва.

8  Юсуфан гадайриз килигна Ис
раила адавай хабар кьуна: «Ибур 

вужар я?» 9  «Ибур,  – жаваб гана 
Юсуфа, – заз ина Аллагьди пишкеш 
авур зи рухваяр я». «Абур зи му
кьув гъваш,  – лагьана Исраила,  – 
за абуруз хийир-дуьа ийидайвал».

10  Кьуьзуьвили Исраилан вилер 
зайиф авунвай – адаз саки са затІ
ни аквазмачир. Юсуфа аялар адав 
агудна: Исраила абуруз теменар 
гана, къужахда кьуна 11 ва Юсуфаз 
лагьана: «Захъ гьатта вун ахквада 
лагьана умуд амачир, амма ингье 
Аллагьди заз ви балаярни аквадай 
мумкинвал гана».

12  Юсуфа Исраилан метІерив 
ацукьнавай вичин аялар къара
гъарна ва бубадиз пел чилив агакь
дайвал икрам авуна.

13  Юсуфа вичин рухваяр Исраи
лав агудайла, Ифраим адан эрчІи 
патахъ, Исраилан чапла патахъ, 
Манаше чапла патахъ, Исраилан 
эрчІи патахъ, галай. 14 Амма Исра
ила эрчІи гъил Ифраиман кьилел 
эцигна  – гъвечІидан, чапладини  – 
Манашедин кьилел – чІехидан, гьа
виляй ада гъилер кирсеба кьунвай.

15 Исраила Юсуфаз ихьтин гафаралди хийир-дуьа авуна:

– Аллагьди – адан вилик зи бубайри уьмуьр тухвана, Ибрагьимни 
Исакь!

Аллагьди, зун хвейиди вири зи уьмуьрда къенин йикъалдини,
16	малаикди*, зун гьар жуьредин писвилерикай хиласай, –

жегьил-жаванриз хийир-дуьа авурай!
Абура зи тІвар давам хьурай

ва зи бубайрин – Ибрагьиманни Исакьан, – тІварар.
Абурун несилар чилел кьадардиз гзаф жеда.

17  Юсуфа, бубади вичин эрчІи 
гъил Ифраиман кьилел эцигнавай
ди акуна ва и кардикай хуш татана, 
Ифраиман кьилелай Манашедин 

кьилел эхцигун патал бубадин гъил 
кьуна. 18 «ИкІ ваъ, буба, – лагьана 
Юсуфа.  – Ингье сифте хва, эрчІи 
гъил гьадан кьилел эциг».

19 «Заз чида,  – рази тахьана жа
ваб гана Исраила,  – заз чида, чан 
хва. Гьадалайни чІехи халкь арадал 
къведа. Амма икІ ятІани, гъвечІи 
стхади вичин артуханвал къалурда 
ва гзаф тайифайрин эвел кутада».

20 Ингье а юкъуз Исраила абуруз 
авур хийир-дуьадин гафар:

– Иврияр патал куьн хийир-дуьа 
жеда.

Абуру сада садаз нуьсрет* 
гудайла, лугьуда:

«Аллагьди вун авурай
Ифраимни Манаше хьтинди!»

Гьа икІ ада Ифраим Манашеди
лай вилик эцигна.

21  Ахпа Исраила Юсуфаз лагьа
на: «Зун и мукьвара рекьида, амма 
Аллагь квехъ галаз жеда, ва куьн 
куь бубайрин чилел хкида. 22 Ваз за 
дагъларин цІиргъ гузва: вун стхай
рилай вине жеда. За ам амарийри
вай турунинни хьелерин куьмек
далди къахчурди я».

Якьуба вичин рухвайриз 
хийир-дуьа авун

49 1  Якьуба вичин рухвайриз 
эверна:

– КІватІ хьухь: за куьн гележегда куь гуьзетдатІа хабардар ийида.

2	 КІватІ хьана яб це Якьубан рухваяр,
Исраилаз яб це, куь бубадиз!

3	 Рувен, зи сифтеди, зи къудрат,
Зи итимвилин къуватдин сифте майва,
Ам кьакьан я виридалай – ичІи къуват!

4	 Вилик пад кьаз тежедай ятар хьтин,
хъижедач вун мад сифтеди,

къаткана кьван бубадин месел –
зи месиз кІур гана, мурдар авуна!

5	 Шимунни Леви, стхаяр,
чпин кантІар инсаф тийирвилин яракь тир!

6	 За абурун къастара иштирак ийизвач,
кІеретІдикай туш зун абурун.

Хъел акатда инсанар рекьида,
къугъунар ийида, жунгавар набут ийида.

7	 Лянет я абурун икьван инсаф авачир хъилез,
гьакІни гъазабдиз, акьван къати!

Якьубан рухвайрин арада гьарнихъ чукІурда абур,
чкІана гьарниз акъудда Исраилан рухвайрин арада!

8	 Ягьуд*, стхайри ви тариф ийида!
Ви гъил – душманрин кьамал жеда,
ваз стхайри икрам ийида.

9	 Вун, Ягьуд, жегьил аслан хьиз,
гъуьрчен винел цавуз акъатда, зи хва.

Аслан хьиз чилив игис хьана –
Нивай чІур ийиз жеда асландин секинвал?

10	Ягьудан гъилерай гьукумдин лаш аватдач,
гьакимдин аса адан кІвачеривай къакъатдач.

Вахт къведа – ада жерме къачуда
ва халкьар адаз муьтІуьгъ жеда.

11	Лам кутІундай затІ адан ципицІдин чІере я,
ципицІдин чІере я шаркІунтар кутІунун патал.

Вичин парталар ада чехирда чуьхуьзва,
вичин либасар ципицІдин ивида.

12	Вилер адан чехирдикай мичІи я,
некІедикди лацу я адан сарар.

13	Забулуна уьмуьр тухуда гьуьлуьн къерехда,
гимияр атана акъваздай.

Сергьятни адан патарив Сидундин гва.

14	Исахар къуват квай лам я,
парарин арада яргъи хьана къатканвай;

15	Адаз акуна хьи, секинвал хъсан затІ я,
и чилни гзаф гуьрчег я,

ва далу парцин кІаник кутуна,
масадан гъилик квайди хьана.

16	Дана вичин халкь идара ийида:
имни Исраилдин тайифайрикай сад я.

17	Дан рекьел гъуьлягъ хьурай,
агъу авай гъуьлягъ жигъиррал алай.

КІасда балкІандин кІвач,
мияхни аватда далудихъди.

18 Ребби, На хиласуник ква зи умуд!

19	Гадал вегьида таланчийри,
абурухъ ам галтугда тарашиз абур.

20	Ашераз булдалди недай-хъвадайди ава,
пачагьар няметралди ада таъминарзава.

21	Нифтали азад мирг я,
вичи гзаф гуьрчег балаяр хадай.

28  Исраилдин цІикьвед тайифа* 
ва абуруз бубади авур хийир-дуьа
яр* гьа ихьтинбур я. Гьар са тайи
фадиз – вичин хийир-дуьа.

Якьубан кьиникь ва кучукун
29  Якьуба рухвайриз лагьана: 

«Мукьвара зун бан-бубайрин па
тав хъфида. Зун зи бубайрин патав 
хети Эфранан чуьлдал алай кьветІе 
динж ая. 30 И кьветІ Къенандин* чи
лел, Мамредин патарив, Махпелан 
чуьлда ава, чуьл лагьайтІа Ибра
гьима хети Эфранавай сурарин чка 
патал къачурди я. 31 Ана гьам Ибра
гьимни адан паб Сарра, гьам Исакь
ни адан паб Рефикъа кучукнава, 
гьана за Лияни кучукнай. 32  Гьам 

чуьл, гьамни анал алай кьветІ хе
тийривай маса къачунвайбур я».

33  Рухвайриз ихьтин тапшуругъ 
гана, Якьуб месел ярх хьана кьена 
ва бан-бубайрин патав хъфена.

50 1  Юсуф бубадин бедендал 
гьалтна, шехьиз кьейидан 

чиниз теменар гана. 2-3  Вичин лу
кІар тир жерягьрал ада Исраилан 
беден мелгьамра тун тапшурна. Же
рягьри, адет тирвал, беден яхцІур 
юкъуз мелгьамра туна ва пудкъан
ни цІуд юкъуз мисривияр кьейи
дахъ шехьна. 4  Ясдин вахт куьтягь 
хьайила, Юсуфа фиръавандин* 
мукьва авунвай ксаривай тІалаб
на: «Куь вилерай заз майил аватІа, 

22	Юсуф бегьер гудай чІере я,
бегьер гудай чІере чешмедин патав гвай.

Адан хилери цал бегьем кІевнава.
23	 Гьужумрикни акатнай ам,

душманвални авунай адахъ галаз,
Дяве авунай адахъ галаз устадар тир лишанчийри.

24	Амма чІемерук адан датІана тІарам тир,
адан гъилериз къуват гузвай чешме

Уьтквемдан, Якьубан Аллагьдин, гъилер тир эхир,
ва Иман гвайбурун чубан, исраилдин раг тир!

25	Ам ви бубадин Аллагь я, Ада ваз куьмекда,
Ам вири Алакьдайди* я, Ада ваз нуьсрет* гуда.

Кьакьан цаварин нуьсрет,
Дерин деринрин нуьсрет,

Мумайрин кІвенкІверин ва руфунин нуьсрет.
26	 Вине я ви бубадин нуьсрет,

кьадим дагъларин нуьсретдилай
даим тепейрин жумартвилерилай.

Абур вири Юсуфан кьилел хьуй,
Вичин стхайрин арада хан тирдан пелел.

27	Бунъямин вагьши жанавур я:
пакамахъ вичин къурбанд жакьвазва,

няниз гъуьрч сараралди кукІварзава.

фиръавандиз лагь хьи, 5 бубади зав 
кьин кьаз тунай: кьейила, за ам 
Къенанда авай, ада вичиз вилика
маз гьазурнавай сурарин кьветІе 
кучукун лазим я. Вун рази ятІа, за 
фена буба кучукдай ихтияр къачуз
ва, ахпа элкъвена хкведа». 6 «Алад, 
фена буба кучук,  – ихтияр гана 
фиръаванди. – Кьин кьилиз акъуд».

7 Юсуф буба кучукун патал рекье 
гьатна, ва адахъ галаз чпихъ асул-
несил авай фиръавандин мукьува
нар, вири чІехи къуллугъдарар ва 
Мисридин вири чилерин агъсакъа
лар, 8  Юсуфан вичин хизан, адан 
вири стхаяр ва адан вири сихилни 
рекьиз экъечІна. Гешенда амайбур 
анжах абурун аяларни лапагарни 
къарамалар тир. 9 Адахъ кьве чарх 
квай дапурагар, гзаф кьадар миях 
аскерар ва сан авачир кьван халкь 
галай.

10  Ярдандилай анихъ галай Га
рен-АтІаддив агакьайла, абуру ана 
са йикь-шиван авуна – ирид юкъуз 
абур Юсуфан бубадихъ шехьна. 11 А 
чилерал уьмуьр тухузвай къенан
вийри Гарен-АтІадда чІугвазвай 
яс акурла, гьарайдалди лагьанай: 
«Мисривияр гьикьван дерт чІугваз 
шехьзава!»

Гьавиляй Ярдандилай анихъ га
лай и чкадиз Абел-Мисриниi лу
гьузва.

12  Бубади гьикІ лагьанайтІа, 
рухьвайри гьакІ авуна: 13 адан ме
йит Къенандиз хкана ва Ибрагьима 
хети Эфранавай сурар патал къачур 
Махпелан чуьлдал алай кьветІе ку
чукна – Мамредикай са акьван яр
гъал тушиз. 14 Мейит кучукайдалай 

i	 50:11 Абел-Мисрини – чувуд чІалалди «Мисридин шел».

кьулухъ Юсуф, адан стхаяр ва вири 
абурухъ галайбур элкъвена Мисри
диз хтана.

Инсанди фикирда, амма 
Аллагьдин гъиле жеда

15 Гила, буба кьейидалай кьулухъ, 
Юсуфан стхайри фикир ийиз хьана: 
«Юсуфаз исятдани чакай хъел ама
тІа, ва чна вичиз авур азиятриз жа
ваб яз, эвездай са кар хъийиз кІан 
хьайитІа вуч ийин?» 16  Абуруни 
Юсуфав ихьтин гафар агакьарун 
тапшурна: «Рекьидалди вилик ви 
бубади 17 ваз лугьун патал веси аву
на: „Тавакъу ийизва  – вуна стхай
рин гунагьдилай, абурун батІулви
лелай, абуру ваз авур чІурувилелай 
гъил къахчу“. ГьакІ хьайила, чалай 
гъил къахчу, чун ви бубадин Ал
лагьдин лукІар я эхир!» И гафариз 
яб гудайла, Юсуф шехьнай.

18 Стхаяр атана адан вилик чилел 
метІерал аватна ва лагьана: «Къед
лай чун ви лукІар я!» 19 «КичІе же
мир,  – лагьана Юсуфа.  – Зун Ал
лагь яни кьван? 20  Куьне заз пис 
къаст авун кьетІ авунай, амма Ал
лагьди ам хъсанвилиз элкъуьрнай: 
а кар себеб яз гьикьван инсанар хи
лас хьана! 21 КичІе жемир. За куь ва 
куь веледрин къайгъударвал ийи
да».

И гафари стхаяр секинарнай ва 
абурун рикІериз таъсир авунай.

Юсуфан кьиникь
22  Гьа икІ Юсуф вичин сихилни 

галаз Мисрида бине кутуна ацукь
най. Адан вишни цІуд йис хьана; 
23  адаз вичин штулар, Ифраиман 

птулар, акун ва Манашедин хва Ма
гьиран цІийиз хьайи аялар вичин 
метІерал кьун кьисмет хьана.

24 «Зун и мукьвара рекьида, – ла
гьана Юсуфа мукьва-кьилийриз. – 
Амма са югъ алукьда ва Аллагь
ди куьн рикІел гъида ва куьн инай 
Ада Ибрагьимаз, Исакьаз ва Якьу
баз гуда лагьана кьин кьунвай чи
лерал хутахда».

25  Юсуфа Исраилан несилрив 
кьин кьаз туна: Аллагьди чеб ри
кІел гъайи чІавуз абуру Мисридай 
адан мейитдин амукьаярни чпихъ 
галаз хутахда.

26  Юсуф вишни цІуд йиса аваз 
кьена. Адан мейит мелгьамра ту
на, Мисрида, мейит твадай ишикІ
да эцигна.



ЭхкъечІун
Гьахьун

Тавратдин кьвед лагьай ктабда Исраилдин халкь арадал атуникай – Якьу­
бан эвледар Мисридин лукІвиликай хилас хьуникай ва адаз Къанун гуникай, – 
раханва. И вакъиаяр пуд агъзур йисалайни гзаф идалай вилик кьиле фена 
(дуьм-дуьз вахтунин гьакъиндай тарих чирунал алахънавайбур са фикирдал 
атанвач). 

Ктабдин сад лагьай паюна (1-19-кьилер) Мусадикай  – Реббиди Вичин 
халкь Мисридай ахкъудун патал хкягъай касдикай – ахъайзава. Кьвед лагьай 
паюнани (20:2-17) – Аллагьдинни Адан халкьдин арада Икьрар кутІуникай, 
Къанун гуникай. Къанундин асас бине Аллагьдин 10 веси я. Гьа и весийрикай 
алай аямдин дуьньяда гзаф халкьар патал ахлакьдин къайдаяр хьанва. 

Аллагьди Мусадизни халкьдиз Вичин къанунарни насигьатар, Вичин къи­
лих ва вичин халис ТІвар къвез-къвез ачухарзава. Ада Мусадиз виче Ребби 
Вичин халкьдин арада аваз жедай Алачух, исраилвийрин рекьин мескен, гьикІ 
къулайвилелди туькІуьрдатІа бегьем тир тайинвал авай рекьер къалурна 
(25-30 кьилер). Аллагь – къайгъуда такьадай килигдайди ваъ, Ада абуруз хи­
ве кьурвал, Ибрагьиман, Исакьан ва Якьубан эвледар азад авун патал, чилин 
тарихдин гьерекатдик акахьзавайди я. Гьа са вахтунда ктабди чаз Мусадиз 
лап гьар са камуна инсанрин патай жезвай аксивиликай суьгьбетзава: адет 
хьанвай лукІвал абуруз гьеле гъавурда гьат тавунвай азадвилелай саламат яз 
аквазва. «Хьунухь» ктабда хьиз, «ЭкъечІунани» Библияди вичин игитар гьар 
патарихъай, зайифвилерни кимивилер чуьнуьх тийиз, къалурзава.

Исраил Мисридикай  
азад хьун
(1:1–15:21)

Исраил Мисрида чандал гъун

1 1  Ингье Якьубахъ галаз санал 
чпин хизанарни галаз Мисри

диз атай адан рухвайрин тІварар 
(абурукай гьар сад вичин хизанни 
галаз атанай): 2 Рувен, Шимун, Ле
ви, Ягьуд*, 3 Исахар, Забулун, Бунъ
ямин, 4 Дан, Нифтали, Гад ва Ашер.

5  Вири абур, Якьубан несилар  – 
вичи а чІавалди гьеле Мисрида 
уьмуьр тухузвай Юсуфни кваз, пуд
къанни цІуд кас авай.

6 Юсуф кьенай, адан стхаярни ва 
абурун вири несилни кьенай. 7 Ис
раилан* эвледар лагьайтІа, аладун-
веледун гзаф тир, абурун кьадар 
датІана артух жезвай, къвердавай 
абурун къудрат гзаф жезвай; са тІи
мил вахтунда абурувди вири уьлкве 
ацІанай.

8  Мисридин тахтунал, вичиз 
Юсуфакай са затІни чин тийидай, 
цІийи пачагь хкаж хьанай. 9 Ада ви
чин итимриз лагьана: «Килиг сад
ра Исраилдин* халкьдин кьадар 
гьикьван гзаф хьанватІа: абурухъ 
чалай гзаф къуват ава. 10 Абур мад
ни артух тахьун патал са вуч ятІани 
кьетІна кІанда. ТахьайтІа, дяве га
тІунайтІа, абур чи душманрихъ га
лаз сад хьана, чаз аксина къарагъда 
ва чи гъиликай хкечІда».

11 Исраилдин рухваяр залан кІва
лахривди гьелек авун патал мисри
вийри абурун кьилел къаравулар 
эцигна ва фиръаван* патал чпихъ 
гьамбарханаяр галай кьве шегьер 
эцигиз туна  – Питам ва Рамсес. 

12 Амма мисривийри Исраилдин ру
хваяр гьикьван гзаф азиятдик ку
тунатІани, гьакьван абурун кьадар 
гзаф жезвай. Мисривийриз абур 
авайдалайни гзаф жез кичІе хьа
на 13  ва, са жизвини инсаф тийиз, 
абур кІвалах авуниз мажбур ийиз
вай. 14 Абуру Исраилдин рухвайрин 
вири уьмуьр зиллетдиз ва залан 
зегьметдиз элкъуьрна: абуру пал
чух тІушунзавай, кьарунчІар атІуз
вай, чуьлда кІвалахзавай. Абурув и 
кІвалахар гьич са жизвини язух та
тана, гужуналди ийиз тазвай.

15  Мисридин пачагьди Исраил
дин кьилинбур тир мамач-папариз 
вичин патав эверна. Садан тІвар 
Шифра, муькуьдан Пуа тир.

16  «Иври папаривай аялар кьа
булдай чІавуз,  – лагьана ада ибу
руз,  – вуж хазватІа килиг. Гада яз 
хьайитІа – йикь, руш яз хьайитІа – 
чан алаз амукьрай».

17  Амма мамач-папариз Аллагь
дихъай кичІе тир ва гьавиляй Ми
сридин пачагьдин эмирдиз яб га
начир: гадаяр сагъ-саламатдиз 
тазвай.

18  Пачагьди абуруз мад вичин 
кьилив эверна ва жузуна: «Куьне 
гадаяр вучиз рекьин тавуна тазва?» 
19  «Иври папар мисривияр хьтин
бур туш,  – жаваб гана мамачри,  – 
абур гзаф уьтквембур я. Мамач-паб 
гьич атана агакьни тавунмаз, чувуд 
папари хана жеда». 20 И кардай Ал
лагьди мамач-папарив хийирдал
ди агакьарна. Исраилдин халкь ла
гьайтІа, къвердавай гзаф ва адан 
къуват артух жезвай. 21 Мамач-па
париз Аллагьдихъай кичІе тир
виляй, Аллагьди абурун хизанриз 
хушбахтвилин рехъ ахъайнай.

22  ИкІ хьайила, фиръаванди ви
чин халкьдиз ихьтин эмир гана: 
«Чувудриз жезвай вири гадаяр Нил 
вацІуз гадара. Чан алаз анжах ру
шар тур».

Муса пайгъамбар дидедиз хьун

2 1  А чІавуз Левидин тайифади
кай* тир сада вичин тайифади

кай тир паб къачуна. 2  Абуруз хва 
хьана. Дидедиз ам гьикьван хушди 
ятІа акуна ва пуд вацра ам чуьнуьх
на хвена. 3 Мад адавай ам чуьнуьхиз 
хъхьанач. И чІавуз ада нацІарикай 
хранвай зимбил къачуна, адал къир
дин шкьакь алтадна, куьрпе аял ана 
эцигна ва Нил вацІун къерехда, на
цІар авай чкада туна. 4 Аялдин вах са 
тІимил яргъал хьиз акъвазна, адаз 
вуч жедатІа, килигзавай.

5  Ингье Нилдин къерехдал 
эхъуьн патал вичин къаравушар
ни галаз фиръавандин* руш атана. 
Адаз нацІарин юкьва авай зимбил 
акуна, къаравушдиз ам вичин патав 
гъваш лагьана эмир гана, 6 ахъайна 
килигайла ана бицІек акуна. Аял 
шехьзавай, ва адаз адан язух атана. 
«Им иврийрин аялрикай я», – ла
гьана фиръавандин руша.

7 Аялдин ваха адавай хабар кьу
на: «Белки фена вичи аялдиз нек 
гана ам вун патал чІехи ийидай ив
ри папаз эверин?» 8 «Алад»,  – ла
гьана фиръавандин руша. Руша 
фена аялдин диде галаз хтана, 9 ва 
фиръавандин руша адаз лагьана: 
«Им къачуна, идаз хур це. За ваз ви 
гьакъи гуда».

Папа аял къачуна ва ам чІе
хи авуна, 10 ахпа ам чІехи хьайила, 

i	 Муса (מֹשֶׁה, Моше) – чIувуд чIалалди – «цяй акъудун» ибарадиз мукьвал.

фиръавандин рушан кьилив хка
на. Адани гада хвавиле кьабулна ва 
адал «За ам цикай хкудна» лугьуз 
Мусаi тІвар эцигна. 

Муса Мидияндиз катун
11 Вахтар къвез алатна. Муса чІе

хи хьана. Ам вичин ватанэгьлий
рин патав атана ва абурун залан 
зегьмет акуна. Адаз мисривиди ви
чин ватанэгьли гьикІ гатазватІа 
акуна. 12  Муса инихъ-анихъ кили
гайтІа – патарив гьич са касни гва
чир. Ада мисриви яна кьена, ва ме
йит къумадик кучукна.

13 Пакадин юкъуз Муса мад абу
рун кьилив хтана  – ва акуна хьи, 
кьве иври чеб чпихъ галаз кикІизва. 
«Вуна ви жуванди вучиз гатазва?» – 
хабар кьуна Мусади кефи хазвай 
касдивай. 14 Адани жаваб гана: «Ва
кай чи кьилел чІехидини дуванбег 
ни авунвайди я? ТахьайтІа ваз зун
ни мисриви хьиз яна рекьиз кІанза
вани?» Мусадик кичІ акатна: ада ви
ри малум хьанва лагьана фикирна.

15 Фиръавандиз* хьайи агьвалат
дикай хабар хьайила, Мусадиз кьи
никьин жаза гуз кІан хьана. Амма 
Муса фиръавандикай катна фена 
мидиянвийрин уьлкведа уьмуьр ту
хуз ацукьна.

Ам къуйдин* патав ацукьнавай 
чІавуз, 16  къуйдин патав Мидиян
дин диндин къуллугъдардин ирид 
руш атана. Абуру кягъиз яд къа
чуна ва бубадин суьруь патал ла
тар ацІурна, 17 амма инал атай чу
банри абур чукуриз хьана. Мусади 
къарагъна абурун пад кьуна, ахпа
ни абурун хпериз яд гана.

18 Рушар элкъвена чпин буба Ре
гуилан яни ЙитІаран, кьилив хтай
ла, ада жузуна: «Къе куьн фад хтана 
хьи?» 19 «Са течир мисривиди, – ла
гьана абуру,  – чубанрин вилик чи 
пад хвена, ахпани кягъиз яд акъуд
на ва чи хипериз гана». 20 «Бес ам 
гьина ава? – жузуна бубади. – Куь
не адаз вучиз эвернач? Эвера, чахъ 
галаз санал фу тІуьрай».

21  Мусади и мидиянвидин патав 
акъвазун кьетІна. Ада Мусадиз ви
чин руш Сипара пабвиле гана, 22 ва 
абуруз хвани хьана. Мусади «Зун 
чара чилел уьмуьр тухуз ацукьна» 
лугьуз адал Гершамi тІвар эцигна.

23 Гзаф вахтар алатна. Мисридин 
пачагь кьена. Исраилдин рухвай
ри залан кІвалахрик суза ийизвай, 
куьмекдихъ ялварзавай  – ва абу
рун шикаятар Аллагьдив агакьна. 
24  Аллагьдиз абурун сузадин ван 
хьана – ва Ибрагьимахъ, Исакьахъ 
ва Якьубахъ галаз авай вичин икь
рар рикІел хкана. 25  Аллагьди Ис
раилдин рухвайриз вил яна фикир 
гана – Аллагьди абуруз Вичин чин 
ачухна!

Мусадиз эверун

3 1 Мусади вичин апаян, Мидиян
дин диндин къуллугъдар ЙитІ

радин, хпер хуьзвай. Са гъилера ам 
вичин суьруьни галаз кьурумдин 
лап яргъаз фена ва Аллагьдин дагъ
див, Харебдив* агакьна. 2 Ана Реб
бидин* Малаик* адан вилик пайда 
хьана – валан къене кузвай ялав яз.

Мусадиз акуна: вал ялавди кьун
ва, амма кузвач. 3  «Фена садра,  – 
фикирна ада,  – им вуч зурба ала

i	 2:22 Гершам – чувуд чIалалди – «гьана уьмуьр тукузвайди» ибарадиз мукьвая.

мат ятІа килигин кван. Вучиз вал 
кузвач?»

4  Реббидиз Муса килигун патал 
мукьва хьанвайди акуна  – ва Ал
лагьди цІай кьуна кузвай валай 
Мусадиз эверна: «Муса, я Муса!» 
«Гьай!» – жаваб гана ада. 5 Ребби
ди лагьана: «Мукьув жемир. Жуван 
кІвачин къапар хтІуна: вун акъваз
навай чка пак* чил я».

6  «Зун ви бубайрин Аллагь я,  – 
лагьана Ада Мусадиз. – Зун Ибра
гьиман Аллагь я, Исакьан Аллагь 
я, Якьубан Аллагь я». Мусади чин 
кІевна: адаз Аллагьдиз килигиз ки
чІезвай.

7 Реббиди лагьана: «Зи халкьдиз 
Мисрида инсаф тийизвайдакай Заз 
хабар ава. Заз абурун шел-хвалдин 
ван къвезва  – кьилеллайбуру адаз 
зулумар ийизва! Заз Зи халкьди чІу
гвазвай азабдикай хабар я. 8 Зун, ам 
лукІвиликай азад авун патал, атан
ва, ам Мисридай иер ва гегьенш, 
вичикай некни вирт хкатзавай чи
лел хутахун патал  – къенанвий
рин*, хетийрин, амарийрин, пери
зийрин, гьивийрин ва ябусвийрин 
чилерал, – эвичІнава. 9 Исраилдин 
рухвайрин арзаяр Зав агакьнава. 
Ва гьакІни, Заз мисривийри абуруз 
ийизвай зулум акуна. 10  Гьавиляй 
алад, За вун фиръавандин* кьилив 
ракъурзава: зи халкь, Исраилдин 
рухваяр, Мисридай акъуд!»

11 «Зун вуж я хьи, – лагьана Му
сади, – фиръавандин кьилив фена, 
Исраилдин рухваяр Мисридай ах
къуддайвал?»

12 «Зун вахъ галаз я, имни вун Зи 
илчи тирвилин лишан жеда, – жаваб 

гана Реббиди. – Вуна Зи халкь Мис
ридай ахкъуддай чІавуз, куьне и 
дагъдал атана Заз къуллугъда».

13 Мусади жузуна: «Ингье зун Ис
раилдин рухвайрин кьилив фида ва 
абуруз лугьуда: „Зун куь кьилив куь 
бубайрин Аллагьди ракъурнавай
ди я“. Амма абуру: „Адан тІвар вуж 
я?“ – лагьана хабар кьуртІа, за вуч 
жаваб гун лазим я?» 14 «Зун Я, Вуж 
Зун ЯтІа, – жаваб гана Аллагьди. – 
Исраилдин рухвайриз гьа икІ жа
ваб це: „Зун куь кьилив ракъурна
вайдан тІвар ‹Зун Ава› я“».

15  Ва мадни Аллагьди Мусадиз 
лагьана: «Исраилдин рухвайриз 
лагь хьи, вун ракъурайди Ребби я, 
чпин бубайрин – Ибрагьиман, Иса
кьан ва Якьубан Аллагь. Им – даим 
Зи тІвар я: несилрилай несилралди 
заз гьа икІ эверрай.

16-17 Гьавиляй алад фена Исраил
дин агъсакъалар эвер гана кІватІа 
ва абуруз лагь: „Реббиди, куь бу
байрин Аллагьди, Ибрагьиман, 
Исакьан ва Якьубан Аллагьди, зи 
вилик атана ва квез икІ лугьун па
тал эмир авунвайди: ‹За куьн га
лайвал вил вегьена ва мисривий
ри квез вуч ийизватІа акуна. Зани 
кьетІна: За куьн Мисридин зулум
дикай къенанвийрин, хетийрин, 
амарийрин, перизийрин, гьивий
рин, ябусвийрин чилел  – вичикай 
некни вирт хкатзавай чилел хутах
да›“ лагьана абуруз малумара.

18 Исраилдин агъсакъалар ви чІа
лаз килигда. Абур вахъ галаз санал 
Мисридин пачагьдин кьилив фида, 
ва куьне адаз икІ лугьуда: „Чи ви
лик Ребби, Исраилдин Аллагь ата
на. Чаз кьурумдиз фена пуд йикъан 
рехъ атІана ва ана Реббидиз, чи 

Аллагьдиз, къурбанд ийидай ихти
яр це“.

19  Заз чида хьи, Мисридин па
чагьди квез ихтияр гудач, куьн Зи 
къудратдизни килиг тавуна гужу
налди кьуна акъвазариз алахъда. 
20  Амма За Жува, Жуван гъилел
ди Мисри кукІварда. За аламатар 
къалурда – ва ахпа ада куьн ахъай
да. 21  За мисривийрин вилерай 
квез майилвал жедайвал туькІуьр
да, – ва куьн Мисридай гъил ичІи
даказ хъфидач. 22 Куь папари чпин 
къуншияр тир мисриви папари
вай къизилдинни гимишдин шей
эр ва алукІдай парталар тІалабрай. 
Куьне гьатта куь аялрални чІагана 
алукІда! Куьн Мисридай гъиле гьа
тай гзаф девлет гваз хъфида».

4 1  Амма Мусади лагьана: «Бес 
зи чІалахъ тахьана яб гун ти

йиз хьайитІа, „Ребби ви вилик пай
да хьайиди туш!“ лагьайтІа, вуч 
ийин?» 2  «Ви гъиле авайди вуч 
я?»  – жузуна Реббиди Мусадивай. 
«КІекІец», – жаваб гана ада. 3 «Ам 
чилел гадра»,  – эмир гана Ребби
ди. Мусади гадарна. КІекІец гъуь
лягъдиз элкъвена, ва Муса адакай 
катна. 4 Амма Реббиди адаз лагьа
на: «Гъил яргъи авуна адан тумуни
лай яхъ». Мусади гъил яргъи аву
на, гъуьлягъ кьуна – ва адан гъиле 
ам мад кІекІецдиз элкъуьн хъувуна. 
5  Реббиди лагьана: «Им ви вилик 
Ребби, абурун бубайрин Аллагь  – 
Ибрагьиман, Исакьан ва Якьубан 
Аллагь, атайди абур агъун патал я».

6  «Гъил хъуьчІуьк кутур»,  – 
эмир гана Реббиди Мусадиз. Му
сади гъил хъуьчІуьк кутуна. Ани
кай хкудайла, гъил жив хьиз лацу 

тир – жузам* азардик хьиз. 7 «Мад 
гъил хъуьчІуьк кухтур»,  – эмир 
гана Реббиди. Мусади вичин гъил 
мад хъуьчІуьк кухтуна, ва хкудай
ла, гъил гьа виликдай хьиз тир  – 
сагълам беден хьиз.

8  Реббиди лагьана: «Абур вахъ 
агъун тавуртІа, сифте аламатди 
абур чІалахъ тавуртІа, абур кьвед 
лагьай аламатди чІалахъарда. 9 Ам
ма абур и аламатри чІалахъ та
вуртІа, Нилдин яд кяна хьиз чилел 
илич, ва и яд ивидиз* элкъведа».

10 Амма Мусади Реббидиз минет 
авуна: «Эй, зи Агъа! Захъ рахунин 
цІалцІамвал авайди туш. Виликдай
ни рахаз чидайди тушир, исятдани, 
Вун захъ галаз, Ви лукІрахъ галаз, 
рахазвай чІавузни, – чизвач».

11 Реббиди лагьана:

«Ни гана инсандиз мез?
Ни ам ийизва лалди я тушни 

бишиди?
Ни ам ийизва вилериз аквадайди

я тушни буьркьуьди?
За, Реббиди!

12 Гьавиляй алад кван! Вун раха
дайла, Зунни вахъ галаз жеда; вуч 
лугьудатІа, За Жува ваз чирда».

13 «Эй, зи Агъа! – минетна Муса
ди. – Вуж кІандатІани – ракъура!» 
14  И чІавуз Реббидик хъел акатна 
ва адаз лагьана: «Бес ви стха ле
ви – Гьарун вуч я? Заз малум тир
вал, низ-низ – адаз рахаз чидайди 
я! Ам ви вилик экъечІда, вун аква
да ва хвеши жеда, 15  вунани адаз 
вири ахъайда ва вуч лугьун лазим 
ятІа, гъавурда твада. Куьн рахадай 
чІавуз Зун квехъ кьведахъни галаз 
жеда; вуч авуна кІандатІа, За Жу

ва квез чирда. 16 Ви паталай Гьарун 
халкьдихъ галаз рахурай ва адакай 
ви мез хьурай: вакайни адаз Ал
лагьдин гафар лугьузвайди хьурай. 
17 Жувахъ галаз и кІекІецни къачу: 
адан куьмекдалди вуна аламатар 
къалурда».

18 КІвализ хтайла, Мусади вичин 
апай Ятераз лагьана: «Заз зи стхай
рин патав, абур сагъ-саламатдиз 
аматІа чирун патал, элкъвена Ми
сридиз хъфидай ихтияр це». «Се
киндиз алад», – жаваб гана Ятера.

19  Ана, Мидиянда, Реббиди Му
садиз лагьанай: «Элкъвена Мисри
диз ахлад. Вун терг ийиз кІан хьайи 
вирибур кьенва». 20 Мусани, пабни 
аялар ламрал ацукьарна, гъилени 
Аллагьдин кІекІец кьуна, Мисри
диз рекье гьатна.

21  Реббиди Мусадиз лагьана: «За 
ваз аламатар къалурдай къуват ган
ва. Мисридиз хъфейла, вири и ала
матар фиръавандин* вилик къалу
ра. Амма За фиръавандив терсвал 
ийиз тада: ада куьн ахъайдач. 22  А 
чІавуз вуна адаз лагь: „Реббиди лу
гьузва: ‹Исраил  – им Зи хва я, Зи 
сифте велед я. 23 За ваз, ада Заз къул
лугъ авун патал, Зи хва ахъаюн эмир 
авунай, амма вуна ахъайнач! И кар
дай За ви сифте хва рекьида!›“»

24  Рекье йиф акъуддай чкадал, 
Реббидиз Мусадин кьилив ата
на ам рекьиз кІан хьанай. 25 И чІа
вуз Сипаради са хци къван къачу
на, вичин хцин эркеквилин лишан 
суьннет авуна ва адан иви Мусадин 
кІвачеривай гуьцІна. «Вун ивидал
ди зи чам я!» – лагьана ада. 26 Реб
бидини ам секиндиз туна. «Иви
далди чам»  – икІ ада суьннетдин 
себебдикай лагьанай.

27  И чІавуз Реббиди Гьаруназ 
эмир гана: «Алад кьурумдиз, Муса
дин вилик экъечІ!»

Гьарун рекье гьатна ва Аллагь
дин дагъдин патав ам Мусадал 
гьалтна. Абуру гарданра гьатна те
менар гана. 28 Мусади вичикай Реб
биди илчи хкягъайла, квекай их
тилат авунатІа ва вичиз гьихьтин 
аламатар къалурун эмир авунатІа, 
Гьаруназ ахъайна.

29  Абур фена ва Исраилдин ви
ри агъсакъалар кІватІна. 30 Ребби
ди Мусадиз лагьай вири затІари
кай Гьаруна абуруз ихтилат авуна, 
халкьдин вилик аламатар къалур
на,  – 31  ва инсанар чІалахъ хьана. 
Исраилдин рухваяр Реббиди Ви
чин рикІел хкайди ва абурун азия
тар акурди ван хьайила, абуру ме
тІерал аватна икрам авуна.

Исраилдин рухвайри мадни 
гзаф зегьмет чІугун

5 1  Мусани Гьарун фиръаван
дин* кьилив атана ва адаз ла

гьана: «Реббиди, Исраилдин 
Аллагьди, лугьузва: „Зи халкь кьу
румдиз ахъая – Зи сувар кьиле ту
хун патал!“» 2  Фиръаванди жаваб 
гана: «А Ребби вич вуч кас я хьи, 
за адаз яб гудайвал ва Исраилдин 
рухваяр ахъайдайвал? Заз а Ребби
ни чидайди туш, я Исраилдин ру
хваярни ахъайдач». 3  «Чи вилик 
Исраилдин Аллагь атана,  – ла
гьана Мусадини Гьаруна. – Чаз са 
пуд йикъан рекьиз кьурумдиз фи
дай ва чи Реббидиз, чи Аллагьдиз, 
къурбандар гудай ихтияр це, – та
хьайтІа Ада чун тІегъуьндикди, я 

i	 5:8 Гьаркь авун – истемишун.

тушни туруналди тергда». 4  Амма 
пачагьди абуруз жаваб гана: «Му
сани Гьарун, вучиз куьне жуван 
халкь кІвалахдикай хкудзава. Алад 
фена кІвалаха!»

5 «Куьбур акьван гзаф ава хьи, – 
лагьана фиръаванди Мусадизни 
Гьаруназ,  – квез лагьайтІа абуру 
кІвалахар гадарна кІанзавани?»

6  Гьа и юкъуз фиръаванди кьи
леллайбурузни кавхайриз эмир га
на: 7 «Къедлай кьулухъ Исраилдин 
рухвайриз виликдай хьиз кьарун
чІар патал самар гумир, – чпи фена 
а самар кІватІ авурай. 8 КьарунчІар 
лагьайтІа, абурувай гьа виликдай 
хьиз гьаркьi ая, кьадар тІимила
рун герек туш. ТахьайтІа абуру лап 
темпелвилиз кьил янава: чеб, ана 
чпин Аллагьдиз къурбандар гун па
тал, кьурумдиз ахъаюн тІалабзава. 
9 КІвалахдин заланвал артух жеда – 
зегьмет чІугвада, тум-кьил авачир 
гафариз яб гудач!»

10  Фиръавандин патавай хта
на, кьилеллайбуруни кавхай
ри Исраилдин халкьдиз лагьана: 
«Фиръаванди квез мад самар гумир 
лагьана эмир авунва. 11 Куьне квез 
гьинай кІандатІани самар кІватІ ая, 
кьарунчІар лагьайтІа, виликан кьа
дардилай тІимил тушиз атІутІ».

12 Инсанрини вири Мисри тирвал 
къекъвез ва самарин чкадал чуьлда 
экъечІзавай техилар чухваз хьана. 
13 Кьилеллайбуру лагьайтІа, абурук 
тади кутаз хьана: «Гьар юкъуз ви
ликдай квехъ самар авайла атІузвай 
кьадар кьарунчІар атІутІ!» 14  Ис
раилдин рухвайрин кьилел фиръа
ванди эцигнавайбуру гила кавхаяр 

гатаз, абурувай гьаркь ийиз хьана: 
«Вучиз тайинарнавай кьадар кІ
валах кьилиз акъудзавач? Гьа ви
ликдай ийизвай кьадар кьарунчІар 
ийидайвал хьурай!» 15  Исраилдин 
рухвайрин кавхаяр шикаят ийиз 
фиръавандин кьилив фена: «Ву
чиз вуна чаз, ви лукІариз, ихьтин 
кар кьазва? 16 Чаз, ви лукІариз, са
мар гузвач, амма кьарунчІар атІун 
тІалабзава! Чун, ви лукІар, гатазва! 
Ихьтин кІвалахар авун ви инсан
риз гунагь* я!» 17 «Куьне акьалтІай 
гьалда темпелвал ийизва!  – жаваб 
гана абуруз фиръаванди. – Темпе
лар хьанва ва гьавиляй лугьузва: 
„Ша фена Реббидиз къурбандар гу
да!“ 18 Гила фена кІвалаха. Самарал
ди куьн мад таъминар хъийидач, 
кьарунчІар лагьайтІа герек кьадар 
гьазура!»

19  Исраилдин рухвайрин кавха
яр крар чІур хьанвайдан гъавурда 
акьуна: кІвалахар тІимилардач.

Реббиди азад авун хиве кьун
20  Фиръавандин* кьиливай хта

на, абуру вил алаз акъвазнавай Му
садинни Гьарунан патав атана, 21 ва 
абуруз икІ лагьана: «Реббидиз куь
не вуч ийизватІа акурай ва Гьа
да куь дуван авурай! Куьн себеб яз 
фиръавандиз ва адан мукьуванриз 
чун такІан хьанва эхир. Абур чун 
рекьиз гьазур я!»

22 Мусадини Реббидиз ялвар аву
на: «Агъа! Вучиз Вуна и халкьдиз 
азият гузва? Вучиз Вуна зун иниз 
ракъурна? 23 Зун фиръавандин кьи
лив ви илчи хьиз атана – амма абу
руз авайдалайни пис хьана! Гьа икІ 
Вуна Ви халкь хилас ийидач!»

6 1 Реббиди жаваб гана:

«Ваз аквада хьи, За 
фиръавандиз вуч ийидатІа!

Зи гъилин заланвилик ада 
ивияр ахъай хъийида!

Зи гъилин заланвилик ада 
абур уьлкведай чукурда!»

2  Аллагьди Мусадиз лагьана: 
«Зун Ребби я! 3  Зун Ибрагьиман, 
Исакьан ва Якьубан вилик вири 
алакьдай Аллагь* яз атанай, ам
ма „Ребби“ лагьай Зи тІвар За абу
руз малумарначир. 4 За абурухъ га
лаз икьрар кутІуннай ва абуруз чеб 
масанай атана ацукьнавай Къенан
дин* чилер гун хиве кьунай. 5  Ги
ла Заз мисривийри истисмар ийиз
вай Исраилдин рухваяр сузадин 
ван хьана ва а икьрар рикІел хка
на. 6 Исраилдин рухвайриз малума
ра: „Зун Ребби я! За куьн Мисридин 
есирвиликай хкудна, лукІвиликай 
азад ийида! За куьн хилас ийида: За 
гъил хкажнава ва Зи жазаяр муси
батдинбур я! 7  За квекай Зи халкь 
ийида ва куь Аллагь жеда. Квез чир 
хьурай, куьн Мисридин лукІвили
кай хкудайди Зун Ребби я, куь Ал
лагь. 8 За куьн Ибрагьимаз, Исакьаз 
ва Якьубаз гуда лагьана хиве кьур 
чилерал гъида, ва абурал квекай 
иесияр ийида. Зун Ребби я!“»

9  Мусади идан гьакъиндай Ис
раилдин рухваяр хабардар авуна, 
амма абуруз рикІин ажузвиляй ва 
кІвалахдин заланвиляй адаз гьич 
ябни гуз кІан хьанач.

10  Реббиди Мусадиз эмир гана: 
11  «Фиръавандин, Мисридин па
чагьдин, кьилив алад. Адаз Исраил
дин рухвайриз вичин уьлкведай 

экъечІна хъфидай ихтияр гунин 
патахъай лагь!» 12  «Заз Исраил
дин рухвайри яб гузвачтІа, – лагьа
на Мусади, – фиръаванди гьикІ яб 
гун лазим я? Зи рахунар магьирбур 
туш».

13 Реббиди Мусадихъни Гьарунахъ 
галаз рахунар авуна. Ада абуруз Ис
раилдин рухвайрин ва фиръаван
дин, Мисридин пачагьдин, кьилив 
фин эмир гана, – Исраилдин рухва
яр Мисридай ахкъудун патал.

Мусадинни Гьарунан дувулар
14 Ингье тухумрин бан-бубаяр.
Исраилан сифте хва Рувенан ру

хваяр: Гьенух, Палу, Гьецран ва 
Карми. Абурукай Рувенан тухумар 
арадал атана.

15  Шимунан рухваяр: Ямуил, 
Ямин, Агьад, Яхин, Цагьар ва къе
нанви* папа хайи хва Шаул. Абуру
кай Шимунан тухумар арадал атана.

16 Ингье галай-галайвал Левидин 
рухвайрин тІварар: Гершан, Къе
гьат ва Мерари. Левиди вичи виш
ни къанни цІерид йис уьмуьр тух
вана.

17  Гершанан рухваяр: Ливни ва 
Шимигь чпин тухумарни галаз.

18  Къегьатан рухваяр: Амрам, 
Йицгьар, Хевран ва Узиял. Къегьа
та вичи вишни къанни цІипуд йис 
уьмуьр тухвана.

19 Мераридин рухваяр: Магьли ва 
Муши.

Ингье галай-галайвал левийрин 
тухумар.

20  Амрама пабвиле вичин эме 
Яхебет къачуна. Адани адаз ру
хваяр хана: Гьарун ва Муса. Амра

ма вичи вишни къанни цІерид йис 
уьмуьр тухвана.

21  Йицгьаран рухваяр: Къарагь, 
Нефег ва Зихри.

22 Узиялан рухваяр: Мишаил, Эл
цафан ва Ситри.

23  Гьаруна пабвиле Элишеба, 
Аминадабан руш, Нагьшунан вах, 
къачуна. Ада адаз рухваяр хана: 
Надаб, Абигьу, Элазар ва Итамар.

24  Къарагьан рухваяр: Асир, Эл
къана ва Абиасаф. Абурукай Къа
рагьан тухумар арадал атана.

25 Элазара, Гьарунан хци, пабви
ле ПутІиялан рушарикай сад къа
чуна. Адани адаз хва хана  – Пин
гьас.

Левийрин тухумрин бан-бубаяр, 
абурун тухумар гьа ихьтинбур я.

26  Им абуруз, Гьаруназни Муса
диз, Реббиди къайдада аваз акъва
зарна Исраилдин рухваяр Мисри
дай ахкъудун патал эмир гун тир.

27  Им абур, Гьарунни Муса, Ис
раилдин рухваяр Мисридай ху
тахун патал фиръавандин*, Мис
ридин пачагьдин, вилик экъечІна 
рахун тир.

Гьарун Мусадин патахъай рахун
28 Ана, Мисрида, Мусадихъ галаз 

рахадай чІавуз, 29 Реббиди адаз ла
гьанай: «Зун Ребби я! За ваз вуч лу
гьузватІани фиръавандив*, Мис
ридин пачагьдив, агакьара». 30 «Зи 
рахунар магьирбур туш,  – жаваб 
гана Мусади. – Фиръаванди заз яб 
гудани кьван?»

7 1  Реббидини адаз лагьана: «За 
акІ ийида хьи, вакай фиръаван 

патал Аллагь хьиз жеда, ви стха 
Гьарунни ви пайгъамбар* жеда. 

2 Вуна Зи тІалабунар малумара, ви 
стха Гьаруна фиръавандиз ада Ис
раилдин рухваяр вичин уьлкве
дай ахъаюнин гьакъиндай лугьу
да. 3 Амма За фиръавандив терсвал 
ийиз тада. За Мисрида гзаф алама
тар ва чпик хабардар ийидай ли
шан квай гьерекатар къалурда, 
4 амма фиръаванди квез яб гудач. И 
чІавуз Мисридиз Зи гъилин залан
виликай хабар жеда! За Мисридай 
Зи халкь  – Исраилдин рухваяр  – 
къайдада аваз акъвазарна акъуд
да. Зи жазаяр мусибатдинбур я! 5 Зи 
гъилин заланвилик мисривийриз 
Зун Ребби тирди чир жеда, – Ребби 
Зун я ва За Исраилдин рухваяр и 
уьлкведай ахкъудда».

6  Реббиди гьикІ эмир ганайтІа, 
Мусадини Гьаруна гьакІ авуна.

7  Мусани Гьарун фиръавандихъ 
галаз рахадай чІавуз Мусадин кьуд
къад йис, Гьарунан  – кьудкъанни 
пуд йис тир.

Гьарунан кІекІец гъуьлягъдиз 
элкъуьн

8  Реббиди Мусадизни Гьаруназ 
лагьана: 9  «Фиръаванди* аламат 
къалурун гьаркь авурла, Гьаруназ 
адан вилик кІекІец гадра лагьана 
эмир це – кІекІец гъуьлягъдиз эл
къведа».

10  Мусани Гьарун фиръавандин 
кьилив фена ва Реббиди гьикІ эмир 
ганайтІа, гьакІ авуна: фиръавандин 
ва адан мукьуванрин вилик Гьару
на вичин кІекІец чилел гадарна  – 
кІекІец гъуьлягъдиз элкъвена.

11  И чІавуз фиръаванди вичин 
арифдарриз ва суьгьуьрбазриз 
эверна ва суьгьуьрбазрин куьмек
далди Мисридай тир а суьгьуьрбаз

рини гьа икІ авуна: 12 гьар сада ви
чин аса чилел гадарна – ва и асаяр 
гъуьлягъриз элкъвена. Тек са Гьа
рунан кІекІецди вири и кІекІецар 
туькьуьнна! 13 Амма фиръаван ви
чин гафунал кІевиз акъвазнавай: 
Реббиди виликамаз лагьайвал ада 
Мусадизни Гьаруназ яб ганач.

Сифте жаза:  
цин чкадал иви

14  Реббиди Мусадиз лагьана: 
«Фиръаванди* терсвал ийизва: „Зи 
халкь ахъайиз кІанзавач“. 15 Пака
махъ, фиръаван вацІал фидай чІа
вуз, адан вилик экъечІ. Нилдин 
къерехда адан вилик акъваз, гъуь
лягъдиз элкъведай кІекІец гъиле 
яхъ, 16 ва фиръавандиз икІ лагь:

„Реббиди, иврийрин Аллагьди, 
зун ваз икІ лугьун патал ракъурна
ва: ‹Зи халкь Заз къурбандар гун 
патал кьурумдиз ахъая›. Амма ву
на гилани яб гузвач. 17  Ингье ваз 
Реббиди вуч лугьузватІа: ‹Исят
да ваз Ребби Зун тирди чир жеда!› 
За Нилдин яд зи гъиле авай кІе
кІецдалди яда ва цикай иви жеда. 
18  Нилда авай кьван вири гъетер 
рекьида, ва вацІухъай ахьтин ни 
къведа хьи, мисривийривай анай 
ядни хъваз жедач!“»

19  Реббиди Мусадиз эмирна: 
«Гьаруназ лагь хьи, ада Мисридин 
вацІарин, Нилдин, вирерин ва цин 
гьавизрин винел кІекІец хкажрай – 
ва ана авай цикай иви жеда. Вири 
Мисри тирвал иви жеда – къване
рал иви, тарарал иви!»

20  Мусадини Гьаруна Реббиди 
гьикІ эмир ганайтІа, гьакІ авуна.

Гьаруна кІекІец хкажна ва 
фиръавандин ва адан мукьуванрин 

вилик адалди Нилда авай яд яна ва 
Нилдин цикай иви хьана. 21  Нил
да авай кьван вири гъетер гиликь
на, ва Нилдихъай ахьтин ни атана 
хьи, мисривийривай мад анай яд 
хъваз хъхьанач. Вири Мисри тир
вал авайди иви тир.

22  Амма чпин суьгьуьррин куь
мекдалди Мисридин суьгьуьр
базрилайни гьа икІ ийиз алакь
на. Фиръавандини вичин терсвал 
авун давамарна: Реббиди вилика
маз лагьайвал ада Мусадизни Гьа
руназ яб хганач. 23  Фиръаван ви
ри и кІвалахриз са фикирни тагана 
элкъвена вичин имаратдиз хъфена. 
24 Мисривийрини Нилдин къерех
ра къуяр эгъуьниз хьана, вучиз ла
гьайтІа Нилдин яд мад хъваз жез
мачир.

25 Реббиди Нилдихъ галукьарай
далай инихъ ирид югъ алатнавай.

Кьвед лагьай жаза:  
хъипер

8 1  Реббиди Мусадиз эмир гана: 
«Фиръавандин* кьилив алад, 

адаз лагь: „Реббиди лугьузва: ‹Зи 
халкь Заз икрам авун патал ахъая! 
2  Ахъай тавуртІа, За ви уьлкведал 
хъипер ракъурда. 3 Вири Нил хъи
пералди алахьна физ жеда: абур 
Нилдай экъечІда ва ви имаратар 
ацІурда, вун ксузвай кІвализ гьахь
да, ви месерик экечІда, ви мукьу
ванрин ва вири халкьдин кІвалера 
ацІана жеда, куь къулар ва хвахар 
ацІурда. 4 Хъипер ви патавни къве
да, ви халкьдин патавни къведа, ви 
мукьуванринни!›“»

5  Реббиди Мусадиз эмир гана: 
«Гьаруназ лагь хьи, ада кІекІец 
авай гъил Нилдин, Мисридин амай 

вири вацІарин ва вирерин винел 
яргъи авурай – ва Мисридин чиле
рал хъипер ракъуррай».

6  Гьаруна Мисридин ятарин ви
нел вичин гъил яргъи авуна  – ва 
абурай хъипер экъечІна, ва ви
ри Мисридин чил чпелди ацІурна. 
7 Амма Мисридин суьгьуьрбазрини 
гьа икІа авуна  – Мисридин чилел 
хъипер ракъурна.

8  Фиръаванди Мусадизни Гьа
руназ эверна ва абуруз лагьана: 
«Реббидивай тІалаба, Ада зун ва 
зи халкь и хъиперикай хилас аву
рай! А чІавуз за куь халкь Ребби
диз къурбандар гун патал ахъай
да». 9 Мусади жаваб гана: «Эмир це 
заз: куь кІвалерай хъипер квахь
на кІандай вахт тайинара! За ви, ви 
мукьуванрин ва халкьдин патахъай 
тІалабда  – ва хъипер анжах Нил
да амукьда». 10  «Пакадин йикъал
ди»,  – жаваб гана фиръаванди. 
«Гьа вуна лагьайвал жеда, – жаваб 
гана Мусади.  – Им Реббидиз, чи 
Аллагьдиз, барабар гьич са затІни 
авачирди вун гъавурда акьун патал 
я. 11 Хъипери гьам вун, гьам ви има
ратар, гьам ви мукьуванар, гьамни 
ви халкь секиндиз тада; абур анжах 
са Нилда жеда».

12  Мусани Гьарун фиръавандин 
патавай хтайла, Мусади Ребби
диз Ада Мисридал ракъурай вири 
хъиперин гьакъиндай ялвар аву
на. 13 Реббидини Мусадин тІалабун 
кьилиз акъудна. Вири хъипер ги
ликьна: кІвалера, гьаятра ва чуьлда. 
14  Гиликьнавай хъипер кІунтІариз 
кІватІ авунай ва вири уьлкве тир
вал мурдар ни акъатнавай. 15 Амма 
фиръавандиз бедбахтвал алатай
ди акуна, мад терсвилер давамарна: 

Реббиди виликамаз лагьайвал, ада 
Мусадизни Гьаруназ яб хганач.

Пуд лагьай жаза: ветІер
16  Реббиди Мусадиз эмир гана: 

«Гьаруназ лагь хьи, ада кІекІец 
хкажна хьиз чилел алай руг ярай, – 
ва вири Мисри тирвал руквадикай 
ветІер жеда».

17 Мусадини Гьаруна гьа икІ аву
на. Гьаруна вичин кІекІец руква
дихъ галукьарна – ва гьасятда ви
ри инсанрал ва гьайванрал ветІер 
алкІана. Вири Мисри тирвал чилел 
алай руг ветІериз элкъвена. 18 Суь
гьуьрбазризни чпин амалралди ве
тІер халкь ийиз кІан хьана – амма 
абурулай алакьнач!

Гьам инсанрал, гьам гьайванрал 
ветІер алкІанвай.

19  «Им Аллагьди тІуб югъурун 
я!» – лагьана суьгьуьрбазри фиръа
вандиз*.

Амма фиръаванди, Реббиди ви
ликамаз лагьайвал, вичин терсвал 
давамарна ва Мусадизни Гьаруназ 
яб хганач.

Кьуд лагьай жаза: бувунар
20 Реббиди Мусадиз лагьана: «Па

ка, экуьнахъ фад, фиръаван* вацІал 
фидайла, мад адан вилик экъечІ
на лагь: „Реббиди лугьузва: ‹Зи 
халкь Заз икрам авун патал ахъая! 
21 Ахъай тавуртІа, За гьам вал, гьам 
ви хизандал, гьам ви мукьуванрал, 
гьамни вири ви халкьдал бувунар 
ракъурда. Вири мисривийрин кІва
лер, гьатта мисривийрин кІвачерик 
квай чилни  – бегьем бувунривди 
ацІанваз жеда! 22  Амма Гешен чи
лел За икІ ийидач: ана Зи халкь
ди уьмуьр тухузва  – ва ана буву

нар жедач. Им Зун, Ребби, а чилел 
алайди ваз чир хьун патал я! 23 Жу
ван халкь За хилас ийида, амма ви 
халкь – ваъ. И аламат пака къалур
да!›“»

24  Реббиди гьакІ авунни авуна. 
Бувунри циф хьана фиръавандин 
имарат, адан мукьуванрин кІва
лер ва бегьем вири Мисри ацІурна. 
Уьлкве бувунар себеб яз терг жез
вай.

25 Фиръаванди Мусадизни Гьару
наз эверна ва абуруз лагьана: «Алад 
фена куь Аллагьдиз къурбандар гьа 
ина, чи чилел це». 26 Амма Мусади 
жаваб гана: «Чавай акІ ийиз же
дач. Реббидиз, чи Аллагьдиз, гу
дай къурбанд мисривийри мурдар 
яз гьисабда эхир. Чна и серенжем 
мисривийрин вилик кьиле тухвай
тІа, абуру чун къван гана рекьида! 
27 Чна, пуд йикъан рекьиз кьурум
диз экъечІна, ва гьана Реббидиз, 
чи Аллагьдиз, гьада вичи къалурай 
тегьерда къурбандар гун лазим я». 
28 «Хъсан я, за куьн ахъайда, – ла
гьана фиръаванди.  – Алад ва кьу
румда Реббидиз, куь Аллагьдиз, 
къурбандар ая. Амма яргъаз къа
къатмир. Зи паталайни тІалабунар 
ая!» 29  Мусади жаваб гана: «За ви 
патавай хъфей чІавуз Реббидивай 
тІалабда, ва лап пака куьн вири бу
вунрикай хилас жеда – гьам фиръа
ван, гьам мукьуванар, гьамни вири 
Мисридин халкь. Амма фиръаван
ди мад чакай таб тавурай, чи халкь
диз фена Реббидиз къурбандар 
авун патал манийвилер тавурай».

30  Фиръавандин патавай хта
на, Мусади Реббидивай тІалабна  – 
31  Реббиди адан тІалабун кьилиз 
акъудна: гьам фиръаван, гьам адан 

мукьуванар, гьамни вири Мисридин 
халкь бувунрикай хилас авуна. Гьич 
са бувунни амукьнач.

32  Амма фиръаванди терсвилер 
давамарзавай: Исраилдин рухваяр 
ахъайзавачир.

Вад лагьай жаза:  
малар терг хьун

9 1  Реббиди Мусадиз эмир гана: 
«Фиръавандин* кьилив алад ва 

адаз икІ лагь: „Реббиди, иврийрин 
Аллагьди, лугьузва: ‹Зи халкь Заз 
икрам авун патал ахъая!› 2  Ахъай 
тавуртІа, абур гужуналди акъваза
райтІа, 3  чуьлда авай ви вири ма
ларихъ  – балкІанрихъ, ламарихъ, 
девейрихъ, калерихъ, хперихъ ва 
цІегьерихъ – Реббидин гъил галукь
да: За абурал залан тІегъуьн ракъур
да! 4  Амма Исраилдин рухвайрин 
гьайванриз Реббиди мисривийрин 
гьайванриз хьтин кар кьадач: Ис
раилдин рухвайрин гьич са гьай
ванни гиликьдач! 5  Реббиди вахт
ни тайинарна: ‹Пака Реббиди вири 
уьлкве тирвал гьа икІ ийида!›“».

6  Пакадин юкъуз Реббиди гьакІ 
авунни авуна: мисривийрин саки 
вири гьайванар телеф хьана, амма 
Исраилдин рухвайрин гьич са гьай
ванни гиликьнач. 7 Фиръаванди икІ 
ятІа килигиз ракъурна – рикІивай
ни, Исраилдин рухвайрин гьич 
са гьайванни телеф хьанач! Амма 
фиръаванди вичин терсвилер да
вамариз хьана: Исраилдин рухваяр 
ахъайначир.

Ругуд лагьай жаза: буьвелар
8  Реббиди Мусадизни Гьаруназ 

эмир гана: «Къулай са мекве авай 
руьхъ кІватІрай ва Мусади фиръа

вандин* вилериз аквадайвал ам 
вири Мисридин винел чкІидайвал 
цавуз гадаррай. 9 И чІавуз вири Ми
сридин винел биши руг хкаж жеда 
ва тирвал гьам инсанрин, гьамни 
гьайванрин хамунин винел ирин 
авай буьвелар пайда жеда».

10 Мусадини Гьаруна къулай гьар
да са мекв руьхъ кІватІна ва фир
ъавандин вилик экъечІна. Муса
ди руьхъ цавуз гадарна ва гьасятда 
инсанрин ва гьайванрин хамарал 
ирин квай буьвелар пайда хьана. 
11 Суьгьуьрбазривай мад Мусадихъ 
галаз акъажиз жезмачир: абурни, 
вири мисривияр хьиз, буьвелри 
кьунвай. 12 Амма Реббиди, Мусадиз 
виликамаз лагьайвал, фиръаван
див кІевиз акъвазиз тазвай, ва ада
ни сакІани яб гузвачир.

Ирид лагьай жаза: хар къун
13  Реббиди Мусадиз эмир га

на: «Пака экуьнахъ фад мад фир
ъавандин* вилик экъечІна адаз 
лагь: „Реббиди, иврийрин Аллагь
ди, лугьузва: ‹Зи халкь ахъая – Заз 
къурбандар гун патал! 14 И гъилера 
За ваз лап мусибатдин жазаяр гу
да – гьам вун, гьам ви мукьуванар, 
гьамни вири ви халкь  – вун и чи
лел Заз барабар са затІни алачир
дан гъавурда акьун патал! 15 За гъил 
яргъи авуна вахъни ви халкьдихъ
ни тІегъуьн галукьарнайтІа, вун 
чилелай терг жедай! 16 Амма За вун 
чан алаз тада – ваз Заз авай кьван 
вири къуват къалурун патал, вири 
чилел Зи тІвар машгьур авун па
тал! 17 Вуна гьа виликдай хьиз вун 
Зи халкьдилай вине яз кьазва, ам 
ахъайиз кІанзавач. 18  Пака, гьа и 
вахтунда, За Мисридал ахьтин пис 

хар къурда хьи, гьич Мисри пайда 
хьайидалай инихъ тахьай хьтин! 
19  Инсанар ракъурна, жуван нехи
рар далдадик твах, ачух цавун кІа
ник квай жуван гьар са затІ кІева. 
Ачух цавун кІаник кумукьайбур, 
далдадик чуьнуьх тахьайбур – гьам 
инсанар, гьам гьайванар – абур ви
ри хару яна рекьида›“».

20  Фиръавандин мукьуванрикай 
Реббидин гафарихъай кичІе хьа
йибуру чпин лукІарни малар дал
дадик чуьнуьхна. 21 Реббидин гафа
риз фикир тагана турбуру лукІарни 
малар ачух цавун кІаник туна.

22  Реббиди Мусадиз эмир гана: 
«Гъилер цавуз хкаж – ва Мисридин 
чилел хар къвада. Ада вири Мисри 
тирвал гьам инсанар, гьам малар, 
гьам векьер тергда».

23 Мусади кІекІец цавуз хкажна – 
ва Реббиди чилел гугрумар, хар 
ва цІайлапанар ракъурна. Мисри
вийрин вири уьлкве харук акатна. 
24  Хар къвана, цІайлапанар яна  – 
Мисридин халкьдиз гьеле ихьтин 
зурба хар акурди тушир! 25  Вири 
Мисри тирвал ачух цавун кІаник 
квай гьар вуч аватІани хару гата
на,  – гьам инсанар, гьам малар, 
гьамни векь-кьал  – гьатта тарар
ни кваз хана. 26 Анжах Гешен чилел 
хар къванач  – ана Исраилдин ру
хвайри уьмуьр тухузвай.

27  Фиръаванди Мусадизни Гьа
руназ эверна ва абуруз лагьана: «И 
гъилера зун батІул я! Ребби гьахъ 
я, зунни зи халкь лагьайтІа  – чун 
гьахъ туш! 28  Реббидивай тІалаб 
ая: и чпи хаф ягъиз тадай гугру
марни хар бес я! За куьн ахъайзава, 
алад!» 29  Мусади жаваб гана: «Зун 
шегьердай экъечІайла, за Ребби га

лайвал цавуз гъилер хкажда – гьа
сятда гугрумар секин жеда ва хар 
къун акъвазда. Им ваз чир жедай
вал – чилин иеси Ребби я! 30 Амма 
заз чизва хьи, я ваз, я ви мукьуван
риз – квез гилани Ребби Аллагьди
хъай кичІезвач!»

31 Кушни мух хару яна терг хьан
вай, вучиз лагьайтІа мухуни гье
ле кьилер ахъайнавай, кушди цуьк 
акъуднавай. 32 Амма къуьлни нехв 
хатадикай хкатна – ибур геж агакь
дай техилар я.

33  Фиръаван туна Муса шегьер
дай экъечІна, Реббидиз гъилер 
хкажна  – гьасятда гугрумарни хар 
акъваз хьана ва марфни куьтягь 
хьана. 34 Амма фиръавандиз акуна 
хьи, харни гугрумар акъваз хьана 
ва мад вичин жуьреда давамарна: 
адан ва адан мукьуванрин рикІер 
терс яз амай.

35  Фиръаванди вичин терсвиле
лай гъил къачузвачир: Реббиди ви
ликамаз Мусадилай хабар гайивал, 
фиръаванди Исраилдин рухваяр 
ахъайнач хьи ахъайнач.

Муьжуьд лагьай жаза: цицІер

10 1 Реббиди Мусадиз эмир га
на: «Фиръавандин* кьилив 

алад. За фиръавандини адан му
кьуванри терсвилер давамардайвал 
авунва, – имни абурал Жуван ала
матар къалурун патал ийизвайди 
я! 2 И кар ам патал я хьи, куьне ру
хвайризни хтулриз За Мисри гьи
хьтин азиятдик кутунатІа, ва гьикІ 
За ина жуван аламатар къалурнатІа 
ахъайдайвал! Им квез Ребби Зун 
тирди чир хьун патал я!»

3  Мусани Гьарун фиръаван
дин кьилив атана ва адаз лагьана: 

«Реббиди, иврийрин Аллагьди, лу
гьузва: „Гьикьван вун Заз мад ак
си жеда? Зи халкь Заз къурбандар 
гун патал ахъая! 4  Ахъай тавур
тІа, За пака ви чилерал цицІер ра
къурда! 5 Абуру гьич чилни малум 
тежедайвал вири кІевда, хар къва
йидалай кьулухъ квехъ амай вири 
къацар неда, чуьлда авай вири та
рарилай пешер неда! 6 ЦицІери ви 
ва ви мукьуванрин кІвалер ацІурда, 
вири мисривийрин кІвалерни. Куь
не и чилел уьмуьр тухузвай кьван 
девирда я куь бубайриз, я чІехи бу
байриз ихьтин крар акурди туш!“»

Муса элкъвена фиръавандин па
тавай хъфена.

7  И чІавуз мукьуванри фиръа
вандиз лагьана: «Чна и кас себеб яз 
мад гьикьван азият чІугвада? Абур 
ахъая, Реббидиз, чпин Аллагь
диз, къурбандар гурай. Ваз гилани 
Мисри терг жезвайди аквазвачни 
кьван?»

8  Мусадизни Гьаруназ элкъвена 
хтун эмир гана. Фиръаванди абуруз 
лагьана: «Алад фена куь Ребби Ал
лагьдиз къурбандар це. Квекай вуж 
фида?» 9 Мусади жаваб гана: «Чун 
вири фида, жегьиларни кьуьзуьбур, 
рухваяр ва рушар, хпер, цІегьер ва 
калерни галаз. Им чи Реббидин су
вар я эхир!» 10  Амма фиръаванди 
лагьана: «За куьн аяларни галаз 
гьикІ ахъайдатІа, Реббини квехъ 
галаз гьакІ санал хьурай! Куь ри
кІе хъсан ниятар авачирди малум 
я! 11 Ваъ, гьа куьне тІалаб авур жуь
ре, анжах са итимри фена Реббидиз 
къуллугъ авурай». Мусани Гьарун 
фиръавандин патавай чукурнай.

12  Реббиди Мусадиз эмир гана: 
«Мисридин чилин винелай гъил 

яргъи ая  – цицІери гьужум ийида 
ва хару ягъайдалай кьулухъ аму
кьай вири набататар неда».

13 Мусади кІекІец авай гъил мис
ривийрин чилин винел яргъи аву
на, ва Реббиди Мисри галайвал 
рагъэкъечІдай патан гар ракъурна. 
Гарар вири юкъузни йифиз давам 
хьана ва пакамаз рагъэкъечІдай 
патахъай цицІер гъана. 14 ЦицІери 
атана Мисридин вири чилер чпел
ди ацІурна. ЦицІер я виликдай та
хьай, я гуьгъуьнай тежедай кьадар 
авай. 15 Вири чил абуру кІевна – чил 
чІулав хьана! ЦицІери вири векь-
кьал ва тарарал алай кьван вири 
майваяр тІуьна – хар къвайидалай 
кьулухъ амай кьван вири къацар. 
Вири Мисридин чил тирвал я чи
ле къацу векь, я тарарал къацу пеш 
аламукьнач.

16 Фиръаванди тадиз Мусадизни 
Гьаруназ эверна ва абуруз лагьана: 
«Зун куь Ребби Аллагьдин ва куь 
вилик батІул я. 17 Амма и гъилера
ни залай гъил къахчу: куь Ребби 
Аллагьдивай чалай и мусибат алу
дун тІалаб ая!»

18  Муса фиръавандин патавай 
хтана, Реббидивай тІалабун авуна. 
19 Реббидини рагъакІидай патахъай 
элкъуьрна зурба гар ракъурна ва 
вири цицІер ада НацІун гьуьлуьхъ
ди тухвана. Мисридин сергьятра са 
цицІни амукьнач.

20 Амма Реббиди фиръаванди ви
чин терсвал давамардайвал авуна: 
ада Исраилдин рухваяр ахъайнач.

КІуьд лагьай жаза: мичІ 
акьалтун

21  Реббиди Мусадиз эмир га
на: «Гъилер цавуз хкаж  – ва вири 

Мисридин чилел мичІ акьалтда, 
чпиз цлар кьаз къекъуьрай!»

22  Мусади гъил цавуз хкажна  – 
ва вири Мисридин чил пуд юкъуз
ни пуд йифиз мичІни чІулав хьа
на 23 Инсанриз садаз сад ахкунач ва 
пуд юкъуз алай чкадилай юзаз хьа
нач. Анжах Исраилдин рухвайри 
уьмуьр тухузвай чкайра экуь тир.

24  Фиръаванди* Мусадиз эверна 
ва лагьана: «Алад фена Реббидиз 
икрам ая. Анжах куь маларни лапа
гар ина амукьрай. Аялар лагьайтІа, 
квехъ галаз фирай». 25 Мусади жа
ваб гана: «Вуна чахъ галаз малар
ни ахъаюн лазим я, чавай чи Ребби 
Аллагьдиз кунугар* ва суварин 
къурбандар* гуз жедайвал. 26  Чи 
вири мал-хеб, сад амай кьван, чахъ 
галаз хьунухь лазим я, ана лагьай
тІа, чна чи Ребби Аллагьдиз вуч 
къурбанд гудатІа хкяда. Чун анив 
агакьдалди, чаз Реббидиз гьихь
тин къурбандар гана кІандатІа чи
дач эхир».

27 Амма Реббиди фиръаванди ви
чин терсвал давамардайвал аву
на: адаз абур ахъайиз кІанзавачир. 
28 «Квахь инлай, – лагьана фиръа
ванди Мусадиз.  – Ва идалай кьу
лухъни мад зи кьилив къвемир. 
Къведа  – рекьида». 29  «Вун гьахъ 
я, – лагьана Мусади. – Мад чун сад 
садаз ахквадач».

ЦІуд лагьай жазадикай 
хабардар авун: сифте аялрин 

кьиникь

11 1  Реббиди Мусадиз лагьа
най: «За фиръавандал* ва 

Мисридал мад са цІийи бедбахт
вал рахкъурда. Ингье гьа чІавуз 
фиръаванди куьн ахъайда, гьакІа

ни ахъайдач  – чукурда. 2 Вуна ла
гьайтІа, Исраилдин рухвайриз ва 
рушариз абуру чпин къуншийри
вай къизилдин ва гимишдин шейэр 
тІалабун эмир ая».

3 Реббиди мисривийрин вилерай 
Исраилдин рухвайриз майилвал 
жедайвал авуна. Идалай гъейрини 
мисривийри, гьам вилик-кьилик 
квайбуру, гьамни къара жемятди, 
Мусадиз гьуьрмет ийизвай.

4  Мусади фиръавандиз лагьа
на: «Реббиди лугьузва хьи, йи
фен кьулариз Зун МисридайтІуз 
фида, 5  ва и уьлкведа авай сифте 
рухваяр вири рекьида  – тахтуна 
ацукьнавай фиръавандин сифте 
хцелай гатІунна, регъуьн къва
нералди гъуьр регъвезвай къа
равушдин сифте хцел къведалди, 
гьамни гьайванрин эркек сифте 
балаяр. 6 Вири Мисри тирвал ахь
тин шел-хвалрин ван жеда хьи, 
гьич виликдай тахьай хьтин ва ге
лежегдани техжедай хьтин. 7 Амма 
Исраилдин рухвайрал ва абурун 
маларал гьатта кицІизни элуькь
дай жуьрэт жедач! Квез аквада 
хьи: Исраилдин рухвайриз Реб
биди мисривийриз ийидай хьтин 
кар кьадач».

8  «Ви мукьуванри,  – лагьана 
Мусади фиръавандиз,  – зи патав 
эвичІна заз икрамна зун куь пата
вай зи халкьни галаз хъфин патал 
минет ийида. Гьа чІавуз чун куь па
тавай хъфида».

Хъилев ацІанвай Муса фиръа
вандин патавай хъфена.

9  Реббиди Мусадиз лагьана: 
«Фиръаванди квез яб гузвач: имни 
Мисрида Зи аламатрин кьадар мад
ни артухарун патал герек я».



101 ЭхкъечІун 12

10  Мусадини Гьаруна фиръаван
дин вилик гзаф аламатар къалур
най! Амма Реббиди фиръаванди 
терсвал ийиз, Исраилдин рухваяр 
Мисридай ахъа тийидайвал авуна.

Песагь

12 1  Ана, Мисрида, Реббиди 
Мусадизни Гьаруназ лагьа

на: 2 «И варз куьн патал варцарин 
арада сифтеди  – йисан сад лагьай 
варз хьурай.

3 Исраилдин эл и вацран цІуд ла
гьай юкъуз гьар са кІвали суьруь
дикай са кІел хкудун патахъай ха
бардар ая. 4  Хизан са кІелни нез 
тежедай кьван гъвечІиди ятІа, лап 
мукьув гвай къуншийрихъ галаз 
санал, нивай гьикьван нез жедатІа 
виликамаз фикирна, герек кьадар 
инсанар гьисаба кьуна, вирибур 
патал са кІел хкудрай. 5 КІел беден
дик рехне квачирди, йис хьанвай
ди ва эркекди хьана кІанда; кІелен 
чкадал бацІи къачуртІани жеда. 6 И 
вацран цІукьуд лагьай югъ вилив 
хуьх ва рагъдан хьанмазни, кІел 
тукІукІ: Исраилдин элдик акатза
вай гьар сада гьа икІ авун лазим 
я. 7 Адан иви къачуна ва ам недай 
кІвалерин гуьрцелдин кьве хиле
вайни вини кьилин гуьрцелдивай 
гуьцІ авурай. 8 Як гьа йифиз тІуьна 
куьтягьарна кІанда; ам цІал чрана 
тІили фахъ ва туькьуьл векьерихъ 
галаз тІуьн герек я. 9 И як я ицІи
даказ, я ргана немир: кІел цІун ви
нел чрана кІанда: кьил, кІвачер ва 
къенерни галаз санал. 10 Экв жедал
ди са кІусни тамир: пакамалди нез 
тахьай паяр цІай яна куг. 11 Ам жу
ван юкь кутІунна, кІвачин къапар
ни алукІна, гъилера кІекІецарни 

аваз, энгел тавуна неъ. Им Ребби
дин сувар я.

12 И йифиз Зун МисридайтІуз фе
на, ва и уьлкведа авай сад лагьай 
вири эркек балаяр  – гьам инсан
рин, гьамни маларин  – рекьида. 
Мисридин вири аллагьриз за жаза 
гуда: Зун Ребби я! 13 Амма куьн авай 
кІвалерал лишанар эцигнаваз жеда, 
ва Зун, иви акурла элячІна фида. За 
мисривияр рекьидай чІавуз куьн 
ажал Гузвайдан ягъуникай хкатда.

14  И югъ куьн патал рикІелай 
алат тийидай югъ хьурай. Несил
дилай несилдалди Реббидин сувар 
хьиз ам къейд ая – им квез эбеди яз 
къалурнавай къайда авунвай къа
лурун я.

15  Ирид юкъуз куьне тІили фу 
тІуьн герек я. И йикъарикай сад 
лагьай юкъуз куь кІвалерай гъвар 
акъудур. И ирид юкъуз гъвар квай 
фу недай гьар вуж хьайитІани Ис
раилдай акъудна гадарда.

16  И йикъарикай сад лагьайди 
кІватІ жедай пак югъ тирди малу
мар авурай  – ирид лагьай югъни 
кІватІ жедай пак югъ тирди малу
мар авурай. И йикъара куьне анжах 
са недай затІ гьазурунилай гъейри 
мад са кІвалахни авун лазим туш – 
и йикъара анжах гьа ихьтин кІва
лах ийиз жеда.

17 ТІили фарин сувар* къейд ая. И 
юкъуз За куьн Мисридай къайдада 
аваз акъуднай. И югъ несилдилай 
несилдалди къейд ая – им квез къа
лурнавай эбеди къайда я. 18 Сад ла
гьай вацран цІукьуд лагьай йикъан 
нянилай къанни сад лагьай йикъан 
няналди куьне анжах тІили фу тІуьн 
лазим я. 19 Ирид юкъуз куь кІвалера 
гъвар аваз хьана кІандач. И йикъара 

гъвар квай фу недай гьар вуж хьа
йитІани – кІандатІа ам масанай ата
на ана ацукьнавайди хьуй, я тушни 
куь уьлкведин эгьли хьуй – ам Ис
раилдин элдикай хкудна гадарда.

20 Куьне гьина уьмуьр тухуз хьа
йитІани, и йикъара гъвар квай фу 
немир – тІили фу неъ».

21  Мусади Исраилдин вири агъ
сакъалар кІватІна ва абуруз лагьа
на: «Гьар са хизанди вич патал кІел 
хкяна ам тукІурай – Песагь* гьазур 
авурай. 22  Ахпа исуп набататдин* 
кІунчІ къачуна, ам иви авай лиген
дик кяна и иви вини кьилин гуьр
целдивай ва гуьрцелдин хилеривай 
гуьцІрай. Ва гьич садни пакама же
далди кІваляй экъечІ тавурай.

23  Ребби мисривияр терг ийиз 
экъечІда, вини ва къвалан гуьрцел
рал иви алайди аквада, ва Ребби 
ихьтин ракІарин патавай элячІна 
фида, ва ажал Гъилевайдав гьахьна 
куьн рекьиз тадач.

24 И къайда даим яз куьнени, куь 
эвледрини хуьх.

25  Куьн, Реббиди хиве кьурвал, 
квез гудай чилел атай чІавузни и 
адет гьанани тамамара. 26 Куь аял
ри хабар кьуртІа: „И куьне кьиле 
тухузвай адет вучтинди я?“ – 27 абу
руз икІ жаваб це: „Им Реббидиз 
ийизвай Песагьдин къурбанд я. 
Реббиди мисривияр рекьидай чІа
вуз, Ам Исраилдин рухвайрин кІва
лерилай элячІна фена ва чи хизан
риз инсаф авуна“».

Вири халкь метІерал аватна Реб
бидиз икрам авуна. 28  Ахпа Ис
раилдин рухвайри фена Реббиди 
Мусадизни Гьаруназ гьикІ эмир га
найтІа, гьакІ дуьм-дуьз кьилизни 
акъудна.

ЦІуд лагьай жаза: сифте аялрин 
кьиникь

29 Кьуланфериз Реббиди Мисри
дин вири сад лагьай ругулар кьена: 
тахтуна авай фиръавандин* сад ла
гьай веледдилай гатІунна, къаза
матда ацукьнавай есирвиле гьатна
вайдан сифте веледдал къведалди 
кьена ва маларин вири сад лагьай 
балаярни. 30  Къарагъна и йифиз 
фиръаван, къарагъна адан вири 
мукьуванар ва вири мисривияр  – 
ва вири Мисридал чІехи сузадин 
ван акьалтна: гьар са кІвале кьейи
ди авай.

Исраил Мисридай экъечІун
31  И йифиз фиръаванди* Муса

дизни Гьаруназ эверна ва абуруз 
лагьана: «Исраилдин вири рухва
ярни галаз чалай алат! Куьне тІа
лаб авурвал, фена Реббидиз къур
бандар це. 32  Куьне тІалабайвал, 
куь маларни лапагарни квехъ галаз 
твах. Хъвач ва заз хийир-дуьа* ая!»

33  Мисривийри Исраилдин ру
хвайрик, абур уьлкведай фад 
экъечІна хъфин патал, тади кутаз
вай. «ТахьайтІа, – фикирзавай мис
ривийри, – чун вири рекьида!»

34  Исраилдин рухваярни гьеле 
гъвар кутун тавунвай тини чпихъ 
галаз рекьиз къачуниз мажбур хьа
на – гьар сада вичин тини чухвадик 
кутуна ва ам къуьнел алаз тухвана.

35 Мусади эмир авурвал, Исраил
дин рухвайри мисривийривай ги
мишдин ва къизилдин шейэр ва 
парталар тІалабна. 36  Реббидини 
мисривийрин вилерай Исраилдин 
рухвайриз майилвал жедайвал аву
на  – абуру вуч тІалаб авуртІани, 
вугудайвал. Исраилдин рухваяр 

Мисридай гъиле гзаф девлетар аваз 
хъфена!

37  Рамсесдай Исраилдин ру
хваяр Сукат галайвал рекье гьат
на  – папарни аялар квачиз, ругуд 
виш агъзурдив агакьна ях итимар. 
38  Абурухъ галаз санал гьакІ маса 
халкьарикай тир инсанар, хперин, 
цІегьерин ва калерин чІехи суьруь
ярни нехирар физвай.

39  Мисридай хутахай тинидикай 
Исраилдин рухвайри лавашар  – 
тІили фар чрана. Тинидик гъвар 
акатнавачир, абурук Мисридай фад 
экъечІун патал тади кутунай эхир, 
гьавиляй абурувай энгел ийиз хьа
начир, гьатта чеб патал рекье недай 
суьрсетни гьазуриз агакьначир.

40  Исраилдин рухвайри Мис
рида кьуд вишни къанни цІуд йи
суз уьмуьр тухванай. 41  Кьуд виш
ни къанни цІуд йис тамам жезвай 
юкъуз Реббидин халкь вири сад хьиз 
къайдада аваз Мисридай экъечІна.

42  А йиф Ребби патал уяхвилин 
йиф хьанай:

Ада Исраилдин рухваяр 
Мисридай хутахзавай.

Им Реббидин йиф я!
Несилдилай несилдалди

Им Исраилдин рухвайрин 
уяхвилин йиф я.

Песагь сувар кьиле тухунин 
къайдаяр

43  Реббиди Мусадизни Гьаруназ 
лагьана: «Ингье Песагь суварин* 
гьакъиндай къалурнавай къайда
яр. Маса халкьдикай тир кас касди 
Песагьдин ем тІуьна жедач.

44 Вуна пулунихъ маса къачунвай 
лукІравай вуна адаз суьннет авур

далай кьулухъ Песагьдин як нез 
жеда. 45 Я чара чилин касди, я ву
на кІвалах авун патал кьунвай кас
ди Песагьдин як тІуьн лазим туш. 
46 КІел ам гьазурнавай кІвале тІуь
на кІанда – адан як къецел акъуд
на жедач. Адан кІарабар хамир. 
47  Исраилдин элдик акатзавай ви
рибуру Песагь сувар кьиле тухун 
лазим я. 48  Масанай атана куь па
тав ацукьнавай касдиз Реббидин 
гьуьрметдай Песагь сувар къейд 
ийиз кІанзаватІа, адан кІвале авай 
вири эркекриз суьннет авун герек 
я, идалай кьулухъ лагьайтІа, атана 
Песагь сувар кьиле тухурай: ам чи 
уьлкведин агьали хьиз жеда. Амма 
суьннет тавунвай гьич са касдини 
Песагь суварин як тІуьн лазим туш. 
49 Им – гьам куь уьлкведин агьали
яр, гьамни масанай атана ацукьна
вайбур патал къанун я».

50 Исраилдин рухвайри Реббиди 
Мусадизни Гьаруназ гьикІ эмир га
найтІа, гьакІ дуьм-дуьз кьилизни 
акъудна. 51 Ва гьа и юкъуз Реббиди 
Исраилдин рухваяр къайдада аваз 
Мисридай акъудна.

Сифте ругулар Реббидин 
ТІварцІиз акъудун

13 1  Реббиди Мусадиз лагьана: 
2 «Исраилдин рухвайриз же

дай сифте ругулар – гьам инсанрин 
сад лагьайбур, гьам гьайванрин 
сифте балаяр – Зи ТІварцІиз акъуд. 
Абур зибур я».

ТІили фарин сувар ва Сифте 
хьайи ругулрин гьакъиндай 

къанун
3 Мусади халкьдиз лагьана: «Реб

бидин кІеви гъили куьн Мисридай, 

лукІвиляй акъуднавай и югъ ри
кІел хуьх. Гьа и юкъуз гъвар квай 
фу немир. 4 Куьн къе, Авивдин вац
ра, экъечІзава.

5  Реббиди квез къенанвийрин*, 
хетийрин, амарийрин, гьивийрин 
ва ябусвийрин чил гуда лагьана куь 
бубайриз кьин кьунай. Ада куьн, 
вичикай некни вирт хкатзавай, и 
чилел гъайила, куьне гьа и вацра 
ихьтин адет кьиле тухвана кІанда: 
6 тІили фу ирид йикъан къене неъ, 
ирид лагьай юкъузни Реббидин су
вар ая. 7  Ирид юкъуз вахъ гъвар 
квай фу тахьурай. Куь чилерални 
гьич санани гъвар виже къведач. 
Гьа ирид юкъуз тІили фу неъ.

8  А юкъуз куьне куь рухвайриз 
лагь: „Им чун Мисридай экъечІдай
ла, Реббиди чаз вуч авунатІа, ри
кІел хкун патал я“. 9 Ам квез гъилел 
алай лишан хьиз, пелел алай рикІел 
хкунин лишан хьиз хьана кІанда – 
ва Реббидин Къанун* датІана куь 
мецел алаз хьурай, вучиз лагьай
тІа Реббиди куьн Мисридай Вичин 
чІехи къудратдалди ахкъуднай. 10 И 
къалурнавай къайда гьар йисуз та
йинарнавай вахтунда кьиле твах.

11 Реббиди квезни куь бубайриз и 
чилер гуда лагьана кьин кьунвайвал 
авурла ва Ада куьн къенанвийрин 
чилерал гъайила, 12  куьне куь ви
ри сифте хьайи ругулар Адав вахце. 
Куь маларин гьар сад лагьай дулни 
ругулди ятІа Реббидинди я. 13 Лам
ран сифте ругул шаркІунтІдин эвез 
яз кІел вахце, амма шаркІунтІдихъ 
эвез гуз кІандачтІа – адан кьам хух. 
Куь рухвайрин арадай сифте хьайи
бурун эвез вахце.

14  Гележегда рухвайри квевай: 
„Им вуч лагьай чІал я?“ лагьана ха

бар кьур чІавуз абуруз икІ жаваб 
це: „Реббиди чун Мисридай кІеви 
гъилелди ахкъуднай. 15 Фиръаван
диз*, кьиле ял туна, чун ахъайиз 
кІан тахьайла, Реббиди Мисрида 
авай кьван вири инсанрин ва ма
ларин сифте хьайи ругулар кье
най. Ингье вучиз чна сад лагьай ру
гул гьайванар Реббидиз къурбанд 
ийизва, жуван сифте рухвайрихъ
ни эвез гузва“.

16 И адет квез гъилел алай лишан 
хьиз, пелек кутІуннавай парчадин 
кІус хьиз хьунухь лазим я, вучиз 
лагьайтІа Реббиди чун Мисридай 
вичин кІеви гъилелди ахкъуднай».

Цифедин ва цІун гул
17 Фиръаванди* Исраилдин халкь 

ахъаяй чІавуз, Аллагьди абур, им 
виридилай куьруь рехъ ятІани, фи
лиштийрин чилерайтІуз тухванач. 
Аллагьди фикир авунай хьи, абу
руз чпин вилик дяве авунин везифа 
акъвазнаваз акурла, абур фикирди
лай элкъвена мадни Мисридиз хтун 
мумкин я. 18 Аллагьди абур кьурум
дайтІуз, НацІун гьуьлуьн патавай 
элкъвена къерехдай фидай рекьяй 
тухвана. Мисри гадарнавай Ис
раилдин рухваяр низамдин къай
дада аваз физвай.

19  Мусади Мисридай Юсуфан 
кІарабар хутахна. Вучиз лагьайтІа 
Юсуфа абурун бан-бубайриз ла
гьанвай хьи, Аллагьди са шакни 
алачиз квез куьмекда. Гьа чІавуз 
зи кІарабарни инай хутаха лагьана, 
абурув кьин кьаз тунвай.

20  Халкь Сукат туна кьурумдин 
къерехда авай Этамда акъваз хьа
на. 21 Ребби Вич абурун вилик кваз 
физвай: юкъуз цифедин гул хьиз, 

рехъ къалуриз, йифизни, цІун гул 
хьана, абурун рехъ экуь ийизвай, 
абурувай юкъузни йифизни рехъ 
давамариз хьун патал. 22 Исраилдин 
халкьдихъай юкъуз цифедин гул ге
лячІзавачир, йифизни – цІун гул.

НацІун гьуьлелай элячІун

14 1  Реббиди Мусадиз лагьа
на: 2  «Исраилдин рухвай

риз лагь, абур кьулухъди элкъвена 
Пи-Гьагьиратдин патарив, Миг
далдинни гьуьлуьн арада, Багьал-
Цефандин мукьув акъвазрай. Ана 
гьуьлуьн къерехда квез кун туь
кІуьра. 3  Фиръаванди* Исраилдин 
рухвайрин рехъ алатнава, кьурумди 
абурун рехъ атІанва лагьана фикир 
авурай. 4  За ада кьилиз ялдайвал 
авуна куь гуьгъуьниз галтугдайвал 
ийида, ингье гьа чІавуз За, фиръа
вандални адан кьушундал гъалиб 
хьана, Зи Баркаллавал* къалурда! 
Мисривийриз Ребби Зун тирди чир 
жеда!»

Халкьдини гьа икІ авуна.
5  Мисридин пачагьдив Исраил

дин халкь катна лагьана хабар ага
кьарайла, фиръаванни адан мукьу
ванар фикирдилай элкъвена. «Чна 
вуч авуна?! – лагьанай абуру. – Чна 
чи къуллугъда акъвазнавайбур 
ахъайна!»

6 Фиръаванди вичин дапураг гьа
зура лагьана эмир гана ва вичин 
кьушунни кІватІна. 7  Ада вичихъ 
галаз хкягъай ругуд виш дапураг ва 
Мисридин вири муькуь дапурагар 
къачуна – гьар са дапурагдани ви
чин чІехиди акъвазнавай. 8 Реббиди 
Мисридин пачагь фиръаван кьилиз 
ялдайвал авуналди, Исраилдин ру
хвайрихъ галтугдайвал авуна.

Исраилдин рухвайри лагьайтІа, 
са куьникайни кичІе тушиз чпин 
рехъ давамарнавай. 9  Мисриви
яр  – фиръавандин миях кьушун, 
адан дапурагар, адан мияхар, ви
ри адан кьушун абурун гуьгъуьниз 
галтугна ва Багьал-Цефандин му
кьварив гвай Пи-Гьагьиратдин па
тарив гьуьлуьн къерехда акъвазна
вай чкадал абурув агакьарна.

10 Фиръаван мукьув жезвай. Ис
раилдин рухваяр килигайтІа, 
чпихъ мисривияр галтугзава! Пис 
кичІ акатна, абуру Реббидиз ялвар 
ийиз хьана. 11 Абуру Мусадиз лагьа
на: «Гьан, чун Мисрида кучукдай 
чка авачирни? Вуна чун и кьурум
диз гьа ина кьиникь патал гъана
ни? Вуна вуч авуна, вучиз вуна чун 
Мисридай акъудна? 12 Чна ваз гьеле 
Мисрида амаз лагьаначирни: „Чун 
секин тур, чун мисривийрин лу
кІар хьуй!“ Кьурумда терг жедалди, 
мисривийрин лукІар хьунни хъсан 
я!» 13  «КичІе жемир!  – жаваб га
на Мусади. – КІевиз акъваз ва квез 
Реббиди куьн хиласдайвал аква
да. Квез исятда куь вилик акваз
вай мисривияр мад гьич садрани 
ахквадач! 14 Реббиди Вичи куьн па
тал женг чІугвазва! Секин хьухь».

15 Реббиди Мусадиз лагьана: «Ву
на Заз вучиз ялвар ийизва? Исраил
дин рухвайриз вилик фин патал 
эмир ая! 16 Жуван кІекІец авай гъил 
гьуьлуьн винел яргъи ая  – гьуьл 
кьве патахъ къекъечІда, ва куьн 
адан кІаняйтІуз, къураматдай хьиз 
фида. 17 Зани мисривияр терс аву
на квехъ галтугдайвал ийида. Гьа 
чІавуз За фиръавандин ва адан кьу
шундин винел, адан женгинин да
пурагрин ва миях кьушундин винел 

гъалиб хьана Зи Баркаллавал къа
лурда. 18 Зун фиръавандин ва адан 
женгинин дапурагринни миях кьу
шундин винел гъалибвал къачу
на машгьур хьуналди мисривийриз 
Ребби Зун тирди чир жеда!»

19  Исраилдин жергедин вилик 
кваз физвай Аллагьдин малаик* 
гила жергедин эхирда акъвазна. 
Абурун вилик квай цифедин гулни 
кьулухъ акъвазна. 20 Ада абурунни 
мисривийрин жергеяр сад садакай 
чара авуна. Цифеди са пад мичІи, 
муькуь пад экуь авуна. Йифдини 
кьве жерге сад садак хкІуначир.

21 Мусади и чІавуз гъил гьуьлуьн 
винел яргъи авуна, ва йифди Реб
биди гьуьл къураматдиз элкъуьрун 
патал гьуьлуьн ятар рагъэкъечІдай 
патан къати гарун хурук кутуна чу
курзавай – ятарни къекъечІна. 22 Ис
раилдин рухваярни гьуьлуьн кІаняй 
къураматдай хьиз фена, абурун эр
чІи патахъайни чапла патахъай цин 
цал хкаж хьанвай. 23 Мисривиярни – 
фиръавандин вири миях кьушун
ни, женгинин дапурагарни балкІан
рал алай аскерар – гьуьлуьн кІаняй 
абурун гуьгъуьниз галтугна. 24 Рагъ 
экъечІдалди Реббиди мисривийрин 
кьушундиз цІун ва цифедин гулдай 
килигна ва вири кьушун кичІевилин 
къалабулухдик кутуна. 25  Ада жен
гинин дапурагар кьарада акІидай
вал авуна: мисривийри са гужуналди 
абур вилик ялзавай. «Чун Исраил
дин рухвайрикай кьулухъ катин!  – 
лагьана мисривийри.  – Абурун па

тахъай чахъ галаз женг чІугвазвайди 
Ребби Вич я».

26  Реббиди Мусадиз лагьана: 
«Гьуьлуьн винел гъил яргъи ая  – 
ятар чпин чкадал хкведа ва мисри
виярни, абурун женгинин дапура
гарни, абурун мияхарни цик акатна 
рекьида!»

27 Мусади гьуьлуьн винелай гъил 
яргъи авуна ва пакамахъ ятар чпин 
чкадал хтана. Мисривияр дуьм-
дуьз цин къаншардиз зверзавай  – 
Реббидини мисривияр гьуьлуьн 
деринриз вегьена! 28 Яд кьулухъ эл
къвена ва Исраилдин рухвайрихъ 
гьуьлун кІаняй галтугзавай женги
нин дапурагар, мияхар ва фиръа
вандин вири кьушун туькьуьнна. 
Гьич са мисривини хилас хьанач! 
29  Исраилдин рухваяр лагьайтІа 
къураматдай хьиз гьуьлуьн кІаняй 
фенай; абурун эрчІи патахъайни 
чапла патахъай цин цал хкаж хьан
вай. 30 Гьа икІ Реббиди а юкъуз Ис
раил Мисридикай хиласнай.

Исраилвийриз гьуьлуьн къерех
да авай мисривийрин мейитар аку
на. 31 Реббиди Вичин чІехи къудрат
далди мисривийриз вуч авунатІа 
акурла, Исраилдин халкь Реббидин 
вилик кичІе хьунин гьиссери кьуна, 
абур Реббидин ва адан лукІ Муса
дин чІалахъ хьана.

Мусадинни Мириаман мани

15 1  И чІавуз Мусадини Ис
раилдин рухвайри Реббидиз 

бахшнавай мани янай:

«Реббидиз мани лугьуда: Ам чІехи я!
Ада балкІанарни мияхар гьуьлуьз вегьена!

2	 Ребби – зи къудрат я,
Ам – зи къуват я!

Ам – зи хиласвал я!
Ам зи Аллагь я – за ам машгьур ийида!

Зи бубайрин Аллагь – за ам чІехи ийида!
3	 Ребби – дяведин устІар я!

Адан тІвар – Ребби я!
4	 Фиръавандин* дапурагар Ада гьуьлуьз гадарна,

хкягъай аскерар НацІун гьуьлуьз гадарна.
5	 Деринри абур туькьуьнна:

абур къванер хьиз кІаниз яна!

6	 Ребби! Ви эрчІи гъилихъ баркалла* ва къуват ава!
Ребби! Ви эрчІи гъили душман яна кьена!

7	 ЧІехи я Вун! Душманар Вуна кІаник кутуна!
ЦІу самар хьиз, Ви хъиле абур кана!

8	 Уф гана Вуна – ва ятар тик акъваз хьана,
лепеяр цлар хьиз хкаж хьана,
кІеви чил хьана дериндикай!

9	 „Агакьарда, кьада, – фикирна душманди, –
масадан гьисабдай гъиле затІ гьатда:

вуч кІандатІа гьам къачуда!
Тур акъудда – вири тергда!“

10	Амма Вуна уф гана – ва гьуьлуь абур кІевна:
кьуркьушум хьиз, абур цин кІаниз фена.

11	Вав къведайди аллагьрин арада авач, Ребби!
Авач Къудрат авайди,

Вав къведайбур Пак тирбурун арада!
Машгьурвиле хаф ягъиз тадай! Аламатрин иеси!

12	ЭрчІи гъил яргъи авуна –
чили душманар туькьуьнна!

13	Вуна хиласай халкь регьим ийиз тухузва,
тереф хвена, тухузва Ви Ибадатхана авай чилел.

14	Халкьариз ван хьана – кичІ акатна хаф яна!
Филиштияр зурзаз акъвазнава,

15	зурзун акатнава Эдамдин сихилрикни,
Магьабдин регьберарни кичІевили агажнава,
Къенандин* агьалийрин рикІеризни гзаф пис я.

16	Абур кичІевилини зайифвили кьурай!
Ви гъилик къванер хьиз хьурай!

Ребби жергеда аваз физвайди Ви халкь я –
Вуна Вичинди авур Ви халкь!

17	Вуна ам Ви дагъда уьмуьр тухуз ацукьарда –
Анал, Ребби, Вуна Ви КІвал эцигда,

19  Фиръавандин миях кьушун 
гьуьлуьз гьахьайла – адан вири да
пурагарни мияхар  – Реббиди абу
рун къаншардиз гьуьлуьн ятар 
элкъуьрна. Исраилдин рухваяр ла
гьайтІа, гьуьлуьн кІаняй къурамат
дай хьиз фена!

20 Гьарунан вах, Аллагьдин меце
лай лугьузвай Мириама гъиле тафт 
къачуна, ва вири папар адан ге
ле аваз майдандиз экъечІна – абу
ру тафтар ягъиз кьуьлер авунай. 
21 Мириама мани лагьана:

«Мани лагь Реббидиз:
Ам чІехи я!

Ада балкІанарни мияхар
гьуьлуьз вегьена!»

i	 15:23 Мара – чувуд чІалалди «туькьуьл».

Кьурумдай Синай  
дагъдиз фидай рехъ

(15:22–18:27)

Марадин ва Элимадин яд
22  НацІун гьуьлуьн патавай Му

сади Исраилдин рухваяр Шур тІвар 
алай кьурумдиз тухвана. Пуд юкъуз 
абур кьурумдай тІуз фена, амма са
найни яд жагъанач. 23 Марадив ага
кьайлани, яд хъваз хьаначир  – ам 
туькьуьлди тир. (Гьавиляй и чка
диз Мараниi лугьузва.) 24 Инсанри 
Мусадилай рази туширвал малума
риз хьана. «Чна вуч хъвада?» – ха
бар кьазвай абуру. 25  Мусади Реб
бидиз ялвар авуна, ва Реббиди адаз 
тар къалурна. Мусади и тарцикай 
кІарасдин са кІус циз вегьена, ва яд 
хъун патал виже къведайди хьана.

Ана Реббиди абуруз тагькимар 
ва къайдаяр гана, ана Ада абур им
тигьандай акъудна.

26 Реббиди лагьана: «Куьн Ребби
дин, куь Аллагьдин, чІалаз килигиз 
хьайитІа, ва Адаз гьикІ кІанзаватІа, 
гьакІ ийиз хьайитІа, Адан эмир
риз яб гуз хьайитІа ва Адан къай
даяр кьилиз акъудиз хьайитІа, За 
гьич садрани За мисривийрик ку
тур хьтин азарар квек кутадач. Зун 
Ребби – куь тІебиб я!»

27  Исраилдин рухваяр Элим
диз атана. Ана цІикьвед чешме
ни хумравдин пудкъанни цІуд тар 
авай. Ана, чешмейрин патав, абур 
акъвазна.

Мангьу ва туртурар

16 1  Элим туна, Исраилдин эл 
Элимдинни Синайдин* ара

да авай Син тІвар алай кьурум
диз атана. Им абуру Мисри туна 
хъфейдалай кьулухъ кьвед лагьай 
варз, вацран цІувад лагьай югъ тир.

2  Ана, кьурумда, Исраилдин эл
ди мад Мусадилайни Гьаруна
лай наразивал малумариз гатІун
на. 3 «Мисрида Реббидин гъиликай 
кьенайтІа, чун патал хъсан тир,  – 
лагьана абуру.  – Ана чун як авай 
къазанрин патав ацукьнавай, чна 
тухдалди фу незвай. Куьне лагьай
тІа чун, вири халкь, каш гана ре
кьидай чкадал атун патал кьурум
диз гъанва!»

4  Реббиди Мусадиз лагьана: «За 
квез цаварай, марф хьиз, фу къурда. 

Анал, Агъа, Вуна пак чка эцигна!
18	 Ва Ребби эбеди яз тахтуна ацукьда!»

Гьар юкъуз инсанри экъечІиз чпиз 
са йикъан тІуьн кІватІда  – ва Зун 
абуру а За гузвай къанунар кьилиз 
акъудзаватІа, килигда. 5 Гьафтедин 
ругуд лагьай юкъуз абуру адетдин
далай кьве гъилера гзаф кІватІна 
кІанда».

6  Мусадини Гьаруна Исраилдин 
вири рухвайриз лагьана: «Лап гьа 
къенин няниз куьн гъавурда акьа
да хьи, куьн Реббиди Мисридай 
акъудайди. 7  Пакама хьайила квез 
Реббидин Баркалла* аквада. Ву
чиз лагьайтІа Реббидиз куьне ада
лай наразивал малумарзавайди ван 
хьанва. Чун вужар я кьван? Чаз ах
мур авун квез герек я?»

8  Мусади лагьана: «Няниз Реб
биди квез цаварай тІуьн патал як 
ракъурда, пакамахъни булдалди 
фу. Вучиз лагьайтІа, адаз куьне 
адалай наразивал ийизвайди ван 
хьана. Чун вужар я кьван? Куьне 
ахмурар чаз ваъ, Реббидиз ийиз
вайди я!»

9 Мусади Гьаруназ лагьана: «Ис
раилдин элдиз Реббидин вилик 
акъвазун патал эмир це, вучиз ла
гьайтІа Реббидихъ абурун нарази
вилин ван галукьнава».

10 Гьаруна и гафар Исраилдин эл
див агакьарай чІавуз, абур кьурум 
галайвал элкъвена, ва ингье ана, 
цифеда, абурун вилик Реббидин 
Баркалла пайда хьана.

11  Реббиди Мусадиз лагьана: 
12  «Заз Исраилдин рухвайрин на
разивал ийизвай гафар ван хьа
на. Абуруз икІ лагь: „Няниз куьне 
як неда, пакамахъни абурухъ бул
далди фу жеда. Гьа чІавуз куьн Зун 
Ребби тирди, куь Аллагь тирди, 
гъавурда акьада“».

13 Ингье няниз туртуррин лужар 
лув гана атана  – кун вири абурай 
ацІана.

Пакамахъни кундин кьуд пата 
чиг ацукьна. 14 Чиг кьурайла, вири 
кьурумдин винел кьелечІ ва чакь
ракьар ийидай са вуч ятІани чкІа
на алай  – чиг хьиз кьелечІ. 15 Ис
раилдин рухвайриз и кар акуна ва, 
им вуч ятІа кьил акъат тийиз, сада 
садавай хабар кьаз хьана: «Им вуч 
я?»

Мусади абуруз лагьана: «Им Реб
биди квез ракъурзавай фу я. 16 Ин
гье Реббиди гьихьтин эмир ганва
тІа: „Гьар сада вичин хизан патал 
герек кьадар кІватІрай – алачухдик 
квай гьар са инсан патал са гъа
мер“».

17  Исраилдин рухвайри гьакІ 
авунни авуна. Ни ятІани гзаф 
кІватІна, ни ятІани тІимил, 18 амма 
кІватІ авунвай кьадар гъамеррал
ди алцумайла, кьадардилай гзаф 
кІватІайбурухъ артуханди авачир
ди, тІимил кІватІайбурухъ кимивал 
авачирди малум хьана: гьар садахъ 
вичин хизандиз гьикьван герек 
ятІа, гьакьван авай.

19  «Идакай са затІни пакадал
ди тамир»,  – эмир авуна Мусади. 
20 Амма адаз яб ганачир. Бязибуру 
кІватІнавайдакай са пай пакадал
ди туна, амма хкудна эцигнавайди 
чІур хьана: ада квак гьатна. Муса
диз ихьтин ксарикай хъел атана.

21 Гьар пакамахъ гьар са касди ви
чин хизандиз гьикьван герек ятІа, 
гьакьван кІватІзавай. КІватІ тавуна 
амайди юкъуз ракъиник цІразвай. 
22  Гьафтедин ругуд лагьай юкъуз 
абуру кьве гъилера гзаф кІватІна – 
гьар са касдиз кьве гъамер. Элдин 

регьберра атана идакай Мусадиз ха
бар гайила, 23 ада жаваб гана: «Реб
биди идан патахъай лагьанвайди 
тир. Пака ял ядай югъ я, Ребби
дин пак тир Кишдин югъ. Гьикьван 
кІандатІа, гьакьван чуруж, гьи
кьван кІандатІани ругуг, амукьайди 
пакадин югъ патал тур».

24 Инсанрини, Мусади эмир гайи
вал, артух хьайиди пакадалди туна. 
И гъилера хкудна тунвайди чІур 
хьанач, адак куквар квачир. 25 Му
сади лагьана: «Къе гьа им неъ. Къе 
Реббидин Киш* я, ва чилелай квез 
са затІни жагъидач. 26 Ругуд юкъуз 
кІватІа, амма ирид лагьай югъ Киш 
я, и юкъуз квез са затІни гьатдач».

27 Са бязибур ирид лагьай юкъуз
ни кІватІун патал экъечІна, амма са 
затІни жагъанач. 28 Реббиди Муса
диз лагьана: «Гьикьван гагьда куь
не За ганвай эмирарни къанунар 
къаст авуна чІуриз жеда? 29 Килиг 
садра: Реббиди квез Кишдин югъ 
ганва, ва гьавиляй Ада гьафтедин 
ругуд лагьай юкъуз квез кьве къан 
фу гузва. Ирид лагьай югъуз гьар са 
кас вич алай чкадал хьун ва саниз
ни экъечІ тавун лазим я».

30 Гьафтедин ирид лагьай юкъуз 
халкьди ял ягъиз хьана.

31  Исраилдин рухвайри и затІу
низ «мангьуi» лагьана тІвар гана. 
Ам лацуди, кІешнишдин тварциз 
ухшар авайди тир, тІямни вирт ал
таднавай лавашдин тІям хьтин
ди тир. 32 Мусади лагьана: «Ингье 
Реббиди гайи эмир: Мангьудин са 
гъамер куьне несилдилай несил
далди хуьз хьурай  – куьн Мисри
дай акъуддай чІавуз кьурумда квез 

i	 16:31 Мангьу – чIувуд чIалалди «им вуч я?».

Реббиди тІуьн патал гайи фу аква
дайвал».

33 «Къачу гичин, – лагьана Муса
ди Гьаруназ, – адаз са гъамер ман
гьу вегьена, несилдилай несилдал
ди куьне ам хуьдайвал, Реббидин 
вилик эциг». 34 Гьарунани Реббиди 
Мусадиз эмир гайивал авуна: ман
гьу, ам хуьн патал, Икьрардин сан
духдин вилик эцигна.

35  Исраилдин рухвайри яхцІур 
йисуз – абур Къенандин* чилерин 
сергьятрив агакьдалди  – инсанри 
уьмуьр тухузвай чилерал хкведал
ди мангьу нез хьанай.

36 (Гъамер – им эфадин цІудай са 
пай я.)

Дагьардай акъатай яд

17 1  Син тІвар алай кьурумдай 
экъечІна, Исраилдин элди са 

акьван чІехи тушир мензилар атІуз, 
Реббиди къалурзавайвал рехъ дава
марзавай. Абур Рефидимда акъваз
на. Ана хъвадай яд авачир. 2 Инсан
ри Мусадик тахсир кутаз хьана.

«Чаз яд це!  – тІалабзавай абу
ру.  – Чаз хъваз кІанзава». «Куь
не вучиз заз ахмурар ийизва?  – 
лагьана Мусади.  – Вучиз куьне 
Ребби синагъ ийизва?» 3 Амма ин
санриз цихъ къанихвили азият 
гузвай ва абуру Мусадиз ахмурар 
ийизвай: «Вучиз вуна чун Мисри
дай акъудна? Чун аяларни, малар
ни галаз цихъ къаних хьана ре
кьидайвал?»

4  Мусади Реббидиз ялвар аву
на: «За и халкьдихъ галаз вуч авун 
лазим я? Абуру гьа гила-мад зун 
къван гана рекьида!»

5  Реббиди Мусадиз эмир га
на: «Халкь кьулухъ туна, вилик 
алад ва вахъ галаз Исраилдин 
агъсакъалрикайни бязибур атурай. 
Вун, Нилдин яд ягъай кІекІецни 
къачуна, алад. 6 Ана, Харебда*, зун 
ви вилик рагал акъвазда. Вуна раг 
яда ва адай яд акъатда  – халкьди 
хъурай». Мусади Исраилдин агъса
къалрин вилик гьакІ авунни авуна.

7 Исраилдин рухвайри тахсир ку
тун себеб яз – ана абуру: «Эхирки 
Ребби чахъ галаз яни, тушни?»  – 
лугьуз Реббидиз ахмурар авунай – 
и чкадиз Массаi ва Мерибаii тІвар 
ганай.

Амалехъийрин  
винел гъалибвал

8 Амалехъийри Рефидимдиз ата
на Исраилдин рухвайрал вегьенай. 
9 Мусади Шуаяз* лагьана: «Амале
хъийрал гьужум авун патал вахъ 
галаз фидай итимар хкягъа. Зун ла
гьайтІа пака Аллагьдин кІекІецни 
гъиле аваз кІунтІал акъвазда».

10  Шуая Мусадин эмир кьилиз 
акъудна ва амалехъийрихъ галаз 
женг гатІунна, Муса Гьарунахъ
ни Гьурахъ галаз кІунтІан кукІуш
дал хкаж хьана. 11 Мусади гъил хка
жайла, Исраил гъалиб жедай, гъил 
агъуз авурла  – Амалехъ. 12  Амма 
Мусадин гъилер такьатдай ават
на. И чІавуз са къван гъанай ва Му
са гьадал ацукьна, Гьарунани Гьура 
кьве патахъай адан гъилер кьуна. 
Рагъ акІидалди, Мусадин гъилер 
хкажнаваз хьана 13 ва Шуая амале

i	 17:7 Масса – чувуд чІалал «темягь тухун».
ii	 17:7 Мериба – чувуд чІалал «къалмакъал».
iii	 17:15 Яхве-Нисси – чувуд чIелал «Ребби – зи пайдах я».

хъияр кІаник кутуна, адан инсанар 
туруналди тергна.

14 Реббиди Мусадиз лагьана: «Ри
кІел хкун патал къаргъуда кхьихь 
ва Шуаяз малумара: „За амалехъи
яр чилин винелай квадарда, адан 
гьич тІварни амукьдач!“»

15 Мусади къурбанган* туькІуьр
на ва адаз Яхве-Ниссиiii тІвар гана, 
16  вучиз лагьайтІа ада фикирнай: 
«Реббидин пайдах – зи гъиле! Не
силдилай несилдалди Амалехъахъ 
галаз Реббидин дяве!»

Ятера Мусадал кьил чІугун

18 1  Мидияндин диндин къул
лугъдар ЙитІрадиз, Муса

дин апаяз, Аллагьди Муса патал 
ва Вичин халкь, Исраил патал вуч 
авунатІа, Реббиди Исраил Мисри
дай ахкъудуникай ван хьана. 2-3 ИкІ 
хьайила, Ятера Сипарадиз, Муса
дин папаз ва адан кьве хциз эвер
на. И вакъиайрилай вилик Мусади 
Сипара элкъуьрна бубадин кьи
лив ракъурай. Рухвайрикай садан 
тІвар Гершам тир, вучиз лагьай
тІа Мусади лагьанай: «Зун чара чи
лел уьмуьр тухуз ацукьна». 4 Муь
куь хцин тІвар Элиэзер тир, вучиз 
лагьайтІа ада лагьанай: «Зи буба
дин Аллагь зи куьмекдиз атана ва 
зун фиръавандин* туруникай хве
на». 5 Ятер абурухъ галаз Мусадин 
патав кьурумдиз, Муса халкьни га
лаз акъвазнавай чкадал, Аллагь
дин дагъдин патав атана 6  ва адаз 
икІ лугьун тІалабна: «Ви апай Ятер 
ви пабни, рухваярни галаз атанва».

7 Муса экъечІна, апаяз икрам аву
на, адаз темен гана, ва салам-калам 
гайидалай кьулухъ абур алачухдиз 
гьахьна. 8 Мусади апаяз Реббиди Ис
раилдин рухваяр патал фиръаван
диз ва мисривийриз вуч авунатІа, 
кьурумдай абурун рехъ гьикьван 
четинди хьанатІа ва абур Ребби
ди гьикІ хилас авунатІа ахъайна. 
9  ЙитІрадиз Реббиди Исраилдин 
рухваяр патал, абур мисривийрин 
гъиликай хиласун яз, икьван хъсан
вилер авуна лагьана хвеши хьана.

10  «Шукур хьуй Реббидиз!  – ла
гьана Ятера. – Ада куьн мисривий
рикайни фиръавандикай хилас аву
на, Мисрида куь халкь лукІвиляй 
акъудна! 11 Гила заз и халкьдин ви
нел хкаж ийиз кІан хьайи вири ал
лагьрилай Ребби чІехи тирди чиз
ва!»

12  Ятера, Мусадин апая, Аллагь
диз суварин къурбандар* ва ку
нугар* гана. Гьарунни Исраилдин 
вири агъсакъалар атана  – ва Ал
лагьдин вилик абуру Мусадин апа
яхъ галаз санал суфра ачухна.

13  Пакадин юкъуз Мусади Ис
раилдин рухвайрин гьуьжетар гьял
завай. Пакамлай няналди ам инсан
ри элкъуьрна кьунвай. 14  И тегьер 
акур апая адавай жузунна: «Вуна 
инал и инсанрихъ галаз вуч ийиз
вайди я? Вучиз вун абурун вилик 
текдиз ацукьнава, абуру лагьай
тІа пакамлай няналди вун элкъуьр
на кьунва?» 15  «Абур зи кьилив 
Аллагьдивай хабарар кьаз къвез
вайбур я, – жаваб гана Мусади. 16 – 
Абуруз са гьихьтин ятІани месэла 
гьялиз кІан хьайила, абур зи кьилив 
къвезва, зани абурун гьуьжетрай 
кьил акъудзава, абуруз Аллагьдин 

къайдаяр ва къанунар чирзава». 
17 «Вуна дуьз кІвалах ийизвач, – ла
гьана апая. – 18 Ви кьилни тІар же
да, и инсанризни азаб гуда. Гзаф 
четин я ваз, текдиз ви гуж агакь
дач. 19 Зи меслятдиз яб це, вун Ал
лагьдин регьимдик кваз хьуй! Вун 
Аллагьдин вилик халкьдин векил 
хьунухь лазим я  – абурун месэла
яр Аллагьдив агакьарзавай, 20 абур 
къайдайрин ва къанунрин гъавур
да твазвай, абуруз гьи рекьяй фи
датІа ва чеб гьикІ тухун лазим ятІа 
чирзавай. 21 Халкьдин арадай лайих 
авай ксар хкягъа  – Аллагь рикІел 
алай, гьахъ гвай, чеб маса къачуз 
тежер – абурукай чІехибур ая: сада
кай агъзур касдин винел, садакай – 
вишдан, садакай – яхцІурни цІудан, 
садакайни – цІудан. 22 Абуру инсан
рин арада авай гьуьжетар гьялда ва 
вири важиб месэлаяр вал ракъурда, 
важибвал авачирбур лагьайтІа,  – 
чпи гьялда. Ви винел алай залан 
пар кьезил жеда: абуру ам вахъ га
лаз пайда. 23 ИкІ авуртІа ва Аллагь
дини и кар ая лагьайтІа, гьам вавай 
дурум гуз жеда, гьам инсанарни ра
зи хьана кІвализ хъфида».

24 Муса апаян чІалаз килигна ва 
гьада лагьайвал авуна: 25  Исраил
дин халкьдин арадай лайих авай 
инсанар хкяна ва абур чІехибур 
яз тайинарна – садбур агъзур кас
дин винел, садбур вишдан, садбур 
яхцІурни цІудан, садбурни цІудан. 
26  Абуру инсанрин арада жезвай 
гьуьжетар гьялзавай ва вири четин 
месэлаяр Мусадал рекье твазвай, 
метлеб тІимил авайбур лагьайтІа, 
чпи гьялзавай.

27 Муса апаяхъ галаз чара хьана, 
амни кІвализ, вичин чилел хъфена.

Синай дагъдин ценерив  
икьрар кутІунун

(19:1–24:11)

Синайдин патав акъвазун

19 1  Исраилдин рухваяр Мис
ридай экъечІайдалай кьу

лухъ пуд лагьай варз алукьна, гьа и 
юкъуз абур Синайдин* кьурумдив 
агакьна. 2 Рефидим туна, абур Си
найдин кьурумдиз гьахьна ва ана 
акъваз хьана.

Исраилдин рухваяр дагъдин це
нерив алачухар экІяна акъвазна, 
3 Муса Аллагьдин патав хкаж хьа
на. Ребби адав дагъдилай рахана: 
«Якьубан кІвализ лагь, Исраилдин 
рухвайрив хабар агакьара: 4  „Квез 
За мисривийриз вуч авунатІа аку
на, куьн За Жуван патав лекьрен 
лувараллаз, гьикІ хканатІани аку
на! 5 Куьне За лагьайвал ийиз хьа
йитІа, ва Захъ галаз авай икьрар
диз вафа яз хьайитІа, куьн зи багьа 
эменни жеда, вири халкьарикай 
анжах са куьн! Вири чил Зиди я, 
6 куьнни Зи хахамрин* пачагьлугъ, 
пак тир халкь жеда!“ И гафар Ис
раилдин рухвайрив агакьара».

7  Муса элкъвена хтана, агъса
къалриз эверна ва абурув, Ребби
ди вичиз эмир гайивал, и гафар 
агакьарна. 8 Вири халкьди са сивяй 
хьиз жаваб гана: «Чун Реббидин га
фарин геле аваз фида».

Муса Реббидив халкьдин жаваб 
агакьариз фена.

9  Реббиди Мусадиз лагьана: 
«Халкьдиз Зун вахъ галаз гьикІ ра
хазватІа ван жедайвал, ва идалай 
кьулухъ датІана вахъ агъадайвал, 
зун ви кьилив къалин цифеда аваз 
къведа».

Мусади Реббидив халкьдин жа
ваб агакьарайла, 10  Реббиди Му
садиз лагьана: «Халкьдин патав 
ахлад. Абуруз къени пака михьи
вилиз акъудунин ва алай парта
лар чуьхуьнин гьакъиндай эмир 
це. 11 Пакадлай муькуькъан йикъаз 
гьазурвилер акурай: и юкъуз вири 
халкьдиз акваз Ребби Синай дагъ
дал эвичІда. 12 Инсанар патал дагъ
дилай элкъвена сергьят чІугу ва 
дагъдиз хкаж тахьун ва адан бине
дик гъил хкІун тавун патал эмир це. 
Дагъдик гъил хкІур вуж хьайитІа
ни, адав кьиникьин жаза агакьун 
лазим я. 13 Амма адак хкІамир. Ам 
вуж гьайван ва я инсан хьайитІа
ни, ам я къванцив, я хьелинив яна 
йикь. Анжах къаргъу ягъай вахтун
да абурувай дагъдиз хкаж жеда».

14 Муса дагъдай эвичІна ва халкь 
михьивилиз акъудун патал эмир 
авуна. Инсанри чпин парталар чуь
хвена, 15  ва Мусади лагьана: «Па
кадлай кьулухъ къвезвай йикъаз 
гьазурвилер аку. Папарикай къе
рех хьухь».

16 Пуд лагьай юкъуз лап фад па
камахъ цавар рахана, цІайлапа
нар яна, ва дагъ къалин цифеди 
кьуна. КІевидиказ къаргъу яна ва 
инсанрик кундал зурзун акатна. 
17 Мусади халкь кундилай Аллагь
дин вилик акъудна, ва абур дагъ
дин кІане акъваз хьана. 18  Синай 
дагъ гумади кьуна, вучиз лагьайтІа 
Ребби  – цІай хьиз  – адан кукІуш
дал эвичІна. Дагъдай, къулай хьиз, 
гум акъатзавай ва хъутІкьунзавай. 
19 Къаргъудин сес къвердавай къа
ти жезвай. Муса рахазвай ва Ал
лагьди адаз гугрумдин ванцелди 
жаваб гузвай.

20  Ребби Синайдин кукІушдал 
эвичІна ва Мусадиз Вичин патав, 
кукІушдал, эверна. Муса хкаж хьа
на.

21  Реббиди Мусадиз лагьана: 
«ЭвичІ ва халкьдиз иниз гужунал
ди экъечІна Зун акун патал алахъу
нар тавун патал виликамаз хабар 
це: и кар абурукай гзафбур патал 
уьмуьрдин къимет жеда. 22 Хахам
ри, Заз мукьва хьун патал гьазур 
жезвайла, чеб михьивилиз акъудун 
лазим я, тахьайтІа За абуруз бала 
гуда».

23  «Халкь Синай дагъдиз хкаж 
жедач,  – лагьана Мусади Ребби
диз,  – Вуна чун виликамаз хабар
дар авунай эхир, зани дагъдилай 
элкъвена сергьят чІугуна ва дагъ 
пак тирди малумарна».

24  Реббиди Мусадиз лагьана: 
«Алад, эвичІа ва инал Гьарунни 
галаз хъша. Амма хахамарни чет 
жемят гужалди инал, Зи патав, 
экъечІун патал гьич алахъни таву
рай, – тахьайтІа За абуруз бала гу
да».

25  Муса халкьдин патав эвичІна 
ва и кардикай хабар гана.

ЦІуд веси
(Киххьей къанун 5:1-33)

20 1 Аллагьди ихьтин келима
яр авуна:

2  «Зун, Ребби, ви Аллагь я, вун 
Мисридай, лукІвиляй Акъудайди. 
3 Вахъ Залай гъейри маса аллагьар 
тахьурай.

4  Жуваз гъилералди раснавай 
икрам ийидай кІалубар – вине ца
вара авай, агъада чилел алай, я 

тушни чилелай агъада це авай 
гьич са затІунинни шикилар чІу
гвамир. 5  Абуруз я икрам, я къул
лугъ ийимир, вучиз лагьайтІа, Зун 
Ребби, ви Аллагь – гъайра Аллагь 
я. Зун кІан тахьай бубайрин гунагь
рай За абурун аялрив, хтулрив ва 
птулрив жаза агакьарда. 6 Амма Зун 
кІандай ва зи эмирар кьилиз акъуд
дайбурун несилрив За агъзур ла
гьай несилдални хийир агакьарда.

7 Гьавайда Реббидин, ви Аллагь
дин, тІвар кьамир. Реббиди икІ 
ийизвайдаз жаза тагана тадач.

8  Киш*  – пак югъ тирди рикІел 
хуьх. 9 Ругуд юкъуз кІвалах ая, кар
дал машгъул хьухь, 10 амма ирид ла
гьай югъ Киш я: ам Реббидинди, ви 
Аллагьдинди, я. И юкъуз гьич са
дани кІвалахна жедач  – я вуна, я 
ви хци, я ви руша, я ви лукІра, я ви 
къаравушди, я ви малди, я маса
най атана ви шегьерда ацукьнавай
да. 11 Вучиз лагьайтІа, ругуд йикъан 
вахтунда Реббиди цавни чил, гьуьл 
ва абура вуч аватІани халкьна, ам
ма ирид лагьай юкъуз ял яна. Гьа
виляй Реббиди Кишдин йикъаз хи
йир-дуьа* кІелна ва ам пак тирди 
авуна.

12 Реббиди, ви Аллагьди, ваз гуз
вай а чилел ви уьмуьр яргъал чІу
гурди хьун патал бубадизни диде
диз гьуьрмет ая.

13 Яна рекьимир.

14 Зинавал ийимир.

15 Чуьнуьх ийимир.

16 Маса касдиз акси яз тапан ша
гьидвал ийимир.

17 Чарадан кІвал кІан жемир, ча
радан паб, чарадан лукІарни къа
равушар, чарадан маларни ламар – 
чарадан са затІни кІан жемир».

18  Вири халкьдиз гугрумар ва 
цІайлапанар, къаргъудин ван ва гум 
акъатзавай дагъ акуна ва ван хьана. 
Инсанрик зурзун акатна, кьулухъ 
чІугуна ва яргъал хьиз акъвазна.

19 «Чахъ галаз жув рахух, – лагьа
най абуру Мусадиз, – чнани ваз яб 
гуда. Аллагь чахъ галаз рахун герек 
туш, тахьайтІа чун вири рекьида». 
20 «КичІе жемир, – жаваб гана Му
сади,  – Аллагь куьн имтигьандай 
акъудун патал ва квек Аллагьдин 
вилик кичІ акатна, гунагь тир кІва
лахар тавун патал атанвайди я».

21 Халкь яргъал акъвазнавай, Му
са лагьайтІа, виче Аллагь авай ми
чІи цифедиз мукьва хьана.

Гьар жуьредин къанунар
22 Реббиди Мусадиз эмирна: «Ис

раилдин рухвайриз лагь: „Квез аку
на  – Зун квехъ галаз цавай рахана. 
23  АкІ хьайила, куьне квез гимиш
динни къизилдин аллагьар расмир – 
абур Захъ галаз са жергеда эцигмир!

24 Зун патал накьвадикай расна
вай къурбанган* туькІуьра ва анал 
кунугар* ва суварин къурбандар* 
це, куь нехиррай къачунвай карч 
алай ири ва куьлуь гьайванар. Ва 
За Жуван тІвар кьур гьар са чкадал, 
За, куь кьилив къвез, квез хийир-
дуьа* ийида.

25  Зун патал къурбанган къван
цинди ийиз хьайитІа, ам янавай 

къванерикай эцигмир: къван ядай
ла, куьне ам мурдар ийизва.

26  Зи къурбангандал, куь айи
бар таквадайвал, гурарин кІарарай 
хкаж жемир“».

21 1  Ингье куьне абуруз гана 
кІандай къайдаяр.

2  Куьне иври лукІ маса къачу
натІа, ада квез ругуд йисуз къул
лугъ авурай, амма ирид лагьай йи
суз куьне ам гьакъи къачун тавуна 
азад авун лазим я. 3 Ам текдиз ата
натІа, текдиз хъфинни авурай, паб
ни галаз атанатІа, адахъ галаз санал 
адан пабни хъфирай. 4 Иесиди адаз 
паб гъанатІа ва ада аялар ханатІа, 
пабни аялар иесидин хсусият я, лукІ 
лагьайтІа текдиз хъфирай. 5 ЛукІра 
икІ лагьайтІа: «Зун иесидихъ, па
пахъ, аялрихъ галаз гуьл хьанва ва 
азадвилиз экъечІиз кІандач», – 6 ие
сиди ам Аллагьдин патав гъурай – 
ракІарин, я тушни ракІарин гуьр
целдин патав гъурай – ва анал адан 
япай рипиналди тІвек акъудрай. И 
чІавуз ам датІана адан лукІ жеда.

7  Са касди масадаз вичин руш 
лукІвиле маса ганатІа, адавай ви
чин иесидин патавай лукІ тир 
итимдивай хьиз хъфиз жедач.

8 Ам иесидин рикІи кьун тавуртІа, 
ада лагьайтІа, ам вичиз паб яз къа
чун кьетІнавайди тир. Адан эвез га
на азад хъийидай ихтияр гурай; адаз 
ам кьабул тавуна, чара халкьариз 
маса гудай ихтияр авач. 9 Ада ам ви
чин хциз виликамаз паб яз тайинар
навайди тиртІа, адахъ галаз вичин 
рушаз хьиз рафтарвал авурай. 10 Ие
сиди вичиз маса паб къачуртІа, а ви
ликандаз тІуьникай, парталрикай, 

гъуьлуь тамамарун лазим тир вези
файрикай пай хуьрай. 11  Амма, ада 
ам патал винидихъ галай и пуд затІ 
хуьн тавуртІа, адавай адакай гьакъи 
гун тавуна хъфиз жеда.

12  Инсан рекьидайвал ягъайдав 
ажалдин жаза агакьарун лазим я. 
13  Ягъайдахъ рекьидай къаст ава
чиртІа, амма Аллагьди ам патал 
гьакІ тайинарнатІа, ивикъичдиз 
чуьнуьх жедай чка жагъуриз же
да – За квез и кар патал чка тайи
нарда. 14 Амма, ада масад кьасухдай 
яна кьенватІа, ада гьатта Заз къур
бангандикай далда кьаз хьайитІа
ни, адав ажалдин жаза агакьара.

15  Бубадални дидедал гъил хка
жайди яна рекьин лазим я.

16 Инсан чуьнуьхайди ва ам маса 
гайиди я тушни чуьнуьхайди гьа
давай жагъайтІа, ажалдин хура ту
на кІанда.

17  Бубадинни дидедин намусдик 
хкІурайди ажалдин хура тун герек я.

18  Къалмакъал хьайи чІавуз са 
касди масад къванцив, я тушни гъу
тув ягъайла, ам месе гьатнатІани, 
текьена амукьна, 19 ахпани кІвачел 
ахкьалтна, лашунал гьалтиз кІва
ляй экъечІиз хьайитІа, ам ягъайди 
жазадиз акъудун лазим туш: ада ан
жах муькуьди азардик хьайи вахту
нин гьакъи гун ва ам сагъар хъувун 
таъминарун лазим я.

20  Иесиди вичин лукІ, я тушни 
къаравуш лашуналди яна ва абур 
гьа алай чкадал кьейитІа – адавай 
жерме къачун лазим я. 21 Амма лукІ 
я тушни къаравуш идалай кьулухъ 
са кьве югъ чан алаз амукьайтІа, 
жерме къачун герек туш – лукІ ие
сидин мал-девлет я.

22  Итимри кукІун-чухунин вах
тунда руфунал залан папак хкІур
тІа ва ада кьерех чІурайтІа, – амма 
са патахъайни зарар тахьана – ба
тІулда кьерехдихъ пулунин жерме 
гурай – а папан гъуьлуь тайинарай 
ва дуванбегди тестикьарай кьадар. 
23  Зарар авайтІа, вуна уьмуьрдихъ 
уьмуьр вахкун лазим я. 24 Вилихъ – 
вил. Сарахъ – сас. Гъилихъ – гъил. 
КІвачихъ – кІвач. 25 Кунихъ – кун. 
Хирехъ  – хер. Галукьай хирехъ  – 
галукьай хер.

26 Иесиди лукІ ва я къаравуш яна 
абурун вилиз зиян гайитІа, и виляй 
ада абур азад авун лазим я. 27 Ва ие
сиди лукІран ва я къаравушдин сас 
яна акъудайтІа, и сас себеб яз ада 
абур азад авун лазим я.

28  Жунгавди крчаралди яна 
итим ва я паб кьейитІа, жунгав 
къван гана кьена кІанда. Адан як 
тІуьна виже къведач. Жунгавдин 
иеси жавабдар туш. 29  Амма жун
гав виликдайни ядай къилихдин
ди тиртІа ва иеси идан патахъай 
виликамаз хабардарнайтІа, амма 
ада жунгавдин аявал тавуна ва ада 
итим ва я паб крчаривди яна кьена
тІа, и чІавуз жунгав къван гана кье
на, адан иесидивни рекьинин жаза 
агакьарна кІанда. 30 Иесидал жерме 
эцигайтІа, ада тайинарнавай кьа
дар гана ва идалди вичин уьмуьр 
маса къахчурай. 31  Жунгавди гада 
ва я руш яна кьейи чІавузни гьа икІ 
авун лазим я.

32 Жунгавди лукІ ва я къаравуш 
крчарив ягъайтІа, жунгавдин ие
сиди лукІран иесидив гимишдин 
къанни цІуд шекъел вахкун ла
зим я, жунгавни къван гана кьена 
кІанда.

33 Сада яд авай фур ачух яз туна я 
тушни фур эгъуьнна, амма ам кІев 
тавуна туна, ва аниз мал ва я лам 
аватайтІа, 34 фурун иесиди гьайван
дин къимет вахкун лазим я, жендек 
лагьайтІа, вичиз турай.

35 Жунгавди чарадан мал рекьи
дайвал крчаривди ягъайтІа, абурун 
иесийри чан алай жунгав маса га
на адахъ къачур гьакъини жендек 
хьиз кьве чкадал пай авурай. 36 Ам
ма жунгавдикай виликдайни адак 
ядай тІул квайди чизвайтІа, жун
гавдин аявал тавур иесиди хьан
вай зарар эвез авурай: малдихъ мал 
вахкурай. Жендек вичиз турай.

22 1 Сада мал ва я хеб чуьнуьх
на, абур тукІуртІа я тушни 

маса гайитІа, ада малдихъ вад мал 
ва хпехъни кьуд хеб вахгун лазим я.

2  Къачагъ кІвалин цал чукІуриз 
алахънавай чкадал кьунваз, яна 
кьейитІа, ам кьейиди тахсиркар 
туш. 3  Амма ихьтин кІвалах рагъ 
экъечІайдалай кьулухъ хьанатІа, 
яна кьейидак тахсир ква.

Къачагъди чуьнуьхайди вах
кана кІанда. Адаз вахкудай затІ 
авачтІа, ам вич лукІвилиз маса гу
рай  – чуьнуьхунай. 4  Чуьнуьхна
вай гьайван адавай чан аламаз жа
гъайтІа – кІандатІа ам мал хьурай, 
кІандатІа лам, кІандатІани хеб  – 
къачагъди са гьайвандай кьвед 
вахкун лазим я.

5 Са ни ятІани чарадан ник ва я 
ципицІ багъ тІуьниз, кІур гана чІу
руниз рехъ ганатІа – малар ем гун 
патал акъудда ва гьайванри чара
дан ник чІурда – ада кІур гана чІур 
авунвай никІи ва я ципицІ багъди 
гайи виридалайни кьакьан бегьер

дин кьадарда гайи зарар эвез авун 
герек я.

6 КуькІуьрнавай цІай валарал фе
на, ахпани цуьлерин маркв, экъечІ
навай техилар ва я вири чІур кайи
тІа  – цІай куькІуьрай касди хьайи 
зарар эвезна кІанда.

7 Са касди масадав хуьн патал ги
миш ва я шейэр вугана ва абур адан 
кІваляй чуьнуьхайтІа, ва къачагъ 
кьуртІа, къачагъди абурун къимет 
кьве гъилера эвезун лазим я. 8 Къа
чагъ кьуначтІа, шейэр хуьн патал 
къачур кас, ада чарадан мал-дев
летдал гъил яргъи авунач лагьана 
тестикь хьун патал, Аллагьдин ви
лик акъвазун герек я.

9 Малдин, ламран, хпен, партал
рин  – квахьнавайдан паталай ши
каят гваз атанвайдаз чир хъхьанвай 
гьар гьи жуьредин хьайитІани хсу
сиятдин – гьакъиндай гьялна кІан
завай месэла арадал атайтІани, ам 
Аллагьдин вилик акъудна кІанда. 
Аллагьди батІул яз гьисабай касди 
къимет кьве гъилера эвез хъувуна 
кІанда.

10  Са касди масадав вичин лам, 
мал, хеб ва я маса мал, ам адахъ гел
къуьн патал вугайла, мал гиликьай
тІа, набут хьайитІа, я тушни са ни 
ятІани къакъудна тухвайтІа, ва и 
кардин шагьидарни тахьайтІа, 11 абу
рун гьахъвал Реббидал кьин кьунал
ди къетІ хьурай – ада чарадан мал-
девлетдал чІуру темягь тавун тестикь 
хьун патал. И чІавуз гелкъвезвай
да зарар эвез авун лазим туш. 12 Ам
ма мал чуьнуьхнаваз хьайитІа, адахъ 
гелкъвезвайда адан иесидиз зарар 
эвез авун лазим я. 13  Мал вагьши 
гьайванрин сарара гьатнатІа, ада ие
сидиз и кар тестикь хьунин делил яз 

адакай амукьаяр къалуррай – и чІа
вуз ада зарар эвезун лазим туш.

14 Са касди масадавай кІвалахун 
патал мал къачуртІа ва а мал иеси 
галачиз набут хьайитІа ва я гили
кьайтІа, ам къачурда зарар эвез 
авун лазим я. 15 И кІвалах иеси алай 
чкадал хьайитІа, зарар эвездач, ам
ма мал кІвалахун патал пулунихъ 
къачунваз хьайитІа, малдин иеси
див гьакъи агакьарун лазим я.

16 «Итимди лишан кутун тавунвай 
руш чІурайтІа, ада рушахъ рехъ гана 
ам пабвиле къахчун лазим я. 17 Ру
шан бубадиз а итимдиз руш гуз кІан 
тахьайтІа, руш чІур авурда гьикІ 
хьайитІани адаз рушарихъ гузвай 
гьакъи герек кьадарда гун лазим я.

18 ИцІитІдай паб чан алаз тамир.
19 Малдиз темягькарвал ийидай

дав ажалдин жаза агакьун лазим я.
20 Реббидилай гъейри аллагьриз 

къурбандар ийидай гьар вуж хьа
йитІани лянетдик кутуна терг авун 
лазим я.

21  Масанай атана ацукьнавайбу
руз зулумар ийимир ва хатур ха
мир  – куьн чебни Мисрида маса
най атана ацукьнавайбур тир эхир.

22  Хендедайриз ва етимриз гу
жар ийимир. 23 Куьне абуруз зулу
мар ийиз хьайитІа, абуру Заз ялвар 
ийида – Заз абурун шикаятрин ван 
жеда, 24 хъел къведа ва куьн туру
налди яда! И чІавуз куь папарикай 
хендедаяр, аяларни – етимар жеда.

25 Вуна Зи халкьдикай тир кесиб
див буржуна гимиш вугайтІа, се
лембазди хьиз адавай кьил тІалаб 
ийимир.

26 Мукьва тир касдивай чухва за
минда къачузватІа, рагъ акІидалди 

ам элкъуьрна вахце – 27 адаз вичел 
гьалддай маса затІ авач эхир, ам 
адан партал я. Ам гвачиз ам гьикІ 
ксурай? Ада Заз ялвар ийида – Заз
ни адан ван жеда, вучиз лагьайтІа, 
Зун язух къведайди я.

28  Аллагьдикай чІуруз рахамир, 
жуван халкьдин регьбердал лянет 
гъимир.

29 НикІерин бегьерни ципицІрин 
шире къурбанд авун энгел ийимир. 
Куь сад лагьай хва Заз эвез я. 30 Им 
маларизни лапагризни талукь я: 
сад лагьай бала ирид юкъуз диде
дин патав хьурай, муьжуьд лагьай 
юкъуз ам Зав вахце.

31  Куьн Зи гъилик квай, Заз та
лукь инсанар хьунухь лазим я  – 
гьавиляй вагьши гьайванри ку
кІварнавай мал-къара немир, 
абурун жендекар кицІерив вахце».

23 1  «ИчІи буьгьтенар тик
рар ийимир. Дуванханада 

тахсиркардин пад кьамир. 2  ЧІуру 
карда кьадардиз гзафбурун рекье 
аваз фимир. Дуванханада кьадар
диз гзафбурун кефидиз кІандайвал 
дуьзвал чІур ийимир.

3 Ам анжах кесиб я лугьуз, кесиб
дин пад вине кьамир.

4 Вал ви душмандинбур тир рехъ 
алатна квахьнавай яцни лам гьал
тайтІа, вуна абур иесидин патав ху
тахун лазим я.

5  Ваз ви душмандинди тир пар 
алаз чилел ярх хьанвай лам акур
тІа, ам гьа авайвал тамир  – вуна 
адан иесидиз ам къарагъарун патал 
куьмек гун лазим я.

6 Квекай тир кесибдин кар дуван
ханада гьялдай чІавуз гьахъ-адалат 
хуьх.

7  Тапан тахсирар кутамир, тах
сир квачирдазни михьидаз кьини
кьин жаза гумир. За зулумкардив 
жаваб гуникай кьил къакъудиз та
дач эхир!

8 Ришветар къачумир. Ришветри 
экв аквазвайбур буьркьуьбуруз эл
къуьрда ва гьахъ тергда.

9  Масанай атана ацукьнавайбу
рун хатур хамир. Квез чида хьи, 
инсандиз гъурбатда гьикІ ятІа,  – 
куьнни Мисрида масанай атана 
ацукьнавайбур тир эхир».

10 «Ругуд йисуз жуван чиле тумар 
цуз ва адалай бегьер къачу, 11 ирид 
лагьай йисуз лагьайтІа, ам цун та
вуна тур. Адан майваяр ви халкьди
кай тир кесибри тІуьрай, вуч аму
кьайтІа – вагьши гьайванри тІуьна 
куьтягьрай. Жуван ципицІ багъла
рихъ ва зейтун тарарихъ галазни 
гьа и къайда кьиле твах.

12 Ругуд юкъуз зегьмет чІугу, ирид 
лагьай югъ вун патал секинвилинни 
динжвилин югъ хьурай, ви яцрани 
ламра ял ядайвал, ви вач-хъша тир 
папан хци ва масанай атана ацукь
навайда ял акьадардайвал.

13 За квез лагьай вири кІвалахар 
кьилиз акъуд. Маса аллагьрин тІва
рар гьич рикІелни гъимир: абур куь 
сивяйни акъат тавурай!»

14 «Йиса пуд гъилера Зи суварар 
къейд ая.

15 ТІили фарин сувар* къейд ая: 
ирид юкъуз, За ваз эмир авурвал, 
тІили фу неъ – герек тир вахтунда, 
Авив вацра, вун Мисридай экъе
чІай чІавуз.

Зи вилик садни ичІи гъил гваз 
пайда хьун лазим туш!

16 Гвенрин сувар къейд ая – вуна 
цанвай никІяй къачунвай сифте бе
гьердин.

Бегьердин сувар кьиле твах  – 
йисан эхирда, чуьлдай вири бегьер 
кІватІ хъувурдалай кьулухъ.

17  Йиса пуд гъилера куь вири 
итимар Агъадин, Реббидин, вилик 
экъечІун лазим я.

18  Заз къурбандар ийидайла, 
гьайвандин иви гъвар квай фал 
иличмир.

Заз ганвай суварин къурбанд
рин* пи экв жедалди тамир.

19 Ви чилин сифте бегьердин ви
ридалайни хъсан затІар Реббидин, 
ви Аллагьдин, кІвализ гъваш.

БацІи адан дидедин некІеда рга
мир».

20 «Ингье, За куь вилик кваз, ви
чи куьн рекье хуьдай ва За куьн па
тал гьазурнавай чкадал хкидай, ма
лаик* ракъурзава. 21 Адахъай кичІе 
хьухь ва чІалаз килиг, адаз акси 
экъечІмир  – ада куь патай чІалаз 
килиг тавунар эхи ийидач, вучиз 
лагьайтІа адак Зи тІвар ква.

22  Амма, куьне адаз яб гуз хьа
йитІа ва За лагьай вири кІвалахар 
кьилиз акъудиз хьайитІа, Зун куь 
душманрин душман, мидяйрин ми
дяй жеда.

23 За ракъурнавай малаик куь ви
лик кваз фида, ва куьн амарийрин, 
хетийрин, перизийрин, къенан
вийрин*, гьивийрин, ябусвийрин 
патав гъида  – ва Зани а халкьар 
тергда. 24  Куьне лагьайтІа, абурун 
аллагьриз икрамни къуллугъ ийи
мир ва а халкьарин адетрай фимир. 
Абурун аллагьар терг ая ва абу
рун пак къванер хана кІус-кІус ая! 

25 Реббидиз – куь Аллагьдиз, къул
лугъ ая, – и чІавуз За куь фазни циз 
хийир-дуьа* ийида ва куьн азарри
кай хкудда. 26  И чІавуз куь чилел 
я кьерех чІур авун, я аялар тахьун 
дуьшуьш жедач, ва За квез куьн па
тал виликамаз тайинарнавай йиса
ра уьмуьр тухудай мумкинвал гуда.

27 Зи кичІ За куь вилик кваз ра
къурда. За куь рекье гьалтзавай 
вири халкьарик гъалаба кутада ва 
квекай катдайвал ийида. 28  За куь 
вилик кваз кичІ ракъурда ва ада 
гьивияр, къенанвияр ва хетияр 
гьарниз чукурда. 29  Амма За абур 
садлагьана, са йисан вахтунда чу
курдач: тахьайтІа чил инсан ала
чирди жеда ва вагьши гьайванри 
квев мумкин вугудач.

30  За и халкьар галай-галайвал 
чукурда  – куь кьадар гзаф хьайи
ла, куьне вири уьлкве кьада. 31  За 
куь гъилик квай чилерин сергья
тар НацІун гьуьлни филиштийрин 
гьуьл, кьурум ва Эфрат вацІ ийида. 
И чилел алай вири агьалияр За куь 
гъиле вугуда ва куьне абур чукурда.

32 Куьне я абурухъ, я абурун ал
лагьрихъ галаз икьрар кутІунмир! 
33  И халкьари куь чилел уьмуьр 
тухвана жедач  – тахьайтІа абуру 
куьн Зи вилик гунагькар хьунин ре
кьел гъида. Абурун аллагьриз къул
лугъ авун куьн патал желе я».

Синайдин ценерив  
икьрар кутІунун

24 1  Реббиди Мусадиз лагьа
на: «Реббидин кьилив хкаж 

хьухь, жувахъ галаз Гьарун, Надаб, 
Абигьу ва Исраилдин агъсакъалри
кай пудкъанни цІуд кас къачу. Реб
бидиз яргъалай икрам ая. 2  Амма 

анжах вун Реббидин мукьув ша! 
Маса гьич садни Реббидин муькьув 
атун лазим туш, халкь лагьайтІа, 
дагъдиз вахъ галаз хкаж хьунни ге
рек авач».

3  Муса халкьдин патав хтана, 
Реббидин вири гафар агакьарна ва 
вири къайдайрикай лагьана. Вири 
халкьдини са сивяй хьиз лагьана: 
«Чна Реббиди лагьайвал ийида».

4  Мусади Реббидин вири гафар 
кхьена.

Пакамахъни дагъдин кІане къур
банган* эцигна ва Исраилдин тайи
файрин* кьадар фикирда кьуна, пак 
тир цІикьвед къван акІурна. 5  Ада 
Исраилдин рухвайрикай тир же
гьилриз кунугар* ва суварин къур
бандар* гун тапшуругъ гана – абу
руни Реббидиз жунгавар къурбанд 
авуна. 6 Ивидин са пай Мусади зур
ба къапариз кІватІна, амай пайни 
къурбангандал стІалар хьиз хъи
чинна. 7 Ада халкьдиз икьрар алай 
къаргъу кІелна, ва инсанри лагьа
на: «Чна Реббиди лагьайвал рази
вилелди кьилиз акъудда».

8  И чІавуз Мусади халкь къур
бандрин ивидин стІалралди хъи
чинна ва лагьана: «Им Реббиди 
квехъ галаз кутІуннавай Икьрар
дин иви я. И гафар  – Икьрардин 
шартІар я».

9  Ахпа Муса, Гьарун, Надаб, 
Абигьу ва Исраилдин пудкъанни 
цІуд агъсакъал дагъдиз хкаж хьа
на 10  ва Исраилдин Аллагь акуна. 
Адан кІвачерик налугьуди сафир
дикай авунвай чка квай  – лап цав 
хьиз михьи. 11  Аллагьди Исраил
дин регьберриз са зарарни ганач: 
абуруз Аллагь акуна  – суфрадихъ 
ацукьна тІуьна ва хъвана.



121 ЭхкъечІун 25

Муса Синай дагъдал
(24:12–31:11)

12  Реббиди Мусадиз лагьана: 
«Зи патав дагъдиз экъечІ ва анал 
акъваз. Ана За вав и халкьдиз на
сигьат гун патал За кхьенвай къа
нун ва эмирар алай къванцин кье
лечІ къаябар вугуда».

13 Муса вичин куьмекдар Шуай
ни* галаз рекье гьатна ва Аллагь
дин дагъдиз хкаж хьана. 14  «Чун 
хкведалди инал акъваз,  – лагьана 
Мусади агъсакъалриз,  – Квехъ га
лаз Гьарунни Гьур амукьда. Нихъ 
гьихьтин месэла аваз хьайитІа, гьа
бурувай хабар яхъ».

15  Муса вич дагъдиз хкаж хьа
йила, дагъ цифеди кьунвай: 16  Ал
лагьдин Баркалла* Синай* дагъдал 
эвичІна. Ругуд юкъуз дагъ цифеди 
кьунвай, ирид лагьай юкъуз Реб
биди Мусадиз цифедикай эверна. 
17  Реббидин Баркалла дагъдин ку
кІвал ялавар акъатиз кузвай цІай 
хьиз Исраилдин рухвайрин вилик 
акъвазна.

18  Муса цифедиз гьахьна, мадни 
дагъдиз хкаж хьана ва ана яхцІур 
юкъузни яхцІур йифиз амукьна.

Гьалтунин Алачух  
патал садакьаяр
(ЭхкъечIун 35:4-9)

25 1  Реббиди Мусадиз лагьа
на: 2  «Исраилдин рухвай

риз Зун патал садакьаяр кІватІ авун 
патал эмир це: гьар садан рикІиз 
низ вуч кІанзаватІа, гьам гурай. 
3 Ихьтин садакьаяр кІватІ ая: къи
зил, гимиш, буьруьнж, 4 вили, ми
чІи яру ва икьи яру рангунин гъа
лар, кьелечІ куш ва цІегьрен сар, 

5 гьерен табагъ авур хамар ва гьуь
луьн кицІин хъицикьар, акІаж кІа
рас, 6  чирагъар патал зейтундин  
чІем*, гуьцІун ва кун патал гъи
ликдай ягъадик кутадай хуш ни га
лай шейэр, 7 чпелди чухва ва хуру
ган чІагурун патал шагьам къванер 
ва къерехра твадай багьа къашар. 
8  Исраилдин рухвайри Зун патал 
ибадатхана эциграй, ва Зун гьабу
рун арада аваз жеда. 9  Куьне иба
датхана ва ана жедай вири затІар 
дуьм-дуьз За ваз къалурдай тегьер
да туькІуьрун лазим я».

Икьрардин сандух
(ЭхкъечIун 37:1-9)

10  Реббиди давамарна: «АкІаж 
кІарасдикай кьведни зур кьуьнтуьн 
яргъи, садни зур  – гьяркьуьвал ва 
садни зур кьакьанвал алай сандух 
туькІуьр авурай. 11 Ам къенепатай
ни къецепатай михьи къизилдалди 
кІев ая ва къерехдай фенвай къи
зилдин цІарцІелди яхъ.

12  Къизилдикай кьуд гьалкъа 
ая ва абур сандухдин кьуд кІва
чик кукІур ая: кьвед  – сандухдин 
са патахъай, кьведни  – муькуь. 
13 АкІаждикай паяяр гьазура, абур 
къизилдалди кІева 14  ва ам, паяй
рихъ акална тухун патал, сандух
дин кьве патахъайни галай гьал
къайрай суха. 15 И паяяр сандухдин 
гьалкъайра датІана туна кІанда  – 
абур анрай акъудна виже къведач. 
16  Сандухда вуна За вав вугудай 
Икьрар кхьенвай къванер эцигда.

17  Сандухдиз кьве кьуьнтни зур 
яргъивал алай ва садни зур гьяр
кьуьвал алай, „Гунагьар алудза
вай чка“ лугьудай михьи къизил
дин къапсах гьазура. 18 Къапсахдин 

кьве къерехдал къизилдикай гатан
вай кьве херупІ* туькІуьра: 19  сад 
са къерехдихъай, муькуьди  – ма
са. Абуру къапсахдихъ галаз чІур 
тежедай битаввал арадал гъун ла
зим я. 20  Сад садан чина акъвазна 
ва къапсахдиз килигиз, абуру адан 
винел чпин лувар экІягъун лазим я.

21 Къапсах сандухдин винел эциг 
ва адан къенени За вав вугудай 
Икьрар эциг. 22  Анал, сандухдин 
къапсахдин винел, кьве херупІдин 
арада, валай Исраилдин рухвайрив 
Жуван тІалабунар агакьарун патал 
вахъ галаз чин-чинал акъваздай 
вахтунда, Зун жеда».

Реббидин вилик жедай фу 
эцигун патал экІягъан

(ЭхкъечIун 37:10-16)
23  Реббиди давамарна: «АкІаж 

кІарасдикай кьве кьуьнт яргъивал 
алай, са кьуьнт гьяркьуьвал алай ва 
садни зур кьуьнт кьакьанвал алай 
экІягъан раса. 24 Ам михьи къизил
далди кІева ва къерехдай фенвай 
къизилдин цІарцІелди яхъ. 25 Адан 
къерехар тирвал са капан юкьван 
кьакьанвал алаз цал хкажа ва и 
цал къизилдин цІарцІелди яхъ. 26-

27  ЭкІягъандин чка дегишун герек 
атай чІавуз абурай паяяр сухун па
тал къизилдин кьуд гьалкъа ая ва 
абур экІягъандин кьуд пипІик кІва
черин винелай кукІура. Гьалкъаяр 
къерехра хьун лазим я. 28 ЭкІягъан 
ялун патал акІаждикай паяяр раса 
ва абур къизилдалди кІева. 29 Ми
хьи къизилдикай курар, кавчаяр ва 
къурбанддин иличунар патал гичи
нарни жемер туькІуьра. 30  И экІя
гъандал вуна, Зи вилик жедайвал, 
ара датІана фу эцигун лазим я».

Чирагъган
(ЭхкъечIун 37:17-24)

31  Реббиди давамарна: «Михьи 
къизилдикай гатанвай чирагъган 
раса. Адан танди, хилери ва къа
бухри – къабухрин пунари ва цуь
кведин пешери – сад тир битаввал 
арадал гъун лазим я. 32 Чирагъган
дал ругуд хел хьана кІанда: пуд са 
патахъай, пудни  – муькуь пата
хъай. 33  Ругуд хилекай гьар садал 
бадамдин цуьк хьтин, пун ва цуь
кведин пешер квай, пуд къабух 
алайди. 34 Чирагъгандал вичел ла
гьайтІа, бадамдин цуьк хьтин, пун 
ва пешер ва пешер квай, кьуд цуьк 
алайди. 35 Хилерин сад лагьай жуь
туьнин кІаник  – къабухдин бине, 
кьвед лагьай жуьтуьнин кІаник
ни  – къабухдин бине; пуд лагьай 
жуьтуьнин кІаникни  – къабухдин 
бине; гьа икІ вири ругуд хилен кІа
никни хьунухь лазим я. 36 Гьам къа
бухрин бинейри, гьам хилери – чи
рагъгандихъ галаз санал сад тир 
битаввал арадал гъун лазим я; ви
ри гатанвай михьи къизилдикай 
расна кІанда. 37  Ирид чирагъ рас
на абур адан вилик квай мензил 
экуь авун патал чирагъгандал эциг. 
38 Багъар патал хехер ва хекендазар 
михьи къизилдинбур хьана кІанда. 
39 Чирагъган ва ам патал герек ви
ри шейэр туькІуьрун патал михьи 
къизилдин са киккар ахъая. 40 Ки
лиг гьа, вири ваз дагъдал къалурай 
тегьерда дуьм-дуьз ая».

Гьалтунин Алачух
(ЭхкъечIун 36:8-38)

26 1  Реббиди давамар
на: «Алачух* патал кье

лечІ кушдикай, вили, мичІи яру 

ва икьи яру рангарин гъалари
кай цІуд кетен хурух; абурал ус
тадвилелди херупІрин* шикилар 
акъудна кІанда. 2  Гьар са кетен
дин яргъивал  – къанни муьжуьд 
кьуьнт, гьяркьуьвал – кьуд кьуьнт; 
абурун виридан кьадар сад хьтин
ди хьана кІанда. 3 Вад кетен сад са
дак кукІурна, са кІус хьиз жеда. 
Маса вадни санал цуз. 4 Са кІусу
нин къерехда авай кетен тирвал 
вили рангунин кваквар ая, ва гьа 
ихьтин кваквар – муькуь кІусунин 
къерехда авай кетендални. 5  Са 
кІусунин къерехда авай кетен тир
вал яхцІурни цІуд кваг хьун лазим 
я – ва яхцІурни цІуд муькуь кІусу
нин къерехда авай кетендал, кваг 
квакун къаншарда. 6  Къизилдин 
яхцІурни цІуд кІир гьазура ва кьве 
кІусни сад садахъ галаз галкІурна 
битав алачух арадал гъваш.

7  ЦІегьрен сарикай цІусад ке
тен хурух – Алачухдин винел къат. 
8  Гьар са кетендин яргъивал  – 
къанни цІуд кьуьнт, гьяркьуьвал – 
кьуд кьуьнт; вири цІусадни са кьа
дардинбур. 9  Абурукай вад санал 
цвана галкІура ва амай ругудни са
нал – ругуд лагьайди кьве кьат ая – 
ам гьахьдай чкадин винелай чІере 
жеда. 10 Са кІусунин къерехдин ке
тен тирвал яхцІурни цІуд гьалкъа 
ая, ва яхцІурни цІуд гьалкъани  – 
муькуь кІусунин къерехдин кетен 
тирвал. 11  Буьруьнждин яхцІурни 
цІуд кІир ая, сад тир къат арадал 
къведайвал, абур гьалкъайрай ту
на, кьве кІусни галкІура. 12  Винел 
къатуникай яргъивилиз артух яз 
амукьзавайдан са пай Алачухдин 
кьулухъ цлал фена кІанда, 13 кетен
рин яргъивилин артухан пай ла

гьайтІа, са кьуьнт са патахъай, са 
кьуьнтни муькуь патахъай, абур 
кьиляй кьилди кІевдайвал  – Ала
чухдин къвалан цлариз. 14 Винелай 
гьерерин табагъ хамарикай са къат 
чІугу, адан винелайни  – гьуьлуьн 
кицІин хъицикьрин къат.

15 Алачух патал акІаждин кІарас
дикай кьулар гьазура: 16 гьар са кьу
лун яргъивал  – цІуд кьуьнт, гьяр
кьуьвални садни зур кьуьнт, 17 гьар 
сад – сад садахъ галкІурнавай кьве 
чукьвандикай. Алачухдин вири 
кьулар гьа ихьтинбур хьунухь ла
зим я.

18  Алачухдин кьибле патан цал 
патал къад кьул раса 19  – абурун 
кІаник кутадай гимишдин яхцІур 
пун – гьар са кьулунин кІаник кьве 
пун, адан кьве чукьван патал. 20 Гьа 
и тегьерда кьвед лагьай, кефер па
тан цал патални къад кьул 21 ва ги
мишдин яхцІур пун раса – гьар са
дан кІаник кьве пун жедайвал. 
22  Алачухдин кьулухъ, рагъакІи
дай патан цал патал ругуд кьул гьа
зура, 23  кьулухъ патан пипІер па
тал мадни кьве кьул, 24 пипІерин и 
кьулар кІаникай кьве хиленбур яз, 
винелай са гьалкъадалди галкІу
рай. Ихьтин кьулар кьвед хьун ла
зим я – гьар са пипІе сад. 25 И муь
жуьд кьулуниз гимишдин цІуругуд 
пун герек я, гьар са кьулунин кІа
ник кьве пун жедайвал.

26  АкІаждин кІарасдикай турва
кьарни гьазура: вад – Алачухдин са 
патан цал тирвал къвезвай кьулар 
галкІурун патал, 27 вад – Алачухдин 
кьвед лагьай цал тирвал къвезвай 
кьулар галкІурун патал ва вадни – 
адан кьулухъ, рагъакІидай патан 
цал патал.

28  Юкьван турвакьди кьакьан
вал кьве чка пай жезвай чкадал 
цлан са патахъай муькуь патахъ 
кьван къвезвай кьулар галкІурун 
лазим я. 29  Кьулар къизилдалди 
кІев ая, турвакьар кукІурун патал 
абурук къизилдин гьалкъаяр ку
тур ва турвакьарни къизилдалди 
кІев ая.

30  Алачух ваз дагъдал къалурай 
къайдада хкажа.

31 Вили, мичІи яру ва икьи яру 
гъаларикай ва кьелечІ кушдикай 
перде хурух; адал херупІрин ши
килар храна кІанда. 32 Ам акІажди
кай авунвай, къизилдал кІевнавай, 
къизилдин къармахар квай кьуд 
гулуникай куьрсара. И цлар патал 
гимишдин кьуд пун герек жеда. 
33 Перде кІирерикай куьрса. Адан 
кьулухъ Икьрардин сандух эциг. И 
пердеди пак тир чка* Паквилерин 
Пак чкадикай* чара ийида. 34 Пак
вилерин Пак чкада авай Икьрар
дин сандухдин винел „Гунагьар 
алудзавай чка“ лугьудай къапсах 
эциг. 35  Пердедин вилик экІягъан 
эциг, адан къаншардани – чирагъ
ган. Чирагъган Алачухдин кьиб
ле патан цлав, экІягъанни – кефер 
патан цлав акъвазарун лазим я.

36  Вили, мичІи яру ва икьи яру 
рангунин гъаларикай ва кьелечІ 
кушдикай вичи Алачухдиз гьахь
дай чка кІев авун лазим тир гьар 
жуьредин рангарин перде хурух. 
37 Перде патал акІаждин кІарасди
кай къизилдалди кІевнавай, къи
зилдин кІирер квай вад гул гьазу
ра. Гулар патал буьруьнждикай вад 
пун цІурурна кІалубда цана раса».

Кунугрин къурбанган
(ЭхкъечIун 38:1-8)

27 1  Реббиди давамарна: 
«АкІаждин кІарасдикай 

къурбанган туькІуьра. Ам дуьз пи
пІеринди хьуй – вад кьуьнт яргъи
вал алай ва вадни гьяркьуьвал, кьа
кьанвал лагьайтІа, пуд кьуьнт хьуй. 
2  Адан кьуд пипІел крчар туькІуь
ра  – абуру къурбангандихъ галаз 
са сих битаввал туькІуьрун лазим 
я  – ва вири буьруьнждалди кІева. 
3  Руьхъ кІватІдай кукІваяр, гъве
чІи перер, иви хъичирдай бадияр, 
як патал шишер ва цІивинар патал 
хекендазар гьазура. Къурбангандин 
вири къаб-къажах буьруьнждикай 
гьазура. 4  Къурбанган патал буь
руьнждин чил ая ва адан кьуд пи
пІихъ буьруьнждин кьуд гьалкъа 
галкІур ая. 5 И чил ам адан юкьвал 
кьван агакьдайвал, къурбанган
дин куьбедик кутуна мягькемар 
ая. 6 Къурбанган патал акІаждикай 
паяяр авуна, абур буьруьнждал
ди кІев ая. 7 Къурбанган маса чка
дал хутахун герек хьайила, и паяяр 
адан къваларик квай гьалкъайрай 
твадайвал. 8  Къурбандар ийидай 
чка ичІи къен аваз тахтайрикай 
туькІуьра. Ам ваз дагъдал къалу
рай жуьреда туькІуьр авурай».

Гьалтунин Алачухдин гъен ва 
чирагъар патал чІем

(ЭхкъечIун 38:9-20)
9  Реббиди давамарна: «Алачух

дин* кьуд патахъайни гъен куту
рай. Кьибле патахъай, гъен тир
вал, кьелечІ кушдикай хранвай, 
виш кьуьнт яргъивал алай, 10  буь
руьнждин къад пунал акъвазна
вай къад гулунихъ галкІурнавай 

перде чІугун лазим я. КІирер ва 
пунар галкІурзавай къармахар ги
мишдинбур хьана кІанда. 11 Кефер 
патахъайни гъен тирвал къад гу
лунихъ галкІурнавай ва вичин яр
гъивал виш кьуьнт тир перде чІугун 
лазим я. Гуларин кІаник буьруьнж
дин къад пун герек я; гуларал алай 
кІирер ва къармахар гимишдинбур 
хьунухь лазим я. 12 РагъакІидай па
тахъай, гъенин гьяркьуьвилихъ, 
вичел яхцІурни цІуд кьуьнт яргъи
вал алай, цІуд гулунихъ галкІурна
вай перде чІугуна кІанда. Гуларин 
кІаниз цІуд пун герек я.

13  РагъэкъечІдай патахъай гъе
нин гьяркьуьвал яхцІурни цІуд 
кьуьнт хьунухь лазим я. 14 Гьахьдай 
чкадин са патахъай цІувад кьуьнт 
яргъивал алай, пуд гулуникай куьр
сарнавай, чпин кІаникни пуд пун 
герек тир перде чІугу. 15 Муькуь па
тахъайни чпин кІаник пуд пун ге
рек тир, пуд гулуникай куьрсарна
вай перде чІугуна кІанда. 16 Гъенин 
варар патал къад кьуьнтуьн яр
гъивал алай, гьар жуьредин ранга
рин – вили, мичІи яру, икьи яру – 
гъаларикай ва кьелечІ кушдикай 
перде хурух. Варарихъ кьуд гул хьа
на кІанда ва абурун кІаникни кьуд 
пун герек я.

17  Гъен тирвал авай вири гула
рин кІирер ва къармахар гимиш
динбур хьунухь лазим я, гула
рин пунарни  – буьруьнждинбур. 
18 Гъенин яргъивал – виш кьуьнт, 
гьяркьуьвал  – яхцІурни цІуд 
кьуьнт, кьелечІ кушдин пердедин 
кьакьанвални – вад кьуьнт. Гулар 
патал пунар буьруьнждинбур хьу
нухь лазим я. 19 Алачухда къуллугъ 
авун патал герек вири затІар, Ала

чухдин хкар ва гъен тирвал авай 
пердедин хкар буьруьнждинбур 
хьунухь лазим я.

20-21  Гьалтунин Алачухда* авай, 
вичин кьулухъ Икьрардин сандух 
галай пердедин вилик квай чира
гъар вахт акадар тийиз куькІуьр
дайвал, гъилералди гьазурнавай 
зейтундин михьи чІем гъун Ис
раилдин рухвайриз эмир ая. Па
камлай няналди куькІуьрнавай чи
рагъар Реббидин вилик хьун патал 
Гьарунни адан рухваяр датІана ки
лигиз хьурай. Им Исраилдин ру
хвайрин арада абурун даиман не
силдилай несилдалди къвезвай 
къалурнавай къайда я».

Хахамрин парталар
(ЭхкъечIун 39:1-31)

28 1  Реббиди давамарна: «Ис
раилдин рухвайрикай ви 

патав жуван стха Гьаруназ ва адан 
рухвайриз, абурукай Зи хахамар 
жедайвал, эвера – Гьаруназ ва адан 
рухваяр тир Надабаз, Абигьудиз, 
Элазараз ва Итамараз.

2 Гьайбат ва иервал патал жуван 
стха Гьаруназ пак тир парталар ая. 
3 За чеб устадвилелди таъминарна
вай устІарриз Гьаруназ, а парталар 
гьазурдайвал, ам паквилиз акъудун 
ва адакай Зи хахамар хьун патал, 
эмир це.

4  Абуру хуруган, чухва, аба, не
хишар акъуднавай перем, сирих 
ва чІул гьазур авурай. Ви стха Гьа
руназни адан рухвайриз, абуру Зи 
къуллугъ ийидайвал, пак тир и пар
талар авурай.

5 Абуру и кар патал къизил, ви
ли, мичІи яру ва икьи яру гъаларни 
куш къачурай.

6  Чухва къизилдин гъалуникай, 
вили, мичІи яру ва икьи яру гъала
рикай ва вичел нехишар акъудна
вай кьелечІ кушдикай авурай.

7 Кьве патахъай адак кьве къуь
нераг цун лазим я.

8 Чухвадин чІулни гьа чухва вич 
хьиз храна кІанда,  – къизилдин 
гъални кутуна, вили, мичІи яру ва 
икьи яру гъаларикайни кьелечІ 
кушдикай; ада чухвадихъ галаз 
къакъудиз тежедай садвал арадал 
гъун лазим я.

9 Шагьамдин кьве къаш къачуна, 
адал Исраилдин рухвайрин тІварар 
атІутІ: 10  чІехидалай гъвечІидалди 
са къашунал ругуд тІвар ва ругуд
ни муькуьдал. 11  Абурал Исраил
дин рухвайрин тІварар атІут – къа
шунал нехишар атІудай устІарри 
муьгьуьрар атІана гьазурдай къай
дада. И къашар нехишар акъудна
вай къизилдин къерехра тур 12  ва 
чухвадин къуьнерагрихъ и къашар 
галкІура – Исраилдин рухваяр ри
кІел хкун яз, и къашари Исраилдин 
рухваяр рикІел хуьн патал. Гьару
на рикІел хкун яз, Реббидин вилик 
абурун тІварар къуьнерал алукІрай.

13  Къизилдикай нехишар атІан
вай гьалкъаяр гьазура, 14  михьи 
къизилдикай тир звар ганвай къай
танар хьтин, кьве шуькІуь зунжур 
раса  – ва зунжурар гьалкъайрихъ 
галкІур ая.

15  Реббидин къахлурунар патал 
хуруган туькІуьра. Гьамни чухва 
хьиз гьазура,  – къизилдин гъални 
кутунвай вили, мичІи яру ва икьи 
яру гъаларикай ва вичел нехи
шар акъуднавай кьелечІ кушдикай. 
16  Хуруган кьуд пад барабар дуьз 
пипІеринди, яргъивал са капунин

ди ва гьяркьуьвални са капунинди, 
кьве къатунин пекиникай авунвай
ди хьурай. 17 Адай кьуд жерге багьа 
къашар тур. Сад лагьай жергеда  – 
лаал, тІапІаз ва зумруд; 18 кьвед ла
гьайда  – фуьруьз, сафир ва алмас; 
19 пуд лагьайда – якъут, гьакьекь ва 
аметист; 20 кьуд лагьайда – фуьруьз, 
шагьам ва яшма. Вири абур къи
зилдин нехишар атІанвай къерехра 
хьунухь лазим я. 21 Къашарин кьа
дар цІикьвед хьана кІанда, Исраил
дин рухвайрин тІварар алай: гьар 
са къашунал, муьгьуьрдал хьиз, 
Исраилдин цІикьвед тайифадикай* 
садан тІвар атІун лазим я.

22 Хуруган патал михьи къизил
дикай зунжурар ая – звар ганвай, 
къайтанар хьтин. 23  Къизилдин 
кьве гьалкъа авуна, абур хуру
гандин вини пипІерихъ галкІура, 
24 къизилдин кьве зунжурдин куь
мекдалди 25 кьве къерехдихъ галаз 
сад ая, къерехарни вилик пата
хъай чухвадин къуьнераграл ал
кІура.

26 Къизилдикай мадни кьве гьал
къа авуна абур къенепатай хуру
гандин, ам чухвадихъ агатзавай 
чкадал, кьве агъа пипІихъ кукІу
ра. 27 Къизилдин мад кьве гьалкъа 
авуна, абур виликай къуьнерагрин 
агъа къерехдик кукІура – абур ви
нелай чухвадин чІулунал цванвай 
чкадал. 28  Хуругандин гьалкъаяр 
чухвадин гьалкъайрихъ, хуруган, 
чухвадин чІулунин винел алаз, 
чухвадив сихдиз агат ийидайвал, 
вили къайтандин куьмекдалди ку
кІур авурай. 29 Гьарунал, ибадатха
надиз гьахьдайла, вичин хурудал, 
яни къахлурунар авай хуруган
дал, Реббидин вилик абур датІана 

рикІел хкун яз, Исраилдин рухвай
рин тІварар алай партал алаз хьуй.

30  Къахлурунар авай хуруган
да чипдин уримни туммим* эциг: 
Реббидин вилик экъечІдайла, абур 
Гьарунан хурудал хьана кІанда. 
Гьаруна, Реббидин вилик квайла, 
Исраилдин рухвайриз рекье тун
вай Реббидин къахлурунар датІана 
хурудал хуьрай.

31  Чухвадин кІаникай алукІдай 
аба хурух  – кьиляй-кьилиз ви
ли гъаларикай. 32 Ада кьил сухдай 
къерех аскеррин парталрин хьиз, 
аба къазун тийидайвал, кІеви гъа
ларалди цванвай, атІана акъудна
вай кьацІ хьунухь лазим я. 33 Агъа 
къерех тирвал вили, мичІи яру ва 
икьи яру гъаларикай анардин май
вайриз ухшар тир кІватІар ая, абу
рун арайрани къизилдин гъвечІи 
зенгер куьрсар ая. 34  Къизилдин и 
зенгер ва анардин майваяр сад муь
куьдан гуьгъуьнилай къвез, абадин 
агъа къерех тирвал хьана кІанда.

35  Гьаруна вичин къуллугъ ийи
дай чІавуз и аба алукІрай. Гьарун 
Реббидин кьилив атун патал иба
датханадиз гьахьдайлани ва ам анай 
экъечІдайлани зенгери ван авун ла
зим я, – тахьайтІа ам рекьида.

36  Михьи къизилдикай кьелечІ 
кІус ая ва адал, муьгьуьрдал хьиз, 
ихьтин гафар атІутІ: „Ребби патал 
пак тирди“. 37 Адахъ, ам сирихдин 
винел, виликай  – Гьарунан пелел 
кутІунун патал, вили къайтан ку
кІура. 38  Гьаруна Исраилдин ру
хвайри къурбандар ийидайла рехъ 
гузвай вири гунагьар вичел къачу
рай. И кашу датІана Гьарунан пе
лел хьунухь лазим я  – ва абурун 
къурбандар Реббиди кьабулда.

39  Гьарун патал кушдикай нехи
шар алай перем хурух, адаз кьелечІ 
кушдикай сирих ва гьар жуьредин 
рангарин чІул гьазура.

40  Гьарунан рухваяр патал пе
ремар, чІулар ва сирихар хурух  – 
гьайбат ва иервал патал.

41  Жуван стха Гьарунал ва адан 
рухвайрал гьа и парталар алукІ. 
Гьарунан ва адан рухвайрин пеле
вай зейтундин чІем* гуьцІа, абур 
хахамвилиз акъуд, ва абурукай Зи 
хахамар хьун патал, абур паквилиз 
акъуд.

42 Абуруз кьецІил чкаяр кІев авун 
патал кушдикай куьруь шалварар 
гьазура.

43 Гьарунани адан рухвайри Гьал
тунин Алачухдиз* гьахьдай чІавуз 
я тушни ибадатханада къуллугъ
дайла, къурбангандиз* мукьва же
дай вахтунда абур алукІун герек 
я. ИкІ тахьайтІа абур тахсиркарар 
жеда ва рекьида. Им Гьарун ва адан 
несилар патал эбеди тир къалурна
вай къайда я».

Паквилиз акъудун

29 1 Реббиди давамарна: «Гьа
рунакайни адан рухвайри

кай Зи хахамар хьун патал ингье 
вуна абур гьикІ паквилиз акъудун 
лазим ятІа. Чпин бедендик рехне 
квачир жунгав ва кьве гьер хкягъа. 
2  ТІили фу, зейтундин чІем* кака
дарнавай тІили лавашар, зейтун
дин чІем алтаднавай тІунутІар къа
чу – абур вири лап хъсан къуьлуьн 
гъуьруькай чрана кІанда – 3 ва абур 
вири са зимбилда эциг. И зимбил 
ва жунгавни кьве гьер гъваш.

4 Гьарунни адан рухваяр Гьалту
нин Алачухдин* ракІарин вилик 

гъана акъвазара. Абур чуьхуьх. 
5 Гьарунал адан парталар алукІа  – 
перем, чухвадин кІаникай кутадай 
аба, чухва ва хуруган. Адан юкьва 
чухвадин чІул тур. 6 Гьарунан кьи
лел сирих эциг, сирихдихъни пак
вилин таж галкІура.

7 ЧІем гуьцІуьнин серенжем кьи
ле твах: гуьцІдай чІем къачуна Гьа
рунан кьилел илич.

8 Гьарунан рухваяр вилик акъуд
на абурал перемар алукІ. 9 Абурун 
юкьва чІулар тур – Гьарунан хьиз – 
ва абурун кьилер сирихралди ку
тІуна. Хахамрин тІвар Гьаруназни 
адан рухвайриз даим яз ганвайди 
я – вуна абур хахамвилиз акъуд.

10  Ахпа жунгав Гьалтунин Ала
чухдин патав акъвазара ва Гьару
нани адан рухвайри жунгавдин 
кьилел гъилер эциграй*. 11 Жунгав 
Реббидин вилик Гьалтунин Ала
чухдин сивел тукІукІ, 12  тІуб жун
гавдин ивидик кяна ам къурбан
гандин* крчарал алтада, амукьай 
ивини къурбангандин бинедив 
экъич.

13 Ахпа жунгавдин къенерин ви
ри пи, лекьинин хел, кьве дуркІун 
ва абурал алай пи къачуна абур 
къурбангандал куг. 14  Жунгавдин 
якни хамни ратара авай чиркер 
кундилай къерехда цІай яна куг. 
Им гунагьдай къурбанд* я.

15 Ахпа гьерерикай сад къачу ва 
Гьарунани адан рухвайри адан кьи
лел гъилер эциграй 16 Гьер тукІукІ 
ва къурбангандин вири патарихъ 
адан иви хъичира.

17  Гьерен жендек алажна куьлуь 
ая. Адан къенерни кІвачер чуьхуьх, 
кьилин ва маса паярин винелай 
эциг 18 ва вири жендек къурбанган

дал куг. Им Ребби патал кунуг* я, 
Адаз хуш ни галай гум я, Реббидиз 
кудай къурбанд я.

19 Ахпа кьвед лагьай гьер къачу, 
ва Гьарунани адан рухвайри гье
рен кьилел гъилер эциграй. 20 Гьер 
тукІукІ. Гьерен ивидикай къачу
на, Гьарунан ва адан рухвайрин 
эрчІи патан япун кІвенкІвевай, 
эрчІи гъилин чІехи тупІувай ва эр
чІи кІвачин чІехи тупІувай гуьцІа. 
Амукьай иви къурбангандин вири 
патарихъ хъичира. 21  Ахпа къур
бангандилай иви ва пелевай гуьцІ
дай чІем къачуна абур Гьарунал ва 
адан парталрал хъичира ва гьакІ
ни Гьарунан рухвайрални абурун 
парталарал. Гьа икІ вуна Гьарун
ни адан парталар паквилиз акъуд
да, ва гьакІни Гьарунан рухваярни 
абурун парталар.

22 Гьерен пи, тум, къенерин макь, 
лекьинин къвалалай экъечІнавай 
пай ва пини кваз кьве дуркІунни 
къачу. И гьер паквилиз акъудза
вай къурбанд хьуниз килигна, гьакІ 
адан эрчІи ятурни къачу. 23 Ребби
дин вилик эцигнавай тІили фу авай 
зимбилдай са фу, зейтундин чІем 
квай са тІунутІ ва са тІили лаваш 
къачу. 24  Абур вири Гьарунан ва 
адан рухвайрин гъиле гице ва Реб
бидин вилик савкьват яз зурзура. 
25 Ибур абурун гъиляй къахчуна ва 
кунугдихъ галаз къурбангандал куг. 
Им Ребби патал хуш ни галай гум я, 
Адаз кудай къурбанд я.

26  Гьарунан паквилиз акъудза
вай къурбанддин гьерен хур къачу 
ва ам Реббидин вилик савкьват яз 
зурзура. Им ви пай я.

27 Паквилиз акъудзавай къурбанд 
яз бахшай гьерен паяр, – зурзурай 

адан хур ва хкажай адан ятур,  – 
вуна пакбур яз малумарна кІанда. 
28  Исраилдин рухвайри къурбанд 
ийизвай гьайвандин и паяр Гьару
навни адан рухвайрив вахкун ла
зим я – им эбеди яз авунвай къайда 
я. Им Исраилдин рухвайрин патай 
абурун суварин къурбандрикай* 
Реббидиз гузвай пай я.

29 Гьарунан пак тир парталар ада
лай кьулухъ адан несилрал гьалтун 
лазим я: и парталар алаз абурулай 
чІем гуьцІун ва хахамвилиз акъу
дун лазим я.

30 Гьарунан эвлед, адакай идалай 
гуьгъуьниз хахам хьайила, ва сиф
те яз Гьалтунин Алачухдиз атана ва 
ибадатханада къуллугъ ийидайла, 
и парталар галаз-галаз ирид юкъуз 
алукІрай.

31  Паквилиз акъудзавай къур
банддин гьер къачу ва адан як пак 
тир чкадал* ругуг. 32 Гьарунани адан 
рухвайри и як ва гьакІни зимбилда 
авай фу Гьалтунин Алачухдин ракІа
рив тІуьрай. 33 Абуру чеб хахамвилиз 
акъуддайла, паквилиз акъуддайла ва 
паквилин рекьел элячІдайла авур 
къурбандар чпи тІуьн лазим я. Чара 
касдивай ам нез жедач: им пак тир 
затІ я. 34 Паквилиз акъудзавай къур
банддин як ва я фу пакамалди аму
кьайтІа, амукьай вири цІай яна куг. 
Ам садани тІуьн лазим туш, вучиз 
лагьайтІа им пак тир затІ я.

35 Гьарунахъ ва адан рухвайрихъ 
галаз За ваз эмир авур вири серен
жемар кьиле твах. Абур хахамви
лиз акъудун ирид юкъуз давам хьа
на кІанда.

36 Гьар юкъуз гунагьдай къурбанд 
яз жунгав тукІукІ,  – къурбанган 

михьи хъувунин адет кьиле твах – 
ва ам паквилиз акъудун патал къур
бангандивай герек тир затІар гуьцІ 
ая. 37  Ирид юкъуз къурбанган ми
хьи ая ва ам паквилиз акъуд  – ва 
къурбангандикай Паквилерин Пак 
чка* жеда. Адак хукІур гьар гьим 
хьайитІани кьетІендаз элкъведа».

Гьар йикъан къурбандар
38 Реббиди давамарна: «Ингье ву

на и къурбангандал* къурбанд аву
на кІандай затІ: гьар юкъуз йис та
мам хьайи кьве кьар. 39  Садакай 
пакаман къурбанд ая, кьвед ла
гьайдакай рагъдандин. 40  Сад ла
гьай кьардихъ галаз лап хъсан, ви
чик гъилелди гьазурнавай зейтун 
чІемедин гьиндин кьудай са пай ку
тунвай, гъуьруьн эфадин цІудай са 
пай къурбанд ая, ва и кар патал че
хирдин гьиндин кьудай са пай серф 
ая.

41  Кьвед лагьай кьар няниз гьа 
пакамахъ хьиз фан ва чехирдин 
лазим тир къурбандар галаз къур
банд ая. Им Реббидиз хуш ни галай 
гум я, Реббидиз кудай къурбанд 
я. 42 Ихьтин кунугар* куьне датІа
на, несилдилай несилдалди Реб
бидин вилик, виче квехъ галаз чин 
чинал акъваздайла ва вахъ галаз 
рахадайла, Зун жедай Гьалтунин 
Алачухдин* ракІарив гана кІан
да. 43 Исраилдин рухвайрихъ галаз 
чин-чинал жедай вахтунда Зун гьа
на жеда  – ва и чка Зун авайвилин 
вилериз аквадай Баркалла* яз пак 
тирди жеда. 44 За Гьалтунин Алачух 
ва къурбанган, Гьарунни адан ру
хваяр, абур зи хахамар хьун патал, 
паквилиз акъудда. 45  Зун Исраил
дин рухвайрин арада аваз жеда ва 

абурун Аллагь жеда. 46  Абурузни 
Зун, чпин арада аваз хьун патал чеб 
Мисридай акъудай Ребби, абурун 
Аллагь тирди чир жеда. Зун, Ребби, 
абурун Аллагь!»

Хуш ни галай затІар кудай 
къурбанган

30 1 Реббиди давамарна: «Хуш 
гум акъудун патал кудай за

тІар эцигна цІай ядай къурбанган* 
акІаждикай раса. 2 Ам кьуд пад ба
рабар дуьз пипІеринди, са кьуьнт 
яргъивал, са кьуьнт гьяркьуьвал 
ва кьве кьуьнт кьакьанвал авайди 
хьурай. И къурбангандин крчари 
адахъ галаз чІуриз тежедай садвал 
арадал гъун лазим я. 3 Адан винел 
пад, къвалар ва крчар михьи къи
зилдалди кІев ая, ва къизилдин 
цІарцІе тур. 4  И къурбанган ялун 
патал чпе паяяр сухдайвал, къизил
дикай кьве гьалкъа ая ва абур цІар
цІин кІаникай, кьве патахъай гал
кІура. 5 Паяярни акІаждикай ая ва 
абур къизилдалди кІева.

6  И къурбанган вичин кьулухъ 
Икьрардин сандух галай пердедин 
вилик, вахъ галаз чин чинал жедай
ла „Гунагьар алудзавай чка“ лугьу
дай къапсахдин вилик эциг. 7-8 Гьа
руна, гьар пакамахъ чирагъар чІем 
цаз ва абур ми́хьиз къведайла, ва 
гьар няниз абур куькІуьрдайла, и 
къурбангандин винел хуш атир
дин ни галай шейэр курай. Ребби
дин вилик хуш ни галай шейэр кун 
датІана кьиле фена кІанда, несил
дилай несилдалди. 9  И къурбан
гандин винел я пак тушир затІа
риз цІай ямир, я кунугар* ийимир, 
я фан къурбандар* гумир, я чехир
дин къурбанд* ийимир. 10 Йиса сад

ра Гьаруна къурбангандин крча
рин винел гунагьдай къурбанддин* 
ивидалди михьивилиз акъудунин 
серенжем кьиле тухурай. Йиса сад
ра несилдилай несилдалди къур
банган михьна кІанда. Им Ребби
дин паквилерин паквал я».

Гьалтунин Алачух патал налук
11  Реббиди Мусадиз лагьана: 

12 «Исраилдин рухвайрин сан къе
лемдиз къачудайла, гьар сада вич 
къелемдиз къачудай чІавуз вичин 
патай Реббидиз эвез гурай  – къе
лемдиз къачун себеб яз абур бед
бахтвилик акат тавун патал. 13 Гьар 
сада вич къелемдиз къачудай чІа
вуз ибадатханадин шекъелрин гьи
сабдай зур шекъел серф авурай (са 
шекъелда 20 герагь ава); и зур ше
къел Реббидиз гузвай пай я. 14 Къад 
йис ва адалай гзаф хьанвай гьар 
сада къелемдиз къачудай чІавуз 
Реббидиз ихьтин пай гана кІанда. 
15 Куьне Реббидиз жувалай ихьтин 
пай гудай чІавуз девлет авайда зур 
шекъелдилай гзаф, кесибдани – зур 
шекъелдилай тІимил тагурай. 16 Ис
раилдин рухвайривай и эвез къачу 
ва ам Гьалтунин Алачухда* къул
лугъ авуниз серф ая. Им Реббидин 
вилик Исраилдин рухваяр рикІел 
хкун яз квелай гузвай эвез жеда».

Буьруьнждин лат
17  Реббиди Мусадиз лагьа

на: 18  «Чуьхуьн къачун патал буь
руьнждин лат ва адан кІаник ку
тадай затІ раса. Ам Гьалтунин 
Алачухдинни* къурбангандин* 
арада эциг ва целди ацІура. 19 Гьа
рунани адан рухвайри ана кІвачер-
гъилер чуьхуьрай. 20  Гьалтунин 

Алачухдик гьахьдалди вилик абуру 
чуьхуьн къачуна кІанда – тахьайтІа 
абур рекьида. Къурбангандиз му
кьвал жедалди виликни, анал Реб
бидиз кудай къурбандриз цІай 
ягъиз чпин везифа тамамардайла, 
21 абуру гъилерни кІвачер чуьхуьн 
лазим я – тахьайтІа абур рекьида. 
Им Гьаруназ ва адан эвледриз, не
силдилай несилдалди ганвай къай
да я».

ГуьцІдай чІем ва къурбандрин 
хуш ни галай затІ

22  Реббиди Мусадиз лагьана: 
23 «Виридалайни хъсан хуш ни га
лай шейэр къачу: вад виш шекъел 
кьери мирра, атир галай дарчин 
кьве гъилера тІимил яз – кьве виш
ни яхцІурни цІуд шекъел, хуш ни 
галай нацІар – кьве вишни яхцІур
ни цІуд шекъел, 24  вири ибадатха
надин шекъелрин гьисабда аваз 
вад виш шекъел кассий (вири иба
датханадин шекъелрин гьисабда 
аваз), ва гьакІни са гьин зейтундин 
чІем* – 25 ва устадвилелди авунвай 
гъуруш, пелевай гуьцІ ийидай пак 
тир чІем, гьазура. Им пак тир чІем 
я, 26-28 ам Гьалтунин Алачухдивай*, 
Икьрардин сандухдивай, вичел 
алай вири затІарни кваз экІягъан
дивай, вичиз талукь шейэрни галаз 
чирагъгандивай, хуш ни галай гум 
акъуддай къурбангандивай*, ку
нугрин* къурбангандивай ва адан 
къаб-къажахдивай ва чуьхуьн къа
чун патал латавайни адан кІаник 
квай затІунивай гуьцІ ая. 29 Вири и 
затІар паквилиз акъуд ва абурукай 
паквилерин пак затІар жеда. И за
тІарик хкІур гьар гьим хьайитІани 
кьетІенди жеда.

30  Гьарунавай ва адан рухвайри
вайни гуьцІа – абур Зи хахамар хьун 
патал паквилиз акъуда. 31  Исраил
дин рухвайризни лагь: „И гъуруш 
куьн патал несилдилай несидалди 
пелевай гуьцІдай пак тир чІем жеда. 
32 Ам талукь тушир ксаривай гуьцІ
на жедач. Куьн патални ихьтин гъу
руш гьазурмир: ам пак тир затІ я – 
куьн патал ам пак тир затІ яз хьурай! 
33  Вич патал ихьтин гъуруш гьазу
рай ва я ам талукь тушир касдивай 
гуьцІай гьар вуж хьайитІани вичин 
халкьдикай акъудна гадарда“».

34  Реббиди Мусадиз эмир гана: 
«Хуш ни галай затІар* къачу – на
тІаф, шегьелет ва галбан, михьи 
хъсан ни галай шкьакьдихъ галаз 
сад хьиз, – 35 ва абурукай хуш ни га
лай гум гудай шейэр гьазура  – ус
тадвилелди гьазурнавай гъуруш, 
кьелни кутунвай, михьи ва пак тир. 
36 Хуш ни галай гум гудай и затІар 
лап куьлуьдаказ регъвена, Зун ви 
кьилив къведай Гьалтунин Алачух
да, Икьрардин вилик цІай яна куг. 
Хуш ни галай и затІар куьн патал 
паквилерин пак затІар жеда. 37 Ихь
тин хуш ни галай затІар куьн патал 
гьазурмир: абур куьн патал Ребби
дин пак тир затІар хьурай. 38 Абуру
кай лезет хкудун патал вичиз ихьтин 
затІар гьазурай гьар вуж хьайитІани 
хайи халкьдикай акъудна гадарда».

Гьалтунин Алачух патал 
устІарриз эвер гун
(ЭхкъечIун 35:30-35)

31 1  Реббиди Мусадиз лагьа
на: 2 «Чир хьухь: За Ягьудан 

тайифадай* тир Гьуран хтул, Ури
дин хва Бецалел хкяна, 3  ва адак 

Аллагьдин Руьгь кутуна – адаз гьар 
са карда алакьунар ва фагьум, чирви
лер ва устадвал гана, 4 гьаниз килиг
на адахъ къизилдихъ, гимишдихъ, 
буьруьнждихъ галаз кІвалахдай 
алакьунар ава, 5 къерехра тун патал 
къванер атІуз ва гьакІни кІарасдал 
нехишар атІуз чида – гьар са рекьяй 
устад я. 6 Гьа икІ, За адаз куьмекдар 
яз Данан тайифадай тир Ахисамахан 
хва Агьалиаб тайинарна, ва вири ус
тІарриз чирвилер гана, абуру За ваз 
ая лагьана эмир ганвай вири кІва
лахар кьилиз акъудун патал: 7 Гьал
тунин Алачух*, Икьрардин сандух, 
„Гунагьар алудзавай чка“ лугьудай 
сандухдин къапсах ва Алачух патал 
герек вири шейэр, 8 экІягъан ва адан 
къаб-къажах, михьи къизилдин чи
рагъган ва адахъ галай вири затІар, 
хуш ни акъудун патал къурбанган*, 
9 кунугрин* къурбанган ва ам патал 
вири затІар, лат ва адан кІаник кута
дай затІ, 10 къуллугъ ийидайла алукІ
дай парталар – хахам Гьарунан пак 
тир парталар ва къуллугъдайла адан 
рухвайри алукІдай парталар, 11  ва 
гьакІни пелевай гуьцІдай чІем ва 
ибадатханада кун патал хуш ни га
лай затІар*.

Абуру вири За ваз эмир авур те
гьерда авурай».

Икьрар чІурун ва  
цІийи хъувун

(31:12–34:35)

Эхиримжи шартІар ва икьрар 
кхьенвай къванер вахкун

12  Реббиди Мусадиз эмир гана: 
13 «Исраилдин рухвайриз абуру Зи 
Киш югъ* къейд авун патахъай 
лагь. Киш – им Зини куь арада та

йинаравай лишан я, несилдилай 
несилдалди,  – куьне Зун, Ребби, 
куь паквилин чешме жедайди рикІе 
хуьн патал. 14 Киш югъ къейд ая: ам 
куь пак тир югъ я. Ни Кишдин югъ 
чиркин авуртІа, гьам яна рекьида, 
Кишдин юкъуз кІвалахзавай гьар 
са кас вичин халкьдин жергейри
кай хкудна гадарда. 15 Ругуд юкъуз 
кІвалахрай, амма ирид лагьай 
югъ – Киш, Реббидин ял ядай пак 
югъ я. Кишдин юкъуз кІвалахзавай 
гьар вуж хьайитІани яна кьиникь 
лазим я. 16  Исраилдин рухвайри 
Кишдин югъ несилдилай несилдал
ди къейд авурай – им эбеди икьрар 
я. 17  Зини Исраилдин рухвайрин 
арада даим яз тайинарнавай лишан 
гьа им я. Вучиз лагьайтІа ругуд йи
къан вахтунда Реббиди цавни чил 
туькІуьрна, ирид лагьай юкъуз ял 
акъадарна».

18 Ана, Синайдал*, Мусадихъ га
лаз рахунар куьтягьайдалай кьу
лухъ, Реббиди адав Икьрардин 
кхьинар алай къванцин кьелечІ 
кьве къаяб вугана – Аллагьдин ту
пІаралди кхьинар авунвай.

Къизилдин дана
(Киххьей къанун 9:6-29)

32 1  Инсанриз Муса геждал
ди дагъдай техкъвезвайди 

акунвай. ИкІ хьайила абуру Гьа
рунал алтІушна адаз лагьана: «Чаз 
чун вичин гуьгъуьна аваз вилик ту
худай аллагь туькІуьра. Чун Мис
ридай акъудай кас Муса лагьайтІа, 
чаз адахъ вуч хьанватІа чидач!» 
2 Гьаруна абуруз жаваб гана: «Куь 
папарин, рухвайрин ва рушарин 
япарихъ галай япагьанар галудна 
зи патав гъваш».

3 Инсанри чпин къизилдин япа
гьанар япарай акъудна Гьарунав 
вугана. 4 Гьаруна абур цІурурна ва 
кІарас-данадин беден кІевна. Ин
санрини лагьана: «Им ви аллагь я, 
Исраил! Ингье гьада вун Мисридай 
акъудна!» 5 И кар акур Гьаруна да
надин бедендин вилик къурбанган* 

расна ва малумарна: «Пака Ребби
дин сувар я!»

6 Пакадин юкъуз, экуьнахъ, абу
ру кунугар*  ва суварин къурбан
дар*  авуна. Ахпа абур нез-хъваз 
ацукьна, гуьгъуьнлайни къугъуна
риз къарагъна. 7 «Дагъдай эвичІ, – 
лагьана Реббиди Мусадиз.  – Ява 
хьанва ви халкь  – вуна Мисри
дай акъудай инсанар! 8  Гьикьван 
фад абур вуна къалурай рекьелай 
элячІна! Абуру чпиз данадин беден 
туькІуьрнава, адаз икрам ийизва 
ва къурбандар гузва. Абуру лугьуз
ва: „Им ви аллагь я, Исраил! Ингье 
гьада вун Мисридай акъудна!“»

9  Реббиди лагьана: «Заз акваз
вайвал, им кьилиз ялдай халкь я! 
10 Зун туна ахлад: За абур, зи хъи
лен селдик кутуна, вири терг ийи
да – амма валай чІехи халкь арадал 
гъида!»

11  Амма Мусади Реббидиз, ви
чин Аллагьдиз, минет ийиз хьа
на. «Ребби!» – лагьана ада. – «Ваз 
Жуван чІехи, кьадар авачир къуд
ратдалди Мисридай акъудай Ви 
халкьдикай хъел атун квез герек я? 
12 Мисривийри Вуна и халкь ажал
дин рекьиз акъудна – ам дагълара 
тергна, чилелай тар-мар авуна лу
гьудайвал авун квез герек я? Хъел 
къвемир, регьим ая, Жуван халкь 
телеф ийимир! 13  Вуна ви лукІар 
тир Ибрагьимаз, Исакьаз ва Исра

илаз куьн патахъай кьин кьунайтІа 
рикІел хкваш, Вуна абурун эвле
дар цава авай гъетер кьван кьадар
диз гзаф ийида, Вуна абуруз хиве 
кьур чилни, абурун несилриз эбеди 
яз вахкуда лагьана Жува Жувалди 
кьин кьунай!» 14 Реббидини регьим 
авуна. Ада, сифтедай кьетІ авур 
жуьре, вичин халкь терг авунач.

15 Муса элкъвена дагъдай эхвичІ
на. Адан гъиле, Икьрар кхьенвай, 
кьве патахъайни кхьинар алай, 
къванцин кьелечІ кьве къаяб авай. 
16  Кхьинар алай кІусар Аллагь
ди авунвайбур тир, ва абурал алай 
кхьинарни Аллагьди атІанвайбур 
тир.

17  Амма ингье Шуаяз*  халкьди 
агъада къарагъарнавай тарап-ту
рупдин ван хьана. «Кундалай жен
гинин ванер къвезва!»  – лагьана 
ада Мусадиз.

18 Мусади жаваб гана:
«Им гъалибвилин къалин ван 

туш,
им кІаник акатунин къалин 

ван туш!
Заз кефиятдин манийрин ван 

къвезва!»
19  Халкь алай чкадин мукьув 

атайла, Мусадиз данадин беден ва 
кьуьлер акуна. Муса хъиле кана, 
къванцин кьелечІ къаябар дагъдин 
кІане чилел гьалчна, ва абур хана. 
20 Абуру туькІуьрай данадин беден
диз ада цІай яна ва гъуьр хьиз куь
луь авуна. Куьлуь авунвай затІ циз 
вегьена ва Исраилдин рухваяр ам 
хъуниз мажбурна.

21 «И халкь ви вилик квелди ба
тІул хьана, вуна ам ихьтин залан 
гунагьдиз чІугвадайвал?»  – ха
бар кьуна Мусади Гьарунавай. 

22  Гьаруна жаваб гана: «Хъел 
къвемир, зи агъа! Ваз жувазни чи
да хьи, и инсанар писвилихъ гьи
кьван ялзавайбур ятІа. 23  Абуру 
заз лугьузвай: „Чаз вичин гуьгъуь
на аваз чун вилик тухудай аллагь 
туькІуьра. Чун Мисридай акъудай 
кас  – Муса  – лагьайтІа, чаз адахъ 
вуч хьанватІа чидач!“ 24  За абуруз 
зав къизилдин затІар гице лагьана, 
къизил цІуз гадарна – ингье гьа икІ 
и дана арадал атана!»

25 Мусадиз инсанар муьтІуьгъ та
хьунин рекьел элячІнавайди аку
на (им Гьаруна душманриз хвеши 
жедайвал, ихьтин гьалдал гъунин 
нетижа тир). 26  Кундин варарал*  
акъвазна, Мусади инсанрихъ эл
къвена эверна: «Реббидин патал 
алайбур вужар ятІа, зи кьилив!»

Адан патав вири левияр кІватІ 
хьана, 27  ва Мусади абуруз лагьа
на: «Реббиди, Исраилдин Аллагь
ди, икІ лугьузва: Турар къачуна 
чун алай чкадин и варарилай а ва
раралди фена хъша! Гьар сада стха 
яна кьирай, дуст яна кьирай, къун
ши яна кьирай!»

28  Левидин рухвайри Мусадин 
эмир кьилиз акъудна: а юкъуз пуд 
агъзурдав агакьна инсанар яна кье
най.

29  «Къе,  – лагьана Мусади,  – 
и кар патал жуван рухвайрин ва 
стхайрин чанаралди къимет гунал
ди, куьне куьн Реббидин хахамви
лиз акъудна. Гьавиляй квев хийир-
дуьа* агакьда!»

30 Пакадин юкъуз Мусади халкь
диз лагьана: «Куь гунагь заланди я! 
Амма зун исятда Реббидин патав 
хкаж жеда, ва белки залай куь тах
сир алудиз алакьда».

31  Элкъвена Реббидин кьилив 
хтана, Мусади лагьана: «И халкь
дин гунагь заланди я: абуру чпиз 
къизилдикай аллагь авуна! 32  Ам
ма гила минет я Ваз, абурулай гъил 
къахчу. КъахчудачтІа – зи тІварни 
Ви ктабдай акъуд!» 33 Реббиди жа
ваб гана: «За Зи ктабдай Заз акси 
яз гунагь авурбурун тІвар акъудда. 
34 Гила алад ва халкь За ваз лагьай 
чкадиз гъваш. Ингье, Зи малаик* 
ви вилик кваз фида. Жазаяр ага
кьардай югъ атайла, За абуруз чпин 
гунагьдай жаза гуда».

35 Абуру данадин беден расунай – 
а Гьаруна туькІуьрай дана – Ребби
ди Исраилдин халкьдиз жаза гана.

Реббидин тагьким

33 1  Реббиди Мусадиз лагьа
на: «Вуна Мисридай акъу

дай халкьни галаз инай экъечІна 
хъвач. За ам абурун несилриз гу
да лагьана Ибрагьимаз, Исакьаз ва 
Якьубаз кьин кьур чил гьим ятІа, 
гьаниз алад. 2-3 Ана чиликай некни 
вирт хкатзава, За ви вилик кваз Зи 
малаик* ракъурда ва къенанвияр*, 
амарияр, хетияр, перизияр, гьиви
яр ва ябусвияр чукурна квадарда. 
Амма Зун Жув квехъ галаз къведач, 
тахьайтІа Завай куьн рекье телефун 
жеда – куьн кьилиз ялдай халкь я 
эхир!»

4 Инсанриз и кичІ кутадай гафа
рин ван хьана – ва кІевиз шехьна, 
чпихъ галай безекар галудна.

5  Реббиди Мусадиз лагьанай: 
«Исраилдин рухвайрив агакьара: 
„Куьн кьилиз ялдай халкь я, ва Зун 
куьруь вахтунда квехъ галаз фейи
тІа, За куьн са легьзеда тергна тада! 
Квехъ галай безекар галуд! Зани, За 

квез вуч авун лазим ятІа, садра фи
кир ийида“».

6 Хареб* дагъдин патав Исраил
дин рухвайри чпихъ галай безекар 
галуднай ва абур мад акалначир.

Гьалтунин Алачух
7  Идалай кьулухъ Мусади кун

дивай са тІимил къакъатна хьиз 
вичиз Гьалтунин Алачух* лагьа
на тІвар ганвай алачух эцигзавай. 
Са низ ятІани Реббидивай хаба
рар кьаз кІанзавайтІа, ам кундилай 
элячІна Гьалтунин Алачух галай
вал фидай. 8  Муса аниз гьар гъи
лера фидай, амайбурни вири чпин 
алачухрин сивел акъвазна ам Гьал
тунин Алачухдиз гьахьдалди, ада
лай чпин вилер алуддачир. 9  Ам 
гьахьдай; цавай цифедин гул эвичІ
на Алачухдин ракІарив акъваздай, 
ва Ребби Мусадихъ галаз рахадай. 
10  Цифедин гул акурла, вири чпин 
алачухрин сивел икрам ийидай. 
11  Ребби Мусадихъ галаз чин чи
нал, инсан инсандихъ галаз хьиз, 
рахадай. Ахпа Муса кундал хкве
дай, амма Шуай*, Нунан хва, Муса
дин жегьил куьмекдар, Алачухдай 
экъечІдачир.

12  Мусади Реббидиз лагьа
на: «Вуна заз и халкь жувахъ га
лаз твах лагьана эмир авуна, ам
ма захъ галаз ракъурдайбур вужар 
ятІа лагьанач. Вуна заз зи тІвар 
Ваз хъсан чидайди, ваз Зи вилерай 
майил акурди лагьанай. 13 Гьа икІ 
ятІа, зазни Ви рекьерин сир ачухар 
ая, Ви тІебиат чирдай мумкинвал 
це, зани Ви вилерай майил жедай
вал. И инсанар – Ви халкь я эхир!» 
14  Реббиди жаваб гана: «Зун Жув 
квехъ галаз фида ва вун архаин же

да». 15 Мусади лагьана: «Вун чахъ 
галаз къведачтІа, чун инай экъечІ
на финиз мажбур ийимир. 16 Чун – 
зун ва Ви халкь – Ви вилерай ма
йил хьуназ хуш тирди къалурзавай 
лишан гьихьтинди я? Анжах ахь
тинди, Вун чахъ галаз къвез хьа
йитІа! Гьа идалди Вуна чун чилел 
алай маса халкьарикай чара ийи
да».

Муса ва Реббидин баркалла
17 Реббидини Мусадиз жаваб га

на: «За гьа и тІалабунни кьилиз 
акъудда, вучиз лагьайтІа ваз Зи ви
лерай майил ава ва ви тІвар Зи ри
кІел алама».

18 – Заз Ви Баркалла* къалура! – 
тІалабна Мусади.

19 Реббидини хиве кьуна:

«Вири Зи гурвал За ви вилик 
къалурда,

ви вилик Реббидин тІвар 
малумарда.

Заз низ регьим ийиз кІандатІа, 
гьадаз регьим ийида,

Заз низ инсаф ийиз кІан 
хьайитІа, гьадаз инсаф 
ийида».

20  «Амма вавай зи чиниз кили
гиз жедач,  – лагьана Реббиди Му
садиз. – Инсан Зун акурдалай кьу
лухъ, чан алаз амукьдач».

21 «Ина Зи патарив са чка гва, – 
лагьана Реббиди Мусадиз.  – Гьа
на са рагал акъваз. 22  Зи Баркал
ла патавай фидайла, За вун а раган 
гуьтІуь арада чуьнуьхда ва Жуван 
гъилелди кІевда. Алатайла, 23 гъил 
алудда. Ваз Зун кьулухъай аквада, 
амма Зи чин аквадач».

Къванцин цІийи къаябар

34 1  Реббиди Мусадиз лагьа
на: «Къванцикай виликан

буруз ухшар тир кьелечІ кьве къа
яб яна цІалцІам ая. За абурал, вуна 
хайи муькуь къаябрал алай гьа га
фар кхьин хъийида. 2  Пакамалди 
гьазур жедайвал ая. Пакамахъ Си
най* дагъдиз экъечІна ва дагъдин 
кукІушдал Зи вилик жедайвал хьуй. 
3 Вахъ галаз са касни татурай, гьат
та садни дагъдал пайда тахьурай, ва 
гьатта адан ценерив маларни лапа
гарни хуьн тавурай».

4  Мусади виликанбур хьтин 
къванцин кьелечІ кьве къаяб
ни яна цалцІам авуна, пакамахъ
ни, вичиз Реббиди эмир гайивал, 
абурни гъиле аваз Синай дагъ
диз хкаж хьана. 5  Цифедин гулу
ник кваз Ребби эвичІна, Мусадин 
патав акъвазна ва Реббидин тІвар 
малумарна. 6  Ребби адан виликай 
фена ва малумарна: «Зун Ребби я, 
Ребби! Регьим авай ва къени, са
бур авай, гъил къахчудай ва ва
фа гвай Аллагь! 7  За гъил къачун 
гьатта агъзур лагьай несилдал
ни дегиш жедайди туш: Зун къе
летрилай, гунагьрилай ва тахсир
карвилерилай гъил къахчудайди 
я. Амма тахсир квайди За тахсир 
квачирвилиз акъуддайди туш: За 
бубайрин гунагьрай аялриз жаза 
гузва, несилриз – хтулриз ва птул
ризни штулриз жаза гузва!»

8  Мусади тадиз метІерал аватна 
ва икрам авуна 9 лагьана: «Зи Агъа! 
Ви вилерай заз майил аватІа, чахъ 
галаз ша ман, зи Агъа! Эхь, и халкь 
кьилиз ялдайди я, амма Вуна чи 
гунагьрилайни тахсиррилай гъил 
къахчу! Чакай Ви эменнияр ая!»

10 Реббиди жаваб гана: «Ингье, За 
квехъ галаз Икьрар кутІунзава. Ви
ри халкьдин вилик За чилел гьич са 
халкьдихъни тахьай хьтин алама
тар къалурда! Вун элкъвена кьун
вай вири халкь За, Реббиди, вун 
патал ийизвай крариз кичІ кваз ки
лиграй!

11  За квез гила эмир гузвай ви
ри кІвалахар кьиле твах. За амари
яр, къенанвияр, хетияр, перизияр, 
гьивияр ва ябусвияр квекай кату
низ мажбур ийида. 12  Килиг гьа, 
куьн физвай чилин агьалийрихъ 
галаз икьрарар кутІуниз тахьуй,  – 
тахьайтІа им куьн патал желе жеда!

13 Абурун къурбанганар* чукІура!
Абурун пак тир къванер хух!
Абурун Ашерадин дестекар 

атІутІ!
14 Чара аллагьриз икрам ийимир!

Вучиз лагьайтІа Реббидин 
тІвар – Гъайради я!

Ам – гъайра Аллагь я!

15  А чилин агьалийрихъ галаз 
икьрарар кутІунмир, вучиз лагьай
тІа абуру чпин аллагьриз икрам 
ийизвайла, абуруз къурбандар гуз
вайла, абуру куьн илифарда, куьне 
абурун къурбанганрилай къачун
вай як неда.

16 Абурун рушари чпин аллагьриз 
икрам ийизва. Куьне абурун рушар 
куь рухвайриз гъиз хьайитІа, абуру 
куь рухваярни маса аллагьрин гуь
гъуьна твада.

17  Куьн патал цІурурна кІалубда 
цайи аллагьар рас ийимир.

18 ТІили фарин сувар* къейд ая: 
ирид юкъуз, За ваз эмир гайивал, 

тІили фу неъ – тайинарнавай вах
тунда, авив вацра, вучиз лагьайтІа 
авив вацра вун Мисридай хъфенай.

19 Хайи гьар сад лагьай бала Зиди 
я – чеб малари хадай, гьам ири, гьам 
куьлуь, сад лагьай вири эркек ба
лаяр. 20 Ламра хайи сифте ругулдин 
эвез це – са хеб, амма эвез гуз кІан
дачтІа – адан гардан хух. ГьакІни куь 
сифте рухвайрин паталайни эвез це.

Гьич садни Зи вилик ичІи гъил 
гваз пайда тахьурай!

21  Ругуд юкъуз кІвалах ая, амма 
ирид лагьай юкъуз ял ягъа: гьатта 
цазвай ва гуьзвай бередани кІвалах 
акъвазар ая.

22 Къуьлуьн сифте бегьер къачу
дай чІавуз гьафтейрин сувар кьи
ле твах, йисан эхирдани  – бегьер
дин сувар.

23  Йиса пуд гъилера куь вири 
итимар Агъадин  – Реббидин, Ис
раилдин Аллагьдин, вилик кІватІ 
хьурай. 24  За халкьар вакай кату
низ мажбур ийида, ви сергьятар 
гегьеншарда. Вун йиса пуд гъиле
ра Реббидин, ви Аллагьдин, вилик 
акъваздай чІавуз садавайни вавай 
чилер къакъудиз жедач.

25 Заз ийизвай къурбандрихъ га
лаз гъвар квай фу гъимир.

Песагь сувариз* къурбанд авун
вай гьайвандин як пакамалди тамир.

26 Ви чилин сифте бегьердин ви
ридалайни хъсан затІар Реббидин, 
ви Аллагьдин, кІвализ гъваш.

БацІи адан дидедин некІеда рга
мир».

27  Реббиди Мусадиз лагьана: 
«И гафар кхьихь. Ибур За вахъ 
ва Исраилдихъ галаз кутІунзавай 
Икьрардин шартІар я».

28  Муса Реббидин патав яхцІур 
юкъузни яхцІур йифиз хьана, фу 
тІуьнач ва яд хъванач. Ада къван
цин кьелечІ къаябрал Икьрардин 
шартІар кхьена – цІуд веси.

Мусадин нур гузвай чин
29  Мусадиз, вичин гъиле Икь

рардин кьве къаябни аваз дагъдай 
эвичІай чІавуз, Реббидихъ галаз 
рахунар авурдалай кьулухъ вичин 
чиникай нурар хкатзавайди чизва
чир. 30  Амма Гьаруназни Исраил
дин рухвайриз и кар акуна ва адаз 
мукьва жез кичІе хьанай. 31 Анжах 
Мусади эверайла, Гьарунни элдин 
регьберар адан патав атана, ва Му
са абурухъ галаз рахана. 32  Ахпа 
Исраилдин амай рухваярни атана. 
Мусади абур Реббиди Синай дагъ
да гайи вири эмиррикай хабардар 
авуна, 33  ахпани, рахунар куьтягь
на, чин шаршавдалди кІев хъувуна.

34 Гьар гъилера Реббидихъ галаз 
рахун патал Алачухдик* фидайла, 
Мусади вичел алай шаршав экъечІ
далди чинилай алуддай. Элкъве
на хтайла ада, Исраилдин рухваяр 
вичиз Реббиди вуч эмир авунатІа, 
хабардар ийидай,  – 35  ва Исраил
дин рухвайризни адан чиникай ну
рар хкатзавайди аквазвай. Мусади
ни Реббидихъ галаз нубатдин рахун 
жедалди чин шаршавдалди кІев 
ийизвай.

Гьалтунин Алачух эцигун
(35–40 кьплер)

Киш йикъан къанунар

35 1 Исраилдин рухвайрин ви
ри эл кІватІна, Мусади ла

гьана: «Ингье Реббиди вуч эмир 

авунватІа. 2  Ругуд юкъуз кІвалаха, 
амма ирид лагьайди  – пак югъ я, 
им Реббидиз талукьарзавай Киш* 
я, ял ядай югъ. И юкъуз кІвала
хай гьар сад ажалдиз лайих жеда. 
3 Кишдин йикъара гьатта куь кІва
лера цІай куькІуьрдай ихтиярни 
авач».

Гьалтунин Алачух патал 
садакьаяр

(ЭхкъечIун 25:1-9)
4 «Ингье Реббиди вуч эмир ийиз

ватІа, – лагьана Мусади Исраилдин 
рухвайрин вири элдиз. – 5 Ребби па
тал садакьаяр кІватІ ая. Гьар сада, 
низ вуч кІанзаватІа, Реббидиз къи
зил, гимиш, буьруьнж, 6 вили, ми
чІи яру ва я икьи яру рангунин гъа
лар, кьелечІ куш я тушни цІегьрен 
сар, 7  гьерен табагъ авур хамар ва 
гьуьлуьн кицІин хъицикьар, акІаж
дин кІарас, 8  чирагъар патал зей
тундин чІем*, гуьцІун ва кун патал 
гъиликдай ягъадик кутадай хуш ни 
галай шейэр, 9 чпелди чухва ва ху
руган чІагурун патал шагьам къва
нер ва къерехра твадай багьа къа
шар къурбанд авурай. 10 Куь магьир 
устІарри атана Реббиди ая лагьан
вай вири затІар гьазур авурай: 
11  Алачух*, адан винел патан къат 
ва адалай чІугвадай затІар, кІирер, 
кьулар ва турвакьар, гулар ва пунар, 
12 Икьрардин сандух ва ам патал па
яяр, „Гунагьар алудзавай чка“ лу
гьудай къапсах ва перде, 13 экІягъан, 
адан паяяр ва къаб-къажах, Реб
бидин вилик жедай фу*, 14 чирагъ
ган ва адан тадаракар, чирагъар 
ва абур патал чІем, 15 хуш ни акъу
дун патал кудай шейэр эцигна цІай 
ядай къурбанган* ва ам патал пая

яр, гуьцІдай чІем, хуш гум акъуд
дай шейэр, Алачухдин сив кІевдай 
перде, 16 кунугрин* къурбанган, ам 
патал буьруьнждин чил, адан пая
яр ва къаб-къажах, кІаник кутадай 
затІни галай лат, 17  гъенин перде
яр, абур патал гулар ва абур винел 
эцигдай пунар, гъенин вар патал 
перде, 18  Алачухдин хкар ва эл
къуьрна гъен кІевзавай перде патал 
хкар, абурухъ жедай епер, 19 ибадат
ханада къуллугъ ийидайла алукІдай 
парталар – хахам Гьарунан пак тир 
парталар ва адан рухвайрин хахам
вилин парталар».

20 Исраилдин рухвайрин вири эл 
чкІана, 21 ахпа гьар сада вичин ри
кІиз кІан хьайивал, вичиз Ребби 
патал садакьа акъудиз кІан хьайи 
затІар гъана  – Гьалтунин Алачух* 
патал, ана къуллугъ авун патал ва 
пак тир парталар патал герек кьван 
вири шейэр. 22 Иштирак ийиз кІан
завай вири атана  – гьам итимар, 
гьамни папар – ва къизилдин безе
кар гъана: япагьанар, тупІалар, яха
яр. И къизилар абуру Реббидиз сав
кьват яз гъана. 23 Жагъайбуру вили, 
мичІи яру ва икьи яру гъалар, кье
лечІ куш, цІегьрен сар, гьерен та
багъ авур хамар ва гьуьлуьн кицІин 
хъицикьар гъана. 24 Нелай алакьна
тІа Реббидиз садакьа яз гимиш ва я 
буьруьнж гъана. Низ карда гъили
кун патал бакара къведай акІаждин 
кІарас жагъанатІа, гьам садакьа 
акъудна. 25  УстІарвал квай папа
ри гъалар авуна ва вили, мичІи яру 
ва икьи яру гъалар ва кьелечІ куш, 
26  маса папари  – нелай алакьнатІа 
ва рикІиз кІан хьанатІа – цІегьрен 
сарикай гъалар храна. 27 Тухумрин 
кьиле авайбуру шагьамдин къашар 

ва чпелди чухва ва хуруган чІагур
дай багьа къашар, 28 ва гьакІни хуш 
ни галай затІар* ва чІемер гъана – 
экв гун патал куькІуьрдай, пелевай 
гуьцІдай ва гум гун патал цІай ядай. 
29  Гьа икІ Исраилдин рухвайрин 
векилри  – Реббиди Мусадин ме
целай ая лагьана эмир авур кар
да иштирак авун рикІиз кІан хьайи 
итимри ва папари, – Реббидиз чпин 
савкьватар гъана.

УстІаррин тапшуругъар
(ЭхкъечIун 31:1-11)

30 Мусади Исраилдин рухвайриз 
лагьана: «Чир хьухь: Реббиди Ягьу
дан* тайифадай* тир Гьуран хтул, 
Уридин хва Бецалел хкяна, 31  ва 
адак Аллагьдин руьгь кутуна, адаз 
гьар са карда алакьунар ва фагьум, 
чирвилер ва устадвал гана, 32 гьаниз 
килигна адахъ къизилдихъ, гимиш
дихъ, буьруьнждихъ галаз кІвалах
дай алакьунар ава, 33 къерехра тун 
патал къванер атІуз ва гьакІни кІа
расдал нехишар атІуз чидай  – ус
тадвал герек тир гьар са кІвалах 
кьилиз акъудиз жедай. 34  Реббиди 
адаз, ва гьакІни Данан тайифадай 
тир Ахисамахан хва Агьалиабаз ма
садбуруз чирвилер гудай устадвал
ни бахш авунва. 35 Реббиди абуруз 
устадвилин вири сирер, нехишар 
авай парчаяр хрунин, вили, мичІи 
яру ва икьи яру гъаларикай ва кье
лечІ кушдикай гьар жуьредин ран
гарин парчаяр ва гьакІни адетдин 
парчаяр хрунин сирер ачухарнава.

36 1  Бецалела, Агьалиаба ва 
чпиз Реббиди абуру иба

датхана эцигун патал алакьунар ва 
фагьум ганвай вири устІарри вири 

кІвалахар Реббиди къалурнавай те
гьерда кьилиз акъудун лазим я».

2  Мусади Бецалелаз, Агьалиабаз 
ва чпиз Реббиди устадвал ганвай 
ва кІвалахрив эгечІдай ашкъи авай 
вирибуруз эверна. 3 Абуру Мусади
вай Исраилдин рухвайри ибадатха
на эцигун патал садакьа акъуднавай 
затІар къачуна. Амма инсанри гьар 
пакамахъ чпин рикІиз кІан хьайи 
цІийи савкьватар гъизвай. 4 И чІа
вуз ибадатхана эцигзавай вири ус
тІарри кІвалах акъвазарна атана 5 ва 
Мусадиз лагьана: «Инсанри Ребби
ди ая лагьанвай кІвалахдиз лазим 
тир кьадардилай гзаф гъизва».

6 Мусади вирибуруз гьич са итим
ди ва папа ибадатхана эцигун патал 
мад садакьаяр тагъун лазим тирди 
малумарун эмир авуна ва инсанри
вай садакьаяр кьабулун акъвазар
на: 7 бес кьадар кІватнава – гьатта 
герек авайдалай артухни алаз.

Гьалтунин Алачух туькІуьрун
(ЭхкъечIун 26:1-37)

8  КІвалахдив эгечІнавай магьир 
устІарри Алачух* патал кьелечІ 
кушдикай, вили, мичІи яру ва икьи 
яру рангарин гъаларикай цІуд ке
тен храна; абурал херупІрин* ши
килар акъудна. 9  Гьар са кетендин 
яргъивал къанни муьжуьд кьуьнт, 
гьяркьуьвал  – кьуд кьуьнт тир; 
абурун виридан кьадар сад хьтин
ди тир.

10  Вад кетен санал цвана са кІус 
арадал гъана, маса вадни санал цва
на. 11 Са кІусунин къерехда авай ке
тен тирвал вили рангунин кваквар 
кутуна, гьа ихьтин кваквар – муькуь 
кІусунин къерехда авай кетендикни 
кутуна: 12 са кІусунин къерехда авай 



140ЭхкъечІун 37

кетен тирвал яхцІурни цІуд кваг ва 
яхцІурни цІуд  – муькуь кІусунин 
къерехда авай кетендик, кваг ква
кун къаршида. 13 Къизилдин яхцІур
ни цІуд кІир гьазурна ва кьве кІус
ни сад садахъ галаз галкІурна битав 
алачух арадал гъана.

14  ЦІегьрен сарикай цІусад ке
тен храна – Алачухдин винел къат. 
15 Гьар са кетендин яргъивал къан
ни цІуд кьуьнт тир ва кьуд кьуьнт
ни – гьяркьуьвал; вири цІусадни са 
кьадардинбур тир. 16 Абурукай вад 
санал цвана ва амай ругудни санал 
цвана. 17  Са кІусунин къерехдин 
кетен тирвал яхцІурни цІуд гьал
къа авуна, ва яхцІурни цІуд гьал
къани  – муькуь кІусунин къерех
дин кетен тирвал. 18  Буьруьнждин 
яхцІурни цІуд кІир гьазурна, кьве 
кІусни сад тир винел къат арадал 
гъун патал галкІурна. 19  Винелай 
гьерерин табагъ хамарикай са къат 
чІугуна, адан винелайни – гьуьлуьн 
кицІин хъицикьрин къат.

20 Алачух патал акІаждин кІарас
дикай кьулар гьазурна: 21  гьар са 
кьулун яргъивал цІуд кьуьнт тир, 
гьяркьуьвални садни зур кьуьнт, 
22 гьар сад – сад садахъ галкІурна
вай кьве чукьвандикай. Алачухдин 
вири кьулар гьа ихьтинбур тир. 
23 Алачухдин кьибле патан цал па
тал къад кьулни 24  абурун кІаник 
кутадай гимишдин яхцІур пун гьа
зурна  – гьар са кьулунин кІаник 
кьве пун, адан кьве чукьван патал. 
25 Гьа и тегьерда кьвед лагьай, ке
фер патан цал патални къад кьул 
26  ва гимишдин яхцІур пун  – гьар 
садан кІаник кьве пун жедайвал  – 
расна. 27 Алачухдин кьулухъ, рагъ
акІидай патан цал патал ругуд кьул 

гьазурна, 28  кьулухъ патан пипІер 
патал – мадни кьве кьул. 29 КІани
кай и кьулар кьве хиленбур тир, 
винелай лагьайтІа (сад лагьай 
гьалкъа алай чкадал)  – битавбур. 
Ихьтин кьулар кьвед авай  – гьар 
са пипІе сад. 30 И муьжуьд кьулуниз 
гимишдин цІуругуд пун расна: гьар 
са кьулунин кІаник – кьве пун.

31  АкІаждин кІарасдикай турва
кьарни гьазурна: вад  – Алачухдин 
са патан цал тирвал къвезвай кьу
лар галкІурун патал, 32  вад  – Ала
чухдин кьвед лагьай цал тирвал 
къвезвай кьулар галкІурун патал, 
вадни  – адан кьулухъ, рагъакІидай 
патан цал патал. 33 Юкьван турвакь
ди кьуларин кьакьанвал кьве чка 
пай жезвай чкадал цлан са къерех
дилай муькуь къерехдалди галкІур
завай. 34 Кьулар къизилдалди кІев
на, турвакьар кукІурун патал абурук 
къизилдин гьалкъаяр кутуна ва тур
вакьарни къизилдалди кІевна.

35  Вили, мичІи яру ва икьи яру 
гъаларикай ва кьелечІ кушдикай 
перде храна; пердедал херупІрин 
шикилар акъуднавай. 36  Ам патал 
акІаждикай кьуд гул гьазурна ва 
абур къизилдалди кІевна, къизил
дин къармахар гьазурна ва гулар 
патал гимишдикай цІурурна кІа
лубда туна кьуд пун гьазурна.

37  Вили, мичІи яру ва икьи яру 
рангунин гъаларикай ва кьелечІ 
кушдикай вичи Алачухдиз гьахь
дай чка кІев авун лазим тир гьар 
жуьредин рангарин перде храна. 
38 Къармахар квай вад гул гьазурна, 
гулар къизилдалди кІевна, гьам ви
нел пад гьамни галкІурдай чкаяр, 
ва абур патал буьруьнждин вад пун 
гьазурна.

Икьрардин сандух
(ЭхкъечIун 25:10-22)

37 1  Бецалела акІаж кІарасди
кай кьведни зур кьуьнтуьн 

яргъи, садни зур  – гьяркьуьвал ва 
садни зур кьакьанвал алай сан
дух туькIуьрна, 2  ам къенепатай
ни къецепатай михьи къизилдалди 
кІевна ва къизилдин цІарцІе туна. 
3  Ада къизилдикай кьуд гьалкъа 
авуна абур сандухдин кьуд кІва
чик кукІурна: кьвед сандухдин са 
патахъай, кьведни  – муькуь. 4 Ада 
акІаждикай паяяр гьазурна, абур 
къизилдалди кІевна 5 ва ам, паяй
рихъ акална тухун патал, сандух
дин кьве патахъайни галай гьал
къайрай сухна.

6  Ада сандухдиз кьве кьуьнт
ни зур яргъивал алай ва садни зур 
гьяркьуьвал алай михьи къизил
дин къапсах, гунагьар алудзавай 
чка, гьазурна. 7  Къапсахдин кьве 
къерехдал ада къизилдикай гатан
вай кьве херупІ* туькІуьрна: 8  сад 
са къерехдихъай, муькуьди  – ма
са. Абуру къапсахдихъ галаз чІур 
тежедай битаввал арадал гъизвай. 
9 Сад садан чина акъвазна ва къап
сахдиз килигиз, абуру адан винел 
чпин лувар экІянавай.

Реббидин вилик жедай фан 
экІягъан

(ЭхкъечIун 25:23-29)
10  Бесалела акІаж кІарасди

кай кьве кьуьнт яргъивал алай, са 
кьуьнт гьяркьуьвал алай ва садни 
зур кьуьнт кьакьанвал алай экІя
гъан расна, 11  ам михьи къизил
далди кІевна ва къерехдай фенвай 
къизилдин цІарцІелди яна. 12 Адан 
къерехар тирвал ада са капан 

юкьван кьакьанвал алаз цал хкаж
на ва и цал къизилдин цІарцІелди 
яна. 13-14 Ада экІягъандин чка деги
шун герек атай чІавуз чпяй паяяр 
сухун патал къизилдин кьуд гьал
къа авуна ва абур экІягъандин кьуд 
пипІик кІвачерин винелай кукІур
на. Гьалкъаяр къерехра авай. 15 Ада 
экІягъан ялун патал акІаждикай 
паяяр расна ва абур къизилдалди 
кІевна. 16  Ада михьи къизилдикай 
экІягъандал хьана кІандай къапар 
туькІуьрна: курар, кавчаяр, жемер 
ва гичинар – абурай иличун патал.

Чирагъган
(ЭхкъечIун 25:31-40)

17  Бесалела михьи къизилдикай 
гатанвай чирагъган расна. Адан 
танди, хилери ва къабухри  – къа
бухрин пунари ва цуькведин пе
шери  – сад тир битаввал арадал 
гъизвай. 18 Чирагъгандал ругуд хел 
алай: пуд са патахъай, пудни – муь
куь патахъай. 19 Ругуд хилекай гьар 
садал, бадамдин цуьк хьтин, пун 
ва цуькведин пешер квай, пуд къа
бух алай. 20  Чирагъгандал вичел 
лагьайтІа, бадамдин цуьк хьтин, 
пун ва пешер квай, кьуд цуьк алай. 
21  Хилерин сад лагьай жуьтуьнин 
кІаник – къабухдин бине, кьвед ла
гьай жуьтуьнин кІаник  – къабух
дин бине, пуд лагьай жуьтуьнин 
кІаникни  – къабухдин бине; вири 
ругуд хилен кІаникни гьа икІ тир. 
22  Гьам къабухрин бинейри, гьам 
хилери чирагъгандихъ галаз санал 
сад тир битаввал арадал гъизвай; 
вирини гатанвай михьи къизилди
кай тир. 23 Ада михьи къизилдикай 
ирид чирагъ расна, багъар патал 
къизилдикай хехер ва хекендазар 

гьазурна. 24  Чирагъгандиз ва адан 
вири тадаракриз михьи къизилдин 
са киккар акъатна.

Хуш ни галай затІар кудай 
къурбанган

(ЭхкъечIун 30:1-5)
25 Бесалела хуш гум акъудун па

тал кудай затІар эцигна цІай ядай 
къурбанган* акІаждикай расна  – 
кьуд пад барабар дуьз пипІерин, са 
кьуьнт яргъивал, са кьуьнт гьяр
кьуьвал ва кьве кьуьнт кьакьан
вал алай. Къурбандар ийидай и за
тІунин крчари адахъ галаз чІуриз 
тежедай садвал арадал гъизвай. 
26 Адан винел пад, къвалар ва крчар 
ада михьи къизилдалди кІевна, ва 
ам къизилдин цІарцІе туна. 27 Ада 
и къурбанган ялун патал чпе паяяр 
сухдайвал, къизилдикай кьве гьал
къа авуна ва абур цІарцІин кІани
кай кьве патахъай галкІурна. 28 Ада 
акІаждикай паяяр расна ва абур 
къизилдалди кІевна.

29 Ада пелевай гуьцІдай пак тир 
чІем ва михьи, хуш гум гун патал 
кудай шейэр устадвилелди гьазур
на.

Кунугрин къурбанган ва лат
(ЭхкъечIун 27:1-8)

38 1  Бесалела акІаждин кІа
расдикай кунугрин* къур

банган* гьазурна – дуьз пипІерин
ди  – вад кьуьнт яргъивал алай ва 
вадни гьяркьуьвал, кьакьанвални 
пуд кьуьнт. 2 Адан кьуд пипІел ада 
крчар туькІуьрна – абуру къурбан
гандихъ галаз сих битаввал арадал 
гъизвай  – ва вири буьруьнждалди 
кІевна. 3 Ада къурбанган патал та
даракар гьазурна: кукІваяр, гъве

чІи перер, иви хъичирдай бадияр, 
як патал шишер ва цІивинар патал 
хекендазар. Вири и тадаракар ада 
буьруьнждикай расна. 4  Ада къур
бандар ийидай затІуниз буьруьнж
дин чил расна ва ам къурбанган
дин куьбедик кутуна мягькемарна, 
ам адан юкьвал кьван агакьдайвал. 
5 Ада паяяр патал цІурурна кІалуб
да туна кьуд гьалкъа расна ва абур 
буьруьнждин чилдин кьуд пипІехъ 
галкІурна, 6 паяяр чеб акІаждикай 
расна ва буьруьнждалди кІевна. 
7 Къурбанган ялиз хьун патал Беса
лела паяяр адан къваларихъ галай 
гьалкъайрай туна. Къурбанган ичІи 
къен аваз тахтайрикай расна.

8 Ада гьакІ лат ва Гьалтунин Ала
чухдин* сивел къуллугъзавай па
парив гвай буьруьнждин гуьзгуьй
рикай адан кІаник кутадай затІни 
расна.

Гьалтунин Алачухдин гъен
(ЭхкъечIун 27:9-19)

9  Ахпа Бесалела гъен кутуна. 
Кьибле патахъай, гъен тирвал, кье
лечІ кушдикай хранвай, виш кьуьнт 
яргъивал алай, 10  буьруьнждин 
къад пунал акъвазнавай къад гулу
нихъ галкІурнавай перде чІугунвай. 
КІирер ва пунар галкІурзавай къар
махар гимишдинбур тир. 11  Кефер 
патахъай гъен тирвал кІаник буь
руьнждин къад пун квай къад гулу
нихъ галкІурнавай ва вичин яргъи
вал виш кьуьнт тир перде чІугунвай. 
Гуларал алай кІирер ва къармахар 
гимишдинбур тир. 12 РагъакІидай па
тахъай вичел яхцІурни цІуд кьуьнт 
яргъивал алай, цІуд пунал акъваз
навай цІуд гулунихъ галкІурнавай 
перде чІугунвай. КІирер ва пунар 



143 ЭхкъечІун 38

галкІурнавай къармахар гимиш
динбур тир. 13 РагъэкъечІдай пата
хъай гъенин гьяркьуьвал яхцІурни 
цІуд кьуьнт тир. 14 Гьахьдай чкадин 
са патахъай цІувад кьуьнт яргъи
вал алай, пуд пунал акъвазнавай 
пуд гулуникай куьрсарнавай перде 
чІугунвай. 15  Гъенин варарин муь
куь патахъайни чпин кІаник пуд 
пун квай, пуд гулуникай куьрсар
навай перде чІугунвай. 16 Гъен тир
вал чІугунвай вири пердеяр кье
лечІ кушдикай хранвайбур тир, 
17  гуларин кІаник квай пунар буь
руьнждинбур тир, гуларин кІирер 
ва къармахар  – гимишдинбур; гу
ларин вини кьилер гимишдалди 
кІевнавай. Гъенин вири гулар ги
мишдин кІирералди галкІурнавай. 
18  Варарин перде гьар жуьредин 
рангарин  – вили, мичІи яру, икьи 
яру рангарин гъаларикай ва кье
лечІ кушдикай хранвай, яргъивал
ни – къад кьуьнт. Адан кьакьанвал 
ракІарин пердедин хьиз вад кьуьнт 
тир. 19 Варарихъ буьруьнждин кьуд 
пунал акъвазнавай кьуд гул авай; 
гуларин кІирер гимишдинбур тир. 
Гуларин вини кьилер гимишдал
ди кІевнавай, абурук квай къар
махар – гимишдинбур тир. 20 Ала
чухдин* вири хкар ва гъен тирвал 
авай пердедин хкар буьруьнждин
бур тир.

Гъилик авунвай затІарин сиягь
21  Ингье Шагьидвилин Алачух* 

патал Мусадин эмирдалди хахам 
Гьарунан хва Итамаран регьберви
лик кваз левийри туькІуьрай хар
жийрин сиягь. 22  (Ягьудрин тайи
фадай* тир Гьуран хтул, Уридин 
хва Бецалела Реббиди Мусадилай 

агакьарай эмирда къалурнавайвал 
вири кьилиз акъудна. 23 Адахъ Дан 
тайифадай тир Ахисамахан хва, 
вичихъ къванцел нехишар атІудай 
устадвал, гьакІни нехиш акъудна
вай ва вили, мичІи яру, ва икьи яру 
рангарин гъаларикай ва кьелечІ 
кушдикай парча храдай устадвал 
авай Агьалиабни галай).

24 Ибадатхана эцигун патал гъи
лик авур къизилдин  – къурбанд
рин къизилдин – кьадарни къанни 
кІуьд киккарни ирид вишни къан
ни цІуд шекъел (ибадатханадин 
шекъелрин гьисабдай) хьана.

25  Эл къелемдиз къачудайла, 
кІватІай гимишдин кьадарни виш 
киккарни агъзурни ирид вишни 
пудкъанни цІувад шекъел (иба
датханадин шекъелрин гьисабдай) 
хьана; 26 къелемдиз къачунвай гьар 
садавай, къад йис ва гьадалай гзаф 
йисар хьанвайбур,  – ругуд вишни 
пуд агъзурни вад вишни яхцІурни 
цІуд кас  – са бека (ибадатханадин 
шекъелрин гьисабдай зур шекъел) 
къачунай. 27  Виш киккар гимиш 
ибадатханадин гуларин пунар ва 
адан гъенин пердейрин гулар па
тал пунар кІалубда туна цІуруруниз 
серфнай: виш пуниз – виш киккар, 
гьар са пун патал са киккар. 28 Агъ
зурни ирид вишни пудкъанни цІу
вад шекъел гимиш гуларин гимиш
дин кІирерни къармахар авуниз ва 
абурун вини кьилер гимишдалди 
кІевунин кардиз серф авуна.

29  Къурбандрин буьруьнждин 
кьадарни пудкъанни цІуд киккар
ни кьве агъзурни кьуд виш шекъел 
хьана. 30 Адакай Гьалтунин Алачух
диз* гьахьдай чкадин гуларин пу
нар, къурбанган* ва къурбангандин 

буьруьнждин чил ва адан къаб-къа
жах, 31 гъен тирвал авай ва гъенин 
варарин гуларин пунар, гьакІни 
Алачух патал ва гъен тирвал авай 
пердедин хкар раснай.

Хахамрин парталар
(ЭхкъечIун 28:1-43)

39 1  Вили, мичІи яру ва икьи 
яру рангарин гъаларикай 

ибадатханада къуллугъ авун па
тал парталар хранай. ГьакІ Гьарун 
патални пак тир парталар гьазур
най – Реббиди Мусадиз эмир гайи
вал.

2 Къизилдин, вили, мичІи яру ва 
икьи яру рангарин ва кьелечІ куш
дикай чухва гьазурнай. 3 И кар па
тал къизил чарариз элчуькьарнай 
ва абур гъалар хьиз атІанай, и гъа
ларикай ва вили, мичІи яру ва икьи 
яру гъаларикай ва кьелечІ кушди
кай нехиш акъудай парча хранай. 
4  Чухвадик кьве патахъай къуьне
рагар цванай. 5  Чухвадин чІулни, 
гьа чухва вич хьиз, хранай, ада чух
вадихъ галаз къакъудиз тежедай 
садвал арадал гъизвай  – ам къи
зилдин гъални кутуна, вили, мичІи 
яру ва икьи яру гъаларикайни кье
лечІ кушдикай хранвай – Реббиди 
Мусадиз эмир гайивал.

6  Нехишар акъуднавай къизил
дин къерехра тунвай шагьамдин 
къашар гьазурнай; и къашарал, 
муьгьуьррал хьиз, Исраилдин ру
хвайрин тІварар атІанвай. 7  Абур 
чухвадин къуьнерагрихъ галкІур
навай – и къашари Исраилдин ру
хваяр рикІел хуьн патал – Реббиди 
Мусадиз эмир гайивал.

8  Хуруганни авунай  – гьа чух
ва хьиз,  – къизилдин гъални ку

тунвай вили, мичІи яру ва икьи 
яру гъаларикай ва вичел нехи
шар акъуднавай кьелечІ кушди
кай. 9  Хуруган кьуд пад барабар 
дуьз пипІеринди, яргъивал са ка
пунинди ва гьяркьуьвални са ка
пунинди, кьве къатунин пекини
кай авунвайди тир. 10  Адал багьа 
кьуд жерге къашар алай. Сад ла
гьай жергеда  – лаал, тІапІаз ва 
зумруд; 11  кьвед лагьайда  – фуь
руьз, сафир ва алмас; 12  пуд ла
гьайда  – якъут, гьакьекь ва аме
тист; 13  кьуд лагьайда  – фуьруьз, 
шагьам ва яшма. Вири абур къи
зилдин нехишар атІанвай къерех
ра авай. 14  Къашарин кьадар цІи
кьведаз барабар тир, Исраилдин 
рухвайрин тІварарни алаз: гьар са 
къашунал, муьгьуьрдал хьиз, Ис
раилдин цІикьвед тайифадикай* 
садан тІвар атІанвай.

15 Хуруган патал михьи къизил
дикай зунжурар гьазурнавай  – 
звар ганвай къайтанар хьтин. 
16 Нехишар акъуднавай къизилдин 
кьве къерехни раснавай. ГьакІни 
къизилдин кьве гьалкъа авунвай 
ва, абур хуругандин вини пипІе
рихъ галкІурна, 17 къизилдин кьве 
зунжурдин куьмекдалди 18  кьве 
къерехдихъ галаз сад авуна, къе
рехарни вилик патахъай чухвадин 
къуьнераграл алкІурна. 19 Къизил
дикай мадни кьве гьалкъа авуна, 
абур къенепатай хуругандин, ам 
чухвадив агатзавай чкадал, кьве 
агъа пипІек кукІурна. 20  Къизил
дин мад кьве гьалкъа авуна, абур 
виликай къуьнерагрин агъа къе
рехрик кукІурнавай, абур вине
лай чухвадин чІулунал цванвай 
чкадал. 21  Хуругандин гьалкъаяр 

чухвадин гьалкъайрихъ, хуру
ган чухвадин чІулунин винел алаз 
чухвадив сихдиз агат ийидайвал, 
вили къайтандин куьмекдалди 
кукІурнавай  – Реббиди Мусадиз 
эмир гайивал.

22  Чухвадин кІаникай алукІдай 
аба хранай  – кьиляй-кьилиз ви
ли гъаларикай. 23 Адан кьил сухдай 
къерех, аскеррин парталрин хьиз, 
аба къазун тийидайвал, кІеви гъа
ларалди цванвай, атІана акъудна
вай кьацІ тир. 24 Абадин агъа къе
рех тирвал вили, мичІи яру ва икьи 
яру гъаларикай ва кьелечІ кушди
кай анардин майвайриз ухшар тир 
кІватІар авунвай. 25 Михьи къизил
дикай гъвечІи зенгер авуна, абур 
анардин майвайрин арайра абадин 
агъа къерех тирвал куьрсарнавай. 
26 И зенгер ва анардин майваяр са
да сад дегишариз, къуллугъ ийидай 
вахтунда алукІдай абадин агъа къе
рех тирвал фенвай – Реббиди Му
садиз эмир гайивал.

27  Гьаруназ ва адан рухвайриз 
кушдикай перемар хранай, 28 куш
дикай авунвай сирих ва кьилик ку
тІундай парчадин кІусар гьазурнай, 
кьелечІ кушдикай шалварар цва
най. 29  Гьар жуьредин рангарин  – 
кьелечІ кушдикай, вили, мичІи яру, 
ва икьи яру – гъаларикай чІул хра
най – Реббиди Мусадиз эмир гайи
вал.

30  Ибадатханадин таж гьазур
най  – михьи къизилдин кьелечІ 
кІус  – ва адал, муьгьуьрдал хьиз, 
кхьинар атІанай: «Ребби патал пак 
тир». 31 Адак, сирихдин винелай ку
тІунун патал, вили къайтан акал
най – Реббиди Мусадиз эмир гайи
вал.

Гьалтунин Алачухдиз Муса 
килигун

(ЭхкъечIун 35:10-19)
32 Гьа икІ Гьалтунин Алачухдин* 

винел кІвалахар куьтягь хьана. Ис
раилдин рухвайри вири кІвалахар 
дуьм-дуьз, Реббиди Мусадиз эмир 
гайивал, кьиле тухвана. 33  Абу
ру Мусадиз Алачух, адан винел 
къат ва абур патал герек вири за
тІар гъана: кІирер, кьулар, турва
кьар, гулар, пунар, 34 гьакІни табагъ 
авунвай гьерен хамарикай авунвай 
къат ва гьуьлуьн кицІин хъицикь
рикай авунвай къат, перде, 35 Икь
рардин сандух ва ам патал паяяр 
ва «Гунагьар алудзавай чка» лу
гьудай къапсах, 36 экІягъан ва адан 
къаб-къажах ва Реббидин вилик 
жедай фу*, 37  михьи къизилдикай 
раснавай чирагъган ва адал хьана 
кІанзавай чирагъар, ам патал вири 
тадаракар ва ам патал чІем, 38 къи
зилдин къурбанган*, гуьцІдай чІем, 
хуш гум акъуддай шейэр, Алачух
дин сив кІевдай перде, 39 буьруьнж
дикай раснавай къурбанган ва ам 
патал буьруьнждин чил, адан паяяр 
ва адан къаб-къажах, кІаник кута
дай затІни галай лат, 40 гъен патал 
перде, адан гулар ва абур патал пу
нар, гъенин варарин перде, епер ва 
хкар, Гьалтунин Алачухда къуллугъ 
авун патал герек жезвай вири къаб-
къажах 41 ва гьакІни ибадатханада 
къуллугъ ийидайла алукІдай парта
лар: хахам Гьарунан пак тир парта
лар ва адан рухвайрин хахамвилин 
парталар. 42 Реббиди Мусадиз гьикІ 
эмир ганатІа, Исраилдин рухвайри 
гьакІ дуьм-дуьз кьилизни акъудна.

43  Муса абуру вуч авунватІа ки
лигна,  – Реббиди гьикІ эмир 

ганайтІа, гьакІ дуьм-дуьз кьилиз 
акъуднай. Мусадини абуруз хийир-
дуьа* авуна.

Гьалтунин Алачух хкажун ва 
паквилиз акъудун

40 1 Реббиди Мусадиз лагьана: 
2 «Сифте вацран сад лагьай 

юкъуз Гьалтунин Алачух* эциг. 
3 Аниз Икьрардин сандух гъана, ам 
пердедалди кІева. 4  Аниз экІягъан 
гъана, адал герек тир вири затІар 
эциг; чирагъган гъана, адал чира
гъар эцига. 5 Икьрардин сандухдин 
вилик хуш ни галай гум гун патал 
къизилдин къурбанган* эциг. Ала
чухдин къенез гьахьдай чка перде
далди кІева. 6 Гьалтунин Алачухдиз 
гьахьдай чкадин вилик кунугрин* 
къурбанган эциг. 7 Гьалтунин Ала
чухдинни санлай цІай яна кудай 
къурбангандин арада лат эциг ва 
ам яд цана ацІур ая. 8 Кьуд патахъ
ди гъен туькІуьра, гъенин варарни 
пердедалди кІева. 9  Ахпа гуьцІдай 
чІем къачуна, Алачухдивай ва ана 
авай кьван вири затІаривай гуьцІа. 
Алачух ва адан вири къаб-къажах 
паквилиз акъуд. Абур пак тирбур 
жеда. 10  ГьакІ кунугрин къурбан
гандивайни, адаз талукь вири 
къаб-къажахдивайни гуьцІа: къур
банган паквилиз акъуд, ва ам пак
вилерин пак тирди жеда. 11 Латавай 
ва адан кІаник кутадай затІунивай 
гуьцІа, абур паквилиз акъуд. 12 Ах
па Гьарунни адан рухваяр Гьалту
нин Алачухдин вилик гъана, абур 
чуьхуьх. 13  Гьарунал пак тир пар
талар алукІ ва адавай чІем гуьцІа: 
ам паквилиз акъуд, адакай Зи ха
хам жедайвал. 14 Адан рухваяр гъа
на, абурал перемар алукІ 15 ва абу

рувай, вуна абурун бубадивай чІем 
гуьцІайвал, чІем гуьцІа, чпикай Зи 
хахамар жедайвал. ЧІем гуьцІ аву
ни абурун кІвачихъ эбеди яз хахам
рин тІвар галкІурда  – несилдилай 
несилдалди».

16  Мусади вичиз Реббиди гьикІ 
эмир авунатІа, гьакІ дуьм-дуьз кьи
лизни акъудна.

17 Кьвед лагьай йисан сад лагьай 
вацран сад лагьай юкъуз Алачух 
эцигнай. 18 Мусади Алачух эцигна: 
ада пунар эцигна, даяхар акІурна, 
абурал, турвакьралди галкІурна, 
кьулар эцигна, 19  Алачухдал винел 
патан къат чІугуна, адан винел пад
ни мад са къатуналди кІевна – ви
чиз Реббиди эмир гайивал.

20 Мусади Икьрар къачуна ва ам 
Икьрардин сандухда эцигна, Икь
рардин сандухдик паяяр кукІурна 
ва адал «Гунагьар алудзавай чка» 
лугьудай къапсах эцигна, 21  Икь
рардин сандух Алачухдиз гъана ва, 
перде куьрсарна, адалди Икьрар
дин сандух кІевна, – вичиз Ребби
ди эмир гайивал.

22  Гьалтунин Алачухдин кефер 
патан паюна Мусади пердедин ви
лик экІягъан эцигна 23 ва адан винел 
Реббидин вилик жедай фу* эцигна – 
Реббиди адаз эмир гайивал.

24 Гьалтунин Алачухдин кьибле
дихъ галай паюна, экІягъандин ви
лик Мусади чирагъган эцигна 25 ва 
адахъ Реббидин вилик жедайвал 
чирагъар эцигна  – адаз Реббиди 
эмир гайивал.

26 Гьалтунин Алачухда, пердедин 
вилик ада къизилдин къурбанган 
эцигна 27 ва ана хуш ни галай затІа
рай* кана гум акъудна – адаз Реб
биди эмир гайивал.

28  Алачухдиз гьахьдай чкадикай 
ада перде куьрсарна. 29  Гьалтунин 
Алачухдиз гьахьдай чкадин сивив 
ада кунугрин къурбанган эцигна ва 
ана кунуг авуна ва фан къурбанд* 
гана – адаз Реббиди эмир гайивал.

30 Гьалтунин Алачухдин ва къур
бангандин арада ада лат эцигна ва 
ам гъилер чуьхуьн къачудай цел
ди ацІурна. 31-32  Мусади, Гьаруна 

ва адан рухвайри, абуруз Гьалту
нин Алачухдик физ кІан хьайила, 
я тушни къурбангандин патав физ 
кІан хьайила, ана гъилер ва кІвачер 
чуьхуьн къачузвай, – Реббиди Му
садиз эмир гайивал.

33  Алачухдин ва къурбангандин 
элкъвена вири патарихъ ада гъен 
туькІуьрна, гъенин варарни перде
далди кІевна.

Реббидин баркалла

Куьтягьна Мусади кІвалах вичин –
34	 ва цифеди Гьалтунин Алачух* кІевна,

ва вилериз аквадай Реббидин Баркаллади* Алачух ацІурна.
35	 Мусадивай Гьалтунин Алачухдиз гьахьизни хьанач,

вучиз лагьайтІа, Гьалтунин Алачух цифеди кьуна
ва вилериз аквадай Реббидин Баркаллади Алачух ацІурна.

36 И циф Алачухдин винел хкаж 
хьайи чІавуз, сейирда хьайи ви
ри девирда Исраилдин рухваяр ре
кье гьатдай. 37 Циф хкаж тахьайтІа, 
абур алай чкадилай юзадачир ва ам 
хкаж жедалди вилив хуьдай.

38  Юкъуз Алачухдин винел Реб
бидин циф акъвазнаваз жедай, йи
физ лагьайтІа, и цифеда цІай кудай. 
Имни вири исраилвийриз аквадай. 
Абуру сиягьат авур вири девирда 
датІана гьа икІ тир.





Леви
Гьахьун

И ктабда асул гьисабдай яз чпи Аллагьдиз къуллугъзавай Левидин тухум­
дай тирбурун гзаф кьадар везифаяр ачухарзава, адан тІварни гьа идахъ га­
лаз алакъада ава. 

Ина кхьенвай вакъиайри виче Аллагьди Синай дагъда Мусадин мецелай 
Халкьдиз Вичин эмирар ганвай «ЭкъечІунин» тарих давамарзава. Ктабдин 
эвелда (1-10-кьилер) Аллагьдиз къуллугъзавайбуруз Аллагьдиз къурбандар 
авунин карда абурун везифаярни къалурунар гузва. Абурухъ гьар жуьредин 
манаяр хьунухь мумкин я: кьилди инсанри ва санлай вири халкьди Аллагь­
дилай разивал къалурунин лишан яз, Адалай чпив агакьайдан са пай Аллагь­
див вахгузва, Адахъ галаз алакъаяр хуьзва ва я Адан вилик чпин гунагьар хи­
ве кьазва. 

Идалай кьулухъ (11-16-кьилер) михьиди чиркиндакай гьикІ чара авуна 
кІандатІа къайдаяр къалурнава. Аллагьдин халкьди вичин михьивал хвена 
кІанзава, ва им гьа жергедай яз жув тухунин гьар йикъан къайдайрин дере­
жадайни аквазва, сифте нубатдай яз – недай затІар хкягъунай. Чеб гьар са­
дан хсуси хизандиз, жемятдихъ галаз авай рафтарвилиз ва майишат вилик 
тухуниз талукьарнавай гзаф кьадар къайдаяр ктабдин муькуь паюна ганва 
(17-27-кьилер). И къанунрин чІехи пай къадим заманайрин рагъэкъечІдай па­
тан халкьарин къанунриз ухшар я, амма абурун бинеда Ихтиярар гъиле авай 
Аллагь-Халикьдин гъилик кваз уьмуьр тухунин вичин хушуналди хкянавай эр­
зиман ава. Гьа и ктабда Аллагьдин халкьдин къенепатан алакъайрин асул 
къайдадикай лагьанва: «Жув хьиз жуван мукьув гвайдини кIан хьухь» (19:18). 

Къурбанд авунин къанунар
(1–7 кьилер)

Кунуг

1 1  Реббиди* Мусадиз Гьалтунин 
Алачухдай* эверна ва Мусадиз 

лагьана: 2 «Исраилдин* рухваяр ха
бардар ая: „Квекай сада Реббидиз 
къурбанд ийизватІа, къурбанд гьам 
карч алай ири гьайванрикай, гьам
ни карч алай куьлуь гьайванрикай 
ийиз жеда.

3  Ада карч алай ири гьайван
дин кунуг* ийизватІа, и кар патал 
са рехнени квачир жунгав хкяна 
кІанда. Ада, Ребби къурбандди
лай рази жедайвал, жунгав Гьал
тунин Алачухдин сивел акъвазар
рай.

4  Ада жунгавдин кьилел вичин 
гъилер эциграй*. Гьа чІавуз, къур
банд ийизвай касдин гунагьрилай* 
гъил къахчудайвал, и къурбандди
лай рази жеда.

5 Жунгав Реббидин вилик тукІу
рай, Гьарунан эвледрикай тир ха
хамри*, къурбанддин иви* къачу
на, Гьалтунин Алачухдин вилик 
квай къурбанган*  – вири патари
хъай адалди хъичинрай. 6  Къур
банддилай хам алажна, жендекни 
пайи-паяр авуна кІанда. 7  Хахам 
Гьарунан эвледри къурбангандал 
цІай авуна, аниз кІарасар вегьи
рай. 8 Абуру къурбанддин кІусар, ва 
гьам пи, гьамни кьил галаз, къур
бангандал кузвай кІарасрин винел 
эциграй. 9  Жунгавдин къенер ва 
кІвачер чуьхвена кІанда. Хахамди 
абур вири къурбангандал курай  – 
гьа им Реббидиз кудай къурбанд, 
Адаз хуш тир, хуш ни галай гум, ку
нуг жеда.

10  Са ни ятІани кунуг карч алай 
куьлуь гьайванрикай гьерерикай 
ва кьунарикай, ийиз хьайитІа, ада 
гьер ва я кьун са рехнени квачирди 
къачуна кІанда. 11 Ва ам Реббидин 
вилик къурбангандин кефер патахъ 
тукІурай, хахамрини къурбанган 
къурбанддин ивидалди вири пата
рихъай хъичинрай.

12 Жендек, кьил атІана ва пиди
кай михьна, пайи-паяр авуна кІан
да, ва хахамри абур вири къур
бангандал кузвай кІарасрин винел 
эциграй. 13 Къурбанддин къенер ва 
кІвачер це чуьхвена кІанда. Ва ха
хамди къурбанд авун кьиле туху
рай  – вири ибур къурбангандал 
курай. Гьа им Реббидиз кудай къур
банд, Адаз хуш тир, хуш ни галай 
гум, кунуг жеда.

14  Са ни ятІани Реббидиз кунуг 
къушракай ийизватІа, ада къурбанд 
авун патал лиф ва я тІапІас къачун 
лазим я. 15 Хахамди къуш къурбан
гандин патав гъана, адан гардан 
атІана ва къурбангандал кун ла
зим я, иви лагьайтІа къурбанган
дин цлал кужумна кІанда. 16  Жен
декдикай шункІ ана авай кьван 
тІуьнни галаз галудрай ва ам вири 
къурбангандин рагъэкъечІдай па
тахъ галай руьхъ ичІирдай чкадал 
гадаррай. 17  Лувар кьуна, къушран 
жендек винелай тІимил къазунрай, 
амма ам кукІвар тавурай. Ва хахам
ди ам къурбангандал, кузвай кІа
расрал курай. Гьа им Реббидиз ку
дай къурбанд, Адаз хуш тир, хуш 
ни галай гум, кунуг жеда.

Фан къурбанд

2 1 Са ни ятІани Реббидиз фан къур
банд* ийизватІа, ам къуьлуьн 

гъуьруькай хьун лазим я. Ада 
гъуьрел зейтундин чІем* илич
рай, хъсан ни галай шкьакь куту
рай ва 2 хахамрин, Гьарунан эвлед
рин, кьилив гъурай. Ва хахамди 
анай са гъапа авай чІем квай гъуьр 
ва гьакІни вири шкьакь къачурай, 
ва къурбангандал*, къурбанддин 
рикІел хуьнин пай яз, курай – им
ни Реббидиз кудай къурбанд, адаз 
хуш ни галай гум жеда. 3 Амай пай 
Гьаруназ ва адан эвледриз жеда: им 
паквилерин пак* затІ я, ам Ребби
диз кудай къурбандрикай къачун
вайди я.

4 Ви фан къурбанд хьра чранвай
ди ятІа, ам къуьлуьн гъуьруькай 
хьунухь лазим я: зейтундин чІем 
какадарнавай тІили фу, я тушни 
зейтундин чІем алтаднавай тІили 
лаваш. 5 Ви фан къурбанд ягълав
дал чранвайди ятІа, ам зейтундин 
чІем какадарнавай къуьлуьн гъуь
руькай авунвай тІили фу хьун ла
зим я. 6 Фу кукІвара ва зейтундин 
чІем илича. Им фан къурбанд я. 
7 Ви фан къурбанд тавада гьазурна
ватІа, ам зейтундин чІемедал къуь
луьн гъуьруькай авунвайди хьу
нухь лазим я. 8 ИкІ гьазурнавай фан 
къурбанд Реббидиз гъваш ва ам ха
хамдив вахце, адани ам къурбан
гандин патав гъурай, 9 къурбанддин 
са пай къурбанддин рикІел хуьнин 
пай хьиз чара авурай ва ам къур
бангандал курай – им Реббидиз ку
дай къурбанд, Адаз хуш ни галай 
гум жеда. 10 Амай пай Гьарунан ва 
адан эвледринди я: им паквилерин 
пак затІ я, ам Реббидиз кудай къур
бандрикай къачунвайди я.

11 Ребби патал тир куь фан къур
бандар гъвар квачиз гьазурнавай

бур хьун лазим я. Я гъвар квай фу, 
я вирт Реббидиз кудай къурбанд яз 
кана жедач: 12  абур Реббидиз цІи
йи бегьердилай къачунвай паяр яз 
гъиз жеда. Амма абур, Адаз хуш ни 
галай гум акъудун патал, къурбан
гандал кумир.

13  Фан вири къурбандрик кьел 
кваз жедайвал ая. Ви фан къур
банддик ви Аллагьдихъ галаз хьан
вай икьрардин кьел квачиз виже 
къведач! Гьар са фан къурбанддик 
кьел кутур.

14  Реббидиз фан къурбанд сиф
те бегьердикай гъизватІа, жегьил 
кьилерикай тир, цІал чранвай 
къуьлуьн чІахар гъваш. 15  Абурук 
зейтундин чІемни кухтур ва вине
лай хъсан ни галай шкьакьни вегь. 
Им фан къурбанд я. 16 Ва хахамди и 
къурбанддин рикІел хуьнин пай ку
рай – Реббидиз кудай къурбанд яз 
чІем квай тваррин са пай ва вири 
шкьакь.

Суварин къурбанд

3 1  Са ни ятІани суварин къур
банд* карч алай ири гьайван

дикай  – жунгавдикай ва я кали
кай, ийизватІа, ада, рехнеяр квачир 
гьайван къачуна, ам Реббидин ви
лик эциграй. 2  Ада къурбанддин 
кьилел гъилер эциграй* ва и къур
банддин мал Гьалтунин Алачух
дин* вилик тукІурай, ва Гьарунан 
эвледар тир хахамри къурбанган* 
вири патарихъай ивидалди хъи
чинрай. 3  Суварин къурбанддикай 
Реббидиз кудай къурбанд яз къе
нерин винел алай пи ва патарив 
гвай вири пи, 4  кьве дуркІунни ва 
ятуррин патавай абурал алай пи, 
ва гьакІни лекьинал алай гъвечІи 



152Леви 4

хел вахкун лазим я. Ам дуркІун
рихъ галаз санал акъудна кІанда. 
5  Ва Гьарунан эвледри абур вири 
къурбангандал курай – вич кузвай 
кІарасрал алай кунугдихъ* галаз 
санал,  – им Реббидиз кудай къур
банд, Адаз хуш ни галай гум жеда.

6  Ва са ни ятІани Реббидиз су
варин къурбанд карч алай куь
луь гьайванрикай – диши ва я эр
кек, ийизватІа, ада рехнеяр квачир 
гьайванрикай гъурай. 7  Ада гьер 
къурбанд ийизватІа, ам Реббидин 
вилик эциграй, 8 адан кьилел гъи
лер эцигна ва и къурбанд Гьалту
нин Алачухдин вилик тукІурай. Ва 
Гьарунан эвледри ивидалди къур
банган вири патарихъай хъичин
рай. 9 Суварин къурбанддикай Реб
бидиз кудай къурбанд яз пи вахкун 
герек я: тум вири санлай, лап гьа 
кьачахъандилай атІана кІанда, къе
нерал алай вири пи ва патарив гвай 
вири пи, 10  кьве дуркІунни абурал 
ятуррин патавай алай вири пи ва 
гьакІни лекьинал алай хел. Ам дур
кІунрихъ галаз санал акъудна кІан
да. 11 Хахамди ибур вири къурбан
гандал курай – им Реббидиз кудай 
къурбанд, Ам патал суьрсет я.

12  Са ни ятІани кьун къурбанд 
ийизватІа, ам Реббидин вилик гъу
рай, 13 адан кьилел гъилер эцигна, 
ам Гьалтунин Алачухдин вилик ту
кІурай. Ва Гьарунан эвледри къур
банган вири патарихъай ивидал
ди хъичинрай. 14-15 Реббидиз кудай 
къурбанд яз къенерал алай пи ва 
патарив гвай вири пи, кьве дур
кІунни абурал ятуррин патавай 
алай вири пи ва гьакІни лекьинал 
алай гъвечІи хел вахкун лазим я. 
Ам дуркІунрихъ галаз санал акъуд

на кІанда. 16  Хахамди абур вири 
къурбангандал курай  – им Ребби
диз кудай къурбанд, Ам патал суьр
сет ва Адаз хуш ни галай гум я. Ви
ри пи Реббидинди я. 17 Ингье квез 
даиман къалурнавай къайда  – ам, 
куьне гьина уьмуьр тухуз хьайитІа
ни, несилдилай несилдалди кьиле 
твах: я пи, я иви немир“».

Гунагьдай къурбанд

4 1  Реббиди Мусадиз лагьана: 
2  «Исраилдин рухвайриз ха

бар це: „Са ни ятІани, чпиз чин ти
йиз, Реббидин къадагъайрикай сад 
чІурайтІа, тавуна кІандай хьтин са 
кІвалах авуртІа, ингье вуч авун ла
зим ятІа.

3 Кьилин хахамди са гунагь авур
тІа ва адан тахсир вири халкьдал 
аватайтІа, хахамди вичи авунвай 
тахсиркарвиляй, гунагьрикай михьи 
хьун яз, Реббидиз рехнеяр квачир 
са жунгав къурбанд авурай. 4  Ада 
жунгав гъана Гьалтунин Алачух
дин* сивел, Реббидин вилик акъва
заррай, жунгавдин кьилел гъилер 
эцигна*, ам Реббидин вилик тукІу
рай. 5  Кьилин хахамди жунгавдин 
ивидикай къачуна, Гьалтунин Ала
чухдик тухурай, 6 тІуб ивидик кяна, 
ирид гъилера Реббидин вилик, иба
датханадин перде галайвал хъичин
рай. 7 Ада гьакІ Гьалтунин Алачух
да авай, Реббидин вилик эцигнавай, 
хуш ни галай затІарай* гум акъу
дун патал гъилик ийидай къурбан
гандин* крчарални иви алтадрай, 
амукьай ивини Алачухдиз гьахьдай 
чкадин патав гвай кунугрин* къур
бангандин кІаник экъичрай. 8  Гу
нагьдай къурбанддин* жунгавдал 
алай кьван вири пи хкудун лазим я: 

къенерал алай пи ва къваларив гвай 
вири пи, 9-10  кьве дуркІунни абу
рал ятуррин патавай хьиз алай пи 
ва гьакІни лекьинал алай хел сува
рин къурбанд* ийизвай жунгавдин 
хьиз. Ам дуркІунрихъ галаз санал 
акъудна кІанда. Ва хахамди вири 
абур кунугрин къурбангандал ку
рай. 11 Жунгавдин хам ва вири адан 
як, кьилихъ, кІвачерихъ, къенерихъ 
ва ратара авай чиркерихъ галаз са
нал, – 12 жунгавдикай вуч амукьна
ватІани  – кундилай алудна, руьхъ 
гадарзавай михьи* са чкадал гъана 
ва гьанал кІарасрик цІай кутуна ка
на кІанда. Ибур вири руьхъ гадар
дай чкадал кун лазим я.

13  Исраилдин вири элди, чпиз 
чин тийиз, са чІуру кар авуртІа ва 
идаз фикир тагайтІа, абуру Ребби
дин къадагъайрикай сад чІурайтІа, 
ва тахсир вири жемятдал аватайтІа, 
14 ва абурун чІуру крар раиж хьайи
тІа, жемятди гунагьдай къурбанд 
яз са жунгав гъурай, ам Гьалтунин 
Алачухдин вилик акъвазаррай. 
15 Элдин агъсакъалри Реббидин ви
лик жунгавдин кьилел чпин гъи
лер эциграй ва ам Реббидин вилик 
тукІурай. 16  Кьилин хахамди жун
гавдин иви Гьалтунин Алачухдик 
гъурай, 17  тІуб ивидик кягърай ва 
Реббидин вилик, перде галайвал 
адалди ирид гъилера хъичинрай. 
18 Ада иви Гьалтунин Алачухда Реб
бидин вилик квай къурбангандин 
крчарал алтадрай, ивидикай аму
кьайдини Алачухдин вилик квай 
кунугрин къурбангандин кІаник 
экъичрай. 19 Жунгавдин къеняй ви
ри пи акъудна ва ам къурбангандал 
кана кІанда. 20 Гунагьдай къурбанд 
ийизвай жунгавдихъ галаз вуч авун 

лазим ятІа, гьа жуьреда вири кьи
лиз акъудна кІанда. Гьа икІ хахам
ди абурун винел гъил къахчунин 
серенжем кьиле тухуда – ва абуру
лай гъил къахчуда. 21  Жунгавдин 
жендек лагьайтІа, кундин сергьят
рай акъудна, гьа сад лагьайди хьиз, 
кана кІанда. Им вири жемятдин гу
нагьдай къурбанд я.

22  Регьберди са чІуру кар авур
тІа  – ада, чпиз чин тийиз, Ребби
дин, вичин Аллагьдин, къадагъай
рикай сад чІурайтІа, ва адал гунагь 
аватайтІа, 23  ва адаз вичи авунвай 
чІуру кІвалах къахлурайтІа  – ада 
рехне квачир са кьун къурбанд аву
рай. 24  Ада кьунан кьилел гъилер 
эцигна, ам Реббидин вилик куну
гар авун патал чара авунвай чкадал 
тукІурай. Им гунагьдай къурбанд 
я. 25  Хахамди а къурбанддин иви
дик тІуб кяна, кунугрин къурбан
гандин крчарал иви алтадрай, аму
кьай ивини къурбангандин кІаник 
экъичрай. 26 Вири пи лагьайтІа, су
варин къурбанддин пи хьиз, къур
бангандал кана кІанда. Гьа идалди 
хахамди адан винел, ам гунагьди
кай михьивилиз акъудун яз, гъил 
къахчунин адет кьиле тухуда, – ва 
регьбердилай гъил къахчуда.

27 Жергедин ксарикай сада, чпиз 
чин тийиз, са чІуру кІвалахдиз рехъ 
гайитІа – ада Реббидин къадагъай
рикай сад чІурна ва адал гунагь 
атайтІа, 28 ва адаз вичи авунвай чІу
ру кІвалах къахлурайтІа – ада рех
не квачир са цІегь къурбанд аву
рай. 29 Ада гунагьдай къурбанддин 
кьилел гъилер эцигна, ам кунугар 
патал чара авунвай чкадал тукІу
рай. 30  Хахамди ивидик кяна ку
нугрин къурбангандин крчарал ам 

алтадрай, амукьай ивини къурбан
гандин кІаник экъичрай. 31  Вири 
пини, суварин къурбанддин къеняй 
хьиз, акъудна кІанда. Ва хахамди 
пи къурбангандал курай. Им Реб
бидиз хуш ни галай гум жеда. Гьа 
икІ хахамди а касдин винел гъил 
къахчунин серенжем кьиле тухуда 
ва а касдилай гъил къахчуда.

32  А касди гунагьдай къурбанд 
хперин суьруьдикай къачуз хьайи
тІа, рехне квачир диши кІел гъурай. 
33 Ада къурбанддин кьилел гъилер 
эцигна, ам кунугрин къурбангандал 
тукІурай. 34  Хахамди ивидик тІуб 
кяна, ам кунугрин къурбангандин 
крчарал алтадрай, амукьай ивини 
къурбангандин кІаник экъичрай. 
35  Вири пини, суварин къурбанд 
авунвай гьерен къеняй хьиз, акъуд
на кІанда. Ва хахамди вири пи Реб
бидиз кудай къурбандрихъ галаз 
санал курай.

Гьа икІ хахамди а касдин винел 
гъил къахчунин серенжем кьиле 
тухуда ва а касдилай гъил къахчуда.

5 1 Инсандик агъадихъ къалурна
вай са чІуру кІвалахдин гунагь 

акатнаватІа:
– ада са агьвалатдин шагьид хьа

на, са вуч ятІани акуна, я тушни 
агьвалатдикай са вуч ятІани чиз, 
амма, агьвалатдин шагьидриз ля
нет авунин къурхудалди дуванха
надиз эверзавайди ван хьана, за 
затІни ахъай тавуна гунагь кар 
авуна;

2  – ам са гьихьтин ятІани чиркин 
шейиник, чиркин гьайвандин ле
шиник, ва я чиркин малдин ле
шиник, ва я хур галчІурдай чир
кин гьайванрин лешерик хкІуна 

ва и кІвалахдиз фикир ганач, ам
ма чиркин хьанва;

3  – ам чиркин инсандик ва я ин
сандин гьар гьихьтин хьайитІа
ни нежесрик хкІуна ва сифтедай 
и кар фагьумнач, амма ахпа гъа
вурда акьуна;

4  – ада, кІандатІа ам хъсан, кІан
датІа пис са кар авун патал фа
гьум тавур, инсанри кьадай хьтин 
кьинерикай са фагьумни галачир 
кьин кьуна ва сифтедай им вуч 
ятІа гъавурда авачир, амма гуь
гъуьнай гъавурда акьуна.
5 Гьа икІ, инсан и чІуру крарикай 

сад авуналди тахсир хьанатІа, ада 
вичи авунвай гунагь хиве кьурай, 
6 авур чІуру кІвалах эвез хъувун па
тал Реббидиз тахсирдай къурбанд 
авурай – суьруьдай хеб ва я цІегь. 
ИкІ хахамди, адан винел гъил 
къахчунин серенжем кьиле туху
налди, ам тахсирдикай михьи хъи
йида. 7  Адавай хеб къурбанд ийиз 
жезвачтІа, вичин гунагьдилай гъил 
къахчун яз, Реббидиз кьве тІапІас 
ва я кьве лиф гъурай: са къуш  – 
гунагьдай къурбанд яз, муькуь
ди – кунуг патал. 8 Ада абур хахам
диз гъурай, адани сифте гунагьдай 
къурбанд тир къуш къачуна, кьил 
галуд тавуна адан гардан атІурай, 
9 ва и гунагьдай къурбанддин иви
дикай къурбангандин къвалал стІа
лар хъичинрай; амай иви къурбан
гандин кІаник шутІкьунна кІанда. 
Им гунагьдай къурбанд я. 10 Кьвед 
лагьай къушракай къайда тирвал 
кунуг авуна кІанда. Гьа икІ хахам
ди, ада авунвай гунагьдикай михьи 
хъувун яз, адан винел гъил къах
чунин серенжем кьиле тухуда, ва а 
касдилай гъил къахчуда.

11 Амма адавай кьве тІапІас ва я 
кьве лиф къурбанд тежез хьайитІа, 
вичи авунвай чІуру кардай эфадин 
цІудай са пай къуьлуьн гъуьр гъу
рай  – гунагьдай къурбанд яз. Ада 
гъуьруьк зейтундин чІем* кутун та
вурай ва адан винелай хъсан ни га
лай шкьакь вегьин тавурай, вучиз 
лагьайтІа им гунагьдай къурбанд 
я. 12 Ада вичин къурбанд хахамдиз 
гъурай, адани къурбанддин рикІел 
хуьнин пай яз, са гъаб гъуьр къа
чуна, и гъуьр Реббидиз кудай къур
бандрихъ галаз санал, гьабурун 
винел къурбангандал курай. Им гу
нагьдай къурбанд я.

13  Гьа икІ хахамди, ада авунвай 
винидихъ лагьай гунагьрилай гъил 
къахчун яз, а касдин винел гъил 
къахчунин серенжем кьиле тухуда, 
ва а касдилай гъил къахчуда. Амай 
гъуьр, фан къурбанд* адаз гьикІ 
жедатІа, хахамдиз жеда“».

Тахсир хиве кьунин къурбанд
14  Реббиди Мусадиз лагьана: 

15  «Сада тахсир хьана, Реббидин 
пак затІарихъ галаз кьан тийиз
вай, чпиз чин тийиз, чІуру кІвалах 
авуртІа, ада эвез хъувун яз, Ребби
диз рехне квачир са гьер гъурай, 
адан къимет, тахсир хиве кьунин 
къурбанд* яз, ибадатханадин ше
къелрин гимишдалди тайинарна
вайди хьурай. 16  Ада пак затІариз 
гайи зарар эвез хъувурай ва ида
лай гъейри вадай са пай алава хъу
вурай ва ам вири хахамдив вахку
рай. Хахамди тахсир хиве кьунин 
къурбанд тир гьер къачуна, а кас
дин винел гъил къахчунин серен
жем кьиле тухурай ва и касдилай 
гъил къахчуда.

17 Сада гунагь кар авуртІа, вичиз 
чин тийиз Реббидин къадагъайри
кай сад чІур авуртІа, ва адак гунагь 
акатайтІа, ам тахсиркар я ва адаз 
жаза къвезва, 18  ада рехне квачир 
ва дуьз къимет авай са гьер гъана 
тахсир хиве кьунин къурбанд яз ха
хамдив вахкурай. Хахамди вичиз 
чин тийиз чІуру кІвалах авур а кас
дин винел гъил къахчунин серен
жем кьиле тухурай, ва а касдилай 
гъил къахчуда. 19  Им тахсир хиве 
кьунин къурбанд я: инсан Ребби
дин вилик тахсиркар хьана».

6 1  Реббиди Мусадиз лагьана: 
2  «Инсанди Реббидиз акси яз 

тахсиркарвал авунватІа: адав хуьн 
патал ва я адан жавабдарвиле са 
шей вуганвайди, ва я чуьнуьхна
вайди инкар авуртІа, ва я жуван
давай кичІерар гуналди са затІ 
къакъудайтІа, 3  ва я мукьвадавай 
квахьай затІ жагъана, хиве кьан ти
йиз хьайитІа  – инсанри ийидай, и 
гунагьрикай садаз рехъ гайитІа, ва 
ам тапан кьин кьуналди мадни ар
тухарайтІа, – 4 ихьтин кар авурда ва 
вичик гунагь акатайда, сифте вичи 
чуьнуьхайди ва я къакъудайди, ва я 
адал хуьн патал тапшурайди ва вах
кун тавурди, ва я са нивай ятІани 
квахьна вичиз жагъайди элкъуьрна 
вахкурай; 5  ада вичин тапан кьин 
кьунвай вири затІар элкъуьрна вах
курай. Ганвай зарар эхирдалди эвез 
хъувурай ва вадай са пай винелни 
эхциграй. Вири и шейэр ада иеси
див тахсир хиве кьунин къурбанд 
гудай юкъуз вахкун лазим я. 6  Ва 
тахсир хиве кьунин къурбанд яз ада 
Реббидиз рехне квачир ва дуьз къи
мет авай са гьерни гъана хахамдив 

вахкурай. 7 Хахамди Реббидин ви
лик адан винел гъил къахчунин се
ренжем кьиле тухуда – ва и кас тах
сиркар авур чІуру кІвалахрилай 
гъил къахчуда».

Кунугдинни фан къурбанддин 
алава къайдаяр

8  Реббиди Мусадиз лагьана: 
9 «Гьаруназ ва адан рухвайриз эмир 
ая: „Ингье кунугдин къанун. Кунуг* 
ам цІув вугай чкадал аламукьна 
кІанда, – къурбангандал* – йифди, 
экв жедалди; къурбангандал цІай 
куз хьана кІанда. 10 Хахамди, беден 
кІевдай кушдин партал ва кушдин 
шалвар алукІна, кунугдилай кьу
лухъ къурбангандал аламукьдай 
руьхъ кІватІрай, ва ам къурбанган
дин патав ичІиррай. 11  Ахпа пар
талар дегишна, руьхъ кундин сер
гьятрилай анихъ, михьи са чкадал 
акъудрай. 12  Къурбангандал цІай 
курай ва туьхуьн тавурай. Хахамди 
адак гьар пакамахъ кІарасар кухту
рай, кунуг экІягърай, ва адан винел 
суварин къурбандрин* пи курай. 
13  Къурбангандал алай цІай датІа
на, хкахь тавуна кун лазим я.

14 Ингье фан къурбанддин* къа
нун. Гьарунан эвледри ам къур
бангандин патав Реббидин вилик 
эцигун лазим я. 15  Къурбанддикай 
зейтундин чІем* квай гъуьруьн 
са гъаб къачуна, ва гьакІни вири 
шкьакь, ва къурбангандал къур
банддин рикІел хуьнин пай яз ка
на кІанда  – им Реббидиз хуш ни 
галай гум жеда. 16 Амай пай Гьару
нани адан рухвайри тІуьрай. Фан 
къурбанд тІили фу хьиз Гьалтунин 
Алачухдин* гъене пак тир чкадал* 

тІуьна кІанда. 17  Ам гъвар кутуна 
гьазурна виже къведач. Заз кузвай 
къурбандрин и пай За Гьаруназни 
адан рухвайриз гузва. И пай гьам 
гунагьдай ийизвай, гьамни тахсир 
хиве кьунин къурбандрин* пакви
лерин паквал хьиз я. 18 Гьарунан эв
ледрин жергейрай тир вири итим
ривай ам нез жеда; эбеди яз, ам 
несилдилай несилдалди Реббидиз 
кудай къурбандрикай абурун пай 
я. Адак хкІур гьар гьим хьайитІани 
кьетІенди жеда“».

19  Реббиди Мусадиз лагьана: 
20  «Гьарунани адан рухвайри чпи
вай чІем гуьцІай сифте йикъуз 
Реббидиз цІудай са пай къуьлуьн 
гъуьруькай тир фан вахт-вахтунда 
ийидай къурбанд гана кІанда  – са 
пай пакамахъ ва са пайни нянихъ. 
21 Ихьтин фу зейтундин чІем куту
на, ягълавдал авуна кІанда. Куьне 
гъизвай и фу хъсандиз ишиннавай 
тинидикай хьун лазим я; ам куьт
куьна. Им Реббидиз хуш ни галай 
гум жеда. 22  Гьа икІ Гьарунан эв
ледрикай тир, вичи Гьарунан кар 
давамарзавай гьар са хахамди аву
рай. Ихьтин фу Ребби патал эбе
ди яз пай авайди ва ам вири санлай 
кудайди я. 23 Хахамди ийизвай фан 
гьар са къурбанд вири санлай кудай 
къурбанд хьунухь лазим я, ам тІуь
на жедач».

Гунагьдайни тахсир хиве 
кьунинни суварин къурбанддин 

алава къайдаяр
24 Реббиди Мусадиз лагьана:
25  «Гьаруназни адан рухвайриз 

хабар це: „Ингье гунагьдай къур
банддин къанун. Гунагьдай къур
банд* Реббидин вилик, кунуг* 



157 Леви 7

тукІвадай чкадал тукІун лазим я. 
Им паквилерин пак затІ я. 26  Гу
нагьдай къурбанд ийизвай хахам
ди ам тІуьн лазим я: ам пак чкадал, 
Гьалтунин Алачухдин* гъене тІуь
на кІанда. 27 И якІук хкІур гьар гьим 
хьайитІани кьетІенди жеда. Къур
банддин иви парталрал авахьайтІа, 
парталдин ивидай хьайи чка пак 
чкадал чуьхвена кІанда. 28  Ихьтин 
къурбанддин як ргай чепедин къаб 
хана кІанда: ам буьруьнждин къа
пуна рганатІа, и къаб гуьцІиз михь
на ва яд экъуьрна кІанда. 29 Хахам
рин тухумдин вири итимривай 
ихьтин къурбанд нез жеда: ам пак
вилерин пак затІ я. 30 Амма вичин 
иви пак чкада гъил къахчунин се
ренжем кьиле тухун патал Гьалту
нин Алачухдик гъайи къурбанддин 
як тІуьна жедач; ам кана кІанда“.

7 1  Ингье тахсир хиве кьунин 
къурбанд авунин къанун. Им 

паквилерин пак затІ я. 2 Тахсир хи
ве кьунин къурбандни гьа кунуг* 
тукІвадай чкадал тукІвада. Къур
банган* вири патарихъай ивидал
ди хъичинна 3  ва къурбангандин 
винел вири пи эцигна кІанда: гье
рен тум ва къенен пи, 4 гьакІни кьве 
дуркІунни ва абурал алай, ятуррин 
патав гвай пи ва чІулав лекьинин 
кІвенкІв. Ам дуркІунрихъ галаз са
нал акъудна кІанда. 5 Хахамди ибур 
вири къурбангандал Реббидиз кудай 
къурбанд яз кун лазим я. Им тахсир 
хиве кьунин къурбанд я. 6 Хахамрин 
тухумдин вири итимривай и як нез 
жеда. Ам пак чкадал тІуьн лазим я. 
Им паквилерин пак затІ я.

7 Гьам тахсир хиве кьунин, гьам
ни гунагьдай къурбанд патал къа

нун сад хьтинди я: къурбанд вичи 
гъил къахчунин серенжем кьиле 
тухузвай хахамдинди я.

8  Кьилдин касдин патахъай ку
нуг авур хахамди ада къурбанд авур 
гьайвандин хам вичиз къахчуда.

9 Хьра чранвай, тавада ва я ягъ
лавда гьазурнавай фан къурбанд* 
ам кьиле тухвай хахамдиз жеда. 
10 Амай фан къурбандар, зейтундин 
чІем* какадарнавай, я тушни кьуру, 
Гьарунан эвледриз гьа сад хьиз та
лукь я.

11 Ингье инсанди Реббидиз ийиз
вай суварин къурбанддин* къанун.

12 Ам шукур яз ийизватІа, и къур
банддик зейтундин чІем какадар
навай тІили фу, чІем алтаднавай 
тІили лаваш ва къуьлуьн гъуьруьн 
хъсандиз ишиннавай тинидикай 
авунвай, чІем какадарнавай кье
лечІ фу хьана кІанда. 13  И, вичик 
гъвар квай лавашни кухтунвай, са
дакьа шукур ийизвай суварин къур
банддихъ галаз санал хьана кІанда. 
14  Гьар жуьредин са фу Реббидиз 
къурбанд авун патал къачуда; им 
вичи суварин къурбанддин винел 
ивидин стІалар хъичинунин серен
жем кьиле тухвай хахамдин пай я.

15  Шукур малумарзавай суварин 
къурбанддин як гьа юкъуз тІуьна 
куьтягьарун лазим я  – пакамалди 
гьич са кІусни туна виже къведач.

16 Вяд ва я гуьгьуьлалди ийизвай 
суварин къурбанд кьиле тухудайла, 
ам гьа юкъуз тІуьна кІанда, амукьай
ди  – къведай юкъуз. 17  Пуд лагьай 
юкъуз амукьай як кана кІанда. 18 Су
варин къурбанддин як пуд лагьай 
юкъузни нез хьайитІа, и къурбанд 
турус жедач, ам гъайи касдин патай 

кьабулдач. Им чІур хьанвай як я, ва 
ни ам тІуьнатІа, гьадаз гунагь жеда.

19 Са гьихьтин ятІани чиркин за
тІунихъ галукьай як тІуьна виже 
къведач; ам кана кІанда. Вич ми
хьи гьар садаз як недай ихтияр ава. 
20 Ни вич чиркин яз, Реббидиз гуз
вай суварин къурбанддин як тІуьр
тІа, ам вичин халкьдикай хкудна 
гадарда. 21  Ни са гьихьтин ятІани 
чиркин затІуник хукІурайтІа, кІан
датІа ам инсандин нежесар хьуй, 
я тушни чиркин гьайван, я тушни 
чан алай мурдар затІ, ахпани Реб
бидиз ийизвай суварин къурбанд
дин як тІуьртІа, ам вичин халкьди
кай хкудна гадарда».

Пи ва иви тІуьн къадагъа авун
22  Реббиди Мусадиз лагьана: 

23  «Исраилдин рухвайрив хабар 
агакьара: „Калерин, хперин ва цІе
гьерин пи немир. 24 Гиликьай ва я 
вагьши гьайванри кукІварай гьай
ванрин пи гьар жуьредин игьтияж
ра гъилик ая, амма тІуьн патал ваъ. 
25 Ни Ребби патал кудай ихтияр авай 
гьайванрин пи незватІа, гьам вичин 
халкьдикай хкудна гадарда. 26 Куь
не гьина уьмуьр тухвайтІани, гьай
ванрин ва къушарин иви тІуьн па
тал гъилик ийимир. 27 Ни иви тІуьн 
патал гъилик ийизватІа, ам вичин 
халкьдикай хкудна гадарда“».

Хахамдин пай
28  Реббиди Мусадиз лагьана: 

29 «Исраилдин рухваяр хабардар ая: 
„Реббидиз суварин къурбанд* ийиз
вайда адан са чІук Реббидив вахку
рай. 30 Вичин гъилералди ада вичин 
Реббидиз кудай къурбанд гъун ла
зим я: гьайвандин пи ва хуру вах

курай  – и хуру Реббидин вилик 
зурзун-къурбанд яз зурзурна эциг
дайвал. 31  Хахамди пи къурбанган
дал* курай, хуру лагьайтІа, Гьаруназ 
ва адан эвледриз жеда. 32 Куь сува
рин къурбандрин эрчІи ятур пай яз 
хахамдив вахце. 33 ЭрчІи ятур – Гьа
рунан эвледрикай къурбангандал 
суварин къурбанддин иви хъичин
завайди ва пи кузвайди вуж ятІа, 
гьадан пай я. 34 Вучиз лагьайтІа За 
Исраилдин рухвайривай, абурун су
варин къурбандрикай зурзурай хур 
ва хкажай ятур къачузва ва хахам 
Гьаруназ ва адан эвледриз гузва. Им 
абуруз Исраилдин рухвайрин па
тай къвезвай даим пай я. 35 Ихьтин, 
Реббидиз кудай къурбандрикай пай, 
Гьаруназ ва адан рухвайриз чеб Реб
бидин хахамар яз хкягъай йикъалай 
къвезва. 36  Реббиди абурувай чІем 
гуьцІайла, Ада Исраилдин рухвай
ри хахамрив им вахкун эмир аву
на  – асирдилай асирдалди, несил
дилай несилдалди“».

37 Им кунугрин* ва гьакІни фан, 
гунагьдай ийизвай, тахсир хиве 
кьунин, паквилиз акъудзавай сува
рин къурбандрин къанун я. 38 Вири 
ибурун гьакъиндай Реббиди Муса
диз Синай* дагъда эмир гана – Ис
раилдин рухвайриз Реббидиз къур
бандар авунин гьакъиндай эмир 
авур юкъуз, – Синайдин кьурумда.

Синай дагъдин патав  
къурбандар авун

(8–10 кьилер)

Гьарунни адан рухваяр 
паквилиз акъудун

8 1  Реббиди Мусадиз лагьа
на: 2  «Гьарун ва адан рухваяр 

эверна гъваш; алукІдай парталар ва 
гуьцІдай чІем, гунагьдай къурбанд* 
патал жунгав, кьве гьер ва са зим
билда авай тІили фу къачу. 3  Ви
ри эл Гьалтунин Алачухдин* сивел 
кІватІа».

4 Мусади Реббиди вичиз эмир га
йивал авуна. Эл Гьалтунин Алачух
дин сивел кІватІ хьайила, 5 Мусади 
лагьана: «Ингье Реббиди вуч авун 
эмир авунатІа».

6 Ада Гьарунни адан рухваяр ви
лик гъана акъвазарна, абур чуьхве
на, 7 Гьарунал перем алукІна, адан 
юкьва чІул туна, адал абани чухва 
алукІна, ам чухвадин чІулуналди 
алчукна кутІунна. 8  Ада Гьарунал 
хуруган алукІна, хуруганда уримни 
туммим* эцигна, 9  Гьарунан кьи
лизни сирих яна. Сирихдин вилик 
патал Мусади, Реббиди вичиз эмир 
гайивал, къизилдин кьелечІ кІус, 
пак тир таж, алкІурна.

10  Ахпа Мусади гуьцІдай чІем 
къачуна ва, Алачухдивай ва ана 
авай кьван вири шейэривай гуь
цІуналди, ам паквилиз акъудна. 
11  Ирид гъилера къурбанган* чІе
медалди хъичинна, адаз ва адахъ 
галай вири затІариз, латаз ва адан 
кІаник кутадай затІуниз чІем яна, 
Мусади абур паквилиз акъудна. 
12  ГуьцІдай чІем Гьарунан кьилел 
илична, Мусади адавай гуьцІна ва 
паквилиз акъудна. 13 Ахпа ада Гьа
рунан рухваяр вилик акъудна, ва 
Реббиди вичиз эмир гайивал, абу
рал перемар алукІна, абурун юкьва 
чІулар туна ва абурун кьилер яй
лухралди кутІунна.

14  Ахпа ада гунагьдай къурбанд 
тир жунгав акъвазарна. Гьаруна ва 
адан рухвайри жунгавдин кьилел 

гъилер эцигна*. 15  Жунгав тукІу
на. Мусади тІуб ивидик кяна ва ам, 
къурбанган паквилиз акъудун па
тал, къурбангандин крчарал алтад
на. Амукьай иви ада адан бинедив 
экъична. Гьа икІ ада, ам патал гъил 
къахчунин серенжем кьиле туху
налди, къурбанган паквилиз акъуд
на. 16  Жунгавдин къенерал алай 
кьван вири пи, лекьинин къвала
лай экъечІнавай пай ва пини галаз 
кьве дуркІун къачуна Мусади къур
бангандал кана, 17 жунгавдин амай 
паяр, хам, як ва ратара авай чиркер, 
ада, Реббиди эмир гайивал, кунди
лай къерехда цІай яна кана.

18  Ахпа кунугдин* гьер акъудна. 
Гьарунани адан рухвайри адан кьи
лел гъилер эцигна, 19 ва гьер тукІу
на. Мусади къурбангандин вири 
патарихъ иви хъичинна. 20  Гьерен 
жендек алажна куьлуь авуна, ва 
Мусади кьил, жендекдин паяр ва 
пи кана. 21  Къенерни гьерен кІва
чер чуьхвена ва Мусади са затІни 
тун тавуна, гьер къурбангандал ка
на. Им, Реббиди Мусадиз эмир га
йивал, кунуг, Реббидиз хуш ни га
лай гум, Адаз кудай къурбанд тир.

22 Ахпа кьвед лагьай гьер вилик 
акъудна  – паквилиз акъудзавай 
къурбанд. Гьарунани адан рухвай
ри гьерен кьилел гъилер эцигна 
23 ва гьер тукІуна. Мусади адан иви
дикай къачуна ва Гьарунан эрчІи 
патан япун кІвенкІвевай, эрчІи гъи
лин чІехи тупІувай ва эрчІи кІва
чин чІехи тупІувай гуьцІна. 24 Ахпа 
Гьарунан рухваяр вилик акъудна 
ва Мусади абурун гьар садан эр
чІи япун кІвенкІвевай, эрчІи гъи
лин чІехи тупІувай ва эрчІи кІва
чин чІехи тупІувай иви гуьцІна – ва 

къурбангандин вири патарихъай 
амукьай иви хъичинна. 25 Ахпа ада 
пи, тум, къенерин макь, лекьинин 
паталай экъечІнавай пай, пини 
кваз кьве дуркІунни ва гьерен эрчІи 
ятур къачуна. 26  Реббидин вилик 
эцигнавай тІили фу авай зимбил
дай Мусади тІили лаваш, зейтундин 
чІем* янавай лаваш ва хъукъвай фу 
къачуна, абур вири пидал ва гьерен 
эрчІи ятурдал эцигна. 27 Вири ибур, 
Гьарунан ва адан рухвайрин гъи
лерал эцигнаваз, Мусади Ребби
дин вилик зурзун-къурбанд яз зур
зурна. 28 Ахпа Мусади Гьарунан ва 
адан рухвайрин гъилерал алай ви
ри затІар къачуна ва кунугдихъ га
лаз къурбангандал кана. Им пакви
лиз акъудзавай къурбанд, Реббидиз 
хуш ни галай гум, Адаз кудай къур
банд тир. 29  Гьерен хур къачуна, 
Мусади ам Реббидин вилик зурзун-
къурбанд яз зурзурна. Им, Реббиди 
адаз эмир гайивал, паквилиз акъуд
завай къурбанддикай Мусадин пай 
тир.

30  Ахпа Мусади гуьцІдай чІем 
къачуна, къурбангандилай иви 
къачуна ва Гьарун ва адан парта
лар ва гьакІни адан рухваяр ва абу
рун парталар хъичинна. Гьа икІ ада 
Гьарун ва адан парталар ва гьакІни 
адан рухваяр ва абурун парталар 
паквилиз акъудна.

31  Мусади Гьаруназ ва адан ру
хвайриз лагьана: «И як Гьалтунин 
Алачухдин сивел ругуг ва ам гьанал 
паквилиз акъудзавай къурбанддин 
зимбилда авай фахъ галаз неъ  – 
За „Им Гьарунани адан рухвайри 
тІуьн лазим я“ лугьуз, эмир гайи
вал. 32  ЯкІукайни факай амукьай
ди куг. 33 Гьалтунин Алачухдин си

велай ирид юкъуз элячІмир – куьн 
паквилиз акъудун куьтягь жедалди. 
ИкІ ирид юкъуз давам хьун лазим 
я. 34  Къе авур кІвалахар Реббиди, 
квелай гъил къахчун патал, вили
камаз къалурнавайди тир. 35 Ирид 
юкъуз, Реббидиз куь къуллугъ аву
налди, Гьалтунин Алачухдин сивел 
акъваз, юкъузни, йифизни, гьа икІ 
хьайитІа куьн рекьидач. Заз гьа икІ 
эмир авунвай».

36 Гьарунани адан рухвайри Реб
биди Мусадин мецелай чпиз эмир 
авурвал вири кьилиз акъудна.

Хахамри къуллугъ гатІунун

9 1 Муьжуьд лагьай юкъуз Муса
ди Гьаруназни рухвайриз ва Ис

раилдин агъсакъалриз эверна 2  ва 
Гьаруназ лагьана: «Гунагьдай къур
банд* патал са эркек дана ва кунуг* 
патал са гьер гъваш; кьведни рехне 
квачирбур хьана кІанда. Абур Реб
бидин вилик акъвазара. 3  Исраил
дин рухвайриз абуру гунагьдай 
къурбанд патал кьун, кунуг патал
ни йис хьанвай, рехне квачир дана
ни кІел гъун патал эмир це. 4 Мадни 
чпихъ галаз Реббидин вилик сува
рин къурбанд* патал са жунгав ва 
са гьер ва гьакІни чІем какадарна
вай фан къурбанд* къачурай. Къе 
куь вилик Ребби акъвазда эхир!»

5  Исраилдин рухвайри Муса
ди эмир гайи кьван вири шейэр 
Гьалтунин Алачухдин* патав гъа
на; вири эл атана Реббидин вилик 
акъвазна. 6  Мусади лагьана: «Куь 
вилик Реббидин Баркалла* пайда 
хьун патал ингье квез Реббиди вуч 
авун эмир ганватІа».

7  Гьаруназ лагьайтІа, Муса
ди икІ лагьана: «Къурбангандин* 

патав алад ва гьам жувалай, гьамни 
халкьдилай гъил къахчунин серен
жем патал жуван гунагьдай ийиз
вай къурбанд ва жуван кунуг ая. 
Ахпа, гъил къахчунин серенжем 
яз, Реббиди эмир гайивал, халкь
дин патай къурбанд ая».

8  Гьаруна къурбангандин па
тав фена, вичелай ийизвай гунагь
дай къурбанд яз, дана тукІуна. 9 Ру
хвайри адан вилик данадин иви 
гъана, ада адак тІуб кяна ва къур
бангандин крчарал алтадна. Аму
кьай иви ада къурбангандин кІаник 
экъична. 10 Гунагьдай къурбанддин 
пи, дуркІунар ва лекьинин кІвенкІв 
ада, Реббиди Мусадиз эмир гайи
вал, къурбангандал кана, 11  дана
дин хамни як лагьайтІа, кундилай 
анихъ кана.

12  Ахпа Гьаруна кунуг тукІуна; 
рухвайри къурбанддин иви адан 
патав гъана, ва ада ивидалди къур
банган вири патарихъай хъичин
на. 13 Рухвайри Гьарунав къурбанд
дин пайи-паяр авунвай жендек ва 
адан кьил вугана, ва ада ибур ви
ри къурбангандал кана. 14  Къур
банддин къенер ва кІвачер чуь
хвена, ада абур кунугдин винел 
къурбангандал кана. 15  Ахпа ада 
халкьди гъанвай гьайванарни са
дакьаяр къурбанд авуна. Ада кьун 
кьуна – халкьдин патай тир гунагь
дай къурбанд  – ва гьа идалай ви
лик авурвал гъил къахчун патал ам 
тукІуна.

16 Ахпа ада кунуг-гьайван акъуд
на ва ам къайда тирвал къурбанд 
авуна. 17  Ахпа ада фан къурбанд
дикай са чІук къачуна ва ам пака
ман кунугдиз алава яз, къурбанган
дал кана. 18 Гьаруна гьакІ халкьдин 

патай суварин къурбанд яз жун
гав ва са гьерни тукІуна. Рухвайри 
адан патав къурбандрин иви гъа
на ва ада ивидалди къурбанган ви
ри патарихъай хъичинна. 19  Абу
ру жунгавдин ва гьерен пи  – тум, 
къенерал алай пи, дуркІунар ва ле
кьинин кІвенкІв – 20 ва пи гьайван
рин хурун паярин винел эцигна. 
Пи Гьаруна къурбангандал кана, 
21 гьайванрин хурар ва эрчІи патан 
ятурар, Мусади эмир гайивал, Реб
бидин вилик зурзун-къурбанд яз 
зурзурна.

22 Гьаруна гъилер ахъайна халкь
дал туькІуьрна ва инсанриз хийир-
дуьа* авуна. Гунагьдай ийизвай, 
кунугдин ва суварин къурбандар 
авуна, ам агъуз эвичІна.

23  Мусани Гьарун Гьалтунин 
Алачухдик фена ва, анай экъечІ
на, халкьдиз хийир-дуьа авуна. Ва 
вири халкьдиз Реббидин Баркал
ла пайда хьана. 24 Реббидилай атай 
цІу къурбангандал алай кунуг ва пи 
кужумна. Им акурла, вири халкь
дай еке шадвилин гьарай акъатна 
ва абуру пел чилиз яна.

Надабанни  
Абигьудан кьиникь

10 1  Гьарунан рухваяр тир На
дабани Абигьуда гум гу

дай чпин алатар къачуна ва абура 
жуьгьенар ва хуш ни галай затІар* 
эцигна ва, Реббиди чпиз икІ авун 
эмир авунвачиртІани, Адан вилик 
ихтияр таганвай цІай гъана. 2 Реб
бидин патай тир цІай атана ва абур 
кана – абур Реббидин вилик кьена. 
3 И чІавуз Мусади Гьаруназ лагьа
на: «Ингье гьа идакай тир Реббиди 
лагьайди:

„За Жуван мукьув авунвайбуруз 
Жуван паквал къалурда,

вири халкьдин вилик Жуван 
Баркалла* малумарда“».

Гьарун кисна.
4  Мусади Гьарунан ими Узия

лан рухваяр тир Мишаилазни Эл
цафаназ эверна ва абуруз лагьана: 
«Инал ша. Куь мукьвайрин беде
нар пак чкадилай къачуна, кунди
лай анихъ алуд».

5  Абурни атана, абурун партал
рилай кьуна, Мусади лагьайвал, 
кундилай анихъ алудна. 6 И чІавуз 
Мусади Гьаруназ ва адан рухваяр 
тир Элазараз ва Итамараз лагьана: 
«ЧІарар чукІурмир, квел алай пар
талар къазунмир, тахьайтІа куьн 
рекьида ва вири эл Аллагьдин хъи
лек акатда. Амма куь стхаяр, яни 
Исраилдин вири рухваяр, Ребби
ди кьиле тухвай и кунихъ шехьрай. 
7  Амма, куьн текьин патал, куьн 
Гьалтунин Алачухдин* сивелай яр
гъал элячІмир, квел алайди Реб
бидин патай агакьнавай гуьцІдай 
чІем я эхир». Абурни Мусадин чІа
лаз килигна.

Хахамрин везифаяр
8 Реббиди Гьаруназ лагьана: 9 «Я 

вуна, я ви эвледри Гьалтунин Ала
чухдик* къведай чІавуз чехирни 
буза хъвана жедач, тахьайтІа куьн 
рекьида. Им квез даиман къалур
навай къайда я, вири несилар па
тал. 10  Куьн пакди напакдакай ва 
чиркиндакай михьиди чара авуниз 
11 ва Исраилдин рухвайриз Ребби
ди абуруз Мусадин мецелай ганвай 
къайдаяр чируниз мажбур я эхир».

12 Мусади Гьаруназ ва адан амай 
рухваяр тир Элазараз ва Итамараз 

лагьана: «Реббидиз кудай къур
банддикай амай фан къурбандди
кай* къачу ва адакай тІили фу гьа
зурна ам къурбангандин* патав 
неъ. И къурбанд паквилерин пак
вал я. 13  Ам пак тир чкадал* неъ. 
Реббидиз кудай къурбандрин и пай 
ваз ва ви эвледриз талукь я. Заз гьа 
ихьтин эмир авунва.

14 Къурбанд ийизвай гьайвандин 
зурзурзавай хур ва хкажзавай ятур 
вавай ва ви рухвайривайни руша
ривай са михьи чкадал туьртІа же
да. Исраилдин рухвайри ийизвай 
суварин вири къурбандрин и пай 
ваз ва ви эвледриз талукь я. 15 Абу
ру Реббидиз кудай къурбанддин 
пидихъ галаз санал хкажай ятур ва 
зурзурай хур, вуна абур Реббидин 
вилик зурзун-къурбанд яз зурзурун 
патал, вахкун лазим я. Им, Ребби
ди эмир гайивал, асирдилай асир
далди ваз ва ви эвледриз акъудна
вай пай я».

16  Мусади гунагьдай къурбанд* 
тир кьун гьиниз фена лугьуз хаба
рар кьуна. КилигайтІа, адаз цІай 
яна канвай. Мусадиз Гьарунан амай 
рухваяр тир Элазаракай ва Итама
ракай хъел атана ва абуруз лагьа
на: 17  «Куьне гунагьдай къурбанд
дин як са пак чкадал вучиз тІуьнач? 
Ам паквилерин паквал я эхир; ам 
куьне Реббидин вилик гъил къах
чунин серенжем кьиле тухун ва 
идакди элдилай тахсирар алудун 
патал квез ганвайди я! 18 Нагагь и 
къурбанддин иви пак чкадиз гъан
вачиртІа, куьне, гьа за квез эмир 
авурвал, къурбанд пак тир чкадал 
тІуьна кІандай».

19 Гьаруна Мусадиз лагьана: «Къе 
зи рухвайри Реббидиз гунагьдай 

къурбанд ва кунуг* авуна, ахпа
ни чав гьа чи кьилел атайди агакь
на. Чна къе гунагьдай къурбанддин 
як тІуьнайтІа, Реббиди и кІвалах 
хъсан яз гьисабдайни?» 20 Мусади и 
гафариз яб гана ва рази хьана.

i	 11:13-19 Ина чувуд чІалалди къад къушран тІвар кьунва, гьавиляй чна лезги чІала ава
чир тІварар «гьар жуьре» гафаралди эвезнава.

Михьивал хуьнин къайдаяр
(11–15 кьилер)

Гьалал ва гьарам недай затІар
(Киххьей къанун 14:3-21)

11 1  Реббиди Мусадизни Гьа
руназ лагьана: 2 «Исраилдин 

рухвайрив хабар агакьара: „Ингье, 
квевай нез жедай гьайванар.

Чилел алай кьван ири гьайван
рикай 3 квевай кьвечхел кикер алай 
ва гирнагъдай вири гьайванар нез 
жеда. 4 Гирнагъдай ва кьвечхел ки
кер алай гьайванрикай деве не
мир, ам гирнагъдайди ятІани, ам
ма адал кьвечхел кикер алач, ва ам 
куьн патал гьарам я, 5 япатІ-къуьр, 
ам гирнагъдайди ятІани, амма адал 
кьвечхел кикер алач, ва ам куьн па
тал гьарам я, 6 къуьр, ам гирнагъ
дайди ятІани, амма кьвечхел кикер 
адаз авач, ва ам куьн патал гьарам 
я 7 ва вак, ам кек алай гьайван ятІа
ни, адан кикер кьвечхел ятІани, ам
ма ада гирнагъ ийизвач, ва ам куьн 
патал гьарам я. 8 Як абурун немир, 
лешерик абурун хкІамир; абур куьн 
патал гьарам я.

9 Цин чан алай затІарикай – гьуь
лерин ва вацІарин це чка кьунвай
бурукай, – чпиз лувар ва хъуьруь
шар авайбур неъ. 10 Амма чпел цин 
гъетрен лувар ва хъуьруьшар ала

чирбур, – гьуьле ва вацІа жедай чан 
алайбур, це гьарнихъ къекъведай 
чан алай куьлуь затІар, цин амай 
чан алай затІар  – абур куьн патал 
гьарам я. 11 Абур куьн патал чиркин 
я: абурун як немир, гиликьнавай 
чан алай затІариз нифрет ая. 12 Це 
уьмуьр тухузвай, чпел цин гъетрен 
лувар ва хъуьруьшар алачир вири 
гьайванар,  – абур куьн патал гьа
рам я.

13-19 Ингье куьн патал гьарам къу
шар, абур тІуьна жедач: гьуьлуьн 
нуькІ, маллакуткутІ, кьаркьулув ва 
гьар жуьредин лекьер, къузгъунар, 
гьар жуьредин чинеругар, картар, 
лачинар, кІвагъар, типІер ва легле
гарi.

20 Кьуд тапас квай лув гудай ви
ри гьашаратар куьн патал гьарам 
я. 21 Амма квевай лув гудай кьуд та
пасдин чан алай гьашаратарикай 
чпихъ и тапасрилай гъейри чиле
лай хкадарун патал акІаж жедай 
кІвачер квайбур ва гьабуруз ухшар 
лув галай ва галчІур жедай гьаша
ратар нез жеда. 22  Гьа икІ, квевай 
гьар жуьредин цицІер нез жеда. 
23  Амма амай вири лув гудай кьуд 
кІвач квай чан алай куьлуь затІар 
куьн патал гьарам я.

24-25 Ингье чеб себеб яз куьн чир
кин хьун мумкин тир гьайванрин 
лешерикай ни хкІуртІа ва ни ахьтин 
леш хкажайтІа, ам няналди чиркин 
яз жеда ва ада вичин парталар чуь
хвена кІанда ва няналди чиркин яз 
амукьда. 26 Чпин кикер кьвечхел ту
шир ва я чпи гирнагъ тийидай кек 
алай вири гьайванар куьн патал 

гьарам я; абурун жендекдик ни 
хкІуртІа, гьам чиркин жеда. 27 Чеб 
тапасрал къекъведай кьуд кІвач 
квай вири гьайванар куьн патал 
гьарам я. Абурукай садан лешиник 
ни хкІуртІа, гьам няналди чиркин 
жеда, 28 ва ни ихьтин леш хкажай
тІа, ада вичин парталар чуьхуьн 
лазим я, ва ам няналди чиркин яз 
амукьда. Абур куьн патал гьарам я.

29-30  Чилелай гьарнихъ къекъве
дай чан алай куьлуь затІарикай 
куьн патал муьнуьгъ, кьиф, цимил 
кьиф, гьар жуьредин чурчулар ва 
хамелун гьарам яi. 31 Ибур чан алай 
куьлуь затІарикай куьн патал чир
кин я. Ни ихьтин гиликьнавай за
тІуник хкуртІа, ам няналди чир
кин жеда. 32 Чан алачир ихьтин затІ 
квел аватайтІа, кІандатІа ам кІарас
дикай, парчадикай, хамуникай ва я 
шешелдин шихиникай хьурай, ам 
чиркин жеда. Ихьтин шей са кар па
тал герек ятІа, ам цик кутуна кІан
да; ам няналди чиркин жеда, ахпа 
михьи хъжеда. 33 Ихьтин чиркинри
кай сад чепин къапуниз аватайтІа, 
ана авай затІ гьарамдиз элкъведа, 
къаб вични хана кІанда. 34 Чеб нез 
ихтияр авай затІарал ихьтин къа
пуна авай яд авахьайтІа, абур гьа
рамдиз элкъведа; гьакІни вич хъва
дай ихтияр авай хъвадай шейни, 
ам гьихьтин къапуна аваз хьайи
тІани, гьарамдиз элкъведа. 35 Ихь
тин чан алай затІ гиликьна гьи за
тІунал аватайтІани, гьа чка чиркин 
жеда: къул ва я пич чукІурна кІан
да – абур чиркин я; абур куьн патал 
чиркинбур жеда. 36 Чешме ва я виче 

i	 11:29-30 Ина чувуд чІалалди муьжуьд гьавандин тІвар кьунва, гьавиляй чна лезги чІа
ла авачир тІварар «гьар жуьре» гафаралди эвезнава.

яд кІватІнавай фур михьи яз амукь
да  – амма ни а це авай гиликьна
вай лешиник хкІурайтІа, ам чиркин 
жеда. 37 Гиликьнавай леш чеб цана 
кІанзавай тумарал аватайтІа, абур 
михьи яз амукьда. 38  Амма ам це 
авай тумарал аватайтІа, абур куьн 
патал гьарам жеда.

39 Недай ихтияр авай гьайван ги
ликьайтІа, адан лешиник хкІур гьар 
вуж хьайитІани няналди чиркин яз 
амукьда. 40  Ни и як туьртІа, гьада 
вичин парталар чуьхвена кІанда 
ва няналди чиркин яз амукьда. Ни 
ихьтин леш хкажайтІа, гьада вичин 
парталар чуьхуьн лазим я ва нянал
ди чиркин яз амукьда.

41  Чилин гьарнихъ къекъведай 
чан алай вири куьлуь шейэр гьарам 
я; абур тІуьна виже къведач. 42 Абу
рун гьич са жуьрени немир: гьам 
галчІур жез фидайбур, гьам кьуд 
тапасдал къекъведайбур ва я гзаф 
кІвачер квайбур; абур вири гьарам 
я. 43 Куьне куьн чан алай са жуьре
динни куьлуь затІаралди мурдар 
ийимир, – куьне абур себеб яз куьн 
чиркин ийимир. 44 ГьикІ лагьайтІа, 
Зун Ребби, куь Аллагь я. Пак хьухь, 
жуван паквал хуьх, гьикІ лагьайтІа 
Зун пак я. Чилелай гьарнихъ звер
завай чан алай куьлуь затІар себеб 
яз чиркинбуруз элкъвемир. 45 ГьикІ 
лагьайтІа Зун  – куь Аллагь хьун 
патал, куьн Мисридай ахкъудай 
Ребби я. Гьавиляй пак хьухь, гьикІ 
лагьайтІа Зун пак я.

46  Им гьайванрин, къушарин, 
це гьерекатзавай чан алай гьар 
са затІунин, ва чилин гьарнихъ 

къекъвезвай чан алай затІарин 
гьакъиндай къанун я,  – 47  михьи
ди чиркиндакай ва чеб недай их
тияр авай гьайванар недай ихтияр 
авачир гьайванрикай чара авун па
тал“».

Аял хайидалай кьулухъ 
михьивилиз акъудун

12 1  Реббиди Мусадиз лагьана: 
2 «Исраилдин рухвайрив ха

бар агакьара: „Паб руфунал залан 
хьана ва адаз хва хьайитІа, ам ирид 
юкъуз, вацран кьилер авайла хьиз, 
чиркин я; 3 муьжуьд лагьай юкъуз 
куьрпе суьннет авуна кІанда. 4  И 
папакай хкатзавай иви квай затІа
рикай михьи хьун къанни цІипуд 
юкъуз давам жеда, ада, вич михьи 
хьун акьалтІдалди кІвале ацукь
на, пак тир са куьникни кягъ таву
рай ва ибадатханадиз мукьва тахьу
рай. 5 Руш хайиди лагьайтІа, вацран 
кьилер авайди хьиз, кьве гьафтеда 
чиркин жеда; адалай кьулухъ ам 
хкатзавай иви квай затІарикай ми
хьи хьун пудкъанни ругуд юкъуз 
давам жеда.

6 Хва ва я руш хайидалай кьулухъ 
михьи хъхьун акьалтІайла, ам Гьал
тунин Алачухдин* сивел атурай ва 
хахамдив кунуг* яз йис хьанвай са 
кьар ва гунагьдай къурбанд* яз са 
лиф ва я тІапІас вугурай. 7 Хахамди, 
ам патал гъил къахчунин серенжем 
кьиле тухуналди, Реббидиз и къур
бандар авурай, ва и чІавуз ам иви 
кІвахьуникай михьи жеда. Им хва 
ва я руш хайи паб патал къанун я.

8  Адавай кьар гъиз жезвачтІа, 
кьве тІапІас ва я кьве лиф гъурай: 
са къуш – кунуг, муькуьди – гунагь
дай къурбанд яз. Хахамди ам патал 

гъил къахчунин серенжем кьиле 
тухурай, и чІавуз ам михьи жеда“».

Жузамдин гьакъиндай 
къайдаяр

13 1  Реббиди Мусадизни Гьа
руназ лагьана: 2  «Инсандин 

хамунал жузамдин* лишанар да
кІунвай чкаяр, рувар ва я лацу ле
кеяр пайда хьайитІа, и кас хахам 
Гьарунан ва я адан эвледрикай са
дан, яни хахамдин кьилив тухвана 
кІанда. 3  Хахам зарар хьанвай ха
муниз килиграй; и чкадал алай чІа
рар лацу хьанватІа ва анал легъв 
хьанватІа, им жузам я. Хахамдиз 
ихьтин гьал жагъайтІа, ада начагъ
ди чиркин тирди малумарун ла
зим я. 4  Амма хамунал лацу леке
яр алаз, легъв алачиз хьайитІа, ва 
и чкадал экъечІнавай чІарар лацу 
хьанвачтІа, хахамди начагъди ирид 
йикъан вахтуналди масабурукай 
чара авурай. 5  Ирид лагьай юкъуз 
хахам адаз кихлиграй. Хахамдиз 
зарар хьанвай чка дегиш хьанва
чирди ва азар хам тирвал чкІун та
вунвайди жагъайтІа, ада начагъ
ди мад са ирид юкъуз масабурукай 
чара авурай, 6 ирид лагьай юкъуз
ни адаз мад кихлиграй. Зарар хьан
вай чка алахьнаватІа ва азар хам 
тирвал чкІанвачтІа, хахамди на
чагъзавайди михьи тирди малума
рун лазим я: ибур гьакІан рувар я. 
А касди вичин парталар чуьхуь
рай, ам михьи хъжеда. 7 Амма ада 
вич хахамдиз къалурайдалай ва ам 
михьи тирди малумарайдалай кьу
лухъ рувар хам тирвал чкІайтІа, ада 
вич мад гъилера хахамдиз къахлу
рун лазим я. 8 Хахамдиз рувар хам 
тирвал чкІанваз жагъайтІа, ада 

начагъди чиркин тирди малумарна 
кІанда: им жузам я.

9 Вичик жузам квайдан шак алай 
кас хахамдин кьилив тухвана кІан
да. 10 Хахамдиз хамунал дакІунвай 
лацу чкаяр алаз ва а чкайрал алай 
чІарар лацу хьанвайди, якни дуьз
дал алайди жагъайтІа, 11  им азар 
квайдак хкат тийидай жузам ква 
лагьай чІал я. Хахамди и кас чир
кин тирди малумарна кІанда; ам 
чара авун герек туш,  – ам чиркин 
я. 12  Амма жузам хьиз хам тирвал 
чкІана ва начагъди кьилелай кІва
челди кьунватІа, хахамдин вилери 
кьатІудай кьван, 13 хахамдиз жузам
ди азар квайдан вири беден кьунваз 
акуртІа, ада и кас михьи тирди ма
лумарун лазим я. Вири санлай лацу 
хьанвайди михьи я. 14 Амма инсан
дин чан алай як дуьздал акьалтай 
йикъалай ам чиркин я. 15 Хахамдиз 
чан алай як акурла, ада азар квайди 
чиркин тирди малумарна кІанда. 
Чан алай як дуьздал акьалтун чир
кинвал я; им жузам я. 16 Амма чан 
алай як мад лацу хъхьайтІа, а кас 
мад хахамдин кьилив хтурай. 17 Ха
хам адаз кихлиграй; зарар хьанвай 
чкайриз лацувал янаватІа, хахамди 
азар квайди михьи тирди малума
рун лазим я – ам михьи я.

18  Инсандин хамунал, вич ахпа 
квахьай буьвел экъечІна, 19  адан 
чкадални лацу дакІунвай чка ва я 
яруни-лацу леке пайда хьанватІа, 
азар акатнавайди хахамдин кьилив 
фирай. 20 Хахамдиз а чкадал легъв 
алаз ва анал алай чІарарни лацу 
хьанвайди акуртІа, ада азар квай
ди чиркин тирди малумарна кІан
да. Им буьвелдин чкадал арадал 
атанвай жузам я. 21 Амма хахамдиз 

анал лацу чІарар ва легъв жагъун 
тавуртІа ва лекени алахьнавайди 
малум хьайитІа, азарди кьунвайди 
ирид юкъуз масабурукай чара аву
рай. 22 Леке хам тирвал чкайтІа, ха
хамди и кас чиркин тирди малума
рун лазим я: им азар я. 23 Амма лацу 
леке дегиш тежез чкІизвачтІа, им 
гьакІан буьвелди тунвай кьацІ я, ва 
и чІавуз хахамди азар квайди ми
хьи тирди малумарун лазим я.

24 Са кас са куь ятІани канватІа ва 
канвай чкадал алай чан алай якІу 
яруни лацу ва я лацу ранг кьабу
лайтІа, 25 хахам а касдиз килиграй. 
Леке алай чкадин чІарар лацу хьан
ватІа ва легъв арадал атанватІа  – 
им канвай чкадал жузам арадал 
атанва лагьай чІал я. И чІавуз ха
хамди азар квайди чиркин тир
ди малумарун лазим я: им жузам 
я. 26 Амма хахамдиз анал лацу чІа
рар ва легъв жагъун тавуртІа ва ле
кени алахьнаваз хьайитІа, ада азар 
акатнавайди ирид йикъалди маса
бурукай чара авурай. 27  Ирид ла
гьай юкъуз хахам адаз кихлиграй. 
Леке хам тирвал чкІанватІа, хахам
ди азар квайди чиркин тирди малу
марна кІанда: им жузам я. 28 Амма 
лацу леке дегиш тежез, хам тирвал 
чукІун тавуртІа, ам алахьайтІа, им 
куникди ганвай дакІурвал я. Ха
хамди азар квайди михьи тирди ма
лумарна кІанда: им анжах куникди 
хьанвай кьацІ я.

29  Итимдин ва я папан кьилин, 
я тушни ченедин хам ярувал алаз 
дакІун кваз тІазватІа, 30  хахам и 
чкадиз килиграй. Хахамдиз легъв 
хьанвайди ва а чкадал алай чІарар
ни кьери ва хъипибур тирди акур
тІа, ада азар квайди чиркин тирди 

малумарун лазим я: им кьилик ва я 
ченедик акатнавай гачал ва жузам 
я. 31  Амма хахамдиз гачал акатна
вай чкадал легъв алачирди ва анал 
чІулав чІарар алачирди акуртІа, ада 
начагъди ирид юкъуз масабурукай 
чара авурай. 32 Ирид лагьай юкъуз 
хахам азар акатнавай чкадиз ких
лигун лазим я. Гачал чкІанвачтІа, 
ва и чкадал хъипи чІарарни легъв 
пайда хьанвачтІа, 33  азар квайда, 
зарар хьанвай чкадик хкІун тийи
дайвал, чІарар турай ва хахамди ам 
мад са ирид юкъуз масабурукай ча
ра авурай. 34 Ирид лагьай юкъузни 
хахам азарди кьунвайдаз кихлиг
рай. Гачал хам тирвал чкІанвачтІа, 
ва легъвни арадал атанвачтІа, ха
хамди азар квайди михьи тирди ма
лумарна кІанда. А касди вичин пар
талар чуьхуьрай – ам михьи жеда. 
35 Амма, начагъди михьи тирди ма
лумарайдалай кьулухъ, гачал хам 
тирвал чкІанватІа, 36 хахам адаз мад 
кихлиграй, хахамдивай, ам чкІан
вайди акуна, хъипи чІарар жагъур 
тавуртІани жеда: азар квайди ми
хьи туш. 37  Амма зарар хьанвай 
чкадин акунар дегиш хьанвачтІа ва 
анай чІулав чІарар экъечІнаватІа, 
им гачал алатнава ва азарди кьун
вайди михьи я лагьай чІал я. Ха
хамди ам михьи тирди малумарун 
лазим я.

38  Итимдин ва я папан хамунал 
лацу лекеяр пайда хьайитІа, 39 ха
хам азар квайдаз килиграй. Хахам
диз и лекейрин лацувал алахьна
вайди акуртІа, им хамунал гьакІан 
лацу тІехвер пайда хьанва лагьай 
чІал я. Азарди кьунвайди михьи я.

40  Садан кьилин кукІвалай чІар 
фенватІа, им анал алай чІар фейи 

кьецІил чка я, ам михьи я. 41  Са
дан пелен кьилелай виликай чІар 
фенватІа, им анлай чІар фенвай 
кьецІил чка я, ам михьи я. 42 Амма 
кьилин кукІвал алай кьецІил чка
дал ва я пелев гвай кьецІил чкадал 
яруни лацу рангунин леке пайда 
хьайитІа, им а чкадал жузам ара
дал атанва лагьай чІал я. 43 Хахам
диз а касдиз килигайла, адан кьи
лин кукІвал алай кІецІил чкадал ва 
я пелев гвай кьецІил чкадал яруни 
лацу дакІур, вич бедендал жедай 
жузамдиз ухшар тир чка алаз акур
тІа, 44 им а касдик жузам ква ва ам 
чиркин я лагьай чІал я. Хахамди ам 
чиркин тирди малумарун лазим я: 
адан кьилик жузам ква.

45  Жузам азар квайдал кукІ
вар хьанвай парталар хьана кІан
да адан чІарарни авадарун лазим 
я; ада вичин чин спелрилай ва гьа
бурулай агъуз кІевна кІанда. Ва 
ада гьарай авурай: „Чиркин я, чир
кин я!“ 46 Азар куьтягь жедалди ам 
чиркин яз амукьда. Ам чиркин я 
ва гьавиляй текдиз уьмуьр тухвана 
кІанда: адан кІвал кундилай къе
рехда хьуй».

ЗатІарал жедай мурсуникай
47  Ребби давамарна: «Мурс пар

талрал, сун ва я кушдин, 48 кушдин 
ва я сун парчадин яргъивилихъ
ди тир я тушни гьяркьуьвилихъди 
тир гъаларал, тумаждал, тумажди
кай тир гьар гьихьтин хьайитІа
ни затІарал, парталрал пайда хьа
йитІа, 49 парталрал ва я тумаждал, 
парчадин яргъивилихъди, я тушни 
гьяркьуьвилихъди тир гъаларал, 
тумаждикай тир са затІунал и ле
ке къацувал квай ва я ярувал квай 

рангунинди ятІа, им мурс я лагьай 
чІал я; и затІ хахамдиз къалур
на кІанда. 50 Хахам и шейиниз ки
лиграй ва ирид юкъузни йифиз ам 
гъилик тийидайвал авурай. 51 Ирид 
лагьай юкъуз хахамдиз леке партал 
тирвал чкІанвайди акуртІа, парча
дин яргъивилихъди ва я гьяркьуь
вилихъди тир гъаларай, я туш
ни тумаждин затІунайтІуз, ам вуч 
патал тайинарнавайди яз хьайи
тІани, им зиян квай мурс я лагьай 
чІал я, и затІ чиркин я. 52 И чІавуз 
и партал, и яргъивилихъди тир ва 
я гьяркьуьвилихъди тир гъалар, 
сун ва я кушдин и парча, я туш
ни тумаждин и затІ, и леке акат
навай гьар вуч хьайитІани, кана 
кІанда. Им зиян квай мурс я; адаз 
цІай ягъун лазим я. 53 Амма хахам
диз леке парча, яргъивилихъди ва 
я гьяркьуьвилихъди тир гъалар, 
тумаждин шей тирвал чкІун та
вунвайди акуртІа, 54 ада леке алай 
и шей чуьхуьн эмир авурай, ва мад 
ирид юкъуз ам гъилик тийидайвал 
авурай. 55  Чуьхвейдалай кьулухъ 
хахамдиз лекеди, ам чкІанвачтІа
ни, ранг дегиш тавунвайди акур
тІа, и затІ чиркин я. Вуна ам кана 
кІанда: леке астІар патал алаз хьа
йитІани, винел патал алатІани – и 
затІ чІур хьанва. 56 Амма хахамдиз 
чуьхвейдалай кьулухъ леке алахь
навайди акуртІа, ада парчадин ва я 
тумаждин, яргъивилихъди тир ва я 
гьяркьуьвилихъди тир гъаларин и 
чІук атІурай. 57 Леке парчадал, яр
гъивилихъди тир ва я гьяркьуьви
лихъди тир гъаларал, тумаждин за
тІунал мадни пайда хьайитІа – им 
ам мад чкІизва лагьай чІал я; и чІа
вуз вуна леке алай затІ кана кІанда. 

58 Амма чуьхвейдалай кьулухъ пар
чадилай, яргъивилихъди ва я гьяр
кьуьвилихъди тир гъаларилай, ту
маждин гьар гьихьтин хьайитІани 
затІунилай и леке алатайтІа, затІ 
мад гъилера чуьхуьрай ва ам ми
хьи жеда.

59 Сун ва я кушдин парчадал, яр
гъивилихъди ва я гьяркьуьвилихъ
ди тир гъаларал ва тумаждин ви
ри шейэрал мурс пайда хьайила 
авай къанун гьа ихьтинди я – гьа и 
къайдада шей михьи яни, я тушни 
чиркин яни малумарда».

Жузамдикай михьи авун

14 1  Реббиди Мусадиз лагьана: 
2-3 «Ингье жузам акатна сагъ 

хъхьанвай инсан михьи хъувун па
тал вуч авуна кІандатІа къалурза
вай къанун. Ам кундилай адан ви
лик экъечІун лазим тир хахамдин 
кьилив гъурай. Хахамдиз азар
ди кьунвайдак квай жузам хкатна
вайди жагъайтІа, 4  михьи хъийиз
вайди патал чан алай михьи кьве 
къуш, муьтквердин талашар, икьи 
яру рангунин парчадин са чІук ва 
исуп набатат* гъун эмир авурай. 
5 Хахамди къушарикай сад авахьна 
физвай целди ацІурнавай хъенчІин 
къапунин винел тукІун эмир аву
рай, 6 ахпани, чан алай къуш къачу
на, муьтквердин талашрихъ, икьи 
яру рангунин парчадихъ ва исуп 
набататдихъ галаз санал, абур вич 
авахьна физвай целди ацІурнавай 
хъенчІин къапунин винел тукІун
вай къушран ивидик кярай. 7  Иви 
квай и целди хахамди вич жузам
дилай кьулухъ михьи хъийизвай 
кас ирид гъилера хъичинун лазим 
я. Ахпа хахамди ам михьи тирди 

малумаррай. Чан алай къуш ла
гьайтІа, хахамди азад авун лазим я. 
8 Вич михьи хъийизвай касди вичин 
парталар чуьхуьрай, чІарар михьиз 
турай, беден чуьхуьрай ва ам михьи 
жеда. Идалай кьулухъ адавай кун
дал хквез жеда, амма мадни ирид 
юкъуз ам вичин алачухдик экечІ
на жедач. 9 Ирид лагьай юкъуз ада 
михьиз чІарар туна кІанда – кьил, 
чуру ва рацІамар. ЧІарар михьиз 
турай, вичин парталар чуьхуьрай, 
эхъуьрай ва михьи хъжеда.

10 Муьжуьд лагьай юкъуз ада рех
не квачир кьве эркек кІел ва рех
не квачир са йис хьанвай шек, ва 
фан къурбанд* авун патал зейтун
дин чІем* какадарнавай къуьлуьн 
гъуьруьн эфадин цІудай пуд пай 
ва са лаг зейтундин чІем къачурай. 
11  Михьи хъувунин серенжем кьи
ле тухузвай хахамди михьи хъийиз
вайди адан садакьаярни гваз Ребби
дин вилик акъвазаррай, Гьалтунин 
Алачухдин* сивел. 12  Хахамди са 
кІел къачуна, ам са лаг зейтундин 
чІемни галаз тахсир хиве кьунин 
къурбанд* авурай. Ада абур Реб
бидин вилик зурзун-къурбанд яз 
зурзуррай. 13 КІел пак тир, гунагь
дай къурбандар* ва кунугар* са 
пак чкадал тукІуна кІанда. Тахсир 
хиве кьунин къурбанд, гунагьдай 
къурбанд хьиз, хахамдинди я – им 
паквилерин пак затІ я. 14  Хахамди 
тахсир хиве кьунин къурбанддин 
ивидикай къачуна, михьи хъижез
вайдан эрчІи япун кІвенкІвевай, эр
чІи гъилин чІехи тупІувай ва эрчІи 
кІвачин чІехи тупІувай гуьцІрай. 
15 Хахамди чІемедикай вичин чапла 
гъилин мекв хьиз кІватІнавай ка
пан юкьвал цурай, 16 ва, эрчІи гъи

лин тІуб меквез цанвай и чІемедик 
кяна, ирид гъилера Реббидин вилик 
хъичинрай. 17 Мекве амай чІемеди
кай ада михьи хъижезвайдан эрчІи 
япун кІвенкІвевай, эрчІи гъилин 
чІехи тупІувай, ва эрчІи кІвачин 
чІехи тупІувай гуьцІрай  – тахсир 
хиве кьунин къурбанддин ивидин 
винелай. 18 Мекве амукьай чІем ха
хамди михьи хъижезвайдан кьи
лел иличун лазим я. Гьа икІ хахам
ди Реббидин вилик адан винел гъил 
къахчунин серенжем кьиле тухуда.

19  Хахамди гунагьдай къурбанд 
авурай. ИкІ хахамди а касдин ви
нел, ам чиркерикай михьна, гъил 
къахчунин серенжем кьиле тухуда.

Ахпа кунуг тукІуна кІанда, 20 ва 
хахамди кунуг ва фан къурбанд 
къурбангандал* эциграй. ИкІ ха
хамди гъил къахчунин серенжем 
кьиле тухуда – ва а кас михьи жеда.

21  Инсан кесиб ятІа ва такьат 
авачтІа, вич и касдин винел гъил 
къахчунин серенжем кьиле тухун 
патал тахсир хиве кьунин къур
банд яз зурзурдай са кІел ва зей
тундин чІем какадарнавай эфадин 
цІудай са пай къуьлуьн гъуьрни са 
лаг зейтундин чІем къачурай, 22 ва 
гьакІни къуват акакьдай кьве тІа
пІас ва я кьве лиф – са къуш гунагь
дай къурбанд яз, муькуьдини кунуг 
яз. 23 Ам вич михьи хъувунин муь
жуьд лагьай юкъуз вири ибур гваз 
хахамдин кьилив атурай ва Гьалту
нин Алачухдин сивел Реббидин ви
лик акъвазрай. 24  Хахамди тахсир 
хиве кьунин къурбанд яз кІел ва са 
лаг зейтундин чІем къачуна абур 
Реббидин вилик зурзун-къурбанд 
яз зурзуррай. 25 Ахпа хахамди тах
сир хиве кьунин къурбанд яз, кІел 

тукІурай, ва адан ивидикай къачу
на, вич михьи хъийизвайдан эрчІи 
япун кІвенкІвевай, эрчІи гъилин 
чІехи тупІувай, ва эрчІи кІвачин 
чІехи тупувай гуьцІрай.

26  Хахамди зейтундин чІем ви
чин мекв хьиз кІватІнавай капун 
юкьвал цурай, 27  ва ирид гъиле
ра Реббидин вилик тупІалай хъи
чинрай. 28  Мекве авай чІемедикай 
хахамди михьи хъийизвайдан эр
чІи патан япун кІвенкІвевай, эр
чІи гъилин чІехи тупІувай ва эр
чІи кІвачин чІехи тупІувай гуьцІна 
кІанда – тахсир хиве кьунин къур
банддин ивидин винелай. 29  Ме
кве амай чІем хахамди михьи хъи
йизвайдан кьилел илична кІанда; 
икІ хахамди Реббидин вилик адан 
винел гъил къахчунин серенжем 
кьиле тухуда. 30  Ва а касди а къу
шарикай сад (тІапІасар ва я ли
фер) – 31 вичивай гуз жедайди вуч 
ятІа, гьам,  – гунагьдай къурбанд 
яз серф авурай, муькуь къуш – фан 
къурбандни галаз  – кунуг яз. ИкІ 
хахамди и касдин винел Реббидин 
вилик гъил къахчунин серенжем 
кьиле тухуда. 32 Ингье вичик жузам 
акатай касди, ам кесиб ятІа, михьи 
хъувун патал вуч авуна кІандатІа 
къалурзавай къанун».

КІвалера жедай мурсуникай
33  Реббиди Мусадизни Гьаруназ 

лагьана: 34  «Куьн За куь хсусиятда 
твазвай Къенандин* чилерал атай
ла, ва и чилел алай кІвалерикай са
даз За мурсун зарар гайи чІавуз, 
35  кІвалин иеси хахамдин кьилив 
атана лугьурай: „Аквар гьаларай, зи 
кІвалел азар пайда хьанва“. 36  Ха
хамди гьикІ аватІа чириз къведал

ди вилик, кІвале авай гьич са затІ
ни чиркин тахьун патал, и кІвале 
авай кьван вири затІар акъудун па
тал эмир авурай; идалай кьулухъ ам 
атана кІвализ килиграй. 37 Адаз цла
рал алай лекеяр къацу хьтин ва яру 
хьтин рангунинбур яз, а чкайрал 
легъвер пайда хьанваз жагъайтІа, 
38  ам гуьрцелдилай къецел элячІ
рай ва ирид юкъуз и кІвал агалрай. 
39 Ирид лагьай юкъуз хтана, хахам
диз лекеяр цлар тирвал чкІанваз 
акуртІа, 40 ада лекеяр алай къванер 
кукІварна хкудна, абур шегьерди
лай къерехдиз, са чиркин чкадиз 
акъудун патал эмир авурай. 41 КІва
лин къенепата вири къудгъунна 
михьи авуна кІанда, къудгъунна
вай сувагъни шегьердилай къерех
да са чиркин чкадал гадарна кІан
да. 42 Хкуднавай къванерин чкадал 
цІийи къванер эхциграй ва кІвализ 
цІийи кьилелай сувагъар авурай.

43  Къванер кукІварна хкудайда
лай кьулухъ, кІвални къудгъуна ми
хьи авуна, цІийи кьилелай сувагъар 
авурдалай кьулухъни лекеяр мад
ни кІвал тирвал чкІизватІа, 44  ха
хам атана кихлиграй. Адаз лекеяр 
чкІанваз акуртІа – им и кІвале зи
ян гудай мурс ава ва кІвал чиркин я 
лагьай чІал я. 45 Ихьтин кІвал чукІу
рун лазим я, къванер, кІарасар ва 
сувагъар шегьердилай къерехдиз, 
са чиркин чкадиз акъудун лазим я.

46 Ихьтин кІвализ, ам агалнавай 
вахтунда, гьахьай кас няналди чир
кин я. 47 Ихьтин кІвале йиф акъу
дайда вичин парталар чуьхвена 
кІанда, ни ана тІуьртІа, гьадани ви
чин парталар чуьхуьн лазим я.

48  Амма хахамдиз кІвализ цІи
йи кьилелай сувагъар авурдалай 

кьулухъ атана, лекеяр мад пайда 
техжезвайди акуртІа, ада кІвал ми
хьи тирди малумарна кІанда: азар 
акьалтІна. 49 КІвал михьи авун па
тал хахамди кьве къуш, муьтквер
дин талашар, икьи яру рангунин 
парчадин чІук ва исуп набатат* 
къачуна кІанда. 50 Ада къушарикай 
сад авахьна физвай целди ацІур
навай хъенчІин къапунин ви
нел тукІурай. 51-52  Ахпа муьтквер
дин талашар, исуп набатат, икьи 
яру рангунин парчадин чІук ва чан 
алай къуш къачуна, абур авахьна 
физвай цик какахьнавай тукІунвай 
къушран ивидик кягърай – ва кІвал 
ирид гъилера хъичинрай. Идалай 
кьулухъ, 53 ада чан алай къуш ше
гьердин къерехда чуьлдиз азаддиз 
ахъайна кІанда. ИкІ ада кІвал па
тал гъил къахчунин серенжем кьи
ле тухуда – ва кІвал михьи хъжеда.

54-56 Жузам*, гачал, парталрал ва 
цларал жедай мурс хьтин, дакІун
вай чкайрин, руваррин ва лацу ле
кейрин вири дуьшуьшар хьтинбур 
патал къанун гьа ихьтинди я  – гьа 
и жуьреда са вуч ятІани гьи чІавуз 
михьи ятІа, гьи чІавуз чиркин ятІа 
кьил акъудда. Жузамдинни мурсун 
гьакъиндай къанун гьа ихьтинди я».

Бедендин чиркинвиликай

15 1  Реббиди Мусадизни Гьа
руназ лагьана: 2 «Исраилдин 

рухвайрив хабар агакьара: „Вичин 
эркеквилин лишандай чара жедай 
затІар хкатзавай итим чиркин я. 
3  Гьар гьихьтин хьайитІани хкат
завай затІуни – ам эркеквилин ли
шандай ара датІана кІвахьзаватІа
ни, ва я ара атІуз кІвахьайтІани, 
итим чиркин ийизва. 4  Хкатзавай 

затІар кІвахьзавай итим къаткай 
мес чиркин я; ам ацукьай затІар
ни чиркин я. 5  Адан месик хкІур 
касди вичин парталар ва вич чуь
хвена кІанда – ва няналди чиркин 
яз амукьда. 6 Вичиз хкатунар авай 
итим ацукьай чкадал ацукьай гьар 
сада вичин парталар ва вич чуьхве
на кІанда  – ва няналди чиркин яз 
амукьда. 7  Ихьтин итимдик хкІур 
гьар сада вичин парталар ва вич 
чуьхвена кІанда – ва няналди чир
кин яз амукьда. 8  Ихьтин итимди 
вич михьи тир касдал тфу вегьейтІа 
ада вичин парталар ва вич чуьхве
на кІанда  – ва няналди чиркин яз 
амукьда. 9 Ихьтин итим акьахай пу
рар чиркин я. 10 Са гьихьтин ятІа
ни затІ адан кІаник хьанатІа, адак 
хкІур гьар сад няналди чиркин 
яз амукьда, ни ам хкажайтІа, ви
чин парталар ва вичи-вич чуьхве
на кІанда  – ва няналди чиркин яз 
амукьда. 11  Вичикай хкатзавай за
тІар авай итимди, гъилер чуьхуьн 
тавуна, маса касдик кягъайтІа, а 
касди вичин парталар ва вич чуь
хвена кІанда – ва няналди чиркин 
яз амукьда. 12 Ихьтин итимди хъен
чІин къапуник кягъайтІа, къаб ха
на кІанда, амма а къаб кІарасдинди 
ятІа, ам чуьхвена кІанда.

13 Вичин эркеквилин лишандикай 
затІар хкатзавай итим сагъ хъхьай 
чІавуз, ада, адалай кьулухъ ирид 
югъ гьисабна, парталар чуьхуь
рай, авахьна физвай це эхъуьрай – 
ва михьи жеда. 14  Муьжуьд лагьай 
юкъуз лагьайтІа ам, кьве тІапІас ва 
я кьве лиф къачуна, Реббидин ви
лик, Гьалтунин Алачухдин* сивел 
атурай ва къушар хахамдив вахку
рай. 15  Хахамди къушар къурбанд 

авуна кІанда: сад – гунагьдай къур
банд* яз, муькуьдини – кунуг*. ИкІ 
хахамди Реббидин вилик ам хкат
завай затІарин чиркеривай михьи 
авуналди, адан винел гъил къахчу
нин серенжем кьиле тухуда.

16  Ахвара аваз мая авадарай 
итимди вичин вири беден чуь
хуьн лазим я – ва няналди чиркин 
яз амукьда. 17  Вичел мая кІвахьай 
парча ва я тумаждин гьар гьихь
тин затІ хьайитІани чуьхвена кІан
да – ва няналди чиркин яз амукьда. 
18 Гьа им вичихъ галаз итим къат
кай ва мая авадарай папазни талукь 
я, – кьведни эхъуьн лазим я ва ня
налди чиркин яз амукьда.

19 Вичихъ вацран кьилер авай паб, 
абур себеб яз, ирид йикъан вахту
налди чиркин жеда. Адак хкІур гьар 
вуж хьайитІани няналди чиркин яз 
амукьда. 20  Вацран кьилер авайла, 
ам къаткай затІ чиркин я; ам винел 
ацукьай затІни чиркин я. 21 Адан ме
сик ни кягъайтІа, гьада вичин пар
талар ва вич чуьхвена кІанда  – ва 
няналди чиркин яз амукьда. 22  Ам 
ацукьай затІарик кягъайдани вичин 
парталар ва вич чуьхвена кІанда  – 
ва няналди чиркин яз амукьда. 23 Са 
гьихьтин ятІани затІ ихьтин папан 
месерал ва я ам ацукьай затІунал 
алаз хьайитІа, а затІуник кягъайди 
няналди чиркин жеда. 24 Итим чин 
тийиз ихьтин папахъ галаз къаткай
тІа, вацран кьилери арадал гъанвай 
адан чиркинвал гьадални аватда; ам 
ирид юкъуз чиркин жеда ва къаткай 
месерни чиркин жеда.

25  Папакай вацран кьилер ту
шиз иви кІвахьзаватІа ва я иви вац
ран кьилер давам жедайдалай гзаф 
кІвахьзаватІа, иви кІвахьзавай вири 

вахтунда ам, вацран кьилер авайла 
хьиз, чиркин жеда. 26 Иви кІвахьза
вай кьван ам къатканвай вири ме
серни, вацран кьилер авайла адан 
месер хьиз, чиркин я; ам ацукьна
вай затІни, адаз вацран кьилер авай 
хьиз, чиркин я. 27 Ихьтин затІуник 
кягъайди чиркин я; ада вичин пар
талар ва вич чуьхвена кІанда  – ва 
няналди чиркин яз амукьда.

28 Иви кІвахьун акъвазайла, папа 
ирид югъ гьисабна кІанда – идалай 
кьулухъ ам михьи я. 29 Муьжуьд ла
гьай юкъуз лагьайтІа, ам кьве тІа
пІас ва я кьве лиф къачуна, хахам
дин кьилив, Гьалтунин Алачухдин 
сивел атурай. 30  Хахамди къушар 
къурбанд авун лазим я: сад  – гу
нагьдай къурбанд яз, муькуьди  – 
кунуг. ИкІ хахамди Реббидин вилик 
ам хкатзавай затІарин чиркерикай 
михьна и папалай гъил къахчунин 
серенжем кьиле тухуда.

31 Исраилдин рухваяр чиркинви
ликай хуьх. Абуру чиркинвилелди 
чпин арада авай Зи Алачух чиркин 
авуртІа, абур рекьида.

32  И къанун хкатдай затІар 
кІвахьзавайбур патал я: ахвара 
аваз вичин мая экъичуникди чир
кин хьайи итим патал, 33  вацран 
кьилер авай паб патал, хкатдай за
тІар кІвахьзавай вири итимарни 
папар патал ва гьакІни чиркин тир 
папахъ галаз къаткай итим патал“».

Гьар йисан кьилин сувар
(16–17 кьилер)

Гунагьрилай гъил къахчудай 
йикъан къурбандар

16 1  Чеб Реббидин мукьув ата
на телеф хьайи Гьарунан 

кьве хва кьейидалай кьулухъ Ребби 
Мусадихъ галаз рахана. 2  Ребби
ди Мусадиз лагьана: «Жуван стха 
Гьаруназ лагь хьи, адавай гьар гьи 
вахтунда хьайитІани Паквилерин 
Пак чкадиз*, пердедихъ, „Гунагьар 
алудзавай чка“ лугьудай сандухдин 
къапсахдин патав къвез жедач, та
хьайтІа ам рекьида, вучиз лагьай
тІа Зун анал, сандухдин къапсах
дал, цифеда аваз пайда жеда.

3  Паквилерин Пак чкадиз гьа
хьиз гьазур хьайила, гунагьдай 
авун яз, ада са жунгав ва кунуг* па
тал са гьер къурбанд авуна кІанда. 
4  Жендек кІевдай кушдин пак тир 
перем ва кушдин шалвар алукІрай, 
юкьва кушдин чІул турай, кьилихъ
ни кушдин сирих ягърай. Ибур пак 
парталар я; ада абур гъилер чуь
хуьн къачурдалай кьулухъ алу
кІун лазим я. 5 Ада Исраилдин эл
дивай гунагьдай къурбанд* яз кьве 
кьун ва кунуг патал са гьер къачуна 
кІанда.

6  Вичин патай лагьайтІа Гьару
на, вичихъ ва вичин кІвалихъ гъил 
къахчунин серенжем кьиле тухун 
патал, гунагьдай къурбанд яз жун
гав гъана кІанда. 7  Ада ахпа кьве 
кьунни къачурай, абур Реббидин 
вилик, Гьалтунин Алачухдин* си
вел эциграй, 8 ва квел гьихьтин чип 
аватнатІа къалуррай: сад Реббидиз 
тайин авунва, муькуьдини  – Аза
зелазi. 9  Гьаруна чипинай Ребби
диз тайин хьанвай кьун гунагьдай 
къурбанд патал къачурай. 10  Аза
зелаз тайин хьайи кьун лагьай
тІа, Реббидин вилик чан алаз, гъил 
къахчунин серенжем кьиле тухун 

i	 16:8 Азазел – чІуру жинерикай сад яз гьисабзавайди.

патал – ам Азазелаз кьурумдиз ре
кье тун патал, – акъвазрай.

11 Гьаруна вичин гунагьдай къур
банд тир жунгав гъурай ва вичихъ 
ва вичин кІвалихъ гъил къахчунин 
серенжем кьиле тухурай. И жунгав 
тукІурай, 12 ахпани Реббидин вилик 
квай къурбангандилай* къачунвай 
кузвай цІивинар авай гум гудай 
хекендаз ва гьакІни хуш атирдин 
ни галай куьлуь авунвай затІарин 
ацІай кьве гъаб къачуна, перде
дин кьулухъ тухурай. 13 Ада Ребби
дин вилик а атир квай хуш ни га
лай затІар* цІивинрал эциграй, 
кудай затІари гудай гумадин цифе
ди „Гунагьар алудзавай чка“ лугьу
дай Икьрардин сандухдин къапсах 
кІевдайвал  – тахьайтІа ам рекьи
да. 14  Идалай кьулухъ ада жунгав
дин ивидикай къачуна, адак тІуб 
кягъиз, адалди сандухдин къапсах
дин рагъэкъечІдай пад хъичинрай 
ва гьакІни иридра Икьрардин сан
духдин къапсахдин вилик пад хъи
чинрай.

15  Гьаруна кьун, халкьдин патай 
тир гунагьдай къурбанд, тукІурай, 
адан иви пердедин кьулухъ тухурай 
ва гьа жунгавдин ивидал хьиз, Икь
рардин сандухдин къапсах ва вилик 
пад хъичинрай. 16 ИкІ ада Паквиле
рин Пак чкадин винел, гъил къах
чунин серенжем кьиле тухудалди 
ада Исраилдин рухваяр чиркинви
лерикай, абурун тахсиркарвилери
кай, абурун вири гунагьрикай ми
хьи ийида. Гьа икІ ада Исраилдин 
рухвайрин, абурун чиркинвилин 
арада авай Гьалтунин Алачухдани 
авурай. 17  Гьарун гъил къахчунин 

серенжем кьиле тухун патал Пак
вилерин Пак чкадиз гьахьай чІа
вуз ва анай экъечІдалди Гьалту
нин Алачухда са касни хьана виже 
къведач. ИкІ ада вичихъ, вичин 
кІвалихъ ва вири Исраилдин же
мятдихъ гъил къахчунин серенжем 
кьиле тухуда. 18  Реббидин вилик 
квай къурбангандин патав фена, 
ада адалай гъил къахчунин серен
жем кьиле тухурай. Жунгавдин иви 
ва кьунан иви къачуна къурбанган
дин вири крчарал алтадрай. 19  Ва 
ирид гъилера къурбанган тупІалай 
ивидалди хъичинрай. ИкІ ада къур
банган Исраилдин рухвайрин чир
кинвилерикай михьда ва ам пакви
лиз акъудда.

20 Паквилерин Пак чкадин, Гьал
тунин Алачухдин ва къурбангандин 
винел гъил къахчунин серенжем 
кьиле тухвана куьтягьайдалай кьу
лухъ, Гьаруна чан алай кьун гъана, 
21 адан кьилел кьве гъилни эцигна, 
адан винел Исраилдин рухвайрин 
чІуру крар ва тахсиркарвилер ва 
абурун вири гунагьар хиве кьуна, 
абур кьунан кьилел ракъурна кІан
да. Ва ада тайинарнавай са касдин 
гъилик кваз кьун кьурум галайвал 
ракъуррай. 22  И чІавуз кьуна Ис
раилдин рухвайрин вири гунагьар 
инсандин кІвач хкІун тийидай чка
диз хутахда.

Кьун кьурумдиз рекье туна, 
23  Гьаруна Гьалтунин Алачухдик 
фена, вичи Паквилерин Пак чка
диз гьахьдалди вилик алукІай куш
дин парталар хутІунна, абур Ала
чухда туна кІанда. 24 Ада пак чкадал 
гъилер чуьхуьн къачурай ва вичин 
адетдин парталар ахлукІрай. Ах
па экъечІна, идалди гьам вичелай, 

гьамни халкьдилай гъил къахчу
нин серенжем кьилиз акъудун яз, 
вичин патай кунуг, халкьдин патай 
кунуг авурай. 25  Ва къурбангандал 
гунагьдай къурбандрин пини ку
рай.

26  Азазелан кьилив кьун тухвай 
касди вичин парталар ва вич чуь
хвена кІанда; идалай кьулухъ ада
вай кундал хквез жеда. 27  Чеб гу
нагьдай къурбанд авур ва чпин иви 
ана гъил къахчунин серенжем кьи
ле тухун патал Паквилерин Пак 
чкадиз гъайи жунгавни кьун кун
дин сергьятрилай анихъ акъудна 
кІанда; абурукай амукьай хамар, 
як ва нежесар кана кІанда. 28 ЦІай 
ягъайда вичин парталар ва вич чуь
хвена кІанда; идалай кьулухъ ада
вай кундал хквез жеда.

29  Ингье квез даиман къалурна
вай къайда: ирид лагьай вацран 
цІуд лагьай юкъуз сив хуьх ва кве
кай садани кІвалах тавурай – я чка
дин агьалиди, я масанай атана куь 
арада уьмуьр тухуз ацукьнавайда. 
30 ГьикІ лагьайтІа и юкъуз куь ви
нел, куьн куь гунагьрикай михьи 
авун патал, гъил къахчунин серен
жем кьиле тухуда; и чІавуз куьн 
Реббидин вилик михьибур жеда. 
31  Им куьн патал тамам, Кишдин 
ял ягъунин югъ жеда; сивер хуьх. 
Им даиман къалурнавай къайда я. 
32 Гъил къахчунин серенжем, буба
дин ирс давамаруналди, вичивай 
чІем гуьцІна хахамвилиз акъудна
вай чІехи хахамди кьиле тухун ла
зим я. Ада кушдин парталар, пак 
парталар, алукІрай, 33 ва Паквиле
рин Пак чка, Гьалтунин Алачух ва 
къурбанган патал гъил къахчунин 
серенжем кьиле тухурай, хахамар 

патал ва жемятдик квай вири халкь 
патал гъил къахчунин серенжем 
кьиле тухурай. 34  И къалурнавай 
къайда куьн патал даимди я: йиса 
садра абур чпин вири гунагьрикай 
азад ийиз, Исраилдин рухвайри
лай гъил къахчунин серенжем кьи
ле твах».

Гьарунани Реббиди Мусадиз 
эмир гайивал кьилиз акъудна.

Ибадатханадилай къеце 
къурбанд авунинни иви тІуьн 

къадагъа

17 1  Реббиди Мусадиз лагьа
на: 2 «Гьаруназ, адан рухвай

риз ва Исраилдин вири рухвайриз 
хабар це: „Ингье Реббиди гьихь
тин эмир авунватІа: 3 ‹Исраилвий
рикай сада жунгав, гьер ва я кьун 
4 Гьалтунин Алачухдин* сивел гъа
на ва гьанал, Реббидин Алачухдин 
вилик, Реббидиз къурбанд ийидай 
чкадал, абур кундал ва я кундилай 
къерехда тукІуртІа, а иви а касдин 
тахсир яз гьисабда. Ада иви экъи
чайвиляй ам вичин халкьдин жер
гейрикай хкудна гадарда. 5 Исраил
дин рухвайри алай вахтунда чуьлда 
тукІвазвай гьайванар абуру Ребби
дин кьилив – Гьалтунин Алачухдин 
сивел, хахамдин патав гъурай, – ва 
гьанал абур Реббидиз ийизвай су
варин къурбанд* хьиз тукІурай. 
6  Хахамди гьайванрин ивидалди 
Гьалтунин Алачухдин вилик квай 
Реббидин къурбанган* хъичинрай, 
пини цІай яна курай  – им Ребби
диз хуш ни галай гум жеда. 7 Ва мад 
кьунарин къаматда авай бутриз* 
къурбандар тавурай, абур себеб яз 
вафа авачирбур тахьурай! Им Ис
раилдин рухваяр патал эбеди тир 

къалурнавай къайда я, ам несилди
лай несилдалди кьиле тухурай›.

8  Абуруз лагь: ‹Исраилдин ру
хвайрикай ва я абурун арада маса
най атана ацукьнавайбурукай сада 
кунуг*, я тушни суварин къурбанд 
авуртІа, 9 амма ам Реббидиз ийиз
вай къурбанд жедайвал Гьалтунин 
Алачухдин сивел тавуртІа, ахьтин 
кас вичин халкьдикай хкудна га
дарда.

10  Исраилдин рухвайрикай ва я 
абурун арада масанай атана ацукь
навайбурукай сада иви гьар жуьре
да нез хьайитІа, За Зи хъел а касдал 
элкъуьрда, ам вичин халкьдин жер
гейрикай хкудна гадарда. 11  ГьикІ 
лагьайтІа чан алай затІунин уьмуьр 
адан ивида ава. За квел иви, куь
не квелай гъил къахчун кьиле ту
хун патал, къурбангандал гъун та
йинарнавай; и иви  – уьмуьр я, ам 
гъил къахчунин себеб жедай кар я. 
12 Гьавиляй За Исраилдин рухвай
риз абурукай ва абурун арада ма
санай атана ацукьнавайбурукай са
дани иви тІуьн патал гъилик тавун 
лазим тирди лагьанай.

13  Исраилдин рухвайрикай тир, 
ва я абурун арада масанай ата
на ацукьнавайбурукай сада гъуьр
че, чеб нез ихтияр авай гьайван ва 
я къуш жагъурайтІа, ада иви экъи
чун ва адан винелай накьвар кІва
хун лазим я. 14 Иви чан алай гьар са 
затІунин уьмуьр я, иви вич гьа гьа
дан уьмуьр я. За Исраилдин рухвай
риз лагьана: чан алай затІарин иви 
тІуьн яз гъилик ийимир, гьикІ ла
гьайтІа чан алай гьар са затІунин 
уьмуьр – адан иви я. Ам тІуьн патал 
гъилик ийидай гьар вуж хьайитІани 
халкьдин арадай акъудна гадарда.

15 Гьар вуж хьайитІани  – чкадин 
эгьли ва я масанай атана ацукьна
вайди  – ада гиликьай гьайвандин 
ва я вагьши гьайванри кукІварна
вай гьайвандин як тІуьнатІа, вичин 
парталар ва вич чуьхвена кІанда  – 
ва няналди чиркин яз амукьда, ах
па михьи хъжеда. 16 Амма ада вичин 
парталар чуьхуьн тавуртІа ва эхъуьн 
тавуртІа, ам жазадик акатда›“».

Реббидин пак тир халкь  
патал къанунар

(18–20 кьилер)

Къадагъа тир  
эркек-дишивилин алакъаяр

18 1  Реббиди Мусадиз лагьа
на: 2  «Исраилдин рухвайриз 

хабар це: „Зун Ребби, куь Аллагь 
я. 3  Куьне уьмуьр тухвай Мисри
дин, ва За куьн тухузвай Къенан
дин* адетар чешне ийимир. Абу
рун адетрин рекье аваз фимир. 4 Зи 
къайдаяр кьиле твах, Зи къалурна
вай къайда кьилиз акъуд ва абурун 
геле аваз алад: Зун, Ребби, куь Ал
лагь я. 5 Зи къалурнавай къайдаяр 
ва такькимар кьилиз акъуд: Абу
ру чпел амал ийизвайбуруз уьмуьр 
гузва. Зун Ребби я.

6 Квекай садни мукьвади тир па
пан патавни татурай, адахъ галаз 
къаткин тавурай: Зун Ребби я. 7 Бу
бадихъни дидедихъ галаз къатки
мир  – дидедихъ галаз къаткимир, 
ам ви диде я. 8 Жуван бубадин па
пахъ галаз къаткимир – им ви бу
бадихъ галаз къаткай чІал я. 9 Жу
ван вахахъ галаз къаткимир, 
кІандатІа ам ви бубадин руш ва я 
ви дидедин руш хьуй, я ам куь хи
занда ханваз хьуй ва я адалай къе

рехда. 10 Ви хцин рушахъ ва я ви ру
шан рушахъ галаз къаткимир – им 
вуна вун русвагьна лагьай чІал я. 
11  Ви бубадилай хьанвай ви буба
дин папан рушахъ галаз къатки
мир: ам  – ви вах я. 12  Ви бубадин 
вахахъ галаз къаткимир: ам ви бу
бадин як я. 13 Ви дидедин вахахъ га
лаз къаткимир, гьикІ лагьайтІа ам 
ви дидедин як я. 14 Ви бубадин стха
дихъ галаз къаткимир: адан папаз 
мукьва жемир, ам – ви имидин свас 
я. 15 Жуван хцин сусахъ галаз къат
кимир: ам  – ви хцин паб я, адахъ 
галаз къаткимир. 16 Ви стхадин па
пахъ галаз къаткимир – им ви стха
дихъ галаз къаткидай чІал я.

17  Чара папахъ ва адан рушахъ 
галаз къаткимир. Ви папан хцин 
руш ва я ви папан рушан руш паб 
яз къачумир, им папахъ галаз къат
кай чІал я. Абур вири са як я эхир; 
икІ авун  – чиркинвал я. 18  Ви па
пал чан аламаз адан вах къахчу
мир, адахъ галаз къаткана, адакай 
ви папан кьев ийимир. 19  Папахъ 
вацран кьилер аваз ам чиркин тир
ла, адан патав къвемир, – адахъ га
лаз къаткимир. 20 Жувандан папахъ 
галаз къаткимир, адаз мая авадар
мир, адахъ галаз чиркин жемир.

21  Жуван веледар Малехдин* 
гъиле вугумир – жуван Аллагьдин 
тІвар кьацІурмир. Зун Ребби я.

22 Итимдихъ галаз, папахъ галаз 
хьиз, къаткимир: им мурдарвал я. 
23  Жув чиркин ийиз, гьайванрихъ 
галаз лап мукьва жемир, ва папани 
гьайвандикай ашна кьун тавурай: 
им мурдарвал я.

24  Куьне куьн ихьтин краралди 
чиркин ийимир. Вири и краралди 
за квез чка авун патал чукурзавай 

халкьари чеб чиркин авуна. 25 Абур 
себеб яз и чил чиркин хьанва. За ам 
гунагьрай жавабдарвилиз чІугуна 
ва адани вичел уьмуьр тухузвайбур 
гадарна. 26 Куьне лагьайтІа, За къа
лурнавай къайдаяр ва Зи тагькимар 
кьилиз акъудун лазим я; я чкадин 
эгьлиди, я куь арада масанай атана 
ацукьнавайда, ихьтин мурдарвилер 
тавурай. 27  Квелай вилик и чилел 
уьмуьр тухузвайбуру вири и мур
дарвилер авунай  – ва чилни чир
кин хьана. 28  Куьн себеб яз и чил 
чиркин жедай хьтин кІвалахар та
хьурай, тахьайтІа квелай вилик ина 
хьайи халкьар ада гьикІ гадарнай
тІа, куьнни гьакІ гадарда! 29 Ихьтин 
мурдарвилериз рехъ гудай гьар вуж 
хьайитІани, ам вичин халкьдин 
жергейрикай хкудна гадарда. 30 Зи 
къараррал амал ая: квелай вилик 
ина амал ийизвай мурдар адетрин 
геле аваз фимир – абуралди куьне 
куьн чиркин ийимир. Зун Ребби, 
куь Аллагь я“».

Жуьреба-жуьре къанунар

19 1  Реббиди Мусадиз лагьа
на: 2 «Исраилдин рухвайрин 

вири элдиз хабар це: „Пак хьухь, 
гьикІ лагьайтІа Зунни, Ребби, куь 
Аллагь, пак я.

3 Бубадизни дидедиз гьуьрмет ая, 
Зи Киш йикъар* кьиле твах. Зун, 
Ребби, куь Аллагь я.

4 Бутрихъ* галаз рафтарвал ийи
мир, куьн патал цІурурна кІалуб
да цайи аллагьар рас ийимир. Зун, 
Ребби, куь Аллагь я.

5  Куьне Реббидиз суварин къур
банд* ийизватІа, ам Адан рикІив 
кьадайвал ая: 6  ам садакьа ийиз
вай ва я къведай юкъуз неъ, пуд 

лагьай юкъуз амукьайди лагьай
тІа, кана кІанда. 7  Ам пуд лагьай 
юкъуз тІуьртІа, къурбанд турусди 
жедач, ам – чІур хьанвай як я. 8 Ам 
ни тІуьртІа, гьам тахсиркар же
да, идалди ада Реббидин къурбанд 
кьацІурзава эхир. Ихьтин кас ви
чин халкьдикай хкудна гадарда.

9 Куьне куь чилел гвенар гуьдай 
чІавуз никІин лап къерехдив кьван 
къвемир ва гвенар алатайдалай 
кьулухъ чилелай кьилер кІватІ хъи
йимир. 10 Жуван ципицІ багъда сад 
амай кьван вири ципицІар кІватІ 
хъийимир ва чилел аватнавайбур 
къахчумир. Абур кесибар ва маса
най атана ацукьнавайбур патал тур. 
Зун, Ребби, куь Аллагь я.

11  Чуьнуьхмир, таб ийимир, жу
ванди алцурмир.

12  Зи тІварцІелди тестикь аву
на тапан кьинер кьамир  – жуван 
Аллагьдин тІвар кьацІурмир. Зун 
Ребби я.

13  Мукьув гвайдаз азият гумир, 
ам тараш ийимир. Пулунихъ кьун
вайдан мажиб пакамалди энгел 
ийимир.

14  Бишидаз лянет ийимир ва 
буьркьуьдахъ кІвач галкІурмир. 
Жуван Аллагьдихъай кичІе хьухь. 
Зун Ребби я.

15  Дуванханада гьахъвал хуьх. 
Гьахъ гвачиз кесибдин терефдар 
жемир, девлет авайди артух яз кьа
мир; жувандан дуван гьахъвилел
ди ая. 16 Жуван халкьдикай тирбу
рун арада фитнеяр чукІурмир, иви 
экъичунра иштиракзавайбурукай 
сад жемир. Зун Ребби я.

17 Жуван стхадин патахъай рикІе 
такІанвал твамир. Жувандан чІу
ру крар, адан гунагьрин патахъай 

жаваб гун тийидайвал, ачухдиз 
дуьздал акъуд. 18  Жуван халкьди
кай тир касдилай кьисас вахчумир, 
адан хъел рикІе хуьмир. Жув хьиз 
жуван мукьув гвайдини кІан хьухь. 
Зун Ребби я.

19 За къалурнавай къайдаяр кьи
ле твах. Гьар жуьредин кьве жин
синин гьайванар сад садаз ямир, 
никІе кьве жуьредин тумар цамир, 
кьве жуьредин гъаларикай хранвай 
парталар алукІмир.

20  Итим масадаз тайин авунвай 
къаравушдихъ галаз къатканатІа, 
амма я пул гана къахчунвачир, я 
азаднавачир, адаз жаза гун герек я. 
Абур кьиникь лазим туш, а паб азад 
тушир эхир. 21 А итимди Реббидиз 
эвез яз, Гьалтунин Алачухдин* си
вел тахсир хиве кьунин къурбанд* 
патал са гьер гъурай. 22 Ва хахамди 
и касди авур гунагьдай, гьер тахсир 
хиве кьунин къурбанд авуналди, 
Реббидин вилик гъил къахчунин 
серенжем кьиле тухурай. И чІавуз 
адан и гунагьдилай гъил къахчуда.

23 Куьн а уьлкведиз атана ва май
вадин тарар акІурдай чІавуз, абу
рун емишар пуд йисан вахтуналди 
гьарам яз гьисаба. Пуд йисуз куь 
тарар бегьер кІватІ тахвуна амукь
рай: абурун майваяр немир. 24 Кьуд 
лагьай йисуз вири и бегьер пакди 
жеда  – Реббидин тарифдиз ийиз
вай садакьа. 25 Вад лагьай йисуз ла
гьайтІа, а бегьер неъ. ИкІ хьайитІа, 
квез бул бегьерар жеда. Зун Ребби, 
куь Аллагь я.

26  Иви квай як немир. ИцитІу
нар, фал вегьинар кьиле тухумир. 
27-28 Кьейибур себеб яз кьилин чІа
рар элкъвена атІумир. Жуван чу
рудин къерехар атІумир, жувал 

кьацІар ийимир, жуван бедендал 
лишанар чІугвамир. Зун Ребби я.

29  Жуван руш мажусийриз* хас 
тир небгетвал ийиз, кьагьбевал 
авуниз, мажбур ийимир. ТахьайтІа 
чил небгетвилелди кьацІуда ва ал
чахвиливди ацІуда.

30 Зи Киш йикъар кьиле твах ва 
Зи ибадатханадиз гьуьрмет ая. Зун 
Ребби я.

31 Куьн чиркин тахьун патал, кьи
яривай, жавабар гудай руьгьеривай 
хабарар кьамир. Зун Ребби, куь Ал
лагь я.

32  Рехи чІарариз гьуьрмет ая, 
кьуьзек атайла къарагъ. Жуван Ал
лагьдихъай кичІе хьухь. Зун Ребби 
я.

33 Куь чилел масанай атана ацукь
навайбуруз азабар гумир. 34  Абу
руз чкадин эгьлидиз хьиз рафтар
вал ая. Абур лап гьа жув хьиз кІан 
хьухь. Бес куьнни Мисрида маса
най атана ацукьнавайбур тир эхир. 
Зун Ребби, куь Аллагь я.

35 Гьахъ дуван ая ва крара гьахъ 
хуьх: алцумдайла, чІугвадайла ва я 
къене гьахьзавай кьадарар акъуд
дайла. 36  Квев дуьз терез ва дуьз 
къванер, дуьз эфа ва дуьз гьин гваз 
хьурай. Зун Ребби, куьн Мисридай 
ахкъудай куь Аллагь я.

37 За къалурнавай вири къайдаяр 
ва къайдаяр кьиле твах, абур кьи
лиз акъуд. Зун Ребби я“».

Гунагьдай жаза гун

20 1 Реббиди Мусадиз лагьана: 
2 «Исраилдин рухвайрив ха

бар агакьара: „Исраилдин рухвай
рикай тир ва я абурун арада маса
най атана ацукьнавайбурукай тир 
гьар ни вичин велед Малехдив* 

вугайтІа, ам ажалдин хура тун ла
зим я; и уьлкведин агьалийри ам 
къван гана кьирай. 3  Зи ибадатха
на ва Зи пак тІвар чиркин авуна, 
ада вичин велед Малехдив вугунай, 
За зи хъел ахьтин касдал элкъуьр
да, ам вичин халкьдин жергейри
кай хкудна гадарда. 4 И уьлкведин 
агьалийри ада вичин велед Малех
див вугунал вилер кІев авуртІа, ва 
ам ажалдин хура тун тавуртІа, 5 За 
Зи хъел а касдал, адан вири мукьва
бурал элкъуьрда, ам ва адахъ галаз 
санал Малехдихъ галаз явавилер 
авурбур чпин халкьдин жергейри
кай хкудна гадарда.

6 Вичи кьияривай ва жавабар гу
дай руьгьеривай хабарар кьазвай 
ва абурухъ галаз явавилер ийиз
вайдал За зи хъел элкъуьрда, ам ви
чин халкьдин жергейрикай хкудна 
гадарда.

7  Пак хьухь, жуван паквал хуьх, 
гьикІ лагьайтІа Зун Ребби, куь Ал
лагь я. 8 За къалурнавай къайдаяр 
кьиле твах, абур кьилиз акъуд. Зун 
Ребби, куь паквилин чешме я.

9 Вичи буба ва я диде лянет авур 
гьар вуж хьайитІани кьиникь ла
зим я. Ада буба ва я диде лянет 
авуртІа, адан ивидин тахсир адал 
вичел ала.

10  Вуж масадан папахъ галаз 
къатканатІа, абур кьведни – гьам
ни, гьа пабни кьиникь лазим я. 
11 Вуж бубадин папахъ галаз къат
канатІа, гьам бубадихъ галаз къат
кана. Кьведни кьиникь лазим я. 
Абурун ивидин тахсир абурал чпел 
ала. 12 Вуж вичин хцин сусахъ галаз 
къатканатІа, кьведни кьиникь ла
зим я. Абуру мурдарвал авуна; абу
рун ивидин тахсир абурал чпел ала.

13 Итим папахъ галаз хьиз итим
дихъ галаз къатканатІа, абуру 
кьведани мурдарвал авуна. Абур 
кьиникь лазим я; абурун ивидин 
тахсир абурал чпел ала.

14 Ни паб ва адан руш вичиз къа
чунатІа, им алчахвал я. Ам ва кьве 
пабни, куь арада алчахвилер тахьун 
патал, цІай яна курай.

15 Гьайвандихъ галаз лап мукьва 
хьайи итим кьиникь лазим я, гьакІ 
гьайванни йикь. 16 Гьайвандихъ га
лаз паб лап мукьва хьайитІа, пабни 
йикь, гьайванни. Абур ажалдин ху
ра тун лазим я; абурун ивидин тах
сир абурал чпел ала.

17  Са касди вичин вахал, вичин 
бубадин ва я вичин дидедин рушал, 
ва вахал айиб авунатІа, адазни гьа
дан айиб акунатІа, им русвагьвал я. 
Абур чпин мукьва-кьилийрин ви
лик чпин халкьдин арадай хкудна 
гадаррай! А кас вахахъ галаз къат
кана; ам гунагьдик акатна.

18  Са вуж ятІани вичихъ вацран 
кьилер хьанвай папахъ галаз къат
канатІа ва адахъ галаз къатканатІа 
ва адан кІвахьзавай иви ачухнатІа, 
адани вичин кІвахьзавай иви ачух
натІа, абур кьведни чпин халкьдин 
жергейрикай хкудна гадарда. 19 Жу
ван дидедин вахахъ ва бубадин ва
хахъ галаз къаткимир. Ни ихьтин 
кар авуртІа, гьада вичин хайи як 
кьецІил ийида – кьведни гунагь же
да. 20 Вуж вичин халудин ва я ими
дин папахъ галаз къатканатІа, гьада 
вичин халу ва я ими русвагьна. Абу
ру кьведани чпин гунагьдай жаза 
чІугвада – эремекар яз рекьида. 21 Са 
касди вичин стхадин паб къахчуртІа, 
им чиркинвал я: ада стха русвагьда. 
Абур эремекар яз амукьда“».



180Леви 21

Михьи хьуниз эвез гун
22  Реббиди давамарна: «За къа

лурнавай къайдаяр ва Зи тагькимар 
кьиле твах, ва абур кьилиз акъу
да, и чІавуз За куьн гьана ацукьа
рун патал тухузвай а чили куьн га
дардач. 23 Квез чка азад авун яз За 
чукурзавай халкьарин адетрин ге
ле аваз фимир. Абуру вири и кІва
лахар авуна, ва Заз чиркин хьана. 
24  За квез лагьана: „Куьн абурун 
чилин сагьибар жеда; За ам иеси
вал авун патал куь гъиле твада  – 
вичикай некни вирт хкатзавай и 
чил“. Зун Ребби, куьн маса халкьа
рикай кьилди авурвай куь Аллагь 
я. 25  Куьнени михьи гьайван гьа
рам гьайвандикай ва михьи къуш 
гьарам къушракай чара ая. За квез 
гьарам яз гьисабун эмир авунвай 
гьич са куьнални куьн чиркин ийи
мир: я маларалди, я лув гудай чан 
алай затІаралди, я чилел гьарнихъ 
къвекъведай чан алай куьлуь затІа
ралди. 26 Зун патал пак хьухь, гьикІ 
лагьайтІа Зун, Ребби, пак я. Куьн 
Зибур хьун патал, За куьн маса хал
кьарилай виняй кьазва.

27 Кьиярихъ ва жавабар гудай руь
гьерихъ галаз алакъаяр хуьзвай ити
марни папар ажалдив вугун лазим 
я. Абур къван гана кьирай; абурун 
ивидин тахсир гьабурал чпел ала».

Хахамар патал къайдаяр ва 
суварин йикъарган

(21–25 кьилер)

Диндин къайдаяр кьиле 
тухудайла хахамрин 

михьивиликай

21 1 Реббиди Мусадиз лагьана: 
«Хахамар, Гьарунан рухваяр 

хабардар ая: „Хахамди, 2 лап мукьва 
ксар: диде, буба, хва, руш, стха 3 ва я 
вах, вичин кІвале уьмуьр тухузвай, 
гъуьлуьз тефенвай руш квачиз,  – 
кьенвай касдин мукьув атуналди, 
вич чиркин авуна виже къведач. 
4 Ада вич маса мукьвабур патал кьа
цІурун ва чиркин авун лазим туш.

5  Хахамри кьилел алай чІарар 
тун тавурай, чурудин къерех атІун 
тавурай, чпи чпел кьацІар тавурай. 
6 Абур чпин Аллагьдин пак инсанар 
хьунухь лазим я. Чпин Аллагьдин 
тІвар кьацІур тавурай. Абуру Реб
бидиз кудай къурбандар, чпин Ал
лагьдиз суьрсет гъизва, гьавиляй 
абур пак хьана кІанда.

7 Абур чпин Аллагьдин пак ксар 
я, гьавиляй абуру вичи вич ма
са гузвай ва я беябур хьанвай паб 
къачуна жедач, чара хьанвайди 
къахчуна кІандач. 8 Вичи Реббидин 
къурбангандал*, вичин Аллагь па
тал суьрсет гъизвай хахамдин пак
вилиз гьуьрмет ая. Ам вун патал 
пакди хьуй, гьикІ лагьайтІа Зун, 
Ребби, куь паквилин чешме, пак я.

9 Хахамдин руша вичи вич явави
лералди кьацІурайтІа, ада буба кьа
цІурзава; а руш цІай яна кун лазим я.

10  Хахам, вичин стхайрин арада 
чІехиди, вичин кьилел гуьцІунин 
чІем эличнавайди, вич хахамвилиз 
акъуднавайди ва пак тир партал 
алукІдай ихтияр авайди, – ам чІа
рар чкІанваз къекъвена кІандач, ва 
вичел алай парталар къазунун ви
же къведач. 11 Ам мейит алай чка
дал фена жедач,  – гьатта бубадин 
ва дидедин хатурдайни ада вич чир
кин авун лазим туш  – 12 ам и чІа
вуз ибадатханадай экъечІна жедач. 
Ада вичин Аллагьдин ибадатхана 



181 Леви 22

кьацІурна кІандач, гьикІ лагьай
тІа адал шерик авунин лишан  – 
адан Аллагьдин патай тир гуьцІдай 
чІем, – ала. Зун Ребби я.

13  Адаз паб яз анжах руш къа
чудай ихтияр ава. 14  Ада хендеда
дал, чара хьанвай, беябур хьанвай 
я тушни маса къачузвай паб къах
чуна жедач; адавай анжах вичин ту
хумдай тир рушвал гумайди паб яз 
къачуз жеда. 15 Ада вичин эвледар, 
вичин тухум кьацІурун лазим туш, 
вучиз лагьайтІа Зун Ребби, адан 
паквилин чешме я“».

16  Реббиди Мусадиз лагьана: 
17  «Гьарун хабардар ая: „Адан эв
ледрикай гьич садавайни, гьич са 
несилдани, адан бедендик рехне 
кватІа, вичин Аллагьдин къурбан
гандал суьрсет гъиз жедач. 18 Беден
дик рехне квай гьич садавайни са
дакьаяр гуз жедач: я буьркьуьдавай, 
я кьецІидавай, я чин какурдавай, я 
са кІвач кьецІидавай, я са гъил чІу
рудавай, 19 я вичин кІвач ва я гъил 
ханвайдавай, 20 я кІулацавай, я пу
нукьавай, я вилел цуьк алай касди
вай, я вичик гачал ва кьурай хамар 
алатзавай касдивай, я пхьин хирер 
квайдавай, я какайриз зарар хьан
вай касдивай. 21 Гьарунан вичин бе
дендик рехне квай гьич са эвледди
ни Реббидиз кудай къурбандар гъун 
лазим туш. Рехне квайда вичин Ал
лагьдин къурбангандал суьрсет 
гъун лазим туш. 22  Адавай вичин 
Аллагьдин гьам паквилерин паквал 
тир, гьам пак тир, тІуьн нез жеда, 
23 амма ам пердедин патав атана ва 
къурбангандив мукьув хьана жедач. 
Адак рехне ква. Зи ибадатхана кьа
цІур тавурай. ГьикІ лагьайтІа Зун, 
Ребби, абурун паквилин чешме я“».

24 Мусади идан гьакъиндай Гьа
рун, адан рухваяр ва Исраилдин 
вири рухваяр хабардар авуна.

Къурбандрикай низ недай 
ихтияр ава

22 1 Реббиди Мусадиз лагьана: 
2  «Гьарун ва адан рухваяр 

хабардар ая: „Абур Исраилдин ру
хвайри Заз гузвай садакьайрин па
тахъай, Исраилдин рухвайри Заз 
гъизвай затІарин патахъай мукъа
ят хьурай, Зи пак тІвар кьацІур та
вурай. Зун Ребби я“. 3 Абуруз лагь: 
„Квекай гьар гьим хьайитІани, гьар 
гьи несилдикай хьайитІани, вич 
чиркин яз, чеб Исраилдин рухвай
ри Реббидиз гъанвай савкьватрин 
мукьув атайтІа, халкьдин арадай 
акъудна гадарда ва ам мад Зи вилик 
кумукьдач. Зун Ребби я.

4  Гьарунан эвледрикай тир, ви
чик жузам* квай ва я хкатдай за
тІар кІвахьзавай гьич садани, чеб 
михьи хъжедалди, пак тир савкьва
тар тІуьна жедач. Кьенвайда чир
кин авунвай шейиник кягъай гьар 
сад, мая авадарай гьар сад, 5 вичик 
кягъуникди чиркин жедай чан алай 
куьлуь затІарик ва я вичик хкІу
налди чиркин ийидай инсандик, 
адан чиркинвилин себеб гьихьтин
ди кІандатІани хьурай, кягъай гьар 
сад – 6 ибурукай са квек ятІани кя
гъай гьар вуж хьайитІани, няналди 
чиркин жеда. Адавай эхъведалди 
пак садакьаяр нез жедач. 7 Рагъдан 
хьайила, ам михьи жеда ва гьа чІа
вуз пак садакьаяр недай ихтияр ава, 
вучиз лагьайтІа абур адан суьрсет 
я. 8  Ада гиликьай ва я вагьшийри 
кукІварнавай гьайвандин як тІуьна 
виже къведач, тахьайтІа ам чиркин 

жеда. Зун Ребби я. 9 Абуру зи къа
рарар кьиле тухурай, чпел гунагь 
къачун тавурай. ТахьайтІа абур пак 
тир затІ кьацІурунай рекьида. Зун, 
Ребби, абурун паквилин чешме я.

10  Чара чилин касди пак тир са
дакьаяр тІуьна жедач. Хахамдин 
мугьманди ва я кІвалел пулунихъ 
кІвалахзавайда абур тІуьн лазим 
туш. 11 Амма хахамди маса къачун
вайдаз абур недай ихтияр ава. Ха
хамдин кІвале ханвайбурувай ха
хамди вуч незватІани, гьадакай нез 
жеда. 12  Хахамдин тухумдикай ту
шир касдиз тухванвай хахамдин 
рушаз пак тир садакьаяр недай их
тияр авач. 13  Амма хахамдин руш 
хендеда хьанватІа ва я чара хьан
ватІа, ва адаз аялар авачтІа, ва ада, 
гьа жегьил чІавуз хьиз, мад бубадин 
кІвале уьмуьр тухузватІа,  – и чІа
вуз адавай гьа бубади незвайдакай 
тІуьртІа жеда. Амма чара ксарикай 
садазни им недай ихтияр авач.

14  Чара касди къастунай тушиз 
пак тир садакьа тІуьртІа, ада ха
хамдиз пак тир и садакьа, адал ва
дай са пайни винел эхцигна эвезун 
лазим я. 15 Хахамри Исраилдин ру
хвайри Реббидиз гъизвай пак тир 
садакьаяр чиркин тавурай. 16 Абур 
тІуьн тавурай, чпи эвез хъувуна 
кІандай тахсир чпелди къачун та
вурай. ГьикІ лагьайтІа Зун, Ребби, 
абурун паквилин чешме я“».

Герек тушир къурбандар
17  Реббиди Мусадиз лагьана: 

18  «Гьарун, адан рухваяр ва вири 
Исраилдин рухваяр хабардар ая: 
„Исраилдин рухвайрикай ва я абу
рун арада масанай атана ацукь
навайбурукай сада Реббидиз вяд

дин ва я гуьгьуьл кунуг* ийизватІа, 
19 турус тир къурбанд жунгав, гьер, 
ва я кьун, рехне квачирди хьурай. 
20  Рехне квай гьайванар къурбанд 
ийимир, вучиз лагьайтІа ихьтин 
къурбанд турус жедач.

21  Сада Реббидиз карч алай ири 
ва я карч алай куьлуь гьайванрикай 
сад суварин къурбанд* ийизватІа, 
вяддин ва я гуьгьуьл-къурбанд*, ам 
турус хьун патал, къурбанд ийиз
вай гьайван рехне квачирди хьа
на кІанда; адахъ гьич са эксиквал
ни хьана виже къведач. 22 Реббидиз 
буьркьуь гьайван, хайи чка квай ва 
я набут, экъечІай дакІур чка квай, 
алатзавай кьурай хам алай, пхьин 
хер квай гьайван къурбанд ийи
мир  – ихьтин гьайванар Реббидиз 
кудай къурбанд яз къурбангандал* 
эцигмир. 23 КІвач кьецІи жунгав ва 
я гьер гуьгьуьл-къурбанд патал ви
же къведа, амма вяддин къурбанд 
яз абур турус туш. 24 Реббидиз хи
рер алай, шупІарнавай, ялна галуд
навай ва я какаяр атІанвай гьайва
нар къурбанд ийимир.

ИкІ я куь чилелни ийимир, 25  я 
куь Аллагьдин суьрсет яз къурбан
гандал эцигун патал маса халкьди
кай тир касдивайни ихьтин гьай
ванар къачумир. Абур набут ятІа, 
абурук рехне кватІа, куь къурбанд 
турус жедач“».

26  Реббиди Мусадиз лагьана: 
27  «Кализ, хпез ва я цІегьрез бала 
хьайитІа, ам ирид юкъуз дидедихъ 
галаз амукьна кІанда, муьжуьд ла
гьай юкъуз ва адалай кьулухъ ам 
Реббидиз турус жедай цІун къур
банд авуртІа жеда. 28  Кал, хеб, я 
тушни цІегь адан баладихъ галаз 
гьа са юкъуз тукІвамир.

29  Реббидиз тарифдин къурбанд 
ийидай чІавуз, ам турус жедайвал 
къурбанд ая. 30 Ам гьа юкъуз тІуь
на кІанда, пакамалди гьич са затІни 
тамир. Зун Ребби я.

31 Зи эмирар кьиле твах ва абур 
кьилиз акъуд: Зун Ребби я. 32 Зи пак 
тир тІвар кьацІурмир, гьа и чІавуз 
За Зи паквал Исраилдин рухвайрин 
арада малумар ийида. Зун Ребби, 
куь паквилин чешме я; 33 Зун, куь 
Аллагь хьун патал, куьн Мисридай 
ахкъудайди я. Зун Ребби я».

Кишдин йикъакай ва 
суваррикай

23 1 Реббиди Мусадиз лагьана: 
2 «Исраилдин рухвайрив ха

бар агакьара: „Реббиди тайинарна
вай суварар гьа ихьтинбур я. Куьне 
абур пак йикъар яз малумарда. Ин
гье За тайинарнавай суварар. 3 Ру
гуд юкъуз кІвалаха, амма ирид ла
гьай югъ – Киш*, ял ягъунин югъ, 
пак тир кІватІ жедай югъ. Гьина 
куьн ацукьнаватІани, гьич са жуь
редин кІвалахни ийимир: им Реб
бидин Киш я“».

Песагь ва ТІили фарин сувар
(ЭхкъечIун 12:14-20; Кьурумда 

28:16-25; Киххьей къанун 16:1-8)
4  Реббиди давамарна: «Ингье 

Реббиди тайинарнавай, куьн вири 
пак тир санал кІватІ хьун патал та
йин тир вахтунда малумардай сува
рар.

5  Сад лагьай вацран цІукьуд ла
гьай юкъуз рагъдан хьайила,  – 
Реббидин Песагь*. 6  Гьа и вацран 
цІувад лагьай югъни  – ТІили фа
рин сувар*, Реббидин сувар. Ирид 
юкъуз тІили фу неъ. 7  Сад лагьай 

юкъуз пак тир кІватІ хьун кьиле 
твах. Гьич са кІвалахни ийимир. 
8 Ирид юкъуз Реббидиз кудай къур
банд гъваш. Ирид лагьай юкъуз пак 
тир кІватІ хьун кьиле твах. Са жуь
редин кІвалахни ийимир».

Сифте цуьлуьн сувар
9  Реббиди Мусадиз лагьана: 

10  «Исраилдин рухваяр хабардар 
ая: „Куьн За квез гузвай а уьлкве
диз атайла, ва ана гвен гуьн къа
чурла, бегьердин сифте цуьл ха
хамдин кьилив гъваш, 11 ада а цуьл 
куь патай тир турус къурбанд хьиз, 
Реббидин вилик зурзурдайвал. Ха
хамди цуьл мукьув гвай Кишдилай 
кьулухъ къвезвай юкъуз зурзуррай.

12  Цуьл зурзурдай юкъуз куьне 
Реббидиз кунуг* яз са йис хьанвай, 
рехне квачир кІел къурбанд авун 
лазим я. 13  Лазим тир фан къур
бандди* и чІавуз зейтундин чІем* 
какадарнавай гъуьруьн эфадин 
цІудай кьве пай тешкилун лазим 
я. Им Реббидиз кудай къурбанд, 
Адаз хуш ни галай гум я. Чехирдин 
къурбанддин* кьадарди гьиндин 
кьуд пай тешкилун герек я. 14 Куь
не куь Аллагьдиз садакьа гудай йи
къалди я фу, я чранвай техил, я таза 
тир тварар немир. Им, куьн гьина 
ацукьнаваз хьайитІани, квез несил
дилай несилдалди кьилиз акъуддай 
къалурнавай даиман къайдаяр я“».

Гьафтейрин сувар
(Кьурумда 21:26-31,  

Киххьей къанун 16:9-12)
15  Реббиди давамарна: «И Киш

дилай кьулухъ къвезвай йикъа
лай, цуьл зурзун-къурбанддин йи
къалай, ирид ацІай гьафте гьисаба. 

16 ЯхцІурни цІуд лагьай юкъуз, ирид 
лагьай Кишдилай кьулухъ къвезвай 
юкъуз, Реббидиз цІийи бегьердин 
гъуьруькай тир фан къурбанд* це. 
17  Гьар санай зурзурун патал кьве 
фу гъваш; гьар садаз эфадин цІудай 
кьве пай къуьлуьн гъуьр харж аву
на кІанда. Абур гъвар квай тиниди
кай чрана кІанда. Им Ребби патал 
бегьердин сифте нетижайрин са
дакьа я. 18 Фахъ галаз санал куьне 
са йис хьанвай, рехне квачир ирид 
кІел, са жунгав ва кьве гьер къур
банд авун лазим я; им Реббидиз гу
дай, лазим тир фан къурбанд ва че
хирдин къурбандни* галай кунуг* 
жеда,  – Реббидиз кудай къурбанд, 
Адаз хуш ни галай гум. 19  ГьакІ
ни гунагьдай къурбанд* яз са кьун 
къурбанд ая ва суварин къурбанд* 
яз са йис хьанвай кьве кІел. 20 Ха
хамди абур, и кьве кІел, бегьердин 
сифте нетижайрикай авунвай фан 
къурбандни галаз, Реббидин ви
лик ийизвай зурзун-къурбандар яз, 
абур зурзуррай. Абур Реббидин пак 
тир затІар я; абур хахамдиз талукь 
я. 21  И югъ кІватІ жедай пакди яз 
малумара; гьич са кІвалахни ийи
мир. Им, куьне гьина уьмуьр тухуз 
хьайитІани, квез несилдилай не
силдалди кьилиз акъуддай къалур
навай даиман къайда я.

22 Жуван чилел гвен гуьдайла, ни
кІин лап къерехдал кьван къвемир 
ва гвен куьтягь хьайила, кьилер 
кІватІ хъийимир. Абур кесибдиз ва 
я масанай атана ацукьнавайдаз тур. 
Зун, Ребби, куь Аллагь я».

Къаргъуйрин сувар
23  Реббиди Мусадиз лагьана: 

24  «Исраилдин рухвайрив агакьа

ра: „Ирид лагьай вацран сад лагьай 
югъ куьн патал ял ягъунин югъ хьу
нухь лазим я, пак тир кІватІ жедай 
югъ, адан гьакъиндай къаргъуйрин 
сесери хабар гурай.

25 Гьич са кІвалахни ийимир, Реб
бидиз кудай къурбандар гъваш“».

Гунагьрилай гъил къахчудай 
югъ

26  Реббиди Мусадиз лагьана: 
27 «Ирид лагьай вацран цІуд лагьай 
югъ Гъил къахчунин югъ я. И югъ 
куьн патал кІватІ жедай пакди хьу
нухь лазим я; сивер хуьх ва Ребби
диз кудай къурбандар гъваш. 28  И 
юкъуз гьич са жуьредин кІвалахар
ни ийимир, гьикІ лагьайтІа им Реб
бидин, куь Аллагьдин вилик, квелай 
гъил къахчунин серенжем кьиле 
фидай Гъил къахчунин югъ я. 29 Ви
чи и юкъуз сивер хуьн тавур гьар 
са кас вичин халкьдикай хкудна га
дарда. 30  И юкъуз кІвалахдай гьар 
сад За тергда ва ам вичин халкь
дин жергейрай акъатда. 31 И юкъуз 
гьич са кІвалахни ийимир – им квез 
къалурнавай даиман къайда я, куь
не гьина уьмуьр тухвайтІани, ам не
силдилай несилдалди кьиле твах. 
32 Куьн патал им бегьем ацІай Киш
дин ял ягъунин югъ хьунухь лазим 
я; сивер хуьх. И вацран кІуьд лагьай 
йикъан нянилай къведай няналди 
куьне ял ягъун лазим я».

Кумайрин сувар
(Кьурумда 29:12-39;  

Киххьей къанун 16:13-17)
33  Реббиди Мусадиз лагьана: 

34  «Исраилдин рухваяр хабардар 
ая: „Гьар ирид лагьай вацран цІу
вад лагьай югъ – Кумайрин сувар*, 

ирид юкъуз давам жезвай Ребби
дин сувар я. 35 Адан сад лагьай югъ 
кІватІ жедай пакди я; гьич са кІва
лахни ийимир. 36 Ирид юкъуз Реб
бидиз кудай къурбандар гъваш. 
Муьжуьд лагьай югъ – куьн патал 
кІватІ жедай пакди я; Реббидиз ку
дай къурбандар гъваш. Им сувар 
агалзавай югъ я, и юкъуз гьич са 
кІвалахни ийимир.

37  Реббиди тайинарнавай сува
рар гьа ихьтинбур я. Куьне абур 
пак йикъар яз малумарда ва Реб
бидиз кудай къурбандар гъида: ку
нугар* ва фан къурбандар*, сува
рин ва чехирдин къурбандар*, и 
юкъуз адет тирвал. 38 Вири ибур – 
Кишдин юкъуз Реббидиз ийизвай 
савкьватрилай ва куьне Реббидиз 
гъизвай куь пишкешрилай, ва вяд
дин ва вири гуьгьуьл-къурбандри
лай* алава яз.

39 Ирид лагьай вацран цІувад ла
гьай юкъуз, куьне бегьер къахчур
ла, Реббидин сувар кьиле твах – ам 
ирид юкъуз давам хьана кІанда. Сад 
лагьай югъ куьн паталди ял ядайди 
ва муьжуьд лагьай югъ – ял ядайди 
хьурай. 40  Сад лагьай юкъуз багъ
дин тарарин виридалайни хъсан 
майваяр, хумравдин таран пешер, 
къалин пеш гъидай тарарин ва 
цІвелин тарцин хилер къачу ва Реб
бидин, куь Аллагьдин вилик ирид 
юкъуз шадвилер кьиле твах. 41 Реб
бидин и сувар ирид йикъан вахтун
да гьар йисуз кьиле твах. Им квез 
къалурнавай даиман къайда я, не
силдилай несилдалди и сувар ирид 
лагьай вацра кьиле твах. 42-43 Ирид 
юкъуз кумайра уьмуьр твах: куь ви
ри несилриз За Исраилдин рухваяр 
Мисридай ахкъудай чІавуз кумайра 

динж авурди чир жедайвал, Исраил 
уьлкведин чкадин вири агьалийри 
и йикъара кумайра уьмуьр тухурай. 
Зун Ребби, куь Аллагь я“».

44 Мусадини Реббиди тайинарна
вай суварар Исраилдин рухвайриз 
малумарна.

Чирагъар патал чІем ва 
Реббидин вилик жедай фу

24 1  Реббиди Мусадиз лагьа
на: 2-3  «Гьалтунин Алачух

да* авай, вичин кьулухъ Икьрардин 
сандух галай пердедин вилик квай 
чирагъар вахт акадар тийиз куь
кІуьрдайвал, гъилералди гьазур
навай зейтундин михьи чІем гъун 
Исраилдин рухвайриз эмир ая. Па
камлай няналди куькІуьрнавай чи
рагъар Реббидин вилик хьунал Гьа
руна датІана вил алаз авурай. Им 
куь арада несилдилай несилдал
ди къвезвай къалурнавай даиман 
къайдаяр я. 4 Ада Реббидин вилик 
квай михьи къизилдикай расна
вай чирагъгандал алай чирагърал 
датІана вил алаз авурай.

5 Къуьлуьн гъуьр къачу ва адакай 
цІикьвед лаваш чуруж; гьар садал 
кьве эфа гъуьр гьалтна кІанда. 6 Ла
вашар Реббидин вилик квай михьи 
къизилдикай авунвай экІягъандал, 
гьардал ругуд жедайвал, кьве хара
да эциг. 7 Гьар са харадин винел ми
хьи хъсан ни галай шкьакьдикай 
эциг. Им гъизвай фан къурбанддин* 
рикІел хуьнин пай жеда  – Ребби
диз кудай къурбанд. 8 Эбеди Икьрар 
кьилиз акъудун патал, Исраилдин 
рухвайрин садакьа яз, и фу гьар 
Кишдиз, вахт-вахтунда Реббидин 
вилик эцигна кІанда. 9 Фу Гьаруназ 

ва адан рухвайриз талукь я; абу
ру ам пак тир чкадал* тІуьрай. Им 
паквилерин паквал, Реббидиз кудай 
къурбандрикай даим яз Гьаруназ ва 
адан эвледриз къведай пай я».

Аллагьдиз аси тирдаз 
кьиникьалди жаза гун

10-11 Исраилдин рухвайрин арада 
вичин диде исраилвийрикай, буба
ни мисривийрикай тир са кас авай. 
Адан дидедин тІвар ШеламитІ тир, 
ам Данан тайифадай* тир Диври
дин руш тир. Кундал Исраилдин 
рухвайрикай садахъ галаз къалриз 
акъатна, и касди, иври папан хци, 
Реббидин ТІвар кьацІуриз ва абур
дай вегьиз хьана. Мусадин кьи
лив тухвана. 12  Ам кьуна, Реббиди 
акъуддай дуван вилив хуьз хьанай.

13 Реббиди Мусадиз лагьана: 14 «А 
мердимазар кундилай алуда, адан га
фар ван хьайи гьар сада адан кьилел 
вичин гъилер эциграй*, ва вири эл
ди ам къван гана кьирай. 15 Исраил
дин рухвайризни лагь: „Ни вичин 
Аллагь абурдай вегьейтІа, гьадав 
а гунагьдай азаб агакьда, 16 ни Реб
бидин ТІвар кьацІур авуртІа, ам яна 
кьена кІанда: вири элди адаз къван 
гурай. ТІвар кьацІурай гьам маса
най атана ацукьнавайди, гьам чка
дин агьали яна кьиникь лазим я.

17  Ни инсан кьейитІа, гьамни 
кьиникь лазим я. 18  Ни мал кье
йитІа, ада зиян эвезун лазим я: 
уьмуьрдихъ уьмуьр. 19  Жувандик 
нукьсанвал кутурдазни гьа икІ хъу
вуна кІанда: 20  хунай хун, вилихъ 
вил, сарахъ сас. Ада масадаз гьи
хьтин хасарат ганатІа, гьахьтинди 
гьадазни хгана кІанда. 21 Ни гьай
ван кьенатІа, ада зиян эвезун ге

рек я, амма инсан кьейиди вични 
рекьин лазим я. 22 Квехъ уьлкведа 
гьам чкадин агьали, гьамни маса
най атана ацукьнавайди патал гьа 
сад хьтин къанун хьурай. ГьикІ ла
гьайтІа Зун Ребби, куь Аллагь я“».

23  Мусади идан патахъай Ис
раилдин рухваяр хабардар авуна. 
Исраилдин рухвайри Реббиди Му
садиз эмир гайивал авуна. Мерди
мазар кундилай алудна ва къван га
на кьена.

Кишдин йис ва элкъвей 
йисарин йис

25 1  Синай* дагъдал Реббиди 
Мусадиз лагьана: 2 «Исраил

дин рухваяр хабардар ая: „Куьн За 
квез гузвай чилерал атайла, и чили 
Реббидин Кишдал амал авуна кІан
да. 3 Ругуд йисуз жуван ник цуз, ру
гуд йисуз жуван ципицІ багъда чІе
ре атІутІ ва бегьер къахчу. 4 Амма 
ирид лагьай йисуз чилихъ тамам 
Кишдин, Реббидин Кишдин секин
вал хьуй: жуван никІе тумар цамир, 
жуван ципицІ багъда чІере атІумир. 
5  Жуван сама экъечІай са затІни 
гвемир, жуван атІана куьруь тавун
вай ципицІ багъда ципицІар кІватІ 
хъийимир: и йисуз чилихъ тамам 
секинвал хьуй. 6 Кишдин йисуз чи
ли гайи гьар вуч хьайитІани, квез 
суьрсет жеда  – ваз, ви лукІаризни 
къаравушриз, пулунихъ кьунвай
буруз, вахъ галаз уьмуьр тухузвай 
чара чилин ксариз, 7  ви мал-къа
радиз ва ви уьлкведин вагьши гьай
ванриз. Адан бегьерар квез виридаз 
недайди жеда.

8 Кишдин ирид йис гьисабна чара 
ая – иридра ирид йис. Ва Кишдин 
ирид йис алатайдалай кьулухъ  – 

яхцІурни кІуьд йис  – 9  къаргъу 
ягъа: ирид лагьай вацран цІуд ла
гьай юкъуз, Гъил къахчунин юкъуз, 
куь вири уьлкве тирвал къаргъудай 
сес акъуд. 10  ЯхцІурни цІуд лагьай 
йис паквилиз акъуд: уьлкведа адан 
вири агьалияр азад авун малума
ра. Им куьн патал элкъвей йисарин 
йис жеда; квекай гьар сад вичин ту
хумдин чилел, вичин мукьва кса
рин кьилив хкведа. 11 ЯхцІурни цІуд 
лагьай йис куьн патал элкъвей йи
сарин йис* хьуй; куьне я цун, я сана 
вич-вичиз экъечІай гьич са затІни 
гуьн лазим туш, я куь атІана куь
руь тавунвай ципицІ багълара бе
гьер кІватІ хъувуна кІандач. 12  Им 
элкъвей йисарин йис я, ам куьн па
тал пакди хьурай: анжах вич-вичиз 
никІяй экъечІай затІар неъ.

13 Элкъвей йисарин и йисуз кве
кай гьар сад жуван чилел хтурай.

14  Вуна жувандаз ви мулк маса 
гузватІа ва я адан мулк маса къа
чузватІа, сада сад алцурмир. 15 Жу
вандивай мулкар къачудайла, эл
къвей йисарин йисарилай кьулухъ 
шумуд йис алатнаватІа гьисаба. 
Ни ваз вичин мулк маса гузватІа, 
адан къимет элкъвей йисарин йис 
алукьдалди шумуд йис аматІа, гьа
бурув кьурди хьурай. 16  Гьикьван 
гзаф йисар аматІа, гьакьван къи
метни хкаж жеда, гьикьван тІимил 
йисар аматІа, къиметни гьакьван 
агъузди жеда, ада ваз бегьеррин 
кьадар маса гузва эхир. 17 Жуванди 
алцурмир, куь Аллагьдихъай кичІе 
хьухь. Зун Ребби, куь Аллагь я.

18 Зи къалурнавай къайдаяр кьи
лиз акъуд, Зи тагькимар кьиле твах 
ва и чилел куьне секиндиз уьмуьр 
тухуда. 19  Чили бегьер гуда, куьне 

тухдалди неда ва чилел куьне се
киндиз уьмуьр тухуда.

20  Куьне хабар кьада: ‹Чавай я 
цаз, я бегьер кІватІ хъийиз тахьай
ла, бес чна вуч тІуьрай?› 21 Ругуд ла
гьай йисуз За квез Зи хийир-дуьа* 
ийида, ва чили пуд йисан бегьер гу
да! 22 Муьжуьд лагьай йисуз куьне 
цада, тІуьн лагьайтІа куьгьне бе
гьердикай ийида: куьне ам, цІи
йи бегьер агакьдалди, кІуьд лагьай 
йисалди неда.

23 Чил элкъвен хъийин тийир те
гьерда маса гана виже къведач, ву
чиз лагьайтІа чил Зиди я, куьн ла
гьайтІа, За чпиз чка ганвай масанай 
атана ацукьнавайбур ва чара чилин 
ксар хьиз я. 24  Куь вири чилерай 
куьне тухумдин белгенар* пул гана 
къахчун таъминарун лазим я.

25  Квекай тир касди, кесиб хьа
на, вичин чилин са пай маса гуз
ватІа, адан са ивидин лап мукьва 
касди атана маса ганвай а чка пулу
нихъ къахчурай. 26 А касдихъ ахь
тин мукьва-кьили авачтІа, амма 
адахъ вичихъ агьвал хьанваз а маса 
ганвайди, пул гана элкъвена къах
чуз жезватІа, 27 маса гайи йисалай 
инихъ алатнавай йисар гьисабрай, 
муьштеридиз амай йисар эвез хъу
вунин пул вахкурай – ва вичин чи
лел элкъвена хтурай. 28 Амма ада
вай эвез авунин пул гуз жезвачтІа, 
маса ганвайди муьштеридив эл
къвей йисарин йис алукьдалди гу
мукьда. Элкъвей йисарин йисуз 
муьштериди белген вахкуда, ва ам 
маса гайиди вичин тухумдин чилел 
хкведа.

29 Сада цал элкъуьрнавай шегьер
да авай кІвал маса гузватІа, и кІвал 
вич маса гайи йикъалай кьулухъ са 

йисан вахтунда элкъвена пулунихъ 
къахчуз жеда – вири и вахтунда ма
са къахчуз хьун мумкин я. 30 Цал эл
къуьрнавай шегьерда авай кІвал са 
йисан вахтунда элкъвена къахчун
вачтІа, ам элкъуьн авачиз муьште
ридинди ва адан эвледринди жеда; 
ам элкъвей йисарин йисузни вахку
дач. 31 Амма цал элкъуьр тавунвай 
хуьрера авай кІвалер чилин белген 
яз гьисабзава; абур пулунихъ эл
къвена къахчуз жеда, элкъвей йи
сарин йисуз лагьайтІа, абур вахкун 
герек я.

32  Левийрин шегьерра левий
риз чпин кІвалер гьар гьи вахтун
да хьайитІани пул гана къахчудай 
ихтияр ава, 33  къахчун тавуртІа, 
левийрин шегьерра маса ганвай и 
кІвал элкъвей йисарин йисуз вах
кун герек я, вучиз лагьайтІа левий
рин шегьерра авай кІвалер – ибур 
Исраилдин рухвайрин арада левий
рин тайифадин* чил я. 34  ГьакІни 
абурун шегьеррихъ галай чІурарни 
маса гана жедач: ибур левийрин да
иман чилер я.

35 Ви халкьдикай сад кесиб хьа
йитІа, къекъверагвиле гьатайтІа, 
адан гъил яхъ ва жуван кІвале са 
пІипІ чара ая, ам вахъ галаз маса
най атана ацукьнавай ва чара чи
лин кас хьиз хьурай. 36 Адавай пу
лунай ва тІуьнай кьил къачумир; 
жуван Аллагьдихъай кичІе хьухь – 
и касди ви кІвале уьмуьр тухурай. 
37 Адав вугай пулунилай кьил къа
чумир, суьрсет патал ийизвай хар
жийрал кьил эцигмир. 38 Зун Ребби, 
квев Къенан* вахкун патал ва куь 
Аллагь хьун патал куьн Мисридай 
ахкъудай куь Аллагь я.

39 Квекай тир сад кесиб хьана, ваз 
лукІвиле маса гайитІа, адав лукІрав 
хьиз кІвалахиз тамир. 40 Ада кІва
ле пулунихъ кьунвайди ва чара чи
лин кас хьиз уьмуьр тухурай. Ада 
ви кІвале элкъвей йисарин йисарал 
кьван кІвалахда, 41 ахпа аяларни га
лаз ви патавай хъфида – вичин му
кьва-кьилийрин патав, вичин ту
хумдин чилел элкъвена хкведа. 
42 Исраилвияр За Мисридай ахкъу
дай Зи лукІар я; абур лукІар хьиз 
маса гана виже къведач. 43 Абур па
тал залум иеси жемир, жуван Ал
лагьдихъай кичІе хьухь. 44 Вуна ма
са къачунвай лукІар ва къаравушар 
патарив гвай халкьарикай хьунухь 
лазим я. 45 Квевай гьакІ куь уьмуьр 
тухузвай чара чилин ксар, ва куь 
чилел ханвай абурун хизанарни пу
лунихъ маса къачуз жеда. Абурукай 
куьн патал хсуси чилер авуртІа же
да, 46 абур квевай, ирс яз, даим хсу
сият яз куь аялриз гайитІа жеда. 
Абурухъ галаз квевай лукІарихъ 
галаз хьиз рафтарвал авуртІа жеда, 
амма куь стхайриз, Исраилдин ру
хвайриз, залум иесияр жемир.

47  Ви патав гвай масанай атана 
ацукьнавайдахъни чара чилин кас
дихъ агьвал хьана, амма квекай сад 
тир кас кесиб хьана вичи вич а ма
санай атанвай касдиз ва я чара чи
лин касдиз ва я адан тухумдикай 
тир са масадаз лукІвиле маса га
йитІа, 48 а маса ганвай квекай тир 
кас пул гана къахчуз жеда. Ам адан 
стхайрикай садавай, 49  имидивай, 
имидин хцивай ва я мукьва маса 
касдивай пул гана къахчуз жеда  – 
я тушни, агьвал хьуникди, адавай 
вич пул гана къахчуз жеда. 50  Ада 
вичин иесидихъ галаз санал маса 

гайи йикъалай элкъвей йисарин 
йисаралди шумуд йис алатнаватІа 
гьисабрай; адан къимет пулунихъ 
кьунвайдан мажиб фикирда кьу
на, йисарин кьадардилай тайинар
на кІанда. 51  Пул гана къахчудай
ла, гьеле гзаф йисар аматІа, ада вич 
азад хъувунихъ гьа йисарихъ га
лаз кьазвай вич маса гайи пулунин 
кьадардин са пай пул гана кІанда. 
52  Элкъвей йисарин йисаралди са 
тІимил йисар амаз хьайитІа, ада 
къахчудай пулунин кьадар гьа а йи
сарин кьадардиз килигна акъудрай 
ва вич азад хъувун патал ам гурай. 
53 Иеси патал ам вири вахтунда пул 
гана кьунвайди хьиз хьун лазим я; 
иесиди ви вилик адахъ галаз инсаф 
авачир рафтарвал авуна виже къве
дач. 54 Амма квекай сад тир кас пул 
гана къахчуз тахьайтІани, элкъвей 
йисарин йисуз ам вичин аяларни 
галаз азад хъжеда.

55  ГьикІ лагьайтІа, Исраилдин 
рухваяр Зи лукІар я. Абур За Мис
ридай ахкъудай Зи лукІар я. Зун, 
Ребби, куь Аллагь я“».

Хийир-дуьа ва лянет
(26–27 кьилер)

Яб гунай хийир-дуьа авун
(Киххьей къанун 7:12-15 ва 28:1-14)

26 1  Реббиди Мусадиз лагьа
на: «Куьне квез бутар* рас 

ийимир, куьн авай чкайра я расна
вай кІалубар, я пак къванер хкаж
мир, куь чилел, абурун патав икрам 
авун патал, чпел шикилар атІанвай 
къванер эцигмир. ГьикІ лагьайтІа 
Зун, Ребби, куь Аллагь я. 2 Зи Киш 
йикъар* кьиле твах ва Зи ибадатха
надиз гьуьрмет ая. Зун Ребби я.

3 Куьне За къалурнавай къайдаяр 
кьилиз акъудиз хьайитІа, Зи эми
рар мукьуфдивди кьиле тухуз хьа
йитІа, 4 За квез вахт-вахтунда къва
лар ракъурда ва чили бегьер гуда, 
чуьлда авай тарарини бегьер гъида. 
5 Куьне гьеле техилар гатун кьилиз 
акъуд тавунмаз, ципицІар кІватІ 
хъийидай вахт алукьда, ципицІар 
гьеле кІватІ тавунмаз  – тумар ца
дай вахт алукьда; куьне тухдалди 
неда ва жуван чилел секин уьмуьр 
тухуда.

6 За куь уьлкведиз ислягьвал гу
да: куьн ксун патал къаткайла, са
дани куь секинвал чІурдач. За куь 
чилелай вагьши гьайванар алуд
да; туруни куь чил барбатІ ийи
дач. 7 Куьне куь душманар катуниз 
мажбур ийида, абур куь туруник 
телеф жеда. 8 Квекай вад виш кас 
катарда, виш касди цІуд агъзур ка
тарда, куь душманар куь туруник 
телеф жеда!

9  За квез хийир-дуьа ийида. За 
куьн гзаф аладдайбур, ва гзаф кьа
дарралди авайбур ийида. За квехъ 
галаз авай Зи Икьрар кьилиз акъуд
да. 10  Куьне шазанлай амай затІар 
тІуьн тавунмаз, куьн абур, цІийи 
бегьердиз чка хьун патал, гадару
низ мажбур жеда.

11  За Зи кІвал куь арада эцигда 
ва За квез нифрет ийидач; 12  Зун 
куь арада жеда, куь Аллагь жеда, 
куьнни  – Зи халкь. 13  Зун Ребби, 
квекай мисривийрин лукІар та
хьун патал, куьн Мисридай ахкъу
дай куь Аллагь я. За, куьн гардан 
кІир тавуна къекъуьнин мурад
далди, куьн кІаник акатнавай вик 
кукІварна.

Яб тагунай лянет
(Киххьей къанун 28:15-68)

14  Амма куьне Заз яб тагуз, Зи 
вири эмирар кьилиз акъуд тийиз, 
15  куьне За къалурнавай къайдаяр 
инкар ийиз ва куьне Зи вири эми
рар кьилиз акъуд тийиз ва Захъ га
лаз авай икьрар чІуриз Зи къалу
рунар нифрет ийиз хьайитІа, 16  За 
квез вуч ийидатІа чир хьухь. За 
квез мусибат ийида: верем ва цІая
рин азар ракъурда, куь вилерин экв 
зайиф жеда, чанди куь гзаф азаб 
чІугвада. Куьне тумар цада, амма 
гьавайда жеда  – куь фу куь душ
манри неда. 17 За квел Зи хъел ра
къурда: душманри куьн кІаник ку
тада, мидяйри квел агъавал ийида. 
Ва куьн, квехъ садни галтугзавач
тІани, кьулухъ килиг тийиз катда.

18  Куьне идалай кьулухъни Заз 
яб тагайтІа, За квев куь гунагьрай 
ирид гъилера артух жаза агакьар
да, 19 За куь кьилиз ялдай лавгъавал 
кукІварна терг ийида. За куь кьи
лел алай цав ракь хьиз, кІвачерик 
квай чил буьруьнж хьиз жедайвал 
ийида. 20 Куьне куь къуватар гьавая 
серф ийида: куь чили бегьер гудач, 
тарарини майваяр гъидач.

21  Амма куьне идалай кьулухъ
ни Заз аксивал авуртІа ва Заз яб гуз 
кІан тахьайтІа, За куь гунагьрай гу
дай жаза иридра артухарда. 22  За 
куь винел, чпи куь аялар телефдай 
ва мал-къара тергдай, вагьши гьай
ванар ракъурда. Куьн къвердавай 
кьадардиз тІимил жеда, куь рекьер 
баябан жеда.

23  Амма идалай кьулухъни куь
не Зи тарс кьун тавуртІа ва гьа ви
ликдай хьиз Заз аксивал авуртІа, 
24  Зунни квез акси яз экъечІда: За 

квез куь гунагьрай ирид гъиле
ра артухни алаз жаза гуда. 25 Икь
рар чІур авунай кьисас вахчун па
тал, За квел тур ракъурда! Куьн куь 
шегьерра чуьнуьх хьайи чІавуз, за 
квел виридахъ галукьдай тІегъуьн 
ракъурда, ва куьн душмандин гъи
ле гьатда. 26 За куьн факай магьрум
да. Фу чурун патал цІуд папаз са 
хьар бес жеда. Куьн патал фу терез
дал алцумда. ТІуьрдалай кьулухъ 
куьн гишила амукьда.

27 Куьн идалай кьулухъни Заз яб 
тагуз ва гьа виликдай хьиз Заз акси 
яз хьайитІа, 28 Зунни пис хъел акат
на, квез акси экъечІда ва квез куь 
гунагьрай иридра гзаф жаза гуда.

29 Куьне куь рухвайрин ва руша
рин як неда. 30  За куь хкажнавай 
пак чкаяр чукІурда ва куь хуш ни 
галай гум акъуддай къурбанганар* 

терг ийида; куь мейитар бутрин*  
ханвай амукьайрихъ галаз какахь
на гадарнаваз жеда. За квез нифрет 
ийида! 31 Куь шегьерар За харапІай
риз элкъуьрда, ибадатханаяр ичІи 
яз тада ва куьне ийизвай къурбанд
рин гум къенез чІугваз кІан жедач. 
32 За куь чил а саягъда барбатІ ийи
да хьи, анал ацукьун патал къведай 
куь душманрик зурзун акатда. 33 За 
куьн халкьарин арада чукІурда ва 
куьн чукурун патал тур къакъарай 
акъудда. Куь уьлкве ичІи жеда, куь 
шегьерарни харапІайриз элкъведа.

34  Чили вичин Кишдин йисар 
эвез хъийида. Баябанвал давам 
жедай ва куьне душманрин ара
да уьмуьр тухудай вири йисара чи
ли ял яда ва вичин Кишдин йисар 
эвез хъийида. 35 И баябанвал давам 
жедай вири вахтунда чили, куьне 
вичел уьмуьр тухвай, амма ада ял 

акьадар тавур Кишдин а йисарин 
гьисабдай ял яда.

36  Квекай саламат яз амукьдай
буру лагьайтІа, душман уьлкведа 
уьмуьр тухуда, ва За абурун рикІе 
кичІ твада. Пешини вишриш ийи
да ва абур катда, туруникай катза
вайбуру хьиз зверда, абурухъ гьич 
са касни галтугзавачтІани, алукь
да. 37 Абур хкадарна, гуя туруникай 
хьиз, сада сад ярхариз катда – амма 
абурухъ гьич са касни галтугзавач. 
Квевай душмандин хура акъвазиз 
жедач 38  ва чара халкьарин арада 
рекьида, куь душманрин чили куьн 
туькьуьнда. 39  Душмандин чилел 
квекай сагъ-саламатдиз амукьдай
бур вужар ятІа, абур, чпин ва бу
байринни гунагьар себеб яз, чан 
аламаз китІида!

40 Амма чпинни, бубайринни гу
нагь хиве кьуртІа, абуру Заз акси яз 
тахсиркарвилериз рехъ ганай ва Заз 
акси экъечІнай. 41  И кар себеб яз 
Зунни абуруз акси хьанай ва абур 
душмандин уьлкведиз ракъурнай. 
Абурун аси рикІ муьтІуьгъ хьайи
тІа ва абуру, жаза кьабулна, чпин 
тахсирдилай гъил къахчудайвал 
авуртІа, 42 За Якьубахъ галаз хьайи 
Зи Икьрар рикІел хкида. Исакьахъ 
галаз хьайи Зи Икьрарни ва Ибра
гьимахъ галаз хьайи Зи Икьрар
ни, и чилни рикІел хкида. 43 Абуру 
и чил тур чІавуз, ада, вич хелвет яз 
амукьуникди, вичин Кишдин йисар 
эвез хъийида – абуру чпин гунагь
дилай гъил къахчудайвал ийидал
ди: абуру Зи тагькимар инкарна ва 
За къалурнавай къайдайриз ниф
рет авуна эхир. 44 Амма и кардизни 
килиг тавуна, абур душмандин уьл
кведа жедай вахтунда, За абур ин

кар ийидач ва абуруз нифрет ийи
дач; За абур тергдач; За абурухъ 
галаз авай Зи Икьрар къуватдай ве
гьидач, гьикІ лагьайтІа Зун, Ребби, 
абурун Аллагь я. 45 Абурун Аллагь 
хьун патал халкьариз аквадайвал 
чеб Мисридай ахкъудай абурун бу
байрихъ галаз авай Икьрар За ри
кІел хкида. Зун Ребби я».

46 Реббиди Синай* дагъдал Муса
дин мецелай Вичинни Исраилдин 
рухвайрин арада хьайи къайдаяр, 
тагькимар ва къанунар гьа ихьтин
бур я.

Вяддин садакьаяр

27 1  Реббиди Мусадиз лагьа
на: 2  «Исраилдин рухваяр 

хабардар ая: „Сада, Реббидиз авур 
вяд кьилиз акъудуналди, инсан
дин уьмуьрдин къимет вахкун ла
зим ятІа, 3  къад йисалай пудкъад 
йисал кьван хьанвай итимдин къи
мет ибадатханадин шекъелрин 
кьадардалди гимишдин яхцІурни 
цІуд шекъел я, 4 папан лагьайтІа – 
къанни цІуд шекъел. 5  Инсандин 
йисарин кьадар вадалай къадал
ди кьван ятІа, гададин къиметди и 
чІавуз къад шекъел тешкилда, ру
шан  – цІуд. 6  Инсандин уьмуьр са 
вацралай вад йисал кьван ятІа, га
дадин къимет гимишдин вад ше
къел, рушан лагьайтІа, гимишдин 
пуд шекъел жеда. 7  Инсандин йи
сарин кьадар пудкъад ва идалай 
гзаф яз хьайитІа, итимдин къи
метди цІувад шекъел тешкилда, 
папан лагьайтІа, цІуд. 8  Вяд авур
ди тайинарнавай къимет гун патал 
гзаф кесиб ятІа, ам хахамдин кьи
лив гъана кІанда, ва хахамди, адан 
гьал-агьвал гьикІ ятІа чирна, ада 

гьихьтин къимет гун лазим ятІа та
йинарда.

9 Хиве кьунвай вяддай Реббидиз 
къурбанд ийиз жедай гьайванрикай 
сад вахкузватІа, Реббидиз бахш 
авунвай и гьайван пак тирди жезва. 
10  Ам маса гьайвандалди эвез аву
на жедач: я писдан чкадал хъсанди, 
я хъсандан чкадал писди гана же
дач. Вяд авурда гьар гьикІ ятІани 
са гьайван масадалди эвез авуртІа, 
и чІавуз гьам хиве кьунвай гьай
ван, гьам вичелди ам эвез авунвай
ди пакбур жеда.

11  Жуваз кьин кьунвайвал, вич 
Реббидиз къурбанд ийиз теже
дай чиркин гьайван тайинарнатІа, 
и гьайван хахамдин патав гъун ге
рек я, 12  ва хахамди адан къимет, 
ам хъсанди яни, писди яни килиг
на, тайинарда. Хахамди адал гьихь
тин къимет эцигайтІа, гьакІ женни 
ийида. 13 Нуьзуьр авунвайдаз гьай
ван пул гана къахчуз кІан хьайитІа, 
ада адан къиметдин вадай са пай 
мадни эхцигун лазим я.

14  Сада вичин кІвал Реббидиз 
акъудайтІа, хахамди ам хъсан
ди яни, писди яни гьадалай ас
лу яз, кІвалин къимет атІун лазим 
я. Хахамди адан къимет гьикьван 
акъудайтІа, гьакьван женни ийи
да. 15  Вичин кІвал акъудайдаз ам 
пул гана къахчуз кІан хьайитІа, ада 
адан къиметдал вадай са пай алава 
хъувун лазим я  – ва элкъвена ви
чин кІвал къахчуда.

16  Садаз вичин тухумдин чили
кай Реббидиз ник акъудайтІа, адан 
къимет ана цаз жедай тумунин кьа
дардай акъудна кІанда: ана цун 
мумкин тир мухан гьар са гьуьмер
дин кьилихъ гимишдин яхцІурни 

цІуд шекъел. 17 Са касди Реббидиз 
вичин ник элкъвей йисарин йисуз* 
бахш ийизватІа, адан бегьем къи
мет фикирда кьуна кІанда. 18 Амма 
ада Реббидиз вичин ник элкъвей 
йисарин йисарилай гуьгъуьниз 
бахш ийизватІа, хахамди никІин 
къимет элкъвей йисарин йисалди 
амай кьван йисарин кьадардиз ки
лигна атІана кІанда. И чІавуз къи
мет агъузарун герек я. 19 Ник акъу
дайдаз ам пул гана къахчуз кІан 
хьайитІа, ада адан къиметдал мад
ни вадай са пай эхцигун лазим я, ва 
ник элкъвена гьадаз хкведа. 20 Ам
ма ада ник пул гана къахчуначтІа, 
ва ам масадаз маса ганватІа, ихьтин 
ник мад пул гана къахчуз жедач. 
21 Элкъвей йисарин йисуз, ник азад 
хъижедайла, ам вичел вяд алай ник 
хьиз, Реббидиз акъуднавайди хьиз 
пакди жеда, адакай хахамдин хсу
сият жеда.

22  Сада Реббидиз маса къачун
вай ник бахшнаватІа, яни адан ту
хумдин чилик акат тийизвай ник, 
23 хахамди никІин къимет элкъвей 
йисарин йисаралди амай кьван йи
сарин кьадардиз килигна атІурай. 
А касди хахамдив никІин къимет 
гьа юкъуз вахгун лазим я; им Реб
бидин пак затІ я. 24  Элкъвей йи
сарин йисуз лагьайтІа, а ник, ам 
нивай маса къачунайтІа, ам нин ту
хумдин чиликай тиртІа, элкъвена 
гьаданди хъжеда.

25  Вири къиметар ибадатхана
дин шекъелралди тайинарзава; ше
къелда къад герагь ава.

26  Гьайвандин эркек сифте дул 
Реббидиз бахшна жедач: ам гьакІа
ни, сифте бала яз, гьаданди я. Гьам 
малдин, гьам лапагдин сад лагьай 

бала Реббидинди я. 27 Амма и сиф
те бала гьарам гьайвандинди ятІа, 
ам, адан къиметдал мадни вадай са 
пай эхцигна, пул гана къахчуз жеда. 
Гьайван пул гана къахчунвачтІа, ам 
тайинарнавай къиметдай маса гуда.

28  Амма иесиди вяд авуна Реб
бидиз эцигдай гьич са жуьредин 
хсусиятни, кІандатІа вич инсан, 
гьайван ва я ирс тир чил хьурай, 
я маса гуз, я пул гана къахчуз же
дач. Вяд авуна Реббидиз акъудай 
вири затІар паквилерин паквал я. 
29 Вяд авуник акатай инсан пул га
на къахчуз жедач; ам яна кьиникь 
лазим я.

30  Чили гузвай вири затІарин  – 
никІерин бегьер ва тарарин май
ваяр  – цІуд паюникай са пай Реб

бидиз талукь я; ибур Реббидин пак 
затІар я. 31 Садаз вичин цІуд паю
никай са пай пул гана къахчуз кІан
заватІа, ада адан къиметдал вадай 
са пай эхцигун лазим я. 32 Карч алай 
ири ва куьлуь гьайванрин цІуд па
юникай са пай – нехирбандин лаш
дин кІаникай фейи гьар са цІуд ла
гьай гьайван Реббидин пак тир 
затІ я. 33 Хъсан гьайванар писбуру
кай чара авун ва садбур масабурал
ди эвез авун лазим туш. Амма гьар 
гьикІ хьайитІани са гьайван маса
далди эвез авунатІа, абур къведни 
пак тирбуруз элкъвезва; абур пул 
гана къахчуз жедач“».

34 Реббиди Синай* дагъдал Муса
диз Исраилдин рухваяр патал авур 
эмирар гьа ихьтинбур я.





Кьурумда
Гьахьун

И ктабдиз «Кьурумда» тІвар гун вичикай адан лап эвелда ихтилат фен­
вай Мисридай Къенандиз физвай рекье Исраилдин халкь сиягьдиз къачунихъ 
галаз алакъада ава. Чувуд чІалал ктабдин тІварцІи лагьайтІа – «Кьурумда» 
чпикай кхьенвай вакъиаяр гьи чкада кьиле фенатІа ачухдиз къалурзава. 

Синай дагъда Аллагьдин Исраилдин халкьдиз Вичин Къанун гайидалай кьу­
лухъ, Мусади, левияр кьилди гьисабна, дяведиз бакара тир вири итимрин кьа­
дар сиягьдиз къачуна. Идалай кьулухъ, Аллагьдин къалуруналди, Къанундик са 
бязи алаваяр кухтуна, ва халкь вичиз гуда лагьана хиве кьунвай куьч хьун па­
тал гьазур тир (1-9-кьилер). 

Амма Къадеш-Барнедиз (Къенандин сергьятдал алай чил) мукьва хьайила, 
Исраилдин халкьдиз, чинеба къекъвена чирдайбурун рахунриз яб гана, чпиз 
хиве кьунвай чилел физ кичІе хьана. Чпин кичІ себеб яз исраилвияр ифей кьу­
румда яхцІур йисан вахтунда къекъуьниз мажбур хьана (10-20-кьилер). Исра­
илвийрин муьтІуьгъ тежер несил кьурумда терг хьайила, халкьди къвез-къвез 
Къенандин къваларив гвай чилер кьаз хьана ва Ярдан вацІун рагъакІидай 
пата авай Магьаб уьлкведив кьван агакьна (21-36-кьилер). Вири а йиса­
рин девирда Исраилдин халкь шумудни са гъилера Мусадиз акси экъечІна ва 
Аллагьдилай шел-хвал авуна. Амма, чпин терсвал себеб яз абурув жазаяр ага­
кьарзавайтІани, Реббиди Вичи хкягъай халкьдиз датІана вафа хуьзвай, гуда 
лагьана хиве кьунвай чилел физвай рекье адан патахъай къайгъу чІугвазвай 
ва адаз вири душманар кІаник кутадай къуват гузвай. 

Синайдин вакъиаяр
(1:1–10:10)

Исраилдин халкьдин кьадар 
тайинарун

1 1  Кьвед лагьай вацран сад ла
гьай юкъуз, исраилвияр Мисри

дай экъечІайдалай инихъ кьве йис 
хьайила, Ребби* Синайдин* кьу
румда Гьалтунин Алачухда* Му
садихъ галаз раханай. Ада лагьа
на: 2 «Исраилдин* элдин, сад садан 
гуьгъуьналлаз, гьар са итимдин 
тІвар кьуна, тухум ва сихил тирвал 
кьадар тайинара. 3 Гьарунахъ галаз 
санал аскервиле къуллугъ авуниз 
виже къведай вири исраилвияр, 
къад йис хьанвайбурулай гатІунна 
ва гьадалай виниз, халкьдин кьу
шундин къайдада къелемдиз къа
чу. 4 Гьар са тайифадай* квез, вич 
вичин сихилдин кьил тир са касди 
куьмек авурай. 5 Ингье квез куьмек 
гудайбурун тІварар:

Рувенан патай  – Шедеуран хва 
Элицур;

6 Шимунан патай – Цуришаддаян 
хва Шелуьмиял;

7  Ягьудан* патай  – Аминадабан 
хва Нагьшун;

8  Исахаран патай  – Цуаран хва 
Натанаил;

9 Забулунан патай – Гьелунан хва 
Элиаб.

10 Юсуфан рухвайрин патай:
Ифраиман патай  – Амигьудан 

хва Элишам;
Манашедин патай  – Педацуран 

хва Гамалиял.
11 Бунъяминан патай – Гидеуни

дин хва Абидан;
12 Данан патай – Амишадаян хва 

Агьиэзер;

13  Ашеран патай  – Ахранан хва 
Пагиял;

14  Гадан патай  – Дегуялан хва 
Элиасаф;

15  Нифталидин патай  – Энанан 
хва Агьир».

16  Ибур вири элдин патай тайи
нарнавайбур, тайифайрин регьбе
рар, Исраилдин тухумрин кьиле 
авайбур тир.

17  Мусадини Гьаруна тІварба-
тІвар къалурнавай ксарихъ галаз 
санал 18-19 кьвед лагьай вацран сиф
те юкъуз элдиз эверна. Исраилвий
ри чпин тухумдик акатзавайбур си
хил тирвал малумарна, ва къад йис 
ва гьадалай гзаф тамам хьанвай
бур, Реббиди Мусадиз эмир гайи
вал, сад садахъ галаз тІварар кьаз 
къелемдиз къачуна. Ада Синай кьу
румда авай абур икІ гьисабна:

20 Исраилан* сифте хва тир Руве
нан эвледрикай:

аскервиле къуллугъ авуниз виже 
къведай, къад йис ва гьадалай ви
низ тамам хьанвай вири итимар сад 
садахъ галаз тухум ва сихил тирвал 
тІварба-тІвар гьисабна. 21  Рувенан 
тайифада абурун кьадар 46500 тир.

22 Шимунан эвледрикай:
аскервиле къуллугъ авуниз виже 

къведай, къад йис ва гьадалай ви
низ тамам хьанвай вири итимар сад 
садахъ галаз тухум ва сихил тирвал 
тІварба-тІвар къелемдиз къачуна. 
23  Шимунан тайифада абурун кьа
дар 59300 тир.

24 Гадан эвледрикай:
аскервиле къуллугъ авуниз виже 

къведай, къад йис ва гьадалай ви
низ тамам хьанвай вири итимар сад 
садахъ галаз тухум ва сихил тирвал 
тІварба-тІвар къелемдиз къачуна. 

25  Гадан тайифада абурун кьадар 
45650 тир.

26 Ягьудан эвледрикай:
аскервиле къуллугъ авуниз виже 

къведай, къад йис ва гьадалай ви
низ тамам хьанвай вири итимар сад 
садахъ галаз тухум ва сихил тирвал 
тІварба-тІвар гьисабна. 27  Ягьудан 
тайифада абурун кьадар 74600 тир.

28 Исахаран эвледрикай:
аскервиле къуллугъ авуниз виже 

къведай, къад йис ва гьадалай ви
низ тамам хьанвай вири итимар сад 
садахъ галаз тухум ва сихил тирвал 
тІварба-тІвар къелемдиз къачуна. 
29  Исахаран тайифада абурун кьа
дар 54400 тир.

30 Забулунан эвледрикай:
аскервиле къуллугъ авуниз виже 

къведай, къад йис ва гьадалай ви
низ тамам хьанвай вири итимар сад 
садахъ галаз тухум ва сихил тирвал 
тІварба-тІвар гьисабна. 31  Забулу
нан тайифада абурун кьадар 57400 
тир.

32 Юсуфан хва Ифраиман эвлед
рикай:

аскервиле къуллугъ авуниз виже 
къведай, къад йис ва гьадалай ви
низ тамам хьанвай вири итимар сад 
садахъ галаз тухум ва сихил тирвал 
тІварба-тІвар къелемдиз къачуна. 
33 Ифраиман тайифада абурун кьа
дар 40500 тир.

34 Юсуфан хва Манашедин эвлед
рикай:

аскервиле къуллугъ авуниз виже 
къведай, къад йис ва гьадалай ви
низ тамам хьанвай вири итимар сад 
садахъ галаз тухум ва сихил тирвал 
тІварба-тІвар къелемдиз къачу
на. 35 Манашедин тайифада абурун 
кьадар 32200 тир.

36 Бунъяминан эвледрикай:
аскервиле къуллугъ авуниз виже 

къведай, къад йис ва гьадалай ви
низ тамам хьанвай вири итимар сад 
садахъ галаз тухум ва сихил тирвал 
тІварба-тІвар къелемдиз къачуна. 
37  Бунъяминан тайифада абурун 
кьадар 35400 тир.

38 Данан эвледрикай:
аскервиле къуллугъ авуниз виже 

къведай, къад йис ва гьадалай ви
низ тамам хьанвай вири итимар сад 
садахъ галаз тухум ва сихил тирвал 
тІварба-тІвар къелемдиз къачуна. 
39  Данан тайифада абурун кьадар 
62700 тир.

40 Ашеран эвледрикай:
аскервиле къуллугъ авуниз виже 

къведай, къад йис ва гьадалай ви
низ тамам хьанвай вири итимар сад 
садахъ галаз тухум ва сихил тирвал 
тІварба-тІвар къелемдиз къачуна. 
41 Ашеран тайифада абурун кьадар 
41500 тир.

42 Нифталидин эвледрикай:
аскервиле къуллугъ авуниз ви

же къведай, къад йис ва гьадалай 
виниз тамам хьанвай вири итимар 
тухум ва сихил тирвал тІварба-
тІвар къелемдиз къачуна. 43 Ниф
талидин тайифада абурун кьадар 
53400 тир.

44 Гьа ибур Мусадини Гьаруна ва 
чпикай гьар сада вичин сихилрин 
векилвал ийизвай Исраилдин цІи
кьвед регьберди сиягьдиз къачун
вай итимар тир. 45 Аскервиле къул
лугъ авуниз виже къведай, чпин 
къад йис ва гьадалай виниз тамам 
хьанвай вири Исраилдин рухва
яр чпин сихилар тирвал сиягьдиз 
къачунай. 46  Абурун виридан кьа
дар 603550 тир. 47  Амма Левидин 

тайифадай тирбур амайбурухъ га
лаз санал сиягьдиз къачунвачир.

48  Реббиди Мусадиз лагьана: 
49 «Левидин тайифа къелемдиз къа
чумир ва амай Исраилдин рухвай
рихъ галаз санал абурун кьадар 
тайинармир. 50  Левийрал Шагьид
вилин Алачух*, адан вири къаб-
къажах ва адаз талукь тир вири за
тІар аманат ая. Абуру Алачух ва 
адаз талукь тир вири къаб-къажах 
ял авурай, абурун патахъай къай
гъударвал авурай ва Алачухдин 
къваларив чпин кун туькІуьр аву
рай. 51  Алачух маса чкадиз акъуд
дай чІавуз, ам левийри алудрай, ам 
экІягъун герек тирла, гьа и кІва
лахни абуру кьилиз акъудрай. Па
тан кас адан мукьув атайтІа, ам 
ажалдин хура твада. 52  Исраилдин 
рухвайри алачухар халкьдин кьу
шундин къайдада, гьар сада ви
чин кундал, вичин пайдахдик экІя
да. 53 Амма левийри, Исраилдин эл 
хъилек акат тийидайвал, алачухар 
элкъвена Шагьидвилин Алачух
дин къваларив эцигда. Левияр Ша
гьидвилин Алачухдин къаравулар 
жеда».

54 Исраилдин рухвайри, Реббиди 
Мусадиз гьикІ эмир авунатІа, вири 
дуьм-дуьз гьа жуьреда авуна.

Тухумри кунарал чка кьун

2 1  Реббиди Мусадизни Гьару
наз лагьана: 2  «Исраилдин ру

хвайри кун Гьалтунин Алачухдин* 
къваларив, адалай са тІимил яр
гъал хьиз, гьар сада вичин пайдах
дик, вичин сихилдин лишанрин 
кІаник экІярай.

3  Ягьудан кун вичин пайдахдик 
кваз рагъэкъечІдай пата хьурай. 

Ягьудан* тайифадин* регьбер  – 
Аминадабан хва Нагьшун я. 4 Адан 
кьушун 74600 итимдикай ибарат я.

5  Исахаран тайифади чпин кун 
гьабурун патав эциграй. Исахаран 
тайифадин регьбер  – Цуаран хва 
Натанаил я. 6 Адан кьушунда 54400 
итим ава.

7 Патарив Забулунан тайифа хьу
рай. Забулунан тайифадин регь
бер – Гьелунан хва Элиаб я. 8 Адан 
кьушунда 57400 итим ава.

9  Вири санлай Ягьудан кундал, 
кьушунда авай итимрин кьадар
дал атайла, 186400 итим ала. Сиф
те абур рекье гьатрай.

10  Кьибледихъ вичин пайдахдик 
кваз Рувенан кьушундин кун хьу
рай. Рувенан тайифадин регьбер 
Шедеуран хва Элицур я. 11  Адан 
кьушунда 46500 итим ава.

12 Шимунан тайифади вичин кун 
гьабурун къвалав эциграй. Шиму
нан тайифадин регьбер Цуришад
даян хва Шелуьмиял я. 13 Адан кьу
шунда 59300 итим ава.

14  Патав  – Гадан тайифа. Гадан 
тайифадин регьбер Регуилан хва 
Элиасаф я. 15 Адан кьушунда 45650 
итим ава.

16  Вири санлай Рувенан кундал, 
кьушунда авай итимрин кьадар
дал атайла, 151450 итим ала. Абур 
кьвед лагьайбур яз рекье гьатрай.

17  Ахпа, кунарин арада аваз, 
Гьалтунин Алачухни левийрин кун 
рекье гьатрай. Абур кун гьикІ эциг
датІа, гьа къайдада, гьар сад вичин 
чкадал алаз, вичин пайдахдик кваз 
рекье гьатда.

18  РагъакІидай пата вичин пай
дахдик кваз Ифраиман кун хьу
рай. Ифраиман тайифадин регьбер 

Амигьудан хва Элишам я. 19  Адан 
кьушунда 40500 итим ава.

20 Абурулай кьулухъ Манашедин 
тайифа жеда. Манашедин тайифа
дин регьбер Педацуран хва Гамали
ял я. 21 Адан кьушунда 32200 итим 
ава.

22 Ахпа Бунъяминан тайифа же
да. Бунъяминан тайифадин регь
бер – им Гидеунидин хва Абидан я. 
23 Адан кьушунда 35400 итим ава.

24  Вири санлай Ифраиман кун
дал, кьушунда авай итимрин кьа
дардал атайла, 108100 итим ала. 
Абур пуд лагьайбур яз рекье гьатда.

25  Кефер пата вичин пайдахдик 
кваз Данан къушундин кун хьурай. 
Данан халкьдин регьбер Амишада
ян хва Агьиэзер я. 26 Адан кьушунда 
62700 итим ава.

27  Ашеран тайифади кун абурун 
патав эцигда. Ашеран тайифадин 
регьбер  – Ахранан хва Пагиял я. 
28 Адан кьушунда 41500 итим ава.

29 Ахпа Нифталидин тайифа же
да. Нифталидин тайифадин регь
бер  – им Энанан хва Агьир я. 
30 Адан кьушунда 53400 итим ава.

31  Вири санлай Данан кундал 
157600 итим алай. Абур чпин пай
дахрик кваз эхиримжибур яз рекье 
гьатда».

32  Гьа ибур чпин сихилар тир
вал къелемдиз къачунвай Исраил
дин рухваяр я. Вири кунарал, кьу
шундин кьадаррал атайла, 603550 
итим алай.

33 Анжах левияр Исраилдин амай 
рухвайрихъ галаз санал къелемдиз 
къачуначир  – Реббиди Мусадиз 
эмир гайивал.

34  Исраилдин рухвайри, чпиз 
Реббиди вуч эмир авунайтІа, вири 

кьилиз акъудна. Абур чпин пайдах
рик кваз кунар туькІуьрна акъваз
на ва гьа и къайдада рекьени гьат
на – гьар сад вичин тухум ва сихил 
галаз.

Левийри Алачухда къуллугъ 
авун

3 1  Ингье, Ребби Синай* дагъда 
Мусадихъ галаз рахай вядеда, 

Мусадинни Гьарунан несилар.
2  Гьарунан рухвайрин тІварар: 

Надаб, адан сифте хва, Абигьу, Эла
зар ва Итамар. 3 Ибур чІем гуьцІна
вай хахамар* тир, чеб хахамвилиз 
акъуднавай, Гьарунан рухвайрин 
тІварар я. 4 Амма Надабни Абигьу, 
абуру Синай кьурумда Реббидиз 
талукьвал авачир къурбанд авурла, 
Реббидин вилик кьенай. Абурухъ 
рухваяр авачир, ва анжах Элазара
ни Итамара, чпин бубадал чан ала
маз, хахамар яз къуллугъзавай.

5  Реббиди Мусадиз лагьана: 
6 «Левидин тайифа* гъваш ва хахам 
тир Гьаруназ, абуру адаз кумекар 
гун патал, абур къалура. 7  Абуру, 
Алачухда къуллугъ кьиле тухунал
ди, Гьалтунин Алачухда* Гьарунан 
паталай ва вири элдин паталай ве
зифаяр тамамаррай. 8 Абуру Гьал
тунин Алачухда авай кьван вири 
затІарин патахъай къайгъударвал 
авурай ва, Алачухда къуллугъ аву
налди, Исраилдин рухвайрин па
талай везифаяр тамамаррай. 9  Ле
вияр Гьарунанни адан рухвайрин 
ихтиярда тур – абур Исраилдин ру
хвайрин вири тайифайрай михьиз 
гьадав вахкун лазим я. 10  Гьарун
ни адан рухваяр, абуру хахамар яз 
къуллугъ авун патал, тайинара. Вич 
Алачухдиз мукьув хьайи чара маса 

гьар гьи кас хьайитІани, ам ажал
дин хура туна кІанда».

11 Реббиди Мусадиз мадни икІ ла
гьана: 12 «За левияр Исраилдин ру
хвайрин вири тухумра авай сифте 
ругул аялрин эвездай къачунвай
ди я. Левияр – Зибур я, 13 вучиз ла
гьайтІа вири сифте ругул аялар  – 
Зибур я. За Мисрида авай вири 
сифте ругулар кьейи чІавуз, За Ис
раилда авай вири сад лагьайбур 
тир эркек балаяр – гьам инсанрин, 
гьам гьайванрин – Жув патал чара 
авуна. Абур Зибур хьунухь лазим я. 
Зун Ребби я».

14 Синай кьурумда Реббиди Муса
диз лагьана: 15 «Левияр, са варз ва 
гьадалай виниз йисариз акъатна
вай вири эркекар, абурун сихилар 
ва тухумар тирвал къелемдиз къа
чу». 16 Мусадини, вичиз лагьайвал, 
Реббидин эмирдалди абур къелем
диз къачуна.

17  Ингье Левидин рухвайрин 
тІварар:

Гершан, Къегьат ва Мерари.
18 Ингье гершанийрик акатзавай 

тухумар:
Ливни ва Шимигь.
19 Къегьатрин тухумар:
Амрам, Йицгьар, Хевран ва Узиял.
20 Мерарийрин тухумар:
Магьли ва Муши.
Ингье левийрин сихилриз.

21 Гершаналай ливнийринни ши
мигьийрин тухумар арадал ата
на; ибур гершанийрин тухумар я. 
22 Варз ва гьадалай виниз йисариз 
акъатнавай эркекрин кьадар 7500 
кас тир. 23  Гершанийрин тухумри 
кун рагъакІидай пата, Алачухдин 

кьулухъ эцигна кІанда. 24  Абурун 
регьбер Лаэлан хва Элиасаф тир.

25  Гьалтунин Алачухдикай гер
шанийрин къайгъударвилик алачух 
ва адан винел пад кІевнавай шейэр, 
Гьалтунин Алачухдин сивел алай 
перде, 26  гъенин пердеяр, Алачух
ни къурбанган* элкъвена кьунвай 
гъенез экъечІдай сивел алай перде 
ва епер кутунвай. Абуру и чІавуз ге
рек тир вири кІвалахар кьиле тух
вана кІанда.

27 Къегьаталай амрамийрин, иц
гьарийрин, хевранийрин, узиялий
рин тухумар арадал атана; ибур 
къегьатийрин тухумар я. 28 Варз ва 
гьадалай виниз йисариз акъатна
вай эркекрин кьадар 8600 кас тир. 
Къегьатийрал ибадатхана ихтибар 
авунвай. 29  Къегьатийрин тухум
ри кун Алачухдин кьибле патахъай 
туькІуьрун лазим тир. 30  Абурун 
регьбер Узиялан хва Элицафан тир. 
31 Абурал Икьрардин сандух, экІя
гъан, чирагъган, къурбанганар, 
къуллугъ кьиле тухудайла ибадат
ханадин гъилик ийидай къаб-къа
жах ва перде ихтибар авунвай. 
Абуру и чІавуз герек тир вири кІва
лахар кьиле тухвана кІанда. 32 Лев
ийрин кьилин регьбер хахам Гьа
рунан хва Элазар тир. Ам чпел 
ибадатхана ихтибар авунвайбурун 
кьилел акъвазнавай.

33  Мераридилай магьлийрин ва 
мушийрин тухумар арадал атана; 
ибур мерарийрин тухумар я. 34 Варз 
ва гьадалай виниз йисариз акъат
навай къелемдиз къачунвай эркек
рин кьадар 6200 кас тир. 35 Абурун 
регьбер Абихаилан хва Цуриял тир. 
Абуру кун Алачухдин кефер пата
хъай кутун герек тир. 36 Мерарийриз 

Алачухдин кьуларин, адан арадай 
вегьенвай турвакь, гуларин, пуна
рин, герек тир вири кІвалахар кьи
ле тухуз 37 ва элкъвена кьунвай гъе
нин чпихъ пунар галай, алачухдин 
хкар ва еперни кваз гуларин къай
гъударвал авун эмир авунвай.

38  Мусади, Гьаруна ва адан ру
хвайри Алачухдин рагъэкъечІдай, 
ам хкаж жедай пата, Гьалтунин Ала
чухдин вилик кун кутурай. Абуру 
Исраилдин рухвайрин паталай иба
датханадин патахъай къайгъудар
вал чІугун лазим тир. Чпиз ихтияр 
авачиз ибадатханадиз мукьув хьайи 
гьар гьим хьайитІани ажалдин ху
ра тун герек тир. 39 Реббидин эмир
далди Мусадини Гьаруна абурун 
тухумар тирвал къелемдиз къачу
най, варз ва гьадалай виниз йисариз 
акъатнавай эркекрал атайла, вири 
левийрин кьадар 22000 кас тир.

Исраилдин сифте ругулар 
левийралди эвез авун

40  Реббиди Мусадиз лагьана: 
«Исраилдин рухвайрин варз ва гьа
далай виниз йисариз акъатнавай 
вири сифте гадаяр къелемдиз къа
чу ва абурун кьадар тайинара. 41 Заз 
вири Исраилдин рухвайрин сифте 
гадайрин чкадал левияр чара ая, – 
Зун Ребби я ва гьакІни Исраилдин 
рухвайрин маларин сад лагьай эр
кек балайрин чкадал левийрин ви
ри малар чара ая».

42  Мусади, вичиз Реббиди эмир 
гайивал, Исраилдин рухвайрин ви
ри сифте ругулар къелемдиз къа
чуна. 43 Варз ва гьадалай виниз йи
сариз акъатнавай сифте ругулар, 
тІварба-тІвар къалурнавай, 22273 
авай.

44  Реббиди Мусадиз мадни икІ 
лагьана: 45  «Исраилдин рухвайрин 
вири сифте ругулрин чкадал тек са 
левияр ва абурун маларин чкадал 
тек са левийрин малар къачу. Леви
яр Зибур хьун лазим я. Зун Ребби я. 
46 Чпин кьадар левийрин кьадарди
лай гзаф тир Исраилдин рухвайрин 
273 сифте ругулар пул гана къахчун 
патал, 47 гьар садалай вичин залан
вал къад герагь тир ибадатханадин 
шекъелдин гьисабдай вад шекъел 
кІватІа. 48 Артуханбур тир ругулар 
пул гана къахчунин гимиш Гьару
навни адан рухвайрив вахце».

49  Мусади чпин кьадар левийри 
пул гана къахчунвайбурулай артух 
тирбурувай маса къахчунин пул 
кІватІна. 50  Исраилдин рухвайрин 
сифте ругулривай ада ибадатхана
дин шекъелдин гьисабдай 1365 ше
къелдин гимиш кІватІна. 51 Мусади 
Реббидин гафуниз килигна, вичиз 
Реббиди эмир гайивал, маса къах
чунин пул Гьарунавни адан рухвай
рив вахкана.

Исраилвияр рекье гьатайла 
левийрин къуллугъ

4 1  Реббиди Мусадизни Гьа
руназ лагьана: 2  «Левийрин 

къегьатийрин хилек акатзавай 
тухумрин ва сихилрин кьадар та
йинара. 3  Чпивай Гьалтунин Ала
чухда* къуллугъ ийиз жедай къан
ни цІудалай яхцІурни цІуд йисал 
къведалди йисариз акъатнавай 
итимрин кьадар гьисаба. 4  Ингье 
Гьалтунин Алачухда къегьатийрин 
къуллугъ: абуру паквилерин пак* 
тир къаб-къажахдин къайгъу чІу
гурай. 5 Кундиз рекье гьатун герек 
хьайила, Гьарунни адан рухваяр 

Алачухдиз гьахьна, Паквилерин 
Пак чка* кІевзавай перде алудрай 
ва ам Икьрардин сандухдин вине
лай вегьирай. 6 Абуру пердедин ви
нел гьуьлуьн кицІин хамар эциг
рай, винелай ачухнавай вили перде 
экІя авурай ва паяяр турай.

7  Абуру Реббидин вилик жедай 
фан экІягъандин винел вили пер
де экІя авурай ва адал къапар, хуш 
атирдин ни галай шейэр кудай еке 
бушкъапар, чехирдин къурбандар* 
ийидай сукІраяр ва гичинар эциг
рай. Анал датІана алай фу гьа гьа
нал аламукьрай. 8  Адан винелай 
абуру икьи яру перде экІяй авурай, 
адал гьуьлуьн кицІин хамар эциг
рай, хамар вегьирай ва паяяр турай.

9 Абуру вили перде къачуна адал
ди чирагъган ва адахъ галай чи
рагъар, багъар патал хехер ва хе
кендазар ва чпелди ам чІемедалди 
ацІурдай вири къапар винелай 
кІеврай. 10 Абуру ам вири къаб-къа
жахни галаз адал гьуьлуьн кицІин 
хамарик кутурай ва занбурандал 
эциграй.

11  Къизилдин къурбангандин* 
винелай абуру вили перде экІя аву
рай, ам гьуьлуьн кицІин хамаралди 
кІеврай ва паяяр кутурай.

12  Абуру ибадатханада къуллугъ 
авун патал гъилик ийидай вири 
къаб-къажах къачуна, ам вили пер
дедик кутурай, гьуьлуьн кицІин ха
маралди кІеврай ва занбурандал 
эциграй.

13  Абуру буьруьнждин къурбан
гандал алай руьхъ шткана михьи 
авурай, къурбангандал мичІи яру 
перде экІя авурай ва 14  адал къур
бангандал къуллугъ ийидайла гъи
лик ийидай вири къаб-къажах 

эциграй: цІивинар патал хекенда
зар, як патал шишер, гъвечІи перер 
ва иви* хъичирдай бадияр. Абуру 
адан винел гьуьлуьн кицІин хама
рин къат экІя авурай ва паяяр ку
турай.

15 Кун алай чкадилай юзун герек 
хьайила, Гьарунани адан рухвайри 
ибадатхана ва адан къаб-къажах 
кІевун куьтягьайла, къегьатияр 
абур вири ялун патал къведа. Абу
ру пак тир затІарик гъил кяна же
дач, тахьайтІа абур рекьида. Им – 
Гьалтунин Алачухдин къегьатийри 
ялдай къаб-къажах я.

16  Элазара, хахам Гьарунан хци, 
чирагъра цадай гъеридин, хуш 
атирдин ни галай кудай затІунин, 
гьар йикъан фан къурбанддин* ва 
гуьцІдай чІемин патахъай къайгъу 
чІугурай. Ада вири Алачухдин ва 
ана авай вири затІарин, ибадатха
надин ва адан къаб-къажахдин па
тахъай къайгъударвал авурай».

17  Реббиди Мусадизни Гьаруназ 
лагьана: 18  «Килиг гьа, Къегьатан 
несилар тир тухумар рекьиниз рехъ 
гумир. 19 Абур, Паквилерин Пак тир 
чкайрив агатайла, ва рекьин тийи
дайвал, чан аламаз жедайвал абур 
патал ингье вуч ийидатІа: Гьарун
ни адан рухваяр ибадатханадиз 
гьахьрай ва гьар садаз адан къул
лугъ ва ада вуч тухун лазим ятІа та
йинаррай. 20 Амма абур чеб гьатта 
са легьзеда кьванни пак тир шейэ
риз килигун патал аниз татурай, та
хьайтІа абур рекьида».

21  Реббиди Мусадиз лагьана: 
22 «Мадни гьакІ сихилар ва тухумар 
тирвал гершанийрин кьадар тайи
нара. 23 Чпивай Гьалтунин Алачух
да къуллугъ ийиз жедай, къанни 

цІуд йисалай яхцІурни цІуд йисал 
кьван йисариз акъатнавай вири 
итимар къелемдиз къачу.

24  Ингье гершанийрин тухумри 
зегьмет чІугвадайла ва затІар ял
дайла, абурун къуллугъ: 25 Гьалту
нин Алачухдин пердеяр тухурай  – 
ам кІевзавай ва гьуьлуьн кицІин 
хамарикай раснавай винелай чІу
гунвай къатар, Гьалтунин Алачух
дин сивел алай перде, 26 алачух ва 
къурбанган элкъвена кьунвай гъе
нин пердеяр, гьахьдай чкадин пер
де, епер ва абурухъ вирибурухъ 
галай кьван затІар. Идахъ галаз 
алакъада авай вири кІвалахар абу
ру кьиле тухурай. 27  Абурун вири 
къуллугъ, ялун ва я маса кІвала
хар, Гьарунанни адан рухвайрин 
гъилик кваз кьиле фирай. Абуру 
ялна кІанзавай вири затІар гьабу
рун къайгъудик кутур. 28 Гьалтунин 
Алачухдин патарив гершанийрин 
тухумдин къуллугъ гьа ихьтинди я. 
Абуру чпин везифаяр хахам Гьару
нан хва Итамаран гъилик тамамар
рай.

29 Мерарияр тухумар ва сихилар 
тирвал къелемдиз къачу. 30  Гьал
тунин Алачухда къуллугъ жедай, 
чеб къанни цІудалай яхцІурни цІуд 
йисав кьван агакьнавай вири ити
мар къелемдиз къачу. 31 Гьалтунин 
Алачухдин патарив къуллугъ ийи
дайла, ингье абурун везифа: ала
чухдин кьулар, адан арадай вегьен
вай турвакьар, гулар ва пунар, 32 ва 
гьакІни элкъвена кьунвай гъенихъ 
янавай чпихъ пунар галай гулар, 
алачухдин хкар, вири тадаракар ва 
герек тир затІарни галай епер ял
рай. Гьар садаз анжах вичиз талукь 
яз вуч тухун лазим ятІа тайинара. 

33 Мерарийрин тухумри Гьалтунин 
Алачухда хахам Гьарунан хва Ита
маран гъилик кваз тамамарун герек 
тир къуллугъ гьа им я».

Левийрин тухумар гьисабун
34 Мусади, Гьаруна ва элдин регь

беррив тухумар ва сихилар тирвал 
къегьатияр къелемдиз къачунай. 
35-36 Чеб тухумар тирвал къелемдиз 
къачурла, къанни цІудалай яхцІур
ни цІудав кьван йисарив агакьна
вай, Гьалтунин Алачухда* къуллугъ 
авуниз виже къведай вири итимрин 
кьадар кьве агъзурни ирид вишни 
яхцІурни цІуд тир. 37  Им къегьа
тийрин тухумра Гьалтунин Алачух
да къуллугъ авур вирибурун кьадар 
я. Мусадини Гьаруна абур Реббиди 
Мусадилай агакьарай эмирдалди 
къелемдиз къачунай.

38  Тухумар ва сихилар тирвал 
гершанияр къелемдиз къачунай. 
39-40 Чеб тухумар ва сихилар тирвал 
къелемдиз къачурла, къанни цІуда
лай яхцІурни цІудав кьван йисарив 
агакьнавай, Гьалтунин Алачухда 
къуллугъ авуниз виже къведай ви
ри итимрин кьадар 2630 кас тир. 
41  Им гершанийрин тухумра Гьал
тунин Алачухда къуллугъ авур ви
рибурун умуми кьадар я. Мусадини 
Гьаруна абур Реббидин эмирдалди 
къелемдиз къачунай.

42  Тухумар ва сихилар тирвал 
мерарияр къелемдиз къачунай. 
43-44  Чеб сихилар ва тухумар тир
вал къелемдиз къачурла, къанни 
цІудалай яхцІурни цІудав кьван 
йисарив агакьнавай, Гьалтунин 
Алачухда къуллугъ авуниз виже 
къведай вири итимрин кьадар 3200 
кас тир. 45 Им мерарийрин тухумра 

авайбурун умуми кьадар я. Муса
дини Гьаруна абур Реббиди Муса
дилай агакьарай эмирдалди къе
лемдиз къачунай.

46 Мусади, Гьаруна ва Исраилдин 
регьберри вири левияр тухумар ва 
сихилар тирвал къелемдиз къачу
най. 47-48  Къанни цІудалай яхцІур
ни цІудав кьван йисарив агакьна
вай, Гьалтунин Алачухда къуллугъ 
авуниз ва ам ялиз виже къведай 
вири итимрин кьадар 8580 кас тир. 
49 Реббидин эмирдалди Мусадилай 
гьар садаз вичин къуллугъ тайи
нарна ва вуч тухвана кІандатІа ла
гьана.

Реббиди Мусадиз эмир гайивал, 
абур къелемдиз къачунай.

Кундал михьивал  
хьунин къанун

5 1  Реббиди Мусадиз лагьана: 
2  «Исраилдин рухвайриз ви

чик жузам* квай, вичиз беденди
кай хкатунар авай, я тушни вич ме
йитдик хкІуна чиркин хьанвай гьар 
вуж хьайитІани кундилай алудна 
ракъурун эмир ая. 3  Гьам итимар, 
гьам папар акъудна ракъура; абуру 
Зун куь арада авай кун чиркин та
вун патал, абур кундин сергьятри
лай алудна ракъура». 4 Исраилдин 
рухвайри гьа икІ авуна. Абур кун
дин сегьятрай акъудна ракъурна. 
Абуру Реббиди Мусадиз гьикІ ла
гьанатІа, дуьм-дуьз гьакІ авуна.

Писвиляй эвез хъувун
5  Реббиди Мусадиз лагьана: 

6  «Исраилдин рухвайриз лагь: 
„Итимди ва я папа, гьа идалди Реб
бидиз вафа квадаруналди, маса кас
диз писвал авуртІа, ихьтин кас ба

тІул я 7 ва вичин гунагь* хиве кьуна 
кІанда. Ада авур писвал михьиз 
эвез авурай, адал вад лагьай пайни 
винел эхцигна ва вичи низ писвал 
авунатІа, гьадав вахкурай. 8  Амма 
зарар хьайи кас кьейитІа ва адахъ 
вичив зарардай вахкуз жедай лап 
талукь тир мукьва-кьили авачтІа, 
эвезун Реббидинди жеда, ва ам ви
челди батІулдан гунагьдилай гъил 
къахчудай къурбанд гьерни галаз 
хахамдив вахкун герек я. 9 Исраил
дин рухвайри хахамдиз гъизвай ви
ри пак тир садакьаяр гьадаз талукь 
яз жеда. 10 Гьар са касди Реббидиз 
талукьарнавай затІ – хахамдин хсу
сият я, ада хахамдиз гайиди  – ха
хамдинди я“».

Вафа гвачир паб патал 
имтигьан

11  Реббиди Мусадиз лагьана: 
12  «Исраилдин рухвайрихъ галаз 
рахух ва абуруз лагь: „Садаз па
па хиянатвал авуртІа ва адаз вафа 
квадарнатІа, 13 ва маса кас адахъ га
лаз къаткана, амма гъуьлуьз и кар
дикай хабар тушиз хьайитІа; ам чи
неба чиркин хьанватІа ва шагьид 
авачтІа, ва ам дуьздал акъуднавач
тІа, 14 амма гъуьлуь гъайравал ийиз 
чиркин хьанва лугьуз папал гиман 
гъизватІа,  – ва я гъайравал ийиз 
адал гиман гъизва, амма ам чиркин 
хьанвач, – 15 ада паб хахамдин кьи
лив гъурай. Ада адахъди эфадин 
цІуд пай тир мухан гъуьруьн сада
кьа гъурай, амма ада гъуьрел чІем 
илич тавурай ва адак хъсан ни га
лай шкьакь кутун тавурай, вучиз 
лагьайтІа им гунагь рикІел хкиз 
тазвай гъайравилин, рикІел хкунин 
фан савкьват я.

16  Хахамди ам гъана Реббидин 
вилик акъвазаррай. 17  Ада хъен
чІин къапуниз пак яд цурай ва циз 
Алачухдин* чилелай къачунвай 
накьвар вегьирай. 18 Паб Реббидин 
вилик акъвазарна, хахамди адан 
чІарар авадаррай ва адан гъиле
ра рикІел хкиз тадай савкьват, фан 
гъайравилин савкьват, вугурай, ви
чини гъиле лянет гъидай туькьуьл 
яд кьурай. 19  Хахамди паб ихьтин 
гафаралди ицІитрай: ‹Маса итим 
вахъ галаз къатканачтІа, гъуьлуьк 
кваз вуна вафа квадарнавачтІа ва 
чиркин хьанвачтІа, лянет гъидай 
и туькьуьл ци ваз зарар тагурай. 
20 Амма гъуьлуьк кваз вун гъуьле
лай гъейри маса итимдихъ галаз 
къаткана, вуна вафа квадарнава
тІа ва чиркин хьанватІа›, – 21 и чІа
вуз хахамди папав лянетдин кьин 
кьаз туна адаз лугьурай: ‹Реббиди, 
ви беден элекьнавайди, амма ру
фун дакІунвайди авуна, вун халкь
дин арада лянетдин ва экъуьгъун
рин иеси авурай. 22 И лянет гъидай 
яд, ви руфун дакІвадайвал ва беден 
элекьдайвал, вак акатрай›.

Ва папани лугьурай: ‹Эхь, амин›.
23  Хахамди и лянетар къаргъу

да кхьида ва туькьуьл целди чуь
хуьда. 24 Ада папаз лянет гъидай а 
туькьуьл яд гурай; ам батІул ятІа, 
а яд адак акатда ва адав залан ази
ят чІугваз тада. 25  Хахамди адан 
гъиле авай фан къурбанд* къахчу
рай, Реббидин вилик юзур авурай 
ва къурбангандин* патав гъурай. 
26  Ада фан къурбанддикай къур
банддин рикІел хуьнин пай яз са 
мекве авайди къачуда ва къурбан
гандал куда. Ахпа ада папаз яд гуда. 
27  Ам чиркин хьанватІа, гъуьлуьз 

вафа квадарнайтІа, ада адаз лянет 
гъидай яд гайила, яд адак акатда 
ва залан азият чІугваз тада: руфун 
адан дакІвада, амма беден элекь
да ва вири халкьди адаз лянет гу
да. 28  Амма паб чиркин хьаначтІа 
ва михьивал гватІа, ам зарар хкІун 
тавуна амукьда ва аялар хаз жеда.

29-30 Гъуьлуьк квай паб, вафавал 
чІурна, чиркин хьайитІа, ва я папал 
гиман гъизвай гъуьл гъайравилик 
акатайтІа, гъайравилин къанун гьа 
ихьтинди я. Хахамди ам Реббидин 
вилик эциграй ва вири патарихъай 
адахъ галаз гьа къанунда лагьан
вайвал рафтарвал авурай. 31  Гъуьл 
гунагьдикай михьи жеда, папа ла
гьайтІа, гунагьдин нетижаяр кьа
булда“».

Незуьрар патал къайдаяр

6 1  Реббиди Мусадиз лагьана: 
2 «Исраилдин рухвайрихъ галаз 

рахух ва абуруз лагь: „Итимди ва я 
папа вич Реббидиз бахш авунва ла
гьана кьетІен незуьрвилин вяд хиве 
кьуртІа, 3 абуру чехирдикай ва бу
задикай гъил хуьрай ва чехирдикай 
ва я бузадикай гьазурнавай сирке 
гъилик тавурай. Абуру ципицІрин 
миже хъвана ва ципицІарни киш
мишар тІуьна виже къведач. 4  Не
зуьрвилин вядеда авайла, абуру 
ципицІдин чІередилай тир гьич 
са затІни тІуьна жедач  – гьатта 
ципицІрин цилер ва хамарни.

5  Незуьрвал гвай вири вахтун
да абурун кьилик уьлгуьч хкІун та
вурай. Абуру Реббидиз акъуднавай 
вахт куьтягь жедалди, абур пак яз 
хьурай, абуру кьилел алай чІарар 
туна яргъи авурай. 6 Чеб Реббидиз 
акъуднавай вири вахтунда абуруз 

мейитдиз мукьва жез ихтияр авач. 
7 Гьатта абурун буба, диде, стха ва 
я вах кьейитІани, абур себеб язни 
абуруз чеб чиркин ийидай ихтияр 
авач, вучиз лагьайтІа абуру чеб Ал
лагьдиз акъудунин лишан абурун 
кьилел ала. 8 Чеб незуьрар тир ви
ри вахтунда абур Ребби патал пак
вилиз акъуднава.

9 Абур алай чкадал са вуж ятІани 
садлагьана кьейитІа, ва абуру бахш 
авунвай чІарар чиркин хьайитІа, 
абуру чеб михьивилиз акъуддай 
юкъуз – ирид лагьай юкъуз – кьил 
турай. 10  Муьжуьд лагьай юкъуз 
абуру Гьалтунин Алачухдин* си
вел хахамдиз кьве тІапІас ва я кьве 
лиф гъурай. 11 Хахамди къушарикай 
сад гунагьдай ийизвай, муькуьди
ни кунуг* яз къурбанд авурай. Им 
абур патал гъил къахчунин серен
жем кьиле тухун жеда, вучиз ла
гьайтІа мейитдин патав хьуник
ди абур чиркин хьанвай. Лап гьа 
юкъуз абуру кьил мад паквилиз 
акъудрай. 12 Абуру незуьрвилин де
вирда чеб Реббидиз акъудрай ва са 
йис хьанвай кьар тахсир хиве кьу
нин къурбанд* авурай. Вилик квай 
йикъар гьисаба кьадач, вучиз ла
гьайтІа абуру чпин незуьрвал чир
кин авунай.

13 Ам акъудунин вахт акьалтІай
ла, ингье незуьрдин гьакъиндай 
къанун: ам Гьалтунин Алачухдин 
сивел гъана акъвазарна кІанда. 
14 Ада анал Реббидиз къурбанд аву
рай: йис хьанвай са рехнени квачир 
эркек кьар – кунуг яз, са йис хьан
вай рехне квачир шек  – гунагь
дай къурбанд* яз, ва рехне квачир 
гьер  – суварин къурбанд* яз 15  ва 
абуруз лазим тир фанни чехир

дин къурбандарни* ва са зинбилда 
авай чІемеда какадарнавай ва лап 
хъсан гъуьруькай гьазурнавай тІи
ли фар, чІем алтаднавай тІили ла
вашар.

16 Хахамди и затІар Реббидин ви
лик эцигда ва гунагьдай ийизвай 
къурбандар ва кунугар ийида. 17 Ах
па ада Реббидиз зинбилда авай тІи
ли фарни галаз суварин къурбанд 
яз гьер бахш ийида, гьакІни лазим 
тир фан ва чехирдин къурбанд кьи
ле тухуда.

18  Гьалтунин Алачухдин вилик 
незуьрди вич талукь авунин чІарар 
турай. Ада абур къачурай ва ада 
абур суварин къурбанддин кІаник 
кузвай цІуз вегьирай.

19  Незуьрди вич талукьарунин 
чІарар турдалай кьулухъ, хахам
ди адав гьерен рганвай кІулни ва 
зинбилдай къачунвай тІили фуни 
лаваш гъилерал эциграй. 20 Хахам
ди абур Реббидин вилик зурзур
рай: абур пак я ва юзурдай хурун 
кІарабни хкаждай ятур хьиз, ха
хамдиз хьунухь лазим я. Идалай 
кьулухъ незуьрдивай чехир хъваз 
жеда.

21 Вяд авурвал, незуьрвиляй Реб
бидиз вичин агьвалди мумкинвал 
гузвайдалай гъейри, садакьа акъуд
завай незуьрдин гьакъиндай къа
нун гьа ихьтинди я. Ада вичи хиве 
кьунвай вяд незуьрвилин гьакъин
дай къанунда къалурнавайвал кьи
ле тухурай“».

Хахамдин хийир-дуьа
22  Реббиди Мусадиз лагьана: 

23  «Гьаруназ ва адан рухвайриз 
лагь: „Исраилдин рухвайриз икІ 
лугьуналди, хийир-дуьа* ая:

27 ИкІ абуру Зи тІвар Исраилдин 
рухвайрин винел хуьниз эверда, ва 
За абуруз хийир-дуьа ийида».

Алачух паквилиз акъуддайла 
гудай садакьаяр

7 1  Мусади Алачух эцигайдалай 
кьулухъ, ада ам ана авай вири 

къаб-къажахни галаз чІем гуьцІ
на паквилиз акъудна. Мадни ада 
вичихъ галай вири къаб-къажах
ни галаз къурбанган* чІем гуьцІ
на паквилиз акъудна. 2 Исраилдин 
регьберри, сихилрин кьиле акъваз
навайбуру, къелемдиз къачунин 
гьакъиндай жавабдарар тир тайи
файрин* регьберри садакьаяр гана. 
3 Абуру Реббидиз, ибур вири Ала
чухдин* вилик эцигуналди, къав 
чІугунвай ругуд дапураг ва цІи
кьвед жунгав, гьар са регьбердин 
патай са жунгав ва гьар кьведан па
тай са дапураг гана.

4  Реббиди Мусадиз лагьана: 
5 «Абурувай, Гьалтунин Алачухда* 
къуллугъдай чІавуз гъилик авун па
тал, а затІар къачу. Абур левийрив, 
гьар садавай вичин къуллугъди тІа
лабзавайди вуч ятІа, гьам вахце».

6 Мусади дапурагарни малар кьа
булна ва абур левийрив вахгана. 
7 Ада кьве дапурагни кьуд мал, абу
рун къуллугъди тІалабзавайвал, гер
шанийрив вугана 8 ва кьуд дапураг
ни муьжуьд мал, абуру Итамаран, 

хахам Гьарунан хцин, гъилик кваз 
авур къуллугъди тІалабзавайвал, ме
рарийрив вугана. 9 Амма къегьатий
рив Мусади са затІни вуганач, вучиз 
лагьайтІа къайгъудик кутунвайди 
абуру чпин къуьнераллаз ялна кІан
завай пак тир къаб-къажах тир.

10  Къурбангандивай чІем гуь
цІайдалай кьулухъ, регьберри ам 
талукьарун патал къурбандар гьа
зурна ва абур къурбангандин патав 
гъана. 11 Реббиди Мусадиз лагьанай 
эхир: «Гьар юкъуз регьберрикай 
сада къурбангандиз талукьарун па
тал вичин садакьа гъурай».

12 Сад лагьай юкъуз Ягьудан* та
йифадай тир Аминадабан хва Нагь
шуна садакьа авуна.

13  Адан садакьа ибарат тир: иба
датханадин гьисабдалди вишни 
къанни цІуд шекъелдин заланвал 
авай ва чеб фан къурбанд* авун па
тал чІем какадарна лап хъсан гъуь
руьвди ацІурнавай гимишдин кур ва 
пудкъанни цІуд шекъелдин заланвал 
авай гимишдин бади; 14  хуш атир
дин ни галай затІаривди ацІурнавай 
цІуд шекъелдин заланвал авай къи
зилдин кур; 15 кунуг* яз таза жунгав, 
гьер ва са йис хьанвай кьар, 16  гу
нагьдай къурбанд* яз са кьун 17  ва 
суварин къурбанд* яз кьве мал, вад 
гьер, вад кьун ва са йис хьанвай вад 
кьар. Аминадабан хва Нагьшунан 
садакьа гьа ихьтинди тир.

24	‹Ваз Реббиди хийир-дуьа авурай
ва вун хуьрай;

25	Реббиди Вичин нур авай чинавди вун экуь авурай,
ва ваз регьим авурай;

26	Реббиди вахъ Вичин чин элкъуьр авурай
ва ваз саламатвал гурай›“.

18  Кьвед лагьай юкъуз садакьа 
Исахарин регьбер, Цуаран хва На
танаила гана.

19  Ада садакьа яз вишни къан
ни цІуд шекъелдин заланвал авай 
гимишдин кур ва, ибадатханадин 
гьисабдалди пудкъанни цІуд ше
къелдин заланвал авай, фан къур
банд авун патал чІем какадарна 
лап хъсан гъуьруьвди ацІурнавай 
яд хъичиндай гимишдин бади; 
20 хуш атирдин ни галай затІаривди 
ацІурнавай цІуд шекъелдин залан
вал авай къизилдин кур; 21 кунуг яз 
таза жунгав, гьер ва са йис хьанвай 
кьар, 22  гунагьдай къурбанд яз са 
кьун 23 ва суварин къурбанд яз кьве 
мал, вад гьер, вад кьун ва са йис 
хьанвай вад кьар. Цуаран хва На
танаилан садакьа гьа ихьтинди тир.

24 Пуд лагьай юкъуз садакьа За
булунан тайифадин регьбер, Гьелу
нан хва Элиаба гана.

25  Ада садакьа яз вишни къан
ни цІуд шекъелдин заланвал авай 
гимишдин кур ва, ибадатханадин 
гьисабдалди пудкъанни цІуд ше
къелдин заланвал авай, фан къур
банд авун патал чІем какадарна 
лап хъсан гъуьруьвди ацІурнавай 
яд хъичиндай гимишдин бади; 
26 хуш атирдин ни галай затІаривди 
ацІурнавай цІуд шекъелдин залан
вал авай къизилдин кур; 27 кунуг яз 
таза жунгав, гьер ва са йис хьан
вай кьар, 28 гунагьдай къурбанд яз 
са кьун 29  ва суварин къурбанд яз 
кьве мал, вад гьер, вад кьун ва са 
йис хьанвай вад кьар. Гьелунан хва 
Элиабан садакьа гьа ихьтинди тир.

30 Кьуд лагьай юкъуз садакьа Ру
венан тайифадин регьбер, Шедеу
ран хва Элицура гана.

31  Ада садакьа яз вишни къан
ни цІуд шекъелдин заланвал авай 
гимишдин кур ва, ибадатханадин 
гьисабдалди пудкъанни цІуд ше
къелдин заланвал авай, фан къур
банд авун патал чІем какадарна лап 
хъсан гъуьруьвди ацІурнавай яд 
хъичиндай гимишдин бади; 32  хуш 
атирдин ни галай затІаривди ацІур
навай цІуд шекъелдин заланвал 
авай къизилдин кур; 33 кунуг яз таза 
жунгав, гьер ва са йис хьанвай кьар, 
34  гунагьдай къурбанд яз са кьун 
35 ва суварин къурбанд яз кьве мал, 
вад гьер, вад кьун ва са йис хьанвай 
вад кьар. Шедеуран хва Элицуран 
садакьа гьа ихьтинди тир.

36 Вад лагьай юкъуз садакьа Ши
мунан тайифадин регьбер, Цури
шаддаян хва Шелуьмияла гана.

37  Ада садакьа яз вишни къан
ни цІуд шекъелдин заланвал авай 
гимишдин кур ва, ибадатханадин 
гьисабдалди пудкъанни цІуд ше
къелдин заланвал авай, фан къур
банд авун патал чІем какадарна 
лап хъсан гъуьруьвди ацІурнавай 
яд хъичиндай гимишдин бади; 
38 хуш атирдин ни галай затІарив
ди ацІурнавай цІуд шекъелдин за
ланвал авай къизилдин кур; 39  ку
нуг яз таза жунгав, гьер ва са йис 
хьанвай кьар, 40  гунагьдай къур
банд яз са кьун 41 ва суварин къур
банд яз кьве мал, вад гьер, вад кьун 
ва са йис хьанвай вад кьар. Цури
шаддаян хва Шелуьмиялан садакьа 
гьа ихьтинди тир.

42 Ругуд лагьай юкъуз садакьа Га
дан тайифадин регьбер, Дегуялан 
хва Элиасафа гана.

43  Ада садакьа яз вишни къан
ни цІуд шекъелдин заланвал авай 

гимишдин кур ва, ибадатханадин 
гьисабдалди пудкъанни цІуд ше
къелдин заланвал авай, фан къур
банд авун патал чІем какадарна 
лап хъсан гъуьруьвди ацІурнавай 
яд хъичиндай гимишдин бади; 
44 хуш атирдин ни галай затІарив
ди ацІурнавай цІуд шекъелдин за
ланвал авай къизилдин кур; 45  ку
нуг яз таза жунгав, гьер ва са йис 
хьанвай кьар, 46  гунагьдай къур
банд яз са кьун 47 ва суварин къур
банд яз кьве мал, вад гьер, вад кьун 
ва са йис хьанвай вад кьар. Дегуя
лан хва Элиасафан садакьа гьа ихь
тинди тир.

48  Ирид лагьай юкъуз садакьа 
Ифраиман тайифадин регьбер, 
Амигьудан хва Элишама гана.

49  Ада садакьа яз вишни къан
ни цІуд шекъелдин заланвал авай 
гимишдин кур ва, ибадатханадин 
гьисабдалди пудкъанни цІуд ше
къелдин заланвал авай, фан къур
банд авун патал чІем какадарна 
лап хъсан гъуьруьвди ацІурнавай 
яд хъичиндай гимишдин бади; 
50 хуш атирдин ни галай затІарив
ди ацІурнавай цІуд шекъелдин за
ланвал авай къизилдин кур; 51  ку
нуг яз таза жунгав, гьер ва са йис 
хьанвай кьар, 52  гунагьдай къур
банд яз са кьун 53 ва суварин къур
банд яз кьве мал, вад гьер, вад кьун 
ва са йис хьанвай вад кьар. Амигьу
дан хва Элишаман садакьа гьа ихь
тинди тир.

54  Муьжуьд лагьай юкъуз сада
кьа Манашедин тайифадин регь
бер, Педацуран хва Гамалияла гана.

55  Ада садакьа яз вишни къан
ни цІуд шекъелдин заланвал авай 
гимишдин кур ва, ибадатханадин 

гьисабдалди пудкъанни цІуд ше
къелдин заланвал авай, фан къур
банд авун патал чІем какадарна 
лап хъсан гъуьруьвди ацІурнавай 
яд хъичиндай гимишдин бади; 
56 хуш атирдин ни галай затІарив
ди ацІурнавай цІуд шекъелдин за
ланвал авай къизилдин кур; 57  ку
нуг яз таза жунгав, гьер ва са йис 
хьанвай кьар, 58  гунагьдай къур
банд яз са кьун 59 ва суварин къур
банд яз кьве мал, вад гьер, вад кьун 
ва са йис хьанвай вад кьар. Педа
цуран хва Гамалиялан садакьа гьа 
ихьтинди тир.

60  КІуьд лагьай юкъуз садакьа 
Бунъяминан тайифадин регьбер, 
Гидеунидин хва Абидана гана.

61  Ада садакьа яз вишни къан
ни цІуд шекъелдин заланвал авай 
гимишдин кур ва, ибадатханадин 
гьисабдалди пудкъанни цІуд ше
къелдин заланвал авай, фан къур
банд авун патал чІем какадарна 
лап хъсан гъуьруьвди ацІурнавай 
яд хъичиндай гимишдин бади; 
62 хуш атирдин ни галай затІаривди 
ацІурнавай цІуд шекъелдин залан
вал авай къизилдин кур; 63 кунуг яз 
таза жунгав, гьер ва са йис хьан
вай кьар, 64 гунагьдай къурбанд яз 
са кьун 65  ва суварин къурбанд яз 
кьве мал, вад гьер, вад кьун ва са 
йис хьанвай вад кьар. Гидеунидин 
хва Абиданан садакьа гьа ихьтин
ди тир.

66 ЦІуд лагьай юкъуз садакьа Да
нан тайифадин регьбер, Амишада
ян хва Агьиэзера гана.

67  Ада садакьа яз вишни къан
ни цІуд шекъелдин заланвал авай 
гимишдин кур ва, ибадатхана
дин гьисабдалди пудкъанни цІуд 

шекъелдин заланвал авай, фан 
къурбанд авун патал чІем какадар
на лап хъсан гъуьруьвди ацІурна
вай яд хъичиндай гимишдин бади; 
68 хуш атирдин ни галай затІаривди 
ацІурнавай цІуд шекъелдин залан
вал авай къизилдин кур; 69 кунуг яз 
таза жунгав, гьер ва са йис хьан
вай кьар, 70 гунагьдай къурбанд яз 
са кьун 71  ва суварин къурбанд яз 
кьве мал, вад гьер, вад кьун ва са 
йис хьанвай вад кьар. Амишадаян 
хва Агьиэзеран садакьа гьа ихьтин
ди тир.

72  ЦІусад лагьай юкъуз садакьа 
Ашеран тайифадин регьбер, Ахра
нан хва Пагияла гана.

73  Ада садакьа яз вишни къан
ни цІуд шекъелдин заланвал авай 
гимишдин кур ва, ибадатханадин 
гьисабдалди пудкъанни цІуд ше
къелдин заланвал авай, фан къур
банд авун патал чІем какадарна 
лап хъсан гъуьруьвди ацІурнавай 
яд хъичиндай гимишдин бади; 
74 хуш атирдин ни галай затІаривди 
ацІурнавай цІуд шекъелдин залан
вал авай къизилдин кур; 75 кунуг яз 
таза жунгав, гьер ва са йис хьанвай 
кьар, 76  гунагьдай къурбанд яз са 
кьун 77 ва суварин къурбанд яз кьве 
мал, вад гьер, вад кьун ва са йис 
хьанвай вад кьар. Ахранан хва Па
гиялан садакьа гьа ихьтинди тир.

78  ЦІикьвед лагьай юкъуз сада
кьа Нифталидин тайифадин регь
бер, Энанан хва Агьира гана.

79  Ада садакьа яз вишни къан
ни цІуд шекъелдин заланвал авай 
гимишдин кур ва, ибадатханадин 
гьисабдалди пудкъанни цІуд ше
къелдин заланвал авай, фан къур
банд авун патал чІем какадарна 

лап хъсан гъуьруьвди ацІурнавай 
яд хъичиндай гимишдин бади; 
80 хуш атирдин ни галай затІаривди 
ацІурнавай цІуд шекъелдин залан
вал авай къизилдин кур; 81 кунуг яз 
таза жунгав, гьер ва са йис хьан
вай кьар, 82 гунагьдай къурбанд яз 
са кьун 83  ва суварин къурбанд яз 
кьве мал, вад гьер, вад кьун ва са 
йис хьанвай вад кьар. Энанан хва 
Агьиран садакьа гьа ихьтинди тир.

84 Талукьарун патал къурбанган
дивай чІем гуьцІай чІавуз ингье 
Исраилдин регьберри авур сада
кьаяр: гимишдин цІикьвед кур, ги
мишдин цІикьвед бади ва къизил
дин цІикьвед кур. 85 Гимишдин гьар 
са курунин заланвал вишни къанни 
цІуд шекъел ва гьар са бадидин  – 
пудкъанни цІуд шекъел тир. Вири 
санлай и къаб-къажахдин заланвал 
ибадатханадин шекъелдин гьисаб
дай кьве агъзурни кьуд виш шекъел 
тир. 86 Хуш атирдин ни галай затІа
ривди ацІурнавай къизилдин гьар 
са курунин заланвал ибадатхана
дин шекъелдин гьисабдай цІуд ше
къелдиз барабар тир. Вири санлай 
къизилдин курунин заланвал виш
ни къад шекъел тир. 87  Кунугрин 
вири гьайванрин кьадар цІикьвед 
таза жунгав, цІикьвед гьер са йис 
хьанвай цІикьвед кьар ва абуруз 
лазим фан къурбандарни тир. ЦІи
кьвед кьун гунагьдай къурбанд аву
най. 88  Суварин къурбанддиз серф 
авунвай вири гьайванрин кьадарди 
къанни кьуд жунгав, пудкъад гьер, 
пудкъад кьун ва са йис хьанвай пуд
къад кьар жезвай. Талукьарун па
тал къурбангандивай чІем гуьцІай 
чІавуз авунвай садакьаяр гьа ихь
тинбур тир.

89  Муса Реббидихъ галаз рахун 
патал Гьалтунин Алачухдиз гьа
хьайла, адаз Икьрардин сандухдин 
«Гунагьар алудзавай чка» лугьудай 
къапсахдаллай кьве херупІдин* 
арадай вичихъ галаз Ребби рахадай 
ван къведай. Гьа икІ Ам адахъ га
лаз рахадай.

Чирагъар эцигнавай къайда

8 1  Реббиди Мусадиз лагьана: 
2 «Гьарунахъ галаз рахух ва адаз 

лагь: „Вуна ирид чирагъ эцигдайла, 
абуру чирагъгандин вилик пад экуь 
авурай“».

3  Гьарунани гьа икІ авуна. Ада, 
Реббиди Мусадиз гьикІ эмир га
найтІа, чирагъар абуру чирагъ
гандин вилик патаз экв гудайвал 
эцигна. 4  Ингье чирагъган гьикІ 
тІуькІуьр хьанвайтІа: ам гатанвай 
къизилдикай раснавай – дибдилай 
цуькверал кьван. Чирагъган Ребби
ди Мусадиз къалурай чешнедиз ки
лигна туькІуьрнавай.

Левияр михьивилизни 
паквилиз акъудун

5  Реббиди Мусадиз лагьана: 
6 «Левияр амай Исраилдин рухвай
рикай чара ая ва абур михьивилиз 
акъуд. 7  Абур михьивилиз акъу
дун патал икІ ая: абур михьивилиз 
акъуддай целди хъичина, ва абу
ру вири беден турай ва парталар 
чуьхуьрай. ИкІ абур михьи* жеда. 
8 Абуру лап хъсан гъуьруькай къа
чунвай ва чІем какадарнавай лазим 
тир фан къурбандни* галаз кунуг* 
патал таза жунгав къачурай, ву
на лагьайтІа гунагьдай къурбанд* 
яз кьвед лагьай таза жунгав къа
чу. 9 Левияр Гьалтунин Алачухдин* 

вилик гъваш ва Исраилдин вири эл 
кІватІа. 10 Левияр Реббидин вилик 
акъвазара, ва исраилвийри абурал 
гъилер эциграй*. 11 Гьаруна левияр, 
абурувай Реббидиз къуллугъ ийиз 
жедайвал, зурзун-къурбанд яз Реб
бидиз акъудрай.

12  Левийри жунгаврин кьилерал 
гъилер эцигайла, левийрин гунагь
рилай гъил къахчун патал са жун
гав Реббидиз гунагьдай къурбанд 
ая, муькуьдини  – кунуг. 13  Левияр 
Гьарунанни адан рухвайрин вилик 
акъвазара, ва абур, зурзун-къур
банд яз, Реббидиз акъуд. 14 ИкІ ву
на левияр амай Исраилдин рухвай
рикай чара ийида, ва левияр Зибур 
жеда.

15 Вуна левияр михьивилиз акъу
дайла ва абур зурзун-къурбанд яз 
акъудайла, абур, къуллугъун па
тал, Гьалтунин Алачухдиз гьахь
рай. 16 Абур, чеб михьиз Зав вахкун 
лазим тир Исраилдин рухваяр я. За 
абур Жуваз Исраилдин рухвайри 
гьар гьим хьайитІани сифте велед
дин, сифте ругулдин чкадал къачуз
ва. 17  Исраилдин рухвайрин сифте 
ругул – инсандин ва я гьайвандин – 
Заз талукь я. За абур, Мисрида авай 
сифте ругулар рекьидайла, Жуваз 
чара авунай. 18  За левияр Исраил
дин сифте рухвайрин чкадал къа
чуна. 19  За левияр, абуру исраил
вийрин чкадал Гьалтунин Алачухда 
къуллугъ авун ва абур патал гунагь
рилай гъил къахчун патал, Гьару
наз ва адан рухвайриз Исраилдин 
рухвайрин патай садакьа яз тайин 
авунва. И чІавуз Исраилдин рухва
яр лагьайтІа ибадатханадиз мукьва 
жедач ва абурук са балани акат
дач».

20  Мусади, Гьаруна ва Исраил
дин вири элди левийриз Реббиди 
Мусадиз лагьайвал дуьм-дуьз гьакІ 
авуна. 21 Левийри чеб михьивилиз 
акъудна ва парталар чуьхвена. Гьа
руна абур зурзун-къурбанд хьиз 
Реббидиз акъудна, ва абур михьи
вилиз акъудун патал гунагьрилай 
гъил къахчунин серенжем кьиле 
тухвана. 22 Идалай кьулухъ левияр 
Гьарунан ва адан рухвайрин гъи
лик кваз къуллугъ авун патал Гьал
тунин Алачухдиз гьахьна ва ле
вийриз Реббиди Мусадиз гьикІ 
эмирнайтІа, гьакІ авуна.

23  Реббиди Мусадиз лагьана: 
24 «Им левийриз талукь я: къанни 
вад ва гьадалай гзаф йисар хьан
вай итимар Гьалтунин Алачухда 
чпи тамамарна кІанзавай, чпин хи
ве тунвай крарив эгечІрай, 25 амма 
яхцІурни цІуд йис тамам хьайила, 
датІана къуллугъ авуникай къерех 
хьурай ва мад къуллугъ хъувун та
вурай. 26  Абурувай чпин стхайриз 
Гьалтунин Алачухда чпин везифа
яр кьилиз акъудунин карда куьме
кар гуз жеда, амма чпи къуллугъ та
вурай. Идакди вуна левийриз чпин 
везифаяр виле акьадайвал ийида».

Песагь кьиле тухун

9 1 Мисридай экъечІайдалай кьу
лухъ кьвед лагьай йисан сад ла

гьай вацра Синайдин* кьурумда 
Ребби Мусадихъ галаз рахана. Ада 
лагьана: 2  «Исраилдин рухвайри 
Песагь* лазим тир вахтунда кьи
ле тухурай. 3 Ам тайинарнавай вах
тунда, рагъдандиз, алай вацран 
цІукьуд лагьай юкъуз вири къалур
навай къайдайрал ва тагькимрал 
амал авуна кьиле твах».

4  Мусади Исраилдин рухвайриз 
Песагь кьиле твах лагьана, 5 ва абу
руни Синайдин кьурумда, рагъ
дандиз, сифте вацран цІукьуд ла
гьай юкъуз икІ авуна. Исраилдин 
рухвайри Реббиди Мусадиз гьикІ 
эмир авунатІа, вири дуьм-дуьз 
гьакІ авуна.

6 Амма абурукай са бязибурувай 
Песагь а юкъуз къейд ийиз хьанач, 
вучиз лагьайтІа мейитдик хкІу
на чиркин хьанвай. Лап гьа юкъуз 
Мусадинни Гьарунан кьилив ата
на 7  абуру Мусадиз лагьана: «Ме
йитдик хкІуна чун чиркин хьана, 
амма чун тайинарнавай вахтунда 
Исраилдин вири рухвайрихъ га
лаз санал Реббидиз ийидай умуми 
къурбандрикай къерех авун квез 
герек я?» 8 «Куь гьакъиндай Ребби
ди вуч эмир ийидатІа за чирдалди, 
вил алаз акъваз», – жаваб гана Му
сади.

9  Реббиди Мусадиз лагьана: 
10  «Исраилдин рухвайриз лагь: 
„Квекай ва я куь эвледрикай сад 
мейитдик хкІуналди чиркин хьа
йитІа, я тушни яргъал рекье аваз 
хьайитІа, адавай гьар гьикІ хьайи
тІани Реббидин Песагь къейд ийиз 
жеда. 11-12 Ада ам кьвед лагьай вац
ран цІукьуд лагьай юкъуз рагъдан
диз къейд авурай. Ада тІили фахъ 
ва туькьуьл хъчарихъ галаз, пака
малди адакай са затІни тун таву
на ва гьич са кІарабни хун тавуна, 
кІел тІуьрай. Песагь кьиле тухудай
ла, ада вири къалурнавай къайда
яр кьиле тухурай. 13 Амма вич ми
хьи ва рекье авачир касди Песагь 
къейд тавуртІа, ам вичин халкь
дикай акъудна гадарда, вучиз ла
гьайтІа ада тайинарнавай вахтунда 

Реббидиз садакьа ганач. Ада жа
вабдарвал чІугвада.

14 Куь арада уьмуьр тухузвай ма
санай атана ацукьнавайдаз Ребби
дин Песагь къейд ийиз кІан хьайи
тІа, ада къалурнавай къайдаяр ва 
тагькимар кьилиз акъудрай. Квехъ 
гьам куь арада уьмуьр тухузвай ма
санай атана ацукьнавайдахъ, гьам
ни уьлкведин эгьлидихъ сад хьтин 
къалурнавай къайдаяр хьурай“».

Алачухдин кьилел циф
15 КІвал, Шагьидвилин Алачух*, 

эцигай юкъуз, цифеди кІевна. Ня
нилай пакамалди ам Алачухдин ви
нел алаз хьана ва цІуз ухшар тир. 
16  ДатІана гьа икІ тир: цифеди ам 
юкъуз кІевдай, йифиз лагьайтІа 
ам цІуз ухшар тир. 17 Циф Алачух
дал хкаж хьайи чІавуз исраилвияр 
рекье гьатдай. Гьинал циф акъваз 
хьайитІа, гьанал Исраилдин ру
хвайри кун кутадай. 18  Реббидин 
эмирдалди Исраилдин рухваяр ре
кье гьатдай, ва Адан эмирдалди 
кун кутадай. Циф Алачухдал ала
май кьван, абур кундал алаз же
дай. 19 Гьатта циф Алачухдин винел 
хейлин вахтуналди аламаз хьайи
тІани, Исраилдин рухвайри Ребби
диз яб гудай ва рекьиз экъечІдачир. 
20 Бязи вахтара циф Алачухдин ви
нел са шумуд юкъуз жедай. Тек са 
Реббидин эмирдалди абур кун ку
туна акъваздай, ва Адан эмирдалди 
рекье гьатдай. 21 Бязи вахтара циф 
нянилай пакамалди акъваздай, па
камахъ ам хкаж хьайи чІавуз ла
гьайтІа, абур рекье гьатдай. Юкъуз 
ва я йифиз, мус циф хкаж хьайитІа
ни, абур рекьиз экъечІдай. 22 Кьве 
юкъуз, са вацра ва гьадалайни 

гзаф – гьикьван чІавалди циф Ала
чухдин винел алаз хьайитІани, Ис
раилдин рухваяр кундал аламукь
дай ва рекьиз экъечІдачир. Амма 
ам хкаж хьайила, абур рекье гьат
дай. 23  Реббидин эмирдалди абу
ру кун кутадай, ва Адан эмирдалди 
рекье гьатдай, чпиз Реббиди Муса
дин мецелай гузвай эмирар кьилиз 
акъуддай.

Гимишдин къаргъуяр

10 1  Реббиди Мусадиз лагьа
на: 2  «Эл кІватІун ва кун

дилай элячІун патал гимишдикай 
гатанвай кьве къаргъу раса. 3 Абу
рай кьведайни ван авурла, вири эл 
Гьалтунин Алачухдин* сивел ви па
тав кІватІ хьурай. 4 Садай ван авур
ла, ви патав регьберар – Исраилдин 
сихилрин кьиле акъвазнавайбур 
кІватІ хьурай. 5  КІеви ван авурла, 
рагъэкъечІдай пата кун кутунвай 
тайифаяр* рекье гьатрай. 6  Кьвед 
лагьай гъилера кІеви ван атайла, 
чпин кунар кьибле пата кутунвай 
тайифаяр рекье гьатрай. КІеви ван 
рекье гьатунин лишан жеда. 7  Са
нал кІватІ хьуникай хабар гудай
ла, къаргъуйрив ван ийиз тур, ам
ма кІеви ванер акъудмир.

8  Къаргъуйрив хахамри, Гьару
нан рухвайри, ван ийиз тада. Куьн 
ва къведай несилар патал и къалур
навай къайда даиманди жеда. 9 Куь 
чилел квев чуькьвена кьулухъ чІу
гваз тазвай душмандихъ галаз женг 
чІугваз экъечІайла, къайгъуйрай 
кІеви ванер акъуд. И чІавуз куьн 
Реббидин, куь Аллагьдин, рикІел 
хкведа ва душманрикай хуьда. 
10  Шадвилерин вахтунда, ЦІийи
вацран ва маса суварриз, кунугрин* 

ва суварин къурбандрин* винел 
къаргъуяр ягъа  – им куь Аллагь
дин вилик куьн рикІел хкун жеда: 
Зун Ребби, куь Аллагь я».

Синай дагъдилай уьлкведин 
сергьятдал кьван

(10:11–14:45)

Исраилвияр Синай  
туна фин

11  Кьвед лагьай йисан кьвед ла
гьай вацран къад лагьай юкъуз циф 
Шагьидвилин Алачухдин* винелай 
хкаж хьана. 12  Исраилдин рухваяр 
Синай* кьурумдай рекьиз экъечІ
на ва, циф Паран кьурумдал акъваз 
жедалди, санай-саниз сиягьат аву
на. 13  Абур Мусадин мецелай тир 
Реббидин эмирдалди сифте сефер 
яз рекье гьатнай.

14  Сифте вичин пайдахдик кваз 
Ягьудан* кундал алай кьушунни 
абурун хизанар юзана. Ягьудан та
йифадин* кьиле Аминадабан хва 
Нагьшун акъвазнавай. 15  Цуарран 
хва Натанаил Исахаран тайифа
дин кьушундин кьиле акъвазнавай, 
16 Гьелунан хва Элиабни – Забулу
нан тайифадин кьушундин кьиле. 
17  Алачух кІватІна ва ам ялзавай 
гершаниярни мерарияр рекье гьат
на.

18 Гуьгъуьналлаз чпин пайдахдик 
кваз Рувенан кьушунни абурун хи
занар виликди фена. Рувенан та
йифадин кьиле Шедеуран хва Эли
цур акъвазнавай. 19  Цуришаддаян 
хва Шелуьмиял Шимунан тайифа
дин кьушундин кьиле акъвазнавай, 
20  Дегуялан хва Элиасаф,  – Гадан 
тайифадин кьушундин. 21 Ахпа, пак 
тир къаб-къажахни гваз къегьати

яр рекье гьатна. Алачух абур цІи
йи чкадал агакьдалди ягъун лазим 
тир.

22  Гуьгъуьналлаз чпин пайдах
дик кваз Ифраиман кундал алай 
кьушунни абурун хизанар рекье 
гьатна. Ифраиман тайифадин кьи
ле Амигьудан хва Элишам акъваз
навай. 23  Педацуран хва Гамалиял 
Манашедин тайифадин кьушундин 
кьиле акъвазнавай, 24  Гидеунидин 
хва Абиданни – Бунъяминан тайи
фадин кьушундин.

25 Эхиримжибур яз, вири дестей
рин далу пад хуьз, чпин пайдахдик 
кваз Данан кундал алай кьушун
ни абурун хизанар рекьиз экъечІ
на. Данан тайифадин кьиле Ами
шадаян хва Агьиэзер акъвазнавай. 
26  Ашеран тайифадин кьушундин 
кьиле Ахранан хва Пагиял, 27 Эна
нан хва Агьирни – Нифталидин та
йифадин кьушундин кьиле. 28 Абур 
рекье гьатдайла, Исраилдин ру
хвайрин кьушун жергейра аваз фи
нин къайда гьа ихьтинди тир.

Вичин халкь  
Аллагьди Вичи тухун

29 Мусадин яран буба тир миди
янви Регуилан яни ЙитІаран хва 
Гьабабаз Мусади икІ лагьана: «Чун 
Реббиди вичикай: „За ам квез гу
да“ – лагьай вилаятдиз рекье гьат
да. Чахъ галаз ша, чнани вахъ галаз 
хъсан рафтарвал ийида, Реббиди 
Исраилдиз хъсанвилер хиве кьунва 
эхир». 30 «Ваъ, зун фидач. Зун жу
ван чилел мукьва-кьилийрин патав 
хъфида».

31  Амма Мусади лагьана: «Тава
къу ийизва, чун тамир. Ваз кьурум
да чна гьинал кун кутуна кІандатІа 

чида эхир, ва чаз рехъ къалурдайди 
жеда. 32 Вун чахъ галаз фейитІа, чна 
Реббиди чи гъиле твадай вири кван 
вахъ галаз пайда».

33 Абур Реббидин дагъдилай ре
кье гьатна ва пуд юкъуз фена. Реб
бидин Икьрардин сандух абуруз ял 
ядай чка къалуриз, пуд юкъуз абу
рун вилик кваз фена, 34  Реббидин 
циф лагьайтІа, кундилай элячІ
на абур рекье гьатай чІавуз, юкъуз 
абурун винел алай. 35  Икьрардин 
сандух рекье гьатайла, Мусади лу
гьудай:

«Къарагъ, Ребби!
Вири душманар гьарнихъ 

чукІурай;
Вун гзаф такІанбур Ви вилик 

акатна катрай».

36 Сандух акъваз хьайила, ада лу
гьудай:

«Ребби, элкъвена хъша
Исраилдин сан-гьисаб авачир 

агъзуррин патав».

Исраилвийрин гъулгъула

11 1  Халкьди Реббидин вилик 
четинвилерикай шел-хвал 

ийизвай, ва, абурун ван хьана, Адаз 
хъел атана. Реббидин цІай абу
рун арада куз гатІунна ва кундин 
са къерех терг ийиз хьана. 2 Халкь
ди куьмекдиз Мусадиз эверна. Му
сади Реббидиз дуьа авуна, ва цІай 
хкахьна. 3 А чкадиз Тавера лагьана 
тІвар гана, вучиз лагьайтІа Ребби
дин цІай абурун арада канай.

4 Абурун арада авай чара ксариз 
рикІел атай герек авачир вуч хьа
йитІани кІан жез хьана. И чІавуз 

Исраилдин рухвайрини абурухъ 
галаз санал мад шехьиз лугьуз 
хьана: «Чна садра як тІуьнайтІа! 
5  Чна Мисрида гьавая тІуьр гъед, 
афнияр, халияр, чичІекар ва сер
кер чи рикІел алама. 6 Амма гила 
чи аман атІанва. ЗатІни, гьич са 
затІни, – чаз аквазвайди анжах са 
мангьу я!»

7 Мангьу лагьайтІа, кІешниш ту
мариз ухшар тир, ранг адан экуь-
хъипиди тир. 8  Жемятди фена ам 
кІватІдай, ахпани гъилин регъве
ра регъведай ва я такІвара куьлуь 
ийидай. Абуру ам хъенчІин гетІеда 
гьазурдай я тушни адакай тІунутІар 
ийидай. Дадунал атайла, ам зей
тундин чІем* кваз чранвай тІунутІ
риз ухшар тир. 9 Няниз кундал чиг 
ацукьдай чІавуз, адал гьакІ мангьу
ни ацукьдай.

Мусадихъ куьмекдарар хьун
10 Мусадиз гьар са тухумда авай 

инсанар чпин алачухрин сивел 
гьикІ шехьзаватІа ван хьана. Реб
бидиз гзаф хъел атана, ва Муса
дин пер хана. 11 Ада Реббидивай ха
бар кьуна: «Вуна заз вуч себеб яз 
икьван азаб гузва? Ви вилерай заз 
майил тахьун куьвай я, вуна зал и 
халкьдин парни эцигиз? 12 И халкь 
залай хьанвайди яни кьван? Ам 
за хайиди яни? Вучиз вуна заз ам, 
аялрихъ гелкъведай къариди куьр
пе гъилерал кьадайвал, вуна кьин 
гана абурун бубайриз хиве кьун
вай уьлкведиз ам гъилерал кьуна 
тухун эмирзава? 13 За и халкь патал 
як гьинай жагъурда? Абур зи вилик 
шехьзава ва икІ лугьузва: „Чаз як 
це!“ 14 Завай и халкьдин пар текдиз 
ялиз жедач; и кар патал зи къуватар 

тІимил я. 15 Ваз захъ галаз ихьтин 
рафтарвал ийиз кІанзаватІа, тава
къу я Ваз, зун лап гьа инал ажал
дин иеси ая, Ви вилерай заз майил 
жагъанатІа, заз зи бедбахтвал так
вадайвал».

16 Реббиди Мусадиз лагьана: «Ваз 
чеб Исраилдин халкьдин регьбе
рар яз чидай Исраилдин агъса
къалрикай пудкъанни цІуд кас Зи 
патав гъваш. Абур Гьалтунин Ала
чухдин* патав атурай ва вахъ галаз 
анал акъвазрай. 17 Зун эвичІна вахъ 
галаз гьанал рахада. За вак квай 
Руьгьдикай къачуна абурал эциг
да. Абуру ваз, вуна текдиз ял тийи
дайвал, халкьдин пар ял ийиз куь
мекда.

18  Халкьдиз лагь: „Пакагьан йи
къалди куьне куьн михьивилиз 
акъуд, ва куьне як неда. Реббидиз 
куьн: ‹Садра чна як кьванни тІуь
найтІа! Мисрида хъсан тир!› – лу
гьуз шехьзавайди ван хьана. Реб
биди квез як гуда. 19  Куьне ам са 
юкъуз, кьве, вад, цІуд, къад юкъуз 
ваъ, 20 та са вацра, ам куь нерин хи
лерай хкведайвал ва квез такІан 
къведайвал жедалди неда, вучиз ла
гьайтІа куьне куь арада авай Ребби 
кьабулнач ва Адан вилик: ‹Чун 
Мисридай вучиз экъечІнай!› – лу
гьуз шехьна“».

21  Мусади лагьана: «Зун ина ру
гуд виш агъзур ях итимрин арада 
ава, амма Вуна: „За абур та са вац
ра якІалди тухарда!“  – лугьузва. 
22 Абур патал вири маларни лапагар 
тукІуртІани, гьич абуруз им бес же
дани? Абур патал гьуьле авай кьван 
вири гъетер кьуртІани, абуруз им 
бес жедани?» 23  Реббиди Мусадиз 
жаваб гана: «Реббидин гъил куь

руь яни? Исятда ваз За ваз лагьай 
гаф кьилиз акъатдани-акъатдачни 
аквада».

24 Муса экъечІна ва Реббиди вуч 
лагьанатІа халкьдив агакьарна. Ада 
агъсакъалрикай пудкъанни цІуд 
кас кІватІна ва абур элкъвена Ала
чухдин вири патаривай акъвазар
на. 25 И чІавуз Ребби цифедик кваз 
эвичІна ва адахъ галаз рахана. Ада 
адак квай Руьгьдикай къачуна ва 
пудкъанни цІуд агъсакъалдик ку
туна. Руьгь абурук акатна, ва абур 
Аллагьдин мецелай рахана, амма 
ахпа акъваз хьана.

26  Чпин тІварар Элдадни Медад 
тир кьве кас кундал аламукьна
май. Абурни агъсакъалрин жергей
ра кхьенвай, амма Алачухдин патав 
фенвачир. Абурукни Руьгь акатна, 
ва абур кундал Аллагьдин мецелай 
рахаз хьана. 27 Са жегьилди зверна 
атана Мусадиз лагьана: «Элдадни 
Медад кундал Аллагьдин мецелай 
рахазва».

28 Вич лап жегьил чІавалай Му
садин куьмекдар тир Нунан хва 
Шуая* лагьана: «Муса, зи агъа, 
абур акъвазара!» 29  Амма Му
сади жаваб гана: «Вуна зун па
тал гъайравал ийизвани? Садра 
заз Реббидин халкьдик акатзавай 
вирибурукай пайгъамбарар* хьа
найтІа! Садра Реббиди абурал Ви
чин Руьгьдикай ракъурнайтІа!»

30  Ахпа Мусани Исраилдин агъ
сакъалар элкъвена кундал хтана.

Реббидин патай тир туртурар
31 Ингье Реббидин патай тир гар 

акъатна ва гьуьлелай туртурар гъа
на. Ада абур кундин вири патари
хъай чилелай саки кьве кьуьнтуьн 

къат жедайвал, гьар са патахъ са 
йикъан рехъ чІугвадай мензил
диз гьарнихъ чукІурна. 32 Вири гьа 
юкъуз, вири йифиз ва пакадин ви
ри юкъуз жемят туртурар кІватІиз 
фена, ва садани цІуд гьуьмердилай 
тІимил тушиз кІватІна. Абуру кун
дин вири мензилда абур элкъвена 
гьарнал эцигна. 33 Гьеле як, ам жа
кьвадалди вилик абурун сарарал 
аламаз, Реббидиз халкьдикай хъел 
атана ва адаз гзаф кІеви ягъун кьу
на. 34 Гьавиляй и чкадиз Къибрат-
Гьатагьава тІвар ганва: ана рикІиз 
атай вуч хьайитІани кІан хьайибур 
кучукнай.

35  Къибрат-Гьатагьавадай халкь 
Гьацерат галайвал рекье гьатна ва 
гьана акъваз хьана.

Мириамани Гьаруна Мусадал 
пехилвал авун

12 1  Мириамани Гьаруна Му
садиз кушви тир папан па

тахъай ахмур ийизвай, вучиз ла
гьайтІа ада кушвийрикай паб 
къачунвай. 2  Абуру лугьудай: 
«Ребби анжах са Мусадихъ галаз 
раханайни кьван? Бес ам чахъ га
лазни раханачирни?» Реббидиз 
идан ван хьана.

3 Муса лагьайтІа хъуьтуьл хесет
рин, чилел виридалайни хъуьтуьл 
кас тир.

4  Садлагьана Реббиди Мусадиз, 
Гьаруназ ва Мириамаз лагьана: 
«Пудни санал Гьалтунин Алачух
дал* ша», – ва абур пудни экъечІ
на фена.

5  Ребби цифедин гулуник кваз эвичІна. Ам Алачухдин сивел 
акъвазна ва Гьаруназни Мириамаз вичин кьилив эверна, ва абур 
кьведни вилик экъечІна. 6 И чІавуз Ада лагьана:

«Яб це кван зи гафариз!
Куь арада Реббидин пайгъамбар* аватІа,

Зун адаз вилерикай карагзавай затІ хьиз ачух жезва,
Адахъ галаз ахварра рахазва.

7	 Амма Зи лукІ Мусадихъ галаз икІ туш;
адаз вири Зи халкьдин юкьва вафа ава.

8	 Адахъ галаз Зун чин-чинал рахазва,
Ачухдиз, айгьамралди ваъ;

Адаз Реббидин къамат аквазва.
Бес квез гьикІ кичІе хьанач

Зи лукІ Мусадиз ахмур ийиз?»

9  Реббидиз абурукай хъел атана 
ва яргъаз хьана.

10  Циф Алачухдал хкаж хьайи
ла, Мириам лацу жив хьтин жу
замди* кІевна. Гьарун адахъ эл
къвена ва ам жузамди кьунвайди 

акуна. 11  Ада Мусадиз лагьана: 
«Минет я ваз, зи агъа, чна чи ах
макьвиляй авур гунагьдай чаз 
жаза гумир. 12  Адакай вич гьеле 
дидедин руфунай экъечІайла, бе
дендин са пай ктІана руг хьанвай 

чан аламачиз хайи куьрпедиз ух
шарди ийимир».

13 Мусадини Реббидиз дад-бидад 
авуна: «Аллагь, Ваз тавакъу хьурай, 
ам сагъара!» 14  Амма Реббиди жа
ваб гана: «Адан бубади адан чиниз 
тфу вегьенайтІа, ам ирид йикъан 
вахтунда русвагьвилик жедачирни? 
Ам ирид йикъан вахтуналди кунди
лай къерехдиз акъудрай; ахпа ада
вай элкъвена хквез жеда».

15 Мириам ирид юкъуз кундилай 
къерехда туна, ва ам элкъвена хкве
далди халкь рекьиз экъечІнач.

Къенанда чинеба  
кьил акъудна чирун

(Киххей къанун 1:19-25)

13 1 Ахпа халкьди Гьацерат ту
на ва Паран кьурумда кун ку

туна.
2 Реббиди Мусадиз лагьана: 3 «За 

Исраилдин рухвайриз гузвай Къе
нандин* чилер къекъвена чирун 
патал инсанар ракъура. Абурун 
гьар са тайифадай* са регьбер та
йинара».

4  Мусади абур, Реббидин эмир
далди, Паран кьурумдай ракъур
на. Абур Исраилдин вири рухвай
рин регьберар тир. 5 Ингье абурун 
тІварар:

Рувенан тайифадай  – Закуран 
хва Шамуагь;

6  Шимунан тайифадай  – Гьури
гьан хва ШафатІ;

7  Ягьудан* тайифадай  – Яфуне
дин хва Калеб;

8 Исахаран тайифадай – Юсуфан 
хва Игал;

9 Ифраиман тайифадай  – Нунан 
хва Гьаши;

10  Бунъяминан тайифадай  – Ра
фудин хва ПалтІи;

11 Забулунан тайифадай  – Сади
дин хва Гадиял;

12  Юсуфан тайифадай (Манаше
дилай) – Сусидин хва Гадди;

13 Данан тайифадай – Гемалидин 
хва Амиял;

14 Ашеран тайифадай – Мукаилан 
хва Сетур;

15 Нифталидин тайифадай – Ваф
сидин хва Нагьби;

16  Гадан тайифадай  – Махидин 
хва Геуиял.

17  Мусади къекъвена чилерай 
кьил акъудна чириз ракъурайбу
рун тІварар гьа ибур я. (Нунан хва 
Гьашидал лагьайтІа Мусади Шуай* 
тІвар эцигнай.)

18 Абур Къенандай кьил акъудна 
чириз ракъурдайла, Мусади лагьа
на: «Негевдилай яна дагъдин дуь
зенрал элячІ. 19  Им гьихьтин чил 
ятІа, ана авайди гьихьтин халкь 
ятІа, ам зурбади яни, я тушни за
йифди, адан кьадар гзаф яни, тІи
мил яни килиг. 20  Ада уьмуьр ту
хузвай чил гьихьтинди я, хъсанди 
яни, писди? Ада гьихьтин шегьерра 
уьмуьр тухузва: абур цлар галачир
бур, я тушни сенгерар янавайбур 
яни? 21  Анин накьв гьихьтинди я, 
бегьер гудайди яни, я туштІа бегьер 
тагудайди? Ана тарар авани, авач
ни? ВикІегь хьухь, а чилин няметар 
хкваш. Гьа гила ципицІар чрадай 
девирни алукьнава».

22 Абурни фена Цин кьурумдилай 
эгечІна лап Лева-ГьаматІадин пата
рив гвай Регьабдал къведалди чиле
рай кьил акъудна чирна. 23 Абур Не
гевдиз фена ва ана Анакьанрикай 

тир Ахимана, Шешая ва Талмая 
уьмуьр тухузвай Хеврандиз атана. 
Хевран Мисрида авай Цагьанди
лай ирид йис фад эцигнавайди тир. 
24  Эшкал кьерез мугьман хьайила, 
абуру са ципицІдин кІунчІ квай хел 
атІана ва абурукай кьведа ам ла
шунихъ акална ялна. Мадни абу
ру чпихъ галаз анарар ва инжилар 
къачуна. 25 И чкадиз, ана Исраилдин 
рухвайри атІай ципицІдин кулуниз 
килигна, Эшкал кьер тІвар гана.

Хтайбурун суьгьбет
26  ЯхцІур йикъалай абур кьил 

акъудна чирунар куьтягьна элкъве
на хтана.

27 Абур элкъвена Паран кьурумда 
авай Къадешдиз Мусадин, Гьару
нан ва вири Исраилдин элдин патав 
хтана. Хтайбуру ана абурун ва вири 
элдин вилик гьахъ-гьисаб гана ва 
и чилин майваяр къалурна. 28 Абу
ру Мусадиз лагьана: «Чун вуна ра
къурай пата хьана: ана гьакъикъат
дани чиликай некни вирт хкатзава! 
Ингье анин майваяр. 29  Амма ана 
уьмуьр тухузвай халкь къудрат 
авайди ва абурун шегьерарни сен
герар янавай ва лап чІехибур я. Чаз 
ана гьатта Анакьан эвледарни аку
на. 30  Амалехъийри Негевда, хе
тийри, ябусвийри ва амарийри  – 
дагъдин чилера, къенанвийри* 
лагьайтІа гьуьлуьн къерехда ва Яр
дан тирвал уьмуьр тухузва». 31 Ка
леба Мусадин вилик халкь секинар
на ва лагьана: «Ша фин ва а чилер 
кьан, им чалай алакьда эхир».

32 Амма адахъ галаз санал фейи
буру лагьана: «Чавай а халкьарал 
вегьиз жедач – адак чи тІем акакь
дач».

33 Абуру кьил акъудна чирай чил 
Исраилдин рухвайрин вилик рус
вагь ийиз лугьузвай: «Чна кьил 
акъудна чирай чили вичел амай
бур тІуьна куьтягьзава. Чаз ана 
акур вири инсанар кьакьан буй
динбур я. 34 Чаз ана зурба жендекар 
авай пагьливанарни акуна. Ана
кьияр пагьливанрилай хьанвай
бур я. Абурун патав чаз чун цицІер 
хьиз аквазвай ва гьабурун вилера
ни гьахьтинбур тир».

Исраилвийрин гъулгъула
(Киххей къанун 1:26-46)

14 1 А йифиз вири элди гьарай 
акъудна ва кІевиз шехьна. 

2  Вири Исраилдин рухвайри Му
садилайни Гьаруналай наразивал 
малумарна. Инсанри абуруз лу
гьуз хьана: «Агь, чун Мисрида кье
найтІа хупІ туширни! Я тушни ина, 
кьурумда! 3  Вучиз Реббиди чун и 
чилел тухузва? Чун ана туруник 
акатна рекьида, чи папарни аялар 
лагьайтІа, есирвиле гьатда. Чун па
талди элкъвена Мисридиз хтайтІа 
хъсан тушни?»

4  Абуру сада садаз лугьуз хьа
на: «Ша, чна цІийи регьбер хкя
гъин! Ша, чун элкъвена Мисридиз 
хквен!»

5 И чІавуз Мусани Гьарун кІватІ 
хьанвай Исраилдин элдин вилик 
метІерал аватна. 6  Чеб къекъвена 
чил кьил акъудна чирайбурун арада 
хьайи Нунан хва Шуая* ва Яфуне
дин хва Калеба чпел алай парталар 
къазунна 7  ва Исраилдин вири эл
диз лагьана: «Чун вичелай яна фе
йи ва вич кьил акъудна чирай а чил 
тежер хьтин хъсанди я. 8  Реббиди 
чаз майил авуртІа, ада чун вичикай 

некни вирт хкатзавай а чилел туху
да, ва ам чав вахкуда. 9 Тек са Ребби
диз акси жемир. А чилин эгьлийри
хъай кичІе жемир, вучиз лагьайтІа 
чна абур регьятдиз кІаник кутада. 
Абур далудикай магьрум хьанва, 
амма чахъ Ребби гала. Абурухъай 
кичІе жемир». 10 Амма вири эл абу
руз къван гуникай рахазвай. И чІа
вуз Реббидин Баркалла* Гьалтунин 
Алачухдив Исраилдин рухвайрин 
вилик пайда хьана.

Мусади халкьдихъ авур дуьа
11 Реббиди Мусадиз лагьана: «Гьи

кьван гагьди и халкьди Заз нифрет 
ийида? Гьикьван гагьди абуру, За 
абурун арада къалурай кьван ала
матризни килиг тавуна, Захъ агъун 
кьабулдач? 12 За абурал тІегъуьн ра
къурда ва тергда, валай лагьайтІа 
абурулай кьадардиз гзаф ва къудрат 
авай халкь арадал гъида».

13  Мусади Реббидиз лагьана: 
«Амма и кардикай Вуна и халкь 
Жуван гуж малумарна чпин ара
дай ахкъудай мисривийриз хабар 
жеда, ва абуру и чилел уьмуьр ту
хузвайбуруз ахъайда. 14  Абурузни 
Вун, Ребби, и халкьдихъ галаз тир
ди, Вуна, Ребби, чинба-чин Жув 
акваз тазвайди, Ви циф абурун ви
нел алайди, ва Вун юкъуз цифедин 
ва йифиз цІун гул яз абурун вилик 
кваз физвайди ван хьанва. 15  Ву
на вири и халкь са кас хьиз тер
гайтІа, Вакай ван хьайи халкьа
ри лугьуда: 16 „Реббидилай и халкь 
Вичи кьин гана хиве кьунвай а чи
лел тухуз алакьнач. Гьавиляй Ада 
ам кьурумда телеф авуна“. 17  Гила 
гьа Вуна лагьайвал, я Агъа, Ви къу
ват малум хьурай: 18  „Ребби хъи

ле гьатайла, тади квачирди, мер
гьеметдал атайла, девлет авайди 
ва гунагьдилайни акси экъечІуни
лай гъил къахчудайди я. Амма ам, 
бубайрин гунагьриз килигна, пуд 
ва кьуд лагьай несилдалди аялриз 
жаза гуналди, батІулди гьахъви
лиз акъуддайди туш“. 19 Жуван чІе
хи регьимдалди, Мисридин девир
дилай къенин йикъалди гьикІ гъил 
къахчунайтІа, и халкьдин гунагь
дилай гъил къахчу».

20  Реббиди жаваб гана: «Ви тІа
лабуниз килигна, За адалай гъил 
къахчунва. 21  Амма Зал чан алай
ди ва Реббидин Баркаллади* ви
ри чил ацІурнавайди гьикІ гьакъи
къат ятІа, 22 чпин арада За Мисрида 
ва кьурумда къалурай Зи Баркалла 
ва аламатар акурди, амма Заз яб та
гана Зун цІудра синагъ авурди вуж 
ятІа, гьабурукай гьич садазни 23 За 
кьин гана абурун бубайриз хиве 
кьунвай а чил аквадач. Ни Заз ниф
рет авунатІа, гьабурукай гьич са
дазни ам аквадач. 24 Амма Зи лукІ 
Калебан руьгь масад я, ва ам ри
кІин сидкьидай Заз муьтІуьгъ я. И 
кардай За ам вич гьаниз фейи а чи
лел тухуда ва адан эвледриз адакай 
мулк жеда. 25 Дуьзенра амалехъий
рини къенанвийри* уьмуьр тухуз
ватІа, пака элкъвена НацІун гьуьл 
галайвал кьурумдиз алад».

Гъулгъуладай жаза гун
26  Реббиди Мусадизни Гьаруназ 

лагьана:
27  «Гьикьван гагьди и гунагькар 

элди Залай наразивал малумарда? 
Исраилдин рухвайри Залай нарази
вал малумардай чІавуз вуч лугьуз
ватІа, Заз вири ван хьана. 28 Абуруз 

лагь: „Зал чан алайди гьикІ гьа
къикъат ятІа, – гаф я им лугьузвай 
Реббиди, – гьа куьне лагьайвал За 
авунни ийида. 29 Куь мейитар и кьу
румда гадарна жеда ва квекай кьад 
йис ва гьадалай гзаф йисар тамам 
хьанвай, чпин къелемдиз къачун
вай ва Залай наразивал малума
рай гьич садни, 30 са Яфунедин хва 
Калеб ва Нунан хва Шуай* квачиз, 
За гъилер хкажна квез кІвал ийи
да лагьана кьин кьур а чилел фи
дач. 31 Куьне есир жеда лагьай куь 
аялар За тухуда ва квез виле такур 
чил абуруз гьихьтинди ятІа чир же
да. 32  Квекай рахайтІа, куь мейи
тар гьа и кьурумда гадарда. 33 Куь
не вафа квадарунай азаб чІугун яз, 
куь аялрикай, квекай лап эхирим
жиди а кьурумда кьена ярх жедал
ди, ана яхцІур йисуз чубанар жеда. 
34  ЯхцІур йисуз  – куьне къекъве
на чил кьил акъудна чирай гьар са 
йикъай са йис, – куьне куь гунагь
дин азаб чІугвада ва Заз далу гун 
вуч ятІа чир жеда. 35 Им За, Ребби
ди, лагьанва. Заз акси яз экъечІай 
вири и гунагькар элдиз са рахунни 
алачиз За гьа икІ ийида. Гьа и кьу
румда абур квахьда; абур вири гьа 
ина рекьида“».

36  Къекъвена чилерай кьил 
акъудна чириз ракъурайбур, ва 
чеб элкъвена хтана, а чилиз экъуь
гъиз, вири эл Мусадиз акси акъва
зарай, 37 чил русвагь авур абур тІе
гъуьндикди Реббидин вилик кьена. 
38 Къекъвена чилерай кьил акъудна 
чириз фейибурукай анжах са Ну
нан хва Шуай ва Яфунедин хва Ка
леб чан алаз амукьна.

39  Идакай Мусади Исраилдин 
рухвайриз ахъаяйла, абур кІевиз 

шехьна. 40 Пакамахъ фад къарагъ
на, абур дагъдин чилерин кукІуш
рал хкаж жез хьана. «Чун гьазур 
я, – лагьана абуру. – Чун Реббиди 
хиве кьур а чилел фида; чна гунагь
карвилиз рехъ гана». 41 Амма Муса
ди лагьана: «Куьне Реббидин эмир 
вучиз чІурзава? Квехъ агалкьун 
жедач. 42  Фимир, квехъ Ребби га
лач эхир. Душманри куьн кукІвар
да, 43 куь вилик ана амалехъиярни 
къенанвияр* экъечІда ва куьн ту
руник акатна рекьида, вучиз ла
гьайтІа куьне Реббидиз далу гана, 
Ам квехъ галаз жедач».

44  Амма абуру я Реббидин Икь
рардин сандух, я Муса кундилай 
элячІнавачиртІани, дагъдин чи
лерин кукІушрал хкаж хьун па
тал рекье гьатунин жуьрэт авуна. 
45  Дагъдин чилера уьмуьр тухуз
вай амалехъийрини къенанвийри 
саналди эвичІна, абур кукІварна, 
ва Гьармадал кьван къвезвай вири 
рехъди хурук кутуна абурухъ гал
тугна.

Хахамрикайни  
къурбандрикай

(15–19 кьилер)

Садакьайрин гьакъиндай 
къанун

15 1  Реббиди Мусадиз лагьана: 
2  «Исраилдин рухвайрихъ 

галаз рахух ва абуруз лагь: „Куьн 
За квез ацукьна уьмуьр тухун па
тал гузвай чилел атайла, 3 Адаз ку
дай къурбандар ийидайла, икІ ая: 
куьне маларикайни лапагрикай 
Реббидиз хуш ни галай гум чукІу
ра, кунуг*, вяддин ва я гуьгьуьл ва 
сувар патал къурбандар гъваш, 4 а 

чІавуз къурбанд ийизвайда Ребби
диз гьиндин кьудай са пай чІемедик 
какадарнавай эфадин цІудай са пай 
лап хъсан гъуьруькай гьазурнавай 
фан къурбанд* ая. 5 Кунуг ва я маса 
къурбанд ийизвай гьар са кьардихъ 
галаз чехирдин къурбанд* авун па
тал гьиндин кьудай са пай чехирни 
гъваш.

6 Гьерехъ галаз санал гьиндин пу
дай са пай чІеминихъ галаз кака
дарнавай эфадин цІудай кьве пай 
лап хъсан гъуьруькай гьазурна
вай фан 7 ва чехирдин къурбанд яз 
гьиндин пудай са пай чехир гъваш. 
Им Реббидиз хуш тир ни галай гум 
жеда.

8  Реббидиз таза жунгав кунуг, 
вяддин ва суварин къурбанд* ийи
дай чІавуз, 9  жунгавдихъ галаз са
нал гьиндин са пай чІемедик ка
кадарнавай эфадин цІудай пуд пай 
лап хъсан гъуьруькай гьазурнавай 
фан къурбандни ая. 10  Мадни че
хирдин къурбанд яз гьиндин са пай 
чехирни гъваш. Им Реббидиз хуш 
ни галай гум чукІурдай, Адаз кудай 
къурбанд я. 11  Гьа икІ гьар са та
за жунгавдихъ, гьерехъ, кьардихъ 
ва бацІидихъ галаз авуна кІанда. 
12  Гьар къурбанддихъ галаз, къур
бандрин кьадардиз килигна, гьа 
икІ ая.

13 Уьлкведин гьар са эгьлиди Реб
бидиз хуш ни галай гум чукІурдай, 
Адаз кудай къурбанд ийидайла, гьа 
икІ авурай. 14 Масанай атана ацукь
навайдаз ва я куь арада уьмуьр ту
худай мад са низ ятІани Реббидиз 
хуш ни галай гум чукІурдай, Адаз 
кудай къурбанд ийиз кІан хьайитІа, 
гьа куьне хьиз авурай. 15  Къалур
навай къайдаяр куьн патал ва куь

на уьмуьр тухузвай масанай атана 
ацукьнавайбур патал гьа сад хьтин
бур хьурай. Къведай несилар патал 
и къалурнавай къайда даиманди же
да. Куьнни масанай атана ацукьна
вайбур Реббидин вилик сад я: 
16 куьн ва квехъ галаз санал уьмуьр 
тухузвай масанай атана ацукьнавай
бур патал къанунар ва къайдаяр гьа 
сад хьтинбур хьурай“».

17  Реббиди Мусадиз лагьана: 
18  «Исраилдин рухвайрихъ галаз 
рахух ва абуруз лагь: „Куьн За куьн 
тухузвай а чилел атайла, 19  ва ада 
вуч арадал гъайитІа, гьам недайла, 
са пай Реббидиз садакьа ая. 20 Сиф
те регъвей гъуьруькай авунвай ла
ваш садакьа ая; ам ратІран патай 
хьиз садакьа ая. 21 Реббидиз сифте 
регъвей гъуьруьн садакьаяр къве
дай вири несилрани ая.

Къастуналди тушир гунагьдай 
гудай садакьаяр

22 Куьне тийижиз Реббиди Муса
диз авунвай и эмиррикай сад кьи
лиз акъуд тавуна, 23  Реббиди адан 
мецелай квез гьар вуч эмир авун
ватІани  – Реббиди эмир авур йи
къалай ва гележегдани, къведай 
несилар патал,  – 24  им тийижиз 
хьайитІа, вири элди Реббидиз хуш 
ни галай гум тир кунуг* яз, лазим 
тир фан ва чехирдин къурбандни* 
галаз, са таза жунгав ва гунагьдай 
са кьун къурбанд авурай. 25 Хахам
ди Исраилдин эл патал гъил къах
чунин серенжем кьиле тухурай, ва 
абурулай гъил къахчуда, вучиз ла
гьайтІа им тийижиз хьайи кІвалах 
я, ва абуру чпин къелетдай Ребби
диз цІун ва гунагьдай къурбандар* 
авуна. 26  Исраилдин вири элдилай 

ва адахъ галаз уьмуьр тухузвай ма
санай атана ацукьнавайбурулай 
гъил къахчуда, вучиз лагьайтІа ви
ри халкьди къастуналди тушир кар 
авуна.

27  Са касди чин тийиз гунагь 
авуртІа, ада гунагьдай са йис хьан
вай цІегь къурбанд авурай. 28  Ха
хамди тийижиз гунагь авурди патал 
Реббидин вилик гъил къахчунин 
серенжем кьиле тухурай, ва ам па
тал и серенжем кьиле тухвайла, 
адалай гунагь алатда. 29  Квехъ ти
йижиз гунагь авур вирибур патал, 
кІандатІа ам Исраилдин рухвай
рикай сад хьуй, кІандатІа куь ара
да уьмуьр тухузвай масанай атана 
ацукьнавайбур, гьа сад хьтин къа
нун хьуй.

30 Амма гьая квадарна пис векъи
даказ гунагь ийизвай гьар ни хьа
йитІани  – кІандатІа ам уьлкведин 
эгьли хьуй, кІандатІа масанай ата
на ацукьнавайди,  – Реббидин ха
тур кваз такьазвайди я. Ихьтин кас 
вичин халкьдин арадай акъудна га
дарда. 31  Ада Реббидин гаф гьиса
ба кьунач, ада Адан эмир чІурна: 
ам са рахунни алачиз вичин халкь
дин арадай акъудна гадарна кІанда, 
адаз жаза гун лазим я“».

Кишдин къайда чІурайдаз 
кьиникьин жаза гун

32  Исраилдин рухваяр кьурумда 
авайла, абуруз Кишдин юкъуз кІа
расар кІватІзавайди жагъана. 33 Ада 
кІарасар кІватІзавайла, ам жагъай
буру ам Мусадинни Гьарунан ва ви
ри элдин патав хкана. 34 Ам къаза
мат авунвай, вучиз лагьайтІа тайин 
тир къанун себеб яз, адаз вуч авуна 
кІандатІа чизвачир. 35 И чІавуз Реб

биди Мусадиз лагьана: «И кас ре
кьин лазим я. Вири элди кундилай 
къерехда адаз къван гурай». 36 Эл
ди ам кундилай алудна ва, Ребби
ди Мусадиз эмир гайивал, ам къван 
гана кьена.

Парталрал алай курквачІар
37  Реббиди Мусадиз лагьана: 

38  «Исраилдин рухвайрихъ га
лаз рахух ва абуруз лагь: „Къве
дай вири несилра парталрин къе
рех тирвал курквачІар ая, гьар са 
курквачІдик вили рангунин гъа
лар жедайвал. 39 И курквачІар квев, 
куьн абуруз килигиз, куьне Ребби
дин вири эмирар рикІел хкидайвал 
ва абур кьилиз акъуддайвал, амма 
куь рикІер ва вилер гьашервилин 
геле аваз тефидайвал, гваз жеда. 
40 ИкІ куьне Зи вири эмирар рикІел 
хуьда ва кьилиз акъудда, ва куьн 
куь Аллагьдиз талукь жеда. 41  Зун 
Ребби, куь Аллагь хьун патал, куьн 
Мисридай ахкъудай куь Аллагь я. 
Зун Ребби, куь Аллагь“.

Кьарагь, Датан ва Абирам 
Мусадиз акси экъечІун

16 1  Левидин хтул, Къегьатан 
хва, Йицгьаран сихилдай тир 

Къарагь ва рувенияр тир Датанни 
Абирам, Элиабан рухваяр ва Пеле
тан хва Ан, чІуру къаст авуна, 2 Му
садин аксиниз экъечІна. Абурухъ 
кьве вишни яхцІурни цІуд кас ис
раилвияр, элдин регьберар, халкь
дин арада машгьур чІехи мертебада 
авай ксарни галай. 3 Абур Мусадин
ни Гьарунан аксиниз экъечІна ва 
абуруз лагьана:

– Куьн алатна гзаф яргъал фен
ва! Элдик акатзавай вирибур пак 



224Кьурумда 16

я, абурукай гьар сад, ва Реббини 
абурухъ галаз ава. Бес вучиз куь
не Реббидин вири халкьдилай куьн 
вине кьазва?»

4  Идан ван хьайила, Муса чи
нихъди ярх хьана. 5 Ада Къарагьаз 
ва адан шерикриз лагьана: «Па
ка экуьнахъ Реббиди вуж Аданди 
ятІа, вуж пак ятІа ва низ Адаз му
кьва жедай ихтияр аватІа къалур
да. Ада вуж хкягъайтІа, гьадаз Адаз 
мукьва хьунин мумкинвал гуда. 
6 Вуна, Къарагь, ва ви шерикри ин
гье вуч ийидатІа: хуш атирдин ни 
галай затІарик цІай кутадай хекен
дазар къачу 7 ва пака абура кузвай 
цІивинар эциг, абурални Ребби
дин вилик атирдин ни галай затІар 
эциг. Реббиди вуж хкягъайтІа, гьам 
пак жеда. Куьн, левияр, алатна гзаф 
яргъал фенва!»

8 Мусади Къарагьаз лагьана: «Яб 
це, левияр! 9  Квез Исраилдин Ал
лагьди куьн чара авуна, куьне Реб
бидин Алачухда* кІвалахун, элдин 
вилик акъвазун ва адаз къуллугъ 
авун патал, Вичиз мукьва авун бес 
тушни? 10 Ада куьн ва куь миресар 
тир левияр Вичиз мукьва авунва, 
амма куьн хахамвални вахчун па
тал алахънава. 11  Куьн ва куь ше
рикар Реббидин аксиниз экъечІна
ва. Гьарун вуж я эхир, куьне адалай 
наразивал малумариз?»

12  Мусади Элиабан рухваяр тир 
Датаназни Абирамаз эверна. Амма 
абуру лагьана: «Чун къведач! 13 Ву
на чун вичикай некни вирт хкатза
вай чилелай алудна, рекьин патал 
кьурумдиз гъун бес тушни? Гила 
лагьайтІа ваз чи винел агъавални 
ийиз кІанзава. 14 Вуна чун вичикай 
некни вирт хкатзавай чилел гъанач 

ва чаз никІерни ципицІ багълар ирс 
яз ганвач. И инсанрин вилериз руг 
ягъиз кІанзавани? Чун къведач!»

15  Мусадик гзаф хъел акатна ва 
Реббидиз лагьана: «Абурун къур
бандар кьабулмир. За абурувай гьич 
ламни къачунвайди туш ва абуру
кай гьич садазни писвал авунач».

16  Мусади Къарагьаз лагьана: 
«Вунни ви шерикар лагьайтІа, пака 
Реббидин вилик акъваз: вун, абур 
ва Гьарун. 17 Гьарда вичин хекендаз 
къачурай, ада хуш ни галай затІар* 
эциграй ва ам Реббидиз гъурай  – 
вири санлай кьве вишни яхцІурни 
цІуд. Вуна ва Гьарунани гьарда ви
чин хекендаз гъваш».

18  Гьарда вичин хекендаз къа
чуна, ана кузвай цІивинар эцигна, 
абурални  – хуш атирдин ни галай 
затІар, ва Мусадихъни Гьарунахъ 
галаз Гьалтунин Алачухдин* сивел 
акъвазна. 19  Къарагьа абуруз акси 
яз вири эл Гьалтунин Алачухдин 
сивел кІватІна. Реббидин Баркал
ла* вири элдин вилик пайда хьана. 
20 Реббиди Мусадизни Гьаруназ ла
гьана: 21  «За абур са легьзеда терг 
авун патал, и элдикай чара хьухь». 
22  Амма Мусани Гьарун чинихъди 
ярх хьана ва лагьана: «Аллагь, гьар 
садан рикІе авайди чидай Аллагь, 
Ваз, сада гунагь авуналди, вири эл
дикай хъел къведа жал?»

Къарагьаз, Датаназ ва Абирамаз 
жаза гун

23 И чІавуз Реббиди Мусадиз ла
гьана: 24  «Элдиз лагь: „Къарагьан, 
Датанан ва Абираман утагъривай 
къекъечІрай“».

25 Муса къарагъна ва Датананни 
Абираман кьилив фена, Исраилдин 

агъсакъаларни адан гуьгъуьналлаз 
фена. 26 Ада эл хабардар авуна: «И 
напакрин алачухривай къекъечІ! 
Абурун ала-буладикай са куьникни 
хуькуьрмир, тахьайтІа куьн абурун 
гунагьрай рекьида». 27 Абур Къара
гьан, Датанан ва Абираман утагъ
ривай къерехдиз хьана. Датан ва 
Абирам экъечІна ва папар, рухваяр 
ва гъвечІи аяларни галаз чпин ала
чухрин сивел акъвазнавай.

28 Мусадини лагьана: «Ингье квез 
вири и крар ийиз Зун Реббиди ра
къурнавайди, ва за и кІвалахар жу
ван хушуналди тийизвайди гьикІ 
чир жедатІа: 29 абур адетдин ажал
дикди кьейитІа, ва абурун кьисмет 
вири инсанрин кьисмет хьтинди 
хьайитІа, Реббиди зун ракъурна
вайди туш. 30  Амма Реббиди гьич 
тахьай хьтинди арадал гъайитІа, ва 
чили вичин сив ахъайна, абур ви
ри чпин мални галаз туькьуьнай
тІа ва абур чан алаз агъа дуьньядиз 
хъфейтІа, куьн и ксари Реббидиз 
нифрет ийизвайдан гъавурда акьа
да».

31 Ада анжах икІ лагьана кутягь
намазни, абурун кІвачерик квай 
чил къакъатна. 32  Чили вичин сив 
ахъайна ва абурни абурун мукьва-
кьилияр туькьуьнна  – Къарагьан 
вири талукьар абурун вири мал-
девлетни галаз. 33  Абур чан алаз 
агъа дуьньядиз аватна, чпин вири 
мал-девлетни гваз; чил абурун ви
нел акьал хьана, ва абур жемятдин 
арадай квахьна. 34  Абурун гьарай
рик кьуд патахъай акъвазнавай ис
раилвияр икІ гьарайиз катна: «Чи
ли чунни туькьуьн тавурай!»

35  Реббидикай ялав хкатна ва 
чпи хуш ни галай затІар* гъанвай 

кьве вишни яхцІурни цІуд кас кана. 
36 Реббиди Мусадиз лагьана: 37 «Ха
хам Гьарунан хва Элазараз мейит
рикай кана амукьайдакай хекенда
зар кІватІун ва абура авай цІивинар 
гьарнихъ чукІурун эмир ая, ву
чиз лагьайтІа абур кьетІенбур я, – 
38  ибур уьмуьр къакъудунин жаза 
агакьай гунагькаррин хекендазар я. 
Хуш ни галай затІар кудай и къапар 
кьелечІ чарар хьиз кьалу ая. Абу
ралди къурбанган* кІев ая. Абур 
Реббидиз гъанвайбур тир, ва абур 
паквилиз акъуднавай затІариз эл
къвенва. Абур Исраилдин рухвай
риз игьтиятвилин хабар хьуй».

39-40 Хахам Элазара ялав галукь
на кайибуру гъанвай буьруьнждин 
хекендазар кІватІна ва абур, Ребби
ди Мусадилай вичиз эмир авурвал, 
къурбанган винелай кІевун патал 
хана. Къарагьан ва адан шерикрин 
кьисметдикай пай къачун тавун па
тал, Гьарунан эвледрилай гъейри 
мад гьич садазни Реббидин вилик 
хуш ни галай затІар кудай ихти
яр авачирди Исраилдин рухвайрин 
рикІел хкун гьа ихьтинди хьана.

Мусани Гьарун халкьдин  
тереф хуьз экъечІун

41  Пакадин юкъуз Исраилдин 
вири элдик Мусадилайни Гьару
налай рази туширвал малумар
дай гъулгъула акатна. «Куьне Реб
бидин эл пуч авуна»,  – лугьузвай 
абуру. 42 Мусадизни Гьаруназ акси 
яз кІватІ хьана, эл Гьалтунин Ала
чух* галайвал элкъвейла, ам ци
феди кІевна ва Реббидин Баркал
ла* пайда хьана. 43 Мусани Гьарун 
Гьалтунин Алачухдин вилик ата
на, 44 ва Реббиди Мусадиз лагьана: 

45 «За абур са легьзеда терг авун па
тал и эл туна алад».

Абур метІерал аватна. 46 Мусади 
Гьаруназ лагьана: «Хекендаз къа
чу, ада къурбангандилай* къачу
на кузвай цІивинар ва хуш ни га
лай кудай затІар эциг ва абурун 
гунагьрилай гъил къахчунин се
ренжем кьиле тухун патал, элдин 
кьилив тади ая». Реббидик хъел 
акатуникди, инсаф тІегъуьн пай
да хьанва. 47  Гьаруна Мусади ла
гьайди кьилиз акъудна ва жемят 
галайвал тади авуна. Абурун арада 
тІегъуьн чкІанваз хьана, амма Гьа
руна хуш ни галай затІарик* цІай 
кутуна ва халкь патал гунагьрилай 
гъил къахчунин серенжем кьи
ле тухвана. 48  Ам кьенвайбурун
ни чан алайбурун арада акъвазна, 
ва тІегъуьн акъваз хьана. 49 Амма 
Къарагь себеб яз кьейибур ква
чиз, тІегъуьндик цІукьуд агъзурни 
ирид виш кас кьена. 50 Гьарун Му
садин кьилив Гьалтунин Алачух
дин сивел хтана, вучиз лагьайтІа 
тІегъуьн амачир.

Цуьк акъудай лаш

17 1  Реббиди Мусадиз лагьана: 
2 «Исраилдин рухвайрихъ га

лаз рахух ва регьберривай цІикьвед 
лаш къачу, абурун бубайрин гьар са 
тайифадивай* сад. Гьар са касдин 
тІвар адан лашунал кхьихь, 3  Ле
видин лашунал лагьайтІа Гьарунан 
тІвар кхьихь. Бубайрин тайифай
рин регьберрикай гьар садахъ са 
лаш хьунухь лазим я. 4 Абур Гьал
тунин Алачухда*, Зун вал гьалтза
вай Икьрардин сандухдин вилик, 
эциг. 5 За хкянавай касдин лашуни 
цІир ахъайда, ва За Исраилдин ру

хвайри квез малумарзавай нарази
вилин эхир эцигда».

6  Муса Исраилдин рухвайрихъ 
галаз рахана ва абурун регьберри 
адав цІикьвед лаш вугана – бубай
рин гьар са тайифадин патай сад. 
Абурук Гьарунан лашни квай. 7 Му
сади лашар Шагьидвилин Алачух
да* Реббидин вилик эцигна.

8  Пакадин юкъуз Муса Шагьид
вилин Алачухдик фена ва аку
на хьи, Левидин кІвалин векилвал 
ийизвай Гьарунан лашуни неинки 
цІир ахъайнава, гьакІ тІурар гъа
на, цуьк акъудна бадамар арадал 
гъанва. 9 И чІавуз Мусади вири ла
шар Реббидин патавай Исраилдин 
рухвайрин вилик акъудна. Абурни 
вири патарихъай абуруз килигна, 
ва гьар сада вичин лаш къахчуна.

10  Реббиди Мусадиз лагьана: 
«Гьарунан лаш элкъвена Икьрар
дин сандухдин вилик эхцига. Ам 
гафуна авачирбур патал рикІел 
аламукьун яз хьурай. Абур рекьин 
тавун патал ада абуру Залай нара
зивал малумарунал эхир эциграй».

11  Мусади вичиз Реббиди гьикІ 
эмир ганатІа, гьакІ дуьм-дуьз кьи
лиз акъудна.

12  Исраилдин рухвайри Муса
диз лагьана: «Чун телеф жезва! Чун 
гелни галачиз квахьнава! Чун вири 
гелни галачиз квахьнава! 13 Ребби
дин Алачухдиз мукьва хьайи гьар 
гьим хьайитІани рекьида. Яраб чун 
вири рекьида жал?»

Хахамринни левийрин 
везифаяр

18 1  Реббиди Гьаруназ лагьа
на: «Вун, ви рухваяр ва ви 

бубадин кІвал ибадатхана чиркин 

хьунин патахъай жавабдар я, ам
ма анжах са вунни ви рухваяр ха
хамвал чиркин хьунин патахъай 
жавабдар я. 2  Вунани ви рухвай
ри Шагьидвилин Алачухдин* ви
лик къуллугъ ийидайла, абур вахъ 
галаз жедайвал ва ваз куьмек ийи
дайвал, ви бубадин тухумдай тир 
са тайифадикай* тир левияр жуван 
патав кьабула. 3  Абуру ваз куьме
кар авурай ва Алачухда вири вези
фаяр кьилиз акъудрай, амма иба
датханада авай я къаб-къажахдиз, 
я къурбангандиз* мукьва тахьурай, 
тахьайтІа гьабурни рекьида, куьн
ни. 4 Ана лазим тир вири кІвалахар 
ийиз, Гьалтунин Алачухдихъ* гел
къуьн патал, абур вахъ галаз хьуй, 
ва маса са касни квехъ галаз тахьу
рай.

5 Инлай кьулухъ Зи хъел мад Ис
раилдин рухвайрал ават тавун па
тал, ибадатханадин ва къурбанган
дин кІвалахар куьне кьиле твах. 
6  За лагьайтІа, Жуван гъилералди 
куь тайифадикай тир левияр квез 
садакьа яз хкяна. Абур Гьалтунин 
Алачухда къуллугъ авун патал Реб
бидиз акъуднава. 7 Амма къурбан
гандихъ галаз алакъада авай ва 
пердедилай кьулухъ пата авайдахъ 
галаз алакъада авай вири везифа
яр анжах ваз ва ви рухвайриз кьиле 
тухудай ихтияр ава. За квез хахам
вал савкьват яз гузва. Ибадатхана
диз мукьва хьайи чара гьар са кас 
ажалдин гъиле туна кІанда».

Хахамар ва левияр патал 
садакьаяр

8 Реббиди Гьаруназ лагьана: «За 
Жува Заз гъизвай вири садакьай
рал вил алаз хьун вал тапшуругъ

най. Заз Исраилдин рухвайри гъиз
вай вири пак тир садакьаяр За куь 
даиман пай яз, ваз ва ви рухвай
риз гузва. 9 Паквилерин пак тир са
дакьайрин цІай яна кун тийизвай 
а пай вал гьалтда. Заз савкьват яз 
гъизвай паквилерин пак тир сада
кьайрин – кІандатІа им фан къур
банд* хьуй, ва я гунагьдай къур
банд* хьуй, я тушни тахсир хиве 
кьунин къурбанд* хьуй, – и пай ваз 
ва ви рухвайриз жеда. 10 Ам пакви
лерин пак затІ хьиз неъ; ам гьар гьи 
хьайитІани итимдивай нез жеда. 
Адан паквилиз гьуьрмет ая.

11  Ингье мад вуч види ятІа: Ис
раилдин рухвайри садакьа ийиз
вай вири зурзун-къурбандар. За им 
ваз, ви рухвайриз ва ви рушариз да
иман пай яз гузва. Ви кІвале авай 
вич михьи тир гьар нивай хьайи
тІани им нез жеда.

12  За ваз Реббидиз гузвай сифте 
бегьердин нетижа тир виридалай
ни хъсан зейтундин чІем*, таза че
хир ва техил гузва.

13 Реббидиз гъизвай чилин сиф
те бегьердин майваяр вибур жеда. 
Ви кІвале авай вич михьи тир гьар 
нивай хьайитІани абур нез жеда. 
14  Исраилда Реббидиз акъуддайди 
яз вуч гъанвайтІани, види я.

15 Реббидиз гъизвай хизанда авай 
сифте ругул ва эркек сифте дулдин 
гьайван – види я. Амма гьар гьим 
хьайитІани эркек сифте аял ва чир
кин гьайванрин эркек сифте бала 
пулунихъ маса къахчу. 16 Абурун са 
варз тамам хьайила, ибадатхана
дин тайин тир кьадардай къимет 
гана: вичин заланвал къад герагь 
тир гимишдин вад шекъел,  – абур 
пулунихъ маса къахчу.

17 Эркек сифте дулдин яцар, хпер 
ва я цІегьер пул гана къахчумир; 
абур пак я. Абурун ивидалди къур
банган* хъичина ва абурун пи цІун 
къурбанд яз, Реббидиз хуш ни га
лай гум яз куг. 18 Абурун як, зурзун-
къурбанддикай тир хурун як ва эр
чІи ятур хьиз, вал гьалтда.

19  Исраилдин рухвайри Ребби
диз гъизвай вири пак тир савкьва
тар За куь даиман пай яз вазни ви 
рухвайриз ва ви рушариз гузва. Им 
Реббидинни ви ва ви эвледрин ара
да авай эбеди икьрар я».

20  Реббиди Гьаруназ лагьана: 
«Ваз абурун чилел ирс яз я белген*, 
я абурун арада пай жедач; Исраил
дин рухвайрин арада ви белгенни, 
ви пайни Зун я.

21  Гьа икІ Гьалтунин Алачухда* 
къуллугъ авунай За левийриз мул
кунин чкадал Исраилда авай кьван 
вири затІарин цІуд паюникай са 
пай ирс яз гузва. 22 Инлай кьулухъ 
Исраилдин рухваяр Гьалтунин Ала
чухдиз мукьва тахьурай, тахьайтІа 
абур, чпин кьилел гунагь гъуналди, 
рекьида. 23 Анжах са левийри Гьал
тунин Алачухдик кІвалахар кьиле 
тухурай ва чиркин хьунин патахъай 
жавабдарвал чІугурай. Гележегдин 
несилар патал и къалурнавай къай
да даиманди жеда. Абурув Исраил
дин рухвайрин арада ирс яз белген 
агакьдач. 24 Адан чкадал За левий
риз Исраилдин рухвайри Реббидиз 
савкьват яз гъизвайдан цІуд паю
никай са пай ирс яз гузва. Гьавиляй 
За абурукай икІ лугьунни авуна: 
„Абурухъ Исраилдин рухвайрин 
арада ирс яз белген жедач“».

25  Реббиди Мусадиз лагьана: 
26 «Левийрихъ галаз рахух ва абу

руз лагь: „Квев Исраилдин рухвай
ривай За квез ирс яз гузвай цІуд па
юникай са пай агакьай чІавуз, адан 
цІудай са пай Реббидиз савкьват 
яз гъваш. 27 Куь садакьа куь патай 
ратІрал алай техил хьиз ва я шут
кьургандай тир миже хьиз кьабул
да. 28 Гьа и къайдада дуьм-дуьз квев 
Исраилдин рухвайривай агакьза
вай вири затІарин цІудан са паяр 
Реббидиз савкьват яз чара ая. Ам 
Реббидиз акъудзавай пай яз хахам 
Гьарунав вахце. 29  Квез гузвайдан 
лап хъсан ва пак тир пай Реббидиз 
садакьа ая“.

30  Левийриз лагь: „Куьне вири
далайни хъсан пай садакьа авур
ла, ам квевай куь ратІралай ва я 
куь шуткьургандай къачунвай
ди хьиз кьабулда. 31 Квевай ва куь 
кІвалинбурувай амукьай пай гьина 
кІандатІани нез жеда – им Гьалту
нин Алачухда къуллугъ авунай куь 
гьакъи я. 32  Куьне виридалдайни 
хъсан пай садакьа ийиз хьайитІа, 
икІ авур чІавуз куьне жавабдарвал 
чІугвадач. И чІавуз куьне Исраил
дин рухвайри гузвай пак тир сав
кьватар чиркин ийидач ва куьн ре
кьидач“».

Михьи хъувунин яд

19 1 Реббиди Мусадизни Гьару
наз лагьана: 2 «Ингье Ребби

ди къалурнавай къанундин къай
даяр: Исраилдин рухвайриз ви 
кьилив викІиник тахьай рехне ква
чир яру дуьгве гъиз тур. 3 Ам хахам 
Элазарав гице. Ам кундилай къе
рехдиз акъудна, гьамни алаз ту
кІурай. 4 Хахам Элазара дуьгведин 
иви тупІалди къачуна, Гьалтунин 
Алачухдин* вилик пад галайвал 

иридра хъичинрай. 5  Гьадаз акваз 
дуьгведин хам, як, иви ва нежесар 
курай. 6 Хахамди муьтквердин кІа
рас, исуп набатат* ва икьи яру ран
гунин сар къачуна, абур кузвай дуь
гведал вегьирай. 7 Идалай кьулухъ 
хахамди вичин парталар чуьхуь
рай ва вични эхъуьрай. Гила адавай 
кундал хквез жеда, амма няналди 
чиркин яз амукьда. 8  А дуьгве ка
йидани парталар чуьхуьрай ва вич
ни эхъуьрай. Гьамни няналди чир
кин яз амукьда.

9  Михьи тир сада, дуьгведин 
руьхъ кІватІна, ам кундилай къе
рехда са михьи чкадал эциграй. 
Ам Исраилдин элди михьивилиз 
акъуддай яд патал хуьрай. Им – гу
нагьдай къурбанд* я. 10  Дуьгведин 
руьхъ кІватІайда парталар чуьхуь
рай. Гьамни няналди чиркин жеда.

И къалурнавай къайда гьам Ис
раилдин рухваяр, гьамни абурун 
арада уьмуьр тухузвай масанай ата
на ацукьнавайбур патал даиманди 
жеда.

11  Мейитдик хкІунвайди ирид 
йикъан вахтуналди чиркин жеда. 
12  Ада пуд ва ирид лагьай юкъуз 
вич целди михьивилиз акъудрай; 
ахпа ам михьи жеда. Амма ада вич 
пуд ва ирид лагьай юкъуз михьи
вилиз акъуд тавуртІа, ам чиркин яз 
амукьда. 13  Мейитдик хкІунвайда 
ва михьивал тавунвайда Реббидин 
Алачух чиркин ийизва. Ихьтин кас 
Исраилдай акъудна гадарун лазим 
я. Ам михьивилиз акъуддай целди 
хъичиннавач: ам чиркин я; адан 
чиркинвал адал аламукьзава.

14  Сад алачухдик кьейитІа, ин
гье къанун: алачухдиз гьахьай 
гьар гьим хьайитІани ва ана авай 

гьар гьим хьайитІани ирид юкъуз 
чиркин жеда, 15 ва къапсах алачир 
илисна кІев тавунвай гьар гьихь
тин хьайитІани къаб-къажах чир
кин жеда.

16  Чуьлда турунив яна кьенвай
дак ва я вичин ажалдикди кьен
вайдак ва инсандин кІарабдик ва 
я сурук хкІур гьар вуж хьайитІани 
ирид юкъуз чиркин жеда. 17  Чир
кин хьанвай кас патал са къапу
на гунагьдай къурбанддикай амай 
руьхъ эциграй ва винелай авахь
на физвай яд эличрай. 18  Михьи 
тир сада исуп набатат къачуна ам 
цик кяна ва я алачух, вири къаб-
къажах, ана авай инсанар ва я ви
чи инсандин кІарабдик, сурук, яна 
кьенвайдак ва я вичин ажалдикди 
кьенвайдак хкІунвайди хъичин
рай. 19 Вич михьи тир касди чиркин 
хьанвай инсан пуд ва ирид лагьай 
юкъуз хъичинрай; икІ ада ирид ла
гьай юкъуз ам михьивилиз ахкъуд
да. Михьи хьанвайда парталар 
чуьхуьрай ва вични эхъуьрай. Гьа 
няниз ам михьи хъижеда. 20 Амма 
чиркин хьанвайда вич михьиви
лиз акъуд тавуртІа, ам Реббидин 
ибадатхана чиркин авунай жемят
дин арадай акъудна гадарна кІан
да. Ам михьивилиз акъуддай цел
ди хъичинначир: ам чиркин я. 21 И 
къалурнавай къайда абур патал да
иманди жеда.

Михьивилиз акъудунин целди 
хъичинзавайдани михьивилин цик 
хкІунвайда парталар чуьхуьрай. 
Абур няналди чиркин жеда. 22 Чир
кин хьанвайди хкІур вири затІар 
чиркин жеда, ва абурук ни кягъай
тІани няналди чиркин жеда».

Уьлкведин сергьятдал
(20–21 кьилер)

Рагай акъатай яд

20 1 Сад лагьай вацра Исраил
дин эл Цин кьурумдиз ата

на ва Къадешда акъваз хьана. Ана 
Мириам кьена ва кучукна. 2 Элдиз 
яд авачир ва абур Мусадиз ва Гьа
руназ акси яз кІватІ хьана. 3 Абуру 
Мусадиз арза гузвай ва хъел кваз 
лугьузвай: «Чи инсанар Реббиди 
кьейи вахтунда чунни вучиз кьена
чир! 4 Вучиз куьне Реббидин жемят 
и кьурумдиз гъанва? Чунни чи мал-
къара ина кьиникь патал яни? 5 Ву
чиз куьне чун Мисридай акъудна 
ва хаф ядай и чкадиз гъана? Ина 
я техил, я инжил, я ципицІ, я анар 
экъечІдач. Ина гьатта хъвадай яд
ни авач!»

6 Мусани Гьарун жемят алай чка
дилай Гьалтунин Алачухдин* сивел 
фена, метІерал аватна ва абурун 
вилик Реббидин Баркалла* пайда 
хьана. 7 Реббиди Мусадиз лагьана: 
8 «Лаш къачу ва жуван стха Гьару
нахъ галаз санал эл кІватІа. Абуруз 
акваз рагаз лагь, ва ада вичяй яд 
экъичда. Вуна, абуру чпин ва мала
рин гьараратвал кьин патал, элдиз 
рагай экъечІзавай яд гуда».

9 Мусади, Ада Вичи адаз эмир га
йивал, Реббидин вилик эцигнавай 
лаш къачуна. 10 Адани Гьаруна же
мят раган вилик кІватІна, ва Муса
ди абуруз лагьана: «Яб це, гъулгъу
лабазар, яраб чна квез и рагай яд 
гуда жал?»

11  Мусади гъил хкажна хьиз ва 
вичин лашуналди кьведра раг яна. 

i	 20:13 Мериба – чувуд чІалалди «къалмакъал».

Анай сел хьиз яд акъатна ва эл
ди ва абурун малари чеб цяй ту
харна. 12 Амма Реббиди Мусадизни 
Гьаруназ лагьана: «Исраилдин ру
хвайриз Зи паквал тестикьарун па
тал квез иман бес тахьунай куьне и 
жемят За абуруз гузвай чилел гъи
дач».

13 Им Мерибадинi чешме я. Анал 
Исраилдин рухвайри Реббидихъ 
галаз къалмакъалар авуна, ва Ада 
абуруз Вичин паквал къалурна.

Эдамди Исраилаз рехъ тагун
14  Мусади Къадешдай Эдамдин 

пачагьдин кьилив икІ лугьуз ве
килар ракъурна: «Рахазвайди ви 
стха Исраил я: ваз чаз кьисмет 
хьайи вири азабрикай хабар я. 
15  Чи бубаяр Мисридиз фенай ва 
чна ана гзаф йисара уьмуьр тухва
най. Мисривийри гьам чаз, гьамни 
чи бубайриз пис рафтарвал авуна, 
16  амма чна Реббидиз дад-бидад 
авурла, Адаз чи ван хьана, мала
ик* ракъурна ва чун Мисридай ах
къудна.

Ингье чун Къадешда, чи чилин 
къерехда авай шегьерда ава. 17 Та
вакъу я, чаз ви уьлкведай яна фи
дай мумкинвал це. Чун я никІерай, 
я ципицІ багъларайтІуз фидач ва 
къуйрай* яд хъвадач. Чун Пачагь
дин рекьяйтІуз фида, чун, ви чиле
лай элячІдалди, я эрчІи, я чапла па
тахъ элкъведач». 18 Амма Эдамдин 
пачагьди жаваб гана: «Куьн инай 
яна фена жедач. ТахьайтІа, чун куь 
къаршидиз тур гваз экъечІда».

19  Исраилдин рухвайри лагьана: 
«Чун кьилин рекьяйтІуз фида, ва 

чна ва я чи малари куь къуйра авай 
яд хъвайитІа, чна адан къимет гуда. 
Чаз кІанзавайди анжах яхдиз фена 
элячІун я – мад са затІни». 20 Абуру 
жаваб гана: «Куьн фидач».

Эдамдин пачагь чІехи ва къудрат 
авай кьушун гваз абурун къарши
диз экъечІна. 21 Эдамди абур вичин 
чилелай ахъайнач, ва Исраил адал 
элкъвена фена. 22 Исраилдин вири 
эл Къадешдай рекьиз экъечІна ва 
атана Гьур дагъдив агакьна.

Гьарунан кьиникь
23 Эдамдин сергьятдал алай Гьур 

дагъдин патарив Реббиди Муса
дизни Гьаруназ лагьана: 24 «Гьарун 
вичин бан-бубайрихъ галаз сад 
хъижеда. Ада За Исраилдин ру
хвайриз гузвай чилел кам къа
чудач, вучиз лагьайтІа куьн Ме
рибадин ятарин патав Зи чІалай 
экъечІнай. 25  Гьаруназни адан хва 
Элазараз эвера ва абур Гьур дагъ
дал гъваш. 26 Гьаруналай адан пар
талар хтІуна ва абур адан хва Эла
зарал алукІ, вучиз лагьайтІа Гьарун 
секинвилиз экъечІда ва вичин бан-
бубайрин патав хъфида – ам анал 
рекьида».

27 Мусади Реббиди эмир гайивал 
авуна: вири элдин вилик абур Гьур 
дагъдиз хкаж хьана. 28 Мусади Гьа
руналай адан парталар хутІунна ва 
абур адан хва Элазарал алукІна. 
Гьарунни гьанал дагъдин кукІуш
дал кьена. Мусани Элазар дагъ
дай эвичІна ва 29 вири элдиз Гьарун 
кьейиди малум хьайи чІавуз, Ис
раилдин кІвале къанни цІуд юкъуз 
адахъ шелар авуна.

i	 21:3 Гьарма – чІувуд чІала «тергун» мана аваз гъавурда акьазва.

Кьенандин винел сифте 
гъалибвал

21 1  Къенандин* кьибле пата 
авай Араддин пачагьдиз Ис

раил Атаримдин рекьяй къвезвай
ди ван хьайила, ада исраилвийрал 
вегьена ва абукай са бязибур есир
виле кьуна. 2  И чІавуз Исраилди 
Реббидиз вяд авуна: «Вуна и халкь 
чи гъиле вугайтІа, чна адан шегье
рар михьиз тергда».

3  Реббидиз исраилвийрин минет
дин ван хьана ва къенанвияр абурун 
ихтиярда туна. Абуруни абур чпин 
шегьерарни галаз михьиз тергна. Гьа 
икІ а чкадал Гьармаi тІвар акьалтна.

Буьруьнждин гъуьлягъ
4  Гьур дагъдилай исраилвияр, 

Эдамдал элкъвена фин патал, На
цІун гьуьл галайвал рекье гьатна. 
Амма рекье халкь руьгьдай аватна; 
5 абуру Аллагьдилай ва Мусадилай 
наразивал малумариз хьана: «Ву
чиз куьне чун Мисридай акъудна? 
Чун и кьурумда рекьин патал яни? 
Фу авач! Яд авач! И усал суьрсетди
кайни чаз такІан къвезва!»

6 И чІавуз Реббиди абурал зегьер 
квай гъуьлягъар ракъурна; абуру 
исраилвияр ягъиз хьана ва гзафбур 
кьена. 7 Халкь Мусадин кьилив атана 
ва лагьана: «Реббидилай ва валай на
разивал малумаруникди, чна гунагь
диз рехъ гана. Реббиди чун гъуьлягъ
рикай хилас авун патал дуьа ая».

Мусади халкьдихъ дуьа авуна, 
8 ва Реббиди Мусадиз лагьана: «Са 
гъуьлягъ раса ва ам юркунал алкІу
ра: ягъай гьар сад гьадаз килигда ва 
чан алаз амукьда».

9 Мусади буьруьнждин гъуьлягъ 
расна ва ам юркунал алкІурна. Ва 
гъуьлягъди инсан ягъай чІавуз, ам, 
буьруьнждин гъуьлягъдиз килигу
никди, сагъ саламат яз амукьдай.

Магьабдиз фидай рехъ
10  Исраилдин рухвайри чпин 

рехъ виликди давамарна ва Убат
да акъваз хьана. 11  Абур Убатдай 
рекьиз экъечІна ва Ийе-Аберим
да, Магьабдин рагъ экъечІдай па
та авай кьурумда, акъваз хьана. 
12  Анай абуру рехъ давамарна ва 
Зеред кьере акъваз хьана. 13  Анай 
абур виликди рекье гьатна ва ама
рийрин сергьятрилай физвай Ар
нан вацІун кьибле патан къерехда 
авай кьурумда акъваз хьана. Ар
нанни им Магьабдинни амарий
рин арада авай Магьабдин сергьят 
я. 14 Ингье вучиз «Реббидин дявей
рин ктабда» икІ лагьанватІа:

«Суфада авай Вагьеб ва 
Арнандин вацІун хилер,

15	 ва кІамун хуш квай хур,
чеб Аралай чил галайвал экІя 

хьанвай
ва Магьабдин сергьят кьуна 

физвай».

16 Анай абуру чпин рехъ Беэр га
лайвал, къуйдихъ*, анал Реббиди 
Мусадиз икІ лагьай чкадал дава
марна: «Халкь кІватІа, ва За абуруз 
яд гуда».

17 А чІавуз Исраилди и мани лу
гьузвай:

«АцІуцІ, къуй!
Адакай мани лагь,

18	регьберри эгъуьннавай къуйдикай,

эгъуьнна халкьдин  
вилик-кьилик квайбуру

гьукумдин лишанар тир 
асайралди ва лашаралди».

Абур кьурумдай Матандиз, 19 Ма
тандай Нагьалиялдиз, Нагьалиял
дай Баматдиз, 20  Баматдайни кьу
румдай Фасгадин кукІуш хкаж 
хьанвай Магьабда авай дередиз ре
кье гьатна.

Сигьанан винел гъалибвал
(Киххей къанун 21:21-30)

21  Исраилди амарийрин пачагь 
Сигьаназ икІ лугьун патал веки
лар ракъурна: 22 «Чун ви уьлкведай 
яна фидайвал ракъура. Чун я ник, 
я ципицІ багъ галайвал элкъведач, 
къуйрай яд хъвадач. Чун ви уьлкве
дай экъечІдалди Пачагьдин рехъ 
кьуна фида».

23  Амма Сигьана Исраил вичин 
чилелай ракъурнач. Ада кьушун 
кІватІна ва Исраилдин къаншар
диз кьурумдиз гьахьна. Ягьацдив 
агакьайла, ам Исраилдихъ галаз 
женгиник экечІна. 24  Амма Исра
илди ам турунин хура туна ва Ар
нан вацІалай Яббукь вацІалди, 
аманийрив къведалди, вучиз ла
гьайтІа аманийрин сергьят сен
герар янавайди тир,  – адан чилер 
кьуна. 25 Исраилди амарийрин ви
ри шегьерар кьуна ва абур, патарив 
экІя хьанвай вири хуьрерни кваз, 
вичин гъилик кутуна. Гьешбан ва 
адан патарив гвай хуьрерни кваз. 
26  Гьешбан шегьер Сигьанан, Ма
гьабдин виликан пачагьдихъ галаз 
дяве авур ва лап Арнандал къведал
ди адан вири чилер къакъудай ама
рийрин пачагьдин, меркез тир.

Рухваяр катуниз мажбур хьана,
Рушар – есирар

Амарийрин пачагь Сигьанан.

30	Ви эвледар танкь хьана фена
Гьешбандилай Дибандал кьван.

Чна Нуфагьдал кьван барбатІна,
Медебадал кьван экІя 

хьанвай».

31  ИкІ Исраил амарийрин чиле
рал ацукьна. 32 Мусади кьил акъуд
на чирдайбур Яцер шегьердиз 
ракъурна, ва исраилвийри адан па
тарив гвай хуьрер, абурай амарияр 
чукурна, чпиз кьуна.

Аган винел гъалибвал
(Киххей къанун 3:1-11)

33  Ахпа абур элкъвена Башан 
уьлкве галайвал рекье гьатна, ва 
Башандин пачагь тир Аг вичин кьу
шунни галаз, абурухъ галаз Эдреи 
шегьердин патарив женг чІугун па
тал, абурун къаншардиз экъечІна. 
34 Реббиди Мусадиз лагьана: «Ада
хъай кичІе жемир. За ам адан вири 
кьушун ва чилерни галаз ви гъи
ле вуганва. Адаз вичи Гьешбанда 
агъавал авур Сигьаназ, амарийрин 
пачагьдиз, кьур кар яхъ.

35 Абуру ам чан аламаз садни ту
туна, адан рухваяр ва аскерарни га
лаз яна кьена, ва абурун чилер чпиз 
кьуна».

Магьабда акъвазун
(22–30 кьилер)

Балакьа Билъамаз эверун

22 1  Исраилдин рухваяр Ма
гьабдин дуьзенар галайвал 

фена ва Ярдандин патав Еригьан
дин къаншарда акъваз хьана.

2  Ципаран хва Балакьаз Исра
илди амарийриз вуч авунатІа, ви
ри акуна. 3 Магьабвийриз Исраил
дин халкьдихъай гзаф кичІе хьана, 
вучиз лагьайтІа абурун кьадар лап 
гзаф тир. Исраилдин рухвайрин ви
лик абуруз лап хаф янавай.

4  Магьабвийри Мидияндин агъ
сакъалриз лагьана: «Малди чуьл
да векь недайвал, и жемятдини чи 
къваларив вуч гватІани, вири не
да». Вич а чІавуз Магьабдин пачагь 
тир Ципаран хва Балакьани 5  Эф
ратдал алай Петурдиз Бегъаран хва 
Билъаман кьилив, адан хайи чилел, 
векилар ракъурна.

Балакьа лагьана: «Мисридай 
халкь экъечІнава. Ада чилин чин 

27	Ингье вучиз ашукьри икІ мани лугьузватІа:

«Гьешбандиз ша – эхциграй;
Сигьанан шегьер руквадикай хкаж хъхьурай!

28	Гьешбандай цІай акъатзава,
Сигьанан шегьердин ялав.

Ада Магьабдин Ар туькьуьнна,
Арнандин хкажнавай пак чкайрин иесияр тир.

29	Дерт я ваз, Магьаб!
Кемашан халкь терг хьана квахьна!

михьиз кІевнава ва зи къвала
рив ацукьнава. 6  Тавакъу я, атана 
а халкь лянетдик кутур, вучиз ла
гьайтІа адахъ зун патал гзаф къу
ват ава. Белки а чІавуз залай абур 
кукІвариз ва уьлкведай чукуриз 
алакьда. Вуна низ хийир-дуьа* 
авуртІа, гьам хийирдик жедайди, 
низ лянет авуртІа, гьам лянетдик 
жедайди заз чизва эхир».

7  Магьабдинни Мидияндин агъ
сакъалар кихлигунай гудай пулни 
къачуна рекье гьатна. Билъаман 
патав атайла, абуру Балакьа вуч ла
гьанатІа вири адав агакьарна.

8 «Ина йиф ая, – лагьана абуруз 
Билъама, – ва за квев Реббиди заз 
гайи жаваб агакьарда».

Магьабдин чІехибур адан патав 
амукьна. 9  Аллагь Билъаман кьи
лив атана ва жузуна: «Ви патав гвай 
а инсанар вужар я?»

10 Билъама жаваб гана: «Балакьа, 
Ципаран хци, Магьабдин пачагьди, 
икІ лугьуз зи кьилив ракъурнава: 
11 „Мисридай экъечІай халкьди чи
лин чин михьиз кІевнава. Атана заз 
абур лянетдик кутур. Белки гьа чІа
вуз завай абурухъ галаз женг чІугу
на, абур чукуриз жеда“». 12 Аллагь
ди Билъамаз лагьана: «Абурухъ 
галаз фимир. И халкьдиз лянет 
ийимир, вучиз лагьайтІа ам хийир-
дуьадик ква».

13 Пакадин экуьнахъ Билъам къа
рагъна ва Балакьан чІехибуруз ла
гьана: «Куь уьлкведиз ахлад, Реб
биди зун квехъ галаз ахъаюн патал 
разивал ганач».

14 Магьабдин чІехибур Балакьан 
кьилив хтана ва лагьана: «Билъама 
чахъ галаз фин кьабулнач». 15 Бала
кьа, чеб кьадардиз гзаф ва сифте

бурулай вини мертебада авай маса 
чІехибур ракъурна.

16 Абуру, Билъаман кьилив атана, 
лагьана: «Балакьа, Ципаран хци, 
икІ лугьузва: „Зи патав атуникай 
кьил къакъудмир. 17 За ваз зи гъи
лелай гьуьрметда ва вуна вуч ла
гьайтІани ийида. Ша, зун патал а 
халкьдиз лянет ая“».

18  Амма Билъама Балакьан му
кьуванриз жаваб гана: «Гьатта Ба
лакьа заз вичин имаратра гьакьдай 
кьадар къизилни гимиш теклиф 
авунайтІани, завай Реббидин, зи 
Аллагьдин, гафуниз акси яз гьич 
са затІни ийиз жедачир. 19 ЯтІани, а 
муькуьбур хьиз, йифиз ина акъваз, 
за лагьайтІа Реббиди заз мад вуч 
лугьудатІа чирда».

20 А йифиз Аллагь Билъаман кьи
лив атана ва лагьана: «Мад а инса
нар ваз эверун патал атанва кьван, 
къарагъ ва абурухъ галаз алад, амма 
анжах За ваз вуч лагьайтІа, гьам ая».

Билъаман диши лам
21  Пакамахъ Билъам къарагъ

на, диши ламраз пурар яна ва Ма
гьабдин чІехибурухъ галаз фе
на. 22  Амма ам фейила, Аллагьдиз 
хъел атана, ва Реббидин Малаик* 
адаз манийвал авун патал рекьел 
акъвазна. Билъам ламраллаз физ
вай, ва адахъ адан кьве вач-хъша
ни галай. 23 Ламраз, гъиле къакъа
рай акъуднавай турни аваз, рекьел 
акъвазнавай Реббидин Малаик 
акурла, ам рекьелай чуьл галай
вал элкъвена. Рекьел хкун патал 
Билъама ам гатаз хьана.

24 И чІавуз Реббидин Малаик ре
кьин кьве падни цлари кІевнавай, 
кьве ципицІ багъдин арадай физвай 

жигъирдал акъвазна. 25  Реббидин 
Малаик акурла, лам цлав эгис хьа
на ва Билъаман кІвач чуькьвена. 
Ада мад ам гатаз хьана.

26 И чІавуз Реббидин Малаик ви
лик фена, я эрчІи патахъ, я чап
ла патахъ элкъвез тежедай дарис
къал чкадал акъвазна. 27 Реббидин 
Малаик акурла, Билъамни далу
даллаз лам чилел ярх хьана, адаз
ни хъел атана, ам вичин лашуналди 
гатана. 28 И чІавуз Реббиди ламран 
сив ачухна, ва ада Билъамаз лагьа
на: «За ваз вуч авуна хьи, вуна зун 
галаз-галаз пуд гъилера гатадай
вал?» 29 Билъама ламраз жаваб га
на: «Вуна закай ягьанатар авуна! 
Зи гъиле тур авайтІа, за вун исятда 
яна рекьидай». 30 Ламра Билъамаз 
лагьана: «Бес зун вун къенин къал
ди датІана зал акьахна физвай гьа 
ви лам тушни? Вахъ галаз ихьтин 
рафтарвал ийидай хесет зак гьич 
квайди тирни?» «Ваъ», – жаваб га
на Билъама.

31  И чІавуз Реббиди адан вилер 
ачухна, ва адаз къакъарай акъуд
навай турни гваз акъвазнавай Реб
бидин Малаик акуна. Ада метІерал 
аватна, чин чилив агакьарна икрам 
авуна. 32  Реббидин Малаикди ада
вай жузуна: «Вуна вуч себеб яз лам 
галаз-галаз пуд гъилера гатана? Зун 
инал ваз манийвал ийиз атанвайди 
я, вучиз лагьайтІа ви рехъ Зи рикІи 
кьун тавунвайди я. 33  Ламраз Зун 
акуна, ва галаз-галаз пуд гъилера 
рекьелай элкъвена. Ам элкъуьн та
вунайтІа, За вун яна кьенвайди тир, 
амма адаз инсаф ийидай». 34 Билъа
ма лагьана: «За гунагь авуна. Вун 
заз манийвал авун патал рекьел 
акъвазнавайди заз чидачир. Амма 

гила, Вун нарази ятІа, зун кьулухъ
ди элкъведа». 35 Реббидин Малаик
ди лагьана: «И ксарихъ галаз алад, 
амма рахунар анжах За ваз лагьай
бур ая».

Билъамни Балакьан чІехибурухъ 
галаз фена. 36 Билъам къвезвай ван 
хьайила, Балакь ам кьабулун патал 
вичин чилин къерехда авай Арнан
дин сергьятдал алай магьабвийрин 
шегьердив кьван атана. 37  Балакьа 
Билъамаз лагьана: «За ваз эверун 
патал ракъурначирни? Вучиз вун 
зи кьилив къвезвачир? Захъ ваз 
шей гуналди гьуьрмет ийидай къу
ват авачни?» 38 «Ингье зун ви патав 
атанва,  – жаваб гана Билъама.  – 
Амма захъ ваз са вуч ятІани лугьу
дай къуват ава жал? За анжах заз 
Аллагьди гьикІ эмир авуртІа, гьакІ 
лугьун лазим я».

39 Билъам Балакьахъ галаз санал 
Къирйат-Хуцаф шегьердиз фена. 
40 Балакьа малар ва хпер къурбанд 
авуна ва якІун са пай Билъамаз ва 
адахъ галай чІехибуруз ракъурна.

Билъама гайи  
сад лагьай хабар

41  Пакадин экуьнахъ Балакьа 
Билъам вичихъ галаз Бамат-Ба
гьалдал тухвана, ва анай адаз 
халкьдин са пай акуна.

23 1  Билъама Балакьаз лагьа
на: «Заз инал ирид къурбан

ган* эциг ва ирид жунгавни ирид 
гьер гьазура».

2  Балакьа Билъама лагьай
вал авуна, ва абуру кьведани са
нал гьар са къурбангандал жунгав
ни гьер къурбанд авуна. 3 Билъама 
Балакьаз лагьана: «Инал, жуван 

11  Балакьа Билъамаз лагьана: 
«Вуна заз вуч авуна? За вун зи душ
манриз лянет авун патал гъана, ву
на лагьайтІа абуруз хийир-дуьа* 
ийизва!» 12  «Бес за Реббиди заз 
эмир авурвал лугьун лазим туш
ни?» – жаваб гана Билъама.

Билъама гайи  
кьвед лагьай хабар

13  И чІавуз Балакьа Билъамаз 
лагьана: «Захъ галаз са маса чка
дал ша, анлай ваз абур аквада. Ин
лай ваз вири ваъ, анжах са бязибур 

аквада. И чІавуз вуна абуруз зун 
патал гьанай лянет ая».

14  Ада ам Фасга кукІушдал алай 
Цафим чуьлдал тухвана, анал ирид 
къурбанган* эцигна ва гьар садал 
са жунгавни са гьер къурбанд аву
на.

15  Билъама Балакьаз лагьана: 
«Зал анал Ам гьалтдалди, инал, 
жуван кунугрин* патав, акъваз». 
16  Ребби Билъамал гьалтна, адаз 
вуч лугьудатІа чирна ва лагьана: 
«Элкъвена Балакьан кьилив ахлад 
ва адав им агакьара».

кунугрин* патав, акъваз, зун ла
гьайтІа са патахъ къекъечІда. Бел
ки Ребби зал гьалтун патал къведа. 
Ада заз вуч ачухарайтІани, за ваз 
ахъайда». Ва ам кьецІил кукІушдал 
хкаж хьана.

4 Аллагь адал гьалтна, ва Билъа
ма лагьана: «За ирид къурбанган 
туькІуьрна ва гьар садал са жунгав

ни са гьер къурбанд авуна». 5 Реб
биди Билъаман сиве ихьтин гаф 
туна: «Элкъвена Балакьан кьилив 
ахлад ва адав икІ агакьара».

6  Билъам элкъвена хтана, Ба
лакьни Магьабдин вири чІехирбур
ни галаз вичин кунугрин патав гваз 
жагъана. 7  Билъамани ван хкажна 
лагьана:

«Суьриядай зун гъана Балакьа,
Магьабдин пачагьди – рагъэкъечІдай патан дагъларивай:

„Ша, зун патал Якьуб лянетдик кутур;
Ша, Исраилдиз телеф хьун кьисмет ая“.

8	 За гьикІ лянет гуда абуруз,
Чпиз Аллагьди лянет таганвайбуруз?

ГьикІ телеф хьун кьисмет ийида абуруз,
Чпиз Реббиди кьисмет тавурла?

9	 Рагарин кукІушрилай зун абуруз килигзава,
кІунтІарилай за абурулай вил аладарзава.

Аквазва халкь кьилди уьмуьр тухузвай
ва вич ахьтин халкьарикай сад яз гьисаб тийизвай.

10	Якьубан эвледар нивай гьисабиз жеда –
Абурун кьадар чилел алай руквадин

гъвелерин кьадар хьиз я, –
Я тушни Исраилдин кьудай са пай?

Зун къени касдин ажалдикди кьирай,
ва зи кьиникьни гьабурун хьтинди хьурай!»

25 И чІавуз Балакьа Билъамаз ла
гьана: «Абуруз я лянет ийимир, я 
хийир-дуьа!» 26 Билъама жаваб га
на: «Бес за Реббиди вуч лагьайтІа
ни, вири кьилиз акъудна кІандай
дакай ваз лагьаначирни?»

Билъама гайи пуд  
лагьай хабар

27 И чІавуз Балакьа Билъамаз ла
гьана: «Ша, за вун са маса чкадиз 
тухуда. Белки Аллагьдиз ваз зун 
патал абур гьанлай лянет ийиз тун 
кІан жеда».

28  Балакьа Билъам кьурумдихъ 
элкъвенвай Пегар кукІушдал тух
вана. 29 Билъама Балакьаз лагьана: 
«Заз инал ирид къурбанган* эциг ва 
ирид жунгавни ирид гьер гьазура».

30 Балакьа гьа Билъама лагьайвал 
авуна, ва гьар са къурбангандал са 
жунгавни са гьер къурбанд авуна.

24 1  Реббидиз Исраилдиз хи
йир-дуьа* авуна кІанзавай

ди Билъамаз акурла, ам виликдай 
хьиз, чинебан ишараяр жагъу
риз фенач, амма кьурумдихъ чин 

18 И чІавуз Билъама ван хкажна лагьана:

«Балакь, къарагъ ва яб це;
Ципаран хва, заз дикъет це.

19	Аллагь – инсан туш, таб ийидайвал,
ва кьиникь галайдини туш, фикирдилай элкъведайвал.

Яраб Ада лагьайвал тавуна,
хиве кьурвал кьилиз акъуд тавуна тада жал?

20	Зав хийир-дуьа* авунин эмир агакьнава;
хийир-дуьа ийизвайди Ам я – завай жедач къуватдай вегьиз.

21	Якьубак бедбахтвал кваз малум туш,
Исраилда балаяр аквазвач.

Абурухъ Ребби, чпин Аллагь гала,
абуру Пачагьдиз хьиз тебрикзава.

22	Мисридай абур Аллагьди ахкъудна;
Адан къуват – чІурун жунгавдин къуват я.

23	Якьубаз ийидай кихлигун авач,
Исраилдиз ийидай суьгьуьрчивал авач.

Гила Якьубакай лугьуз жеда
ва Исраилдикайни: „Ингье Аллагьди вуч арадал гъанатІа!“

24	Диши аслан хьиз акъваззава халкь;
эркек аслан хьиз къарагъзава!

Секин жедач ам тІуьна куьтягьдалди кван
ва къурбанддин ивидикай хъвадалди».

17  Билъам Балакьан патав хтана 
ва ам Магьабдин чІехибурни галаз 
чпин кунугрин патав акъвазнаваз 

жагъана. Балакьа адавай жузуна: 
«Реббиди вуч лагьана?»

10 Балакьак Билъаман хъел акат
на. Ада гъутар чуькьвена ва адаз 
лагьана: «За ваз зи душманар ля
нет авун патал эверайди я, амма 
вуна абуруз галаз-галаз пуд гъиле
ра хийир-дуьа авуна! 11 Гила, квахь 
инлай! КІвализ ахлад! За ваз кьа
дардилай артухни гьуьрмет авун 
хиве кьунай, амма Реббиди вун 
ахьтин гьуьрметдикай магьрум 
авуна».

Билъама гайи эхиримжи хабар
12 Билъама Балакьаз жаваб гана: 

«Бес за ви векилриз лагьаначир
ни: 13 „Балакьа заз гьатта вичин ги
мишривни къизилрив ацІай имара
тар теклиф авуртІани, завай, жуваз 
кІандайвал хъсанвал ва писвал аву
налди, Реббидин эмирдилай эля
чІиз жедачир; за Реббиди заз вуч 
лугьузватІа, гьам лугьун лазим я“? 
14  Вуч ийин, зун элкъвена жуван 

«Им Билъаман, Бегъаран хцин, хабар я,
вичин вилиз ачухдиз аквазвайда гузвай хабар я,

4	 вичиз Аллагьдин гафарин ван жезвайда гузвай хабар я,
вичиз вири Алакьдайдан* патай тир карагунар аквазвайда,
вич метІерал ярх жез, вилер ачух яз амукьзавайда  

гузвай хабар я:

5	 Гьикьван иер я, Якьуб, ви алачухар,
ви юрдар, Исраил!

6	 Абур хумравдин тарарин жуьреда экІя хьанва,
вацІув гвай багълар хьиз,

алоэдин тарар хьиз, акІурнавай Реббиди,
цив гвай муьтквер хьиз.

7	 Абурун чІварахрив гвай бедрейрай яд алахьиз фида:
яд абурун тумариз бес кьадар жеда.

Абурун пачагь Агагалай чІехи жеда;
абурун уьлкведин дережа кьакьанди жеда.

8	 Мисридай абур Аллагьди ахкъудна,
Аллагьдин къуват – чІурун жунгавдин къуват я.

Абуру душман халкьар туькьуьнзава,
абурун кІарабар куьлуь ийизва,

абур хьелералди язава.
9	 Аслан хьиз, илис жезва абур, къаткизва,

диши аслан хьиз –
нихъ абур къарагъардай жуьрэт жеда?

Квез хийир-дуьа ийизвайбур
хийир-дуьадик хьуй,

лянет ийизвайбур лагьайтІа – лянетдик!»

элкъуьрна. 2  Билъамаз тайифаяр* 
тирвал акъвазнавай Исраил акур

ла, адак Аллагьдин руьгь акатна 
3 ва ада ван хкажна лагьана:

15 Ада кьилел ван хкажна лагьана:

«Им хабар я Билъаман, Бегъаран хцинди, я,
вичин вилиз ачухдиз аквазвайдан хабар я,

16	вичиз Аллагьдин гафарин ван жезвайдан хабар я,
вичин чирвилер виридалай Виниздан патай тирдан,

вичиз вири Алакьдайдан* патай тир карагунар аквазвайдан 
хабар я,

вич метІерал ярх жез, вилер ачух жезвайдан:
17	аквазва Ам, амма исятда ваъ;

Килигзава Адаз, амма гьелелиг мукьувай ваъ.
Якьубакай гъед хкаж жезва;

Исраилдин патай гьукумдин лаш хкаж жезва
ва Магьабдин пелер кукІварзава

ва Шетан вири эвледар язава.
18	Эдам кьада,

Сеир, адан душман, кьада,
амма Исраил мягькем жеда.

19	 Якьубакай гьаким жеда
ва шегьерда хилас хьайибур тергда».

20 Билъамаз Амалехъ акуна ва ван хкажна хабар гана:

«Халкьарин арада Амалехъ сад лагьайди тир,
амма гележегда даим яз танкь хьана фида».

21 Адаз къабилияр акуна ва ван хкажна хабар гана:

«Куь утагъ хата авачирди я,
куь муг рагал ала;

22	амма къабилар цІук кутада
куьн Ашурда есирвиле кьадалди вилик».

23 Ада ван хкажна хабар гана:

«Мусибат хьана, Аллагьди икІ авурла, вуж чан алаз амукьда?
24	 Китимдай гимияр къведа;

Ашурни Эбер муьтІуьгъарда,
амма чебни даим яз тІанкь хьана фида».

халкьдин патав хъфизва, амма зав 
и халкьди гележегда ви халкьдиз 

вуч ийидатІа, гьадакай вун хабар
дар ийиз тур».

25 Билъам кІвачин хьана, элкъве
на вичин кІвализ хъфена, ва Ба
лакьни вичин рекье аваз фена.

Исраилди Багьал-Пеараз 
бутпересвал авун

25 1  Исраил ШитІимда акъваз
навай кьван вахтунда, исра

илвийри магьабви папарихъ галаз 
явавилер ийизвай. 2  Абуру исраил
вийриз чпин аллагьриз къурбан
дар авунин серенжемрал эверзавай. 
Халкьди незвай ва абурун аллагь
риз икрам ийизвай. 3 ИкІ Исраил Ба
гьал*-Пеарахъ галаз сад-садав кьаз
вай, ва Реббидиз Исраилдикай хъел 
атана. 4  Реббиди Мусадиз лагьана: 
«Реббидиз Исраилдикай атанвай пис 
хъел элекьарун патал, и халкьдин 
регьберар кьуна, абур виридаз аква
дайвал, Реббидин вилик куьрсара».

5  Мусадини Исраилдин гьаким
риз лагьана: «Квекай гьар сада ви
чин ксарикай Багьал-Пеараз икрам 
авурбур вужар ятІа, абур ажалдин 
гъиле вугурай».

6 И вахтунда вуж ятІани Исраил
дин рухвайрикай сада Мусадин ва 
Исраилдин вири элдин вилик, абур 
Гьалтунин Алачухдин* сивел шехь
завайла, вичин хизандиз са ми
диянви паб гъана. 7  Хахам Гьару
нан хва Элазаран гада Пингьасаз и 
кар акур, ам элдикай хкечІна, жи
да къачуна 8 ва а исраилвидин гуь
гъуьналлаз алачухдик гьахьна. Ада 
абурун кьведанни, исраилвидин 
ва папан, руфунра и патай а патаз 
хкатдайвал жида сухна.

И чІавуз исраилвийрин арада 
тІегъуьн акъваз хьана, 9 амма адак
ди къанни кьуд агъзур инсан телеф 
хьана.

10  Реббиди Мусадиз лагьана: 
11  «Пингьаса, хахам Гьарунан хва 
Элазаран гадади Исраилдин ру
хвайрикай атай Зи хъел элекьарна. 
Ада Зидаз ухшар тир гъайрадал
ди гъайравал авуна, ва За Жуван 
гъайра себеб яз абур тергнач. 12 Гьа 
икІ, адаз лагь хьи, За адахъ галаз 
ислягьвилин икьрар кутІунзава. 
13  Адахъ ва адан эвледрихъ галаз 
даим яз хахамвилин икьрар кутІун
зава, вучиз лагьайтІа ада гъейрат 
гваз вичин Аллагьдин намус хвена 
ва Исраилдин рухвайрин гунагьди
лай гъил къахчудайвал авуна».

14 Вич мидиянви пабни галаз яна 
кьейи исраилвидин тІвар Зимригь 
тир, Салудин хва, ам шимунийрик 
акатзавай сихилдин регьбер тир. 
15 Яна кьейи мидиянви папан тІвар
ни Казби тир, тайифадин регьбер, 
Мидияндай тир сихилдин кьил Цу
ран руш.

16  Реббиди Мусадиз лагьана: 
17 «Мидиянвияр душманар яз гьи
саба ва абур терг ая, 18  вучиз ла
гьайтІа абуру квехъ галаз, Пеарахъ 
галаз алакъада авай карда ва чпин
бурукай сад, Мидияндин регьбер
дин руш, Пегар себеб яз тІегъуьн 
гатІунайла яна кьейи Казбидихъ 
галаз алакъада авай карда, куьн ал
цур авуналди, душманрихъ галаз 
хьиз рафтарвал авуна».

Кьвед лагьай гъилера 
Исраилдин халкьдин кьадар 

тайинарун

26 1  ТІегъуьндилай кьулухъ 
Реббиди Мусадиз ва хахам 

Гьарунан хва Элазараз лагьана: 
2  «Аскервилин къуллугъдиз виже 
къведай, къад йис ва адалай гзаф 

хьанвай Исраилдин рухвайрин ви
ри эл абурун бубайрин сихилар 
тирвал кьадар тайинара».

3 Магьабдин дуьзенра, Ярдандин 
патарив, Еригьандин къаншарда 
Муса ва хахам Элазар абурухъ галаз 
рахана ва икІ лагьана: 4  «Реббиди 
Мусадиз эмир гайивал, къад йис ва 
адалай гзаф йисар хьанвай Исраил
дин рухвайрин кьадар тайинара».

Ингье, чеб Мисридай экъечІай 
исраилвияр:

5 Исраилан сифте хва Рувенан эв
ледар:

Гьанахалай  – гьенухийрин ту
хум;

Палудилай – палуйрин тухум;
6  Гьецраналай  – гьецранийрин 

тухум;
Кармидилай – кармийрин тухум;
7 Ибур Рувенан тухумар я; вири 

43730 итим къелемдиз къачунай.
8 Палудин хва Элиаб тир, 9 Эли

абан рухваярни  – Немуил, Датан 
ва Абирам. И Датанни Абирам эл
дин патай тайинарнавай ксар тир. 
Абур Мусадинни Гьарунан аксиниз 
экъечІнай ва, абур Реббидин акси
низ экъечІай чІавуз, Къарагьан ше
рикар хьанай. 10 Чил ахъа хьана ва 
абур туькьуьнна; Къарагьахъ галаз 
санал адан вири шерикарни кьена. 
ЦІу кьве вишни яхцІурни цІуд кас 
терг авуна. Абур игьтиятвал патал 
хабардар авун хьанай. 11 Амма Къа
рагьан рухваяр а юкъуз кьеначир.

12  Чпин тухумар тирвал Шиму
нан эвледар:

Немуилалай – немуилрин тухум;
Яминалай – яминийрин тухум;
Яхиналай – яхинийрин тухум;
13 Зерагьалай – зерагьрин тухум;

Шаулалай – шаулрин тухум;
14  Ибур шимунийрин тухумар я; 

22200 итим.

15 Чпин тухумар тирвал Гадан эв
ледар:

Цефаналай – цефанрин тухум;
Гьагидилай – гьагийрин тухум;
Шунидилай – шунийрин тухум;
16 Азнидилай – азнийрин тухум;
Эридилай – эрийрин тухум;
17 Арадалай – арадрин тухум;
Арелиядилай  – арелийрин ту

хум;
18  Ибур Гадан тухумар я; 40500 

итим къелемдиз къачунай.

19  Ягьудан* рухваяр Эр ва Анан 
тир. Абур Къенанда* кьенай.

20 Чпин тухумар тирвал Ягьудан 
эвледар:

Шелагьалай  – шелагьийрин ту
хум;

ПерецІалай – перецІрин тухум;
Зерагьалай – зерагьрин тухум;
21 ПерецІан эвледар:
Гьецраналай – гьецранрин тухум;
Гьамулалай – гьамулрин тухум;
22 Ибур Ягьудан тухумар я; 76500 

итим къелемдиз къачунай.

23 Чпин тухумар тирвал Исахаран 
эвледар:

Таладилай – талайрин тухум;
Пувадилай – пунийрин тухум;
24 Яшубадилай  – яшубайрин ту

хум;
Шимраналай – шимранрин тухум;
25  Ибур Исахаран тухумар я; 

64300 итим къелемдиз къачунай.

26  Чпин тухумар тирвал Забулу
нан эвледар:



242Кьурумда 26

Середалай – середрин тухум;
Эланалай – эланрин тухум;
Ягьлеилалай  – ягьлеилрин ту

хум;
27  Ибур забулунрин тухумар я; 

60500 итим къелемдиз къачунай.

28 Чпин тухумар Манашедилай ва 
Ифраималай Юсуфан эвледар:

29 Манашедин эвледар:
Магьиралай – магьиррин тухум;
Магьир Гилеадан буба тир;
Гилеадалай – гилеадрин тухум.
30 Ингье Гилеадан эвледар:
Язералай – язеррин тухум;
Гьелекьалай – гьелекьрин тухум;
31  Асриялалай  – асриялрин ту

хум;
Шехемалай – шехемрин тухум;
32  Шемидалай  – шемидрин ту

хум;
Гьефералай – гьеферрин тухум;
33  Целафгьадахъ, Гьеферан 

хцихъ, рухваяр авачир; адахъ ан
жах рушар авай; абурун тІварар 
Магьла, Нуа, Гьагла, Милка ва Тир
ца тир.

34  Ибур Манашедин тухумар я; 
вири 52700 итим къелемдиз къачу
най.

35  Ингье чпин тухумар тирвал 
Ифраиман эвледар:

Шутелагьалай – шутелагьрин ту
хум;

Бехералай – бехеррин тухум;
Таханалай – таханрин тухум;
36 Ингье Шутелагьан эвледар:
Эраналай – эранрин тухум;
37 Ибур Ифраиман тухумар я; ви

ри 32500 итим къелемдиз къачу
най.

Ибур чпин тухумар тирвал Юсу
фан эвледар я.

38  Чпин тухумар тирвал Бунъя
минан эвледар:

Беладилай – белайрин тухум;
Ашбелалай – ашбелрин тухум;
Ахирамалай – ахирамрин тухум;
39  Шуфамалай  – шуфамрин ту

хум;
Хуфамалай – хуфамрин тухум;
40 Ардалай ва Наъманалай Бела

дин эвледар:
Ардалай – ардрин тухум;
Наъманалай – наъманрин тухум.
41  Ибур Бунъяминан тухумар я; 

вири 45600 итим къелемдиз къачу
най.

42 Ингье чпин тухумар тирвал Да
нан эвледар:

Шугьамалай – шугьамрин тухум;
Ибур Данан тухумар я: 43 абур ви

ри шугьамрин тухумар тир; 64400 
итим къелемдиз къачунай.

44 Чпин тухумар тирвал Ашеран 
эвледар:

Йимнагьалай  – йимнагьийрин 
тухум;

Ишвидилай – ишвийрин тухум;
Бериядилай – берийрин тухум;
45 Бериядин эвледрилай лагьайтІа:
Гьебералай – гьеберрин тухум;
Малкиялалай  – малкиялрин ту

хум;
46  Ашерахъ вичин тІвар Серагь 

тир са руш авай.
47 Ибур Ашеран тухумар я; 53400 

итим къелемдиз къачунай.

48  Чпин тухумар тирвал Нифта
лидин эвледар:

Ягьциялалай  – ягьциялрин ту
хум;

Гунидилай – гунийрин тухум;
49 Яцералай – яцеррин тухум;
Шилемалай – шилемрин тухум.
50  Ибур Нифталидин тухумар я; 

вири 45400 итим къелемдиз къачу
най.

51 Вири санлай Исраилдин рухва
яр 601730 итим авай.

52  Реббиди Мусадиз лагьана: 
53  «Чил тухумрин арада инсанрин 
кьадардиз килигна ирс яз пайна 
кІанда. 54 ЧІехи тухумдиз чІехи ирс 
це, гъвечІидаз лагьайтІа  – гъве
чІи. Гьар са тухумдал къелемдиз 
къачунвайбурун кьадардиз килиг
на гьалтрай. 55 Чил чип вегьена пай 
авурай. Абурал белгенар* бубай
рин тайифайрин* тІварариз килиг
на гьалтда. 56  Гьар са белген кьа
дардал атайла гзаф ва тІимилбурун 
арада чип вегьена ирс яз пай аву
рай».

57 Чпин тухумар тирвал къелем
диз къачунвай левияр: Гершана
лай – гершанийрин тухум; Къегьа
талай – къегьатрин тухум;

Мераридлай  – мерарийрин ту
хум.

58 Ингье левийрин тухумар:
ливнийрин тухум;
хевранрин тухум;
магьлийрин тухум;
мушийрин тухум;
къарагьрин тухум.
Къегьат Амраман бан-буба тир. 

59  Амраман папан тІвар Яхебет 
тир, ам Левидин эвледрикай тир 
ва левийрин арада Мисрида диде

диз хьанай. Ада Амрамаз Гьарун, 
Муса ва абурун вах Мириам ха
най. 60 Гьарун Надабан ва Абигьу
дин, Элазаран ва Итамаран буба 
тир. 61  Амма Надабани Абигьуди 
Реббидиз чара цІай гъайила, абур 
кьенай.

62 Къелемдиз къачунвай ва чпин 
са варз ва гьадалай гзаф йисар 
хьанвай левийрин итимрин кьа
дар 23000 кас тир. Абур амай Ис
раилдин рухвайрихъ галаз санал 
къелемдиз къачунвачир, вучиз ла
гьайтІа абурал белген ирс яз гьалт
навачир.

63 Ингье Мусадини хахам Элаза
ра, абуру Исраилдин рухваяр Ма
гьабдин дуьзенра, Ярдандин па
тарив, Еригьандин къаншарда 
къелемдиз къачурбур. 64  Абурун 
арада Мусадини хахам Гьаруна, 
абур Синай* кьурумда Исраилдин 
рухваяр къелемдиз къачур са касни 
авачир. 65  Реббиди абур са рахун
ни алачиз кьурумда рекьида абу
руз лагьанай эхир, ва абурукай са 
Яфунедин хва Калеб ва Нунан хва 
Шуай* квачиз, гьич са касни ама
чир.

Рухваяр авачир чІавуз ирс 
гьалтунин къайда

27 1  Целафгьадахъ, Гьеферан 
хцихъ, вад руш авай. Гье

фер  – Гилеадан эвледрикай я, Ги
леад – Магьиран, Магьир – Мана
шедин, тухумдин кьил кутурдан, 
Манаше  – Юсуфан: Магьла, Нуа, 
Гьагла, Милка ва Тирца. 2  Абур 
Гьалтунин Алачухдин* сивел атана, 
Мусадин, хахам Элазаран, регьбер
рин ва вири элдин вилик акъвазна 
ва икІ лагьана: 3 «Чи буба кьурумда 

кьена. Ам Реббидин аксиниз экъе
чІай Къарагьан шерикрин арада 
авачир. Ам вичин гунагьдай кьена 
ва хва тунач. 4 Адахъ рухваяр хьа
нач лугьуз, вучиз чи бубадин тІвар 
адан тухумди рикІелай ракъурун 
лазим я? Чаз бубайрин стхайрихъ 
галаз сад хьиз белген* це».

5  Мусади абурун месэла Реб
бидиз малумарна, 6  ва Реббиди 
адаз лагьана: 7  «Целафгьадан ру
шари авайвал лугьузва. Абуруз, 
са рахунни алачиз, абурун буба
диз стхайрин арада къвезвай ирс 
це ва абурун бубадин ирс абурун 
гъиле вахце. 8  Исраилдин рухвай
риз лагь: „Инсан кьена хва тутур
тІа, адан ирс рушав вахце. 9 Адахъ 
руш авачтІа, адан ирс стхайрив 
вахце. 10 Адахъ стхаяр авачтІа, адан 
ирс адан бубадин стхайрив вах
це. 11  Адан бубадихъ стхаяр ава
чиртІа, адан ирс тухумда вирида
лайни мукьвади тир касдив вахце. 
Им Реббиди Мусадиз эмир гайи
вал, Исраилдин рухваяр, исраил
вияр патал къалурнавай къанун
дин къайда жеда“».

Шуай – Мусадин кар 
давамарайди

12 Реббиди Мусадиз лагьана: «Аба
рим тІвар алай дагъдин чилера авай 
и дагъдал хкаж хьухь ва За Исраил
дин рухвайриз гудай чилиз килиг. 
13 Ам акурла, вунни ви стха Гьарун 
хьиз жуван халкьдин патав хъфида, 
14 вучиз лагьайтІа куьн зи эмирдин 
аксина экъечІнай ва Цин кьурумда 
цин патав гъулгъула гвай элдиз Зи 
паквал къалуриз хьаначир». Ибур 
Цин кьурумда авай Кадесдин патав 
гвай Мерибадин ятар тир.

15  Мусади Реббидиз лагьана: 
16-17  «Реббиди, гьар садан рикІе 
авайди чидай Аллагьди, Реббидин 
эл чубан галачир суьруьдиз ухшар
ди тахьун патал, элдин винел абу
рун кьиле аваз физ жедай ва абур 
кьиле тухуз жедай са кас эциграй».

18 Реббиди лагьана: «Вичик Руьгь 
квай Шуай*, Нунан хва, къачуна, 
адан кьилел гъилер эциг*. 19 Ам ха
хам Элазаран ва вири элдин вилик 
акъвазара ва ам жуван кар давам 
ийидайди яз тайинара. 20  Исраил
дин вири элди адаз яб гудайвал, 
адав ви гьукумдикай вахце. 21  Ам 
вичи урим* Реббидивай хабарар 
кьаз, адаз месэлаяр гьялунин ре
кьер жагъурдай Элазаравай мес
лят жагъуриз алахърай. Адан гафу
ни Шуаяз ва Исраилдин рухвайрин 
элдиз абурун вири крара рехъ къа
лурда».

22  Мусади Реббиди вичиз эмир 
гайивал авуна. Ада Шуай хахам 
Элазаран ва элдин вилик акъвазар
на, 23 адал гъилер эцигна ва, Муса
дин мецелай Реббиди эмир гайи
вал, ам вичин кар давам ийидайди 
яз тайинарна.

Къурбандар ва суварар

28 1  Реббиди Мусадиз лагьа
на: 2 «Исраилдин рухвайриз 

эмир ая, абуруз лагь: „Килиг гьа, 
Заз лазим тир вахтунда Заз хуш ни 
галай гум чукІурун патал, суьрсет 
Зи къурбангандал* куг“.

3 Абуруз лагь: „Ингье куьне Реб
бидиз авуна кІандай, Адаз ку
дай къурбанд: даиманди тир гьар 
юкъуз кунуг* рехне квачир, йис 
хьанвай кьве кьар. 4-5  Са кьар па
камахъ гъваш. Кьвед лагьайди  – 

гьиндин кьудай са пай зейтундин 
чІем* какадарнавай эфадин цІудай 
са пай лап хъсан гъуьруькай авун
вай фан къурбандни* галаз, – рагъ
дан вахтунда. 6 Им Синай* дагъдин 
патарив кьабулай эбеди тир кунуг, 
хуш ни галай гум чукІурдай, Реб
бидиз кудай къурбанд я. 7  Гьар са 
кьардихъ галаз чехирдин гьиндин 
кьудай са паюникай ибарат тир че
хирдин къурбандни* кьиле туху
рай. Реббидиз ийизвай ичкидин 
къурбанд ибадатханадин патав цуз. 
8  Кьвед лагьай кьар гьа пакаман 
хьтин фан ва чехирдин къурбандни 
галаз рагъданрихъ хьиз ая. Им Реб
бидиз хуш ни галай гум чукІурдай, 
Адаз кудай къурбанд я.

9 Кишдиз чпихъ чехирдин къур
банд ва эфадин цІудай кьве пай 
лап хъсан гъуьруькай гьазурнавай 
ва чІемедихъ галаз какадарнавай 
фан къурбандни галаз са йис хьан
вай, рехне квачир кьве кьар гъваш. 
10  Гьар Кишдин кунуг, вичихъ че
хирдин къурбандни галай эбеди 
тир кунуг квачиз, гьа ихьтинди я.

11 Гьар вацран сад лагьай юкъуз 
Реббидиз таза кьве жунгавдикай, 
са гьерекай ва рехне квачир са 
йис хьанвай ирид кьардикай иба
рат тир кунуг ая. 12 Гьар са жунгав
дихъ галай фан къурбанд чІемеди
хъ галаз какадарнавай лап хъсан, 
эфадин цІудай пуд пай гъуьруькай 
гьазурнавайди хьуй; гьерехъ галай
ди – чІемедихъ галаз какадарнавай 
лап хъсан, эфадин цІудай кьве пай 
гъуьруькай хьуй; 13  гьар са кьар
дихъ галайди – чІемедихъ галаз ка
кадарнавай лап хъсан, эфадин цІу
дай са пай гъуьруькай гьазурнавай 
фан къурбанд хьуй. Им кунуг, Реб

бидиз хуш ни галай гум чукІурдай, 
Адаз кудай къурбанд я. 14  Гьар са 
жунгавдихъ галай чехирдин къур
банд гьинадин паюникай; гьерехъ 
галайди – гьинадин пудай са паю
никай; кьардихъ галайдини – гьи
надин кьудай са паюникай хьуй. 
Им гьар са ЦІийивацра вири вацра 
кьиле тухвана кІанзавай гьар вац
ран кунуг я. 15  Лазим тир чехир
дин къурбандни галай кунугдилай 
гъейри, Реббидиз гунагьдай са кьун 
эбеди къурбанд авуна кІанда.

16 Сад лагьай вацран цІукьуд ла
гьай югъ Реббидиз Песагь* я. 17  И 
вацран цІувад лагьай юкъуз сувар 
хьурай; ирид юкъуз тІили фу неъ. 
18 Суварин сад лагьай юкъуз кІватІ 
жедай пак тир эверун малумара ва 
адетдин гьич са кардални алахъ
мир. 19 Реббидиз кьве таза жунгав
дикай, са гьерекай ва рехне квачир 
ирид кьардикай ибарат тир Адаз ку
дай кунуг ая. 20 Гьар са жунгавдихъ 
галаз чІемедик какадарнавай эфа
дин цІудай пуд пай лап хъсан гъуь
руькай гьазурнавай фан къурбанд 
ая; гьерехъ галаз – цІудай кьве пай; 
21 ирид кьардикай гьар садахъ галаз
ни  – цІудай са пай. 22 Квелай гъил 
къахчун патал, гунагьдай къурбанд* 
яз са кьунни винел эхциг. 23  Ибур, 
гьар пакаман кунугрилай алава яз, 
гъваш. 24 ГьакІни гьар юкъуз, ирид 
йикъан вахтуналди, Реббидиз хуш 
ни галай гум чукІурдай къурбанд
дин суьрсет Адан къурбангандал 
куг. Ам лазим тир чехирдин къур
бандни галаз даиманди тир кунуг 
алава яз гъана кІанда. 25  Суварин 
ирид лагьай юкъуз кІватІ жедай 
пак тир эверун малумара ва адетдин 
гьич са кардални алахъмир.

26 Сифте майвайрин юкъуз, куь
не Гьафтейрин суварал Реббидиз 
цІийи техилдин фан къурбандар 
гъизвай чІавуз, пак тир кІватІун 
малумара ва адетдин гьич са кар
дални алахъмир. 27 Кьве таза жун
гавдикай, са гьерекай ва са йис 
хьанвай ирид кьардикай Реббидиз 
хуш ни галай гум чукІурдай кунуг 
ая. 28  Гьар жунгавдихъ галай фан 
къурбанд чІемедик какадарнавай 
эфадин цІудай пуд пай лап хъсан 
гъуьруькай гьазурнавайди хьурай; 
гьерехъ галайди  – цІудай кьве па
юникай; 29  ирид кьардикай гьар 
садахъ галайдини  – цІудай са па
юникай. 30  Квелай гъил къахчун 
патал, гунагьдай са кьунни винел 
эхциг. 31 Ибур, лазим тир чехирдин 
къурбандни галаз, лазим тир фан 
къурбандни галай даиманди тир 
кунугдал алава яз гъваш. Куь къур
банддин гьайван рехне квачирди 
хьуй.

29 1  Ирид лагьай вацран сад 
лагьай юкъуз кІватІ жедай 

пак тир эверун малумара ва адет
дин гьич са кардални алахъмир. И 
юкъуз куьне къаргъуяр ягъун ла
зим я. 2 Кьве таза жунгавдикай, са 
гьерекай ва са йис хьанвай, рех
не квачир ирид кьардикай Ребби
диз хуш ни галай гум чукІурдай 
кунуг ая. 3  Жунгавдихъ галай фан 
къурбанд чІемедик какадарнавай 
эфадин цІудай пуд пай лап хъсан 
гъуьруькай гьазурнавайди хьурай; 
гьерехъ галайди  – цІудай кьве па
юникай; 4 ирид кьардикай гьар са
дахъ галайдини – цІудай са паюни
кай. 5 Квелай гъил къахчун патал, 
гунагьдай къурбанд яз са кьунни 

винел эхциг. 6 Абур лазим тир фан 
ва чехирдин къурбандарни галаз 
гьар вацран ва гьар йикъан кунуг
рилай алава яз гъваш. Им хуш ни 
галай гум чукІурун, Реббидиз кудай 
къурбанд я.

7 Ирид лагьай вацран цІуд лагьай 
юкъуз кІватІ жедай пак тир эверун 
малумара. Куьне сив хуьх ва гьич са 
кардални алахъмир. 8 Рехне квачир 
са таза жунгавдикай, са гьерекай 
ва са йис хьанвай ирид кьардикай 
Реббидиз хуш ни галай гум чукІур
дай кунуг ая. 9 Жунгавдихъ галаз са
нал чІемедик какадарнавай эфадин 
цІудай пуд пай лап хъсан гъуьруь
кай гьазурнавай фан къурбанд ая; 
гьерехъ  – цІудай кьве паюникай; 
10 ирид кьардикай гьар садахъ – цІу
дай са паюникай. 11 Фан ва чехир
дин лазим тир къурбандарни галаз 
даиманди тир кунугдал ва гунагь
рилай гъил къахчунин къурбанддал 
алава яз гунагьдай къурбанд хьун 
патал са кьунни винел эхциг.

12 Ирид лагьай вацран цІувад ла
гьай юкъуз кІватІ жедай пак тир 
эверун малумара ва адетдин гьич 
са кардални алахъмир. Ирид юкъуз 
Реббидин гьуьрметдай сувар къейд 
ая. 13  Реббидиз хуш ни галай гум 
тир, Адаз кудай кунуг ая: цІипуд та
за жунгав, кьве гьер ва са йис хьан
вай, рехне квачир цІукьуд кьар. 
14 ЦІипуд жунгавдикай гьар садахъ 
галаз чІемедик какадарнавай эфа
дин цІудай пуд пай лап хъсан гъуь
руькай гьазурнавай фан къурбанд 
ая; кьве гьерекай гьар садахъ га
лаз – цІудай кьве паюникай; 15 цІу
кьуд кьардикай гьар садахъ галаз – 
цІудай са пай.

16  Фан ва чехирдин лазим тир 
къурбандарни галаз даиманди тир 
кунугдал алава яз гунагьдай къур
банд хьун патал са кьунни винел 
эхциг.

17  Суварин кьвед лагьай юкъуз 
цІикьвед таза жунгав, кьве гьер ва 
са йис хьанвай, рехне квачир цІу
кьуд кьар къурбанд ая. 18  Жун
гаврихъ, гьерерихъ ва кьарарихъ 
галаз санал, тайинарнавайвал, абу
рун кьадардиз килигна фан ва че
хирдин къурбандарни ая. 19 Фан ва 
чехирдин лазим тир къурбандарни 
галаз даиманди тир кунугдал алава 
яз гунагьдай къурбанд хьун патал 
са кьунни винел эхциг.

20 Суварин пуд лагьай юкъуз цІу
сад таза жунгав, кьве гьер ва рехне 
квачир, са йис хьанвай цІукьуд кьар 
къурбанд ая. 21 Жунгаврихъ, гьере
рихъ ва кьарарихъ галаз санал, та
йинарнавайвал, абурун кьадардиз 
килигна фан ва чехирдин къурбан
дарни ая. 22 Фан ва чехирдин лазим 
тир къурбандарни галаз даиман
ди тир кунугдал алава яз гунагьдай 
къурбанд хьун патал са кьунни ви
нел эхциг.

23  Суварин кьуд лагьай юкъуз 
цІуд таза жунгав, кьве гьер ва рехне 
квачир, са йис хьанвай цІукьуд кьар 
къурбанд ая. 24 Жунгаврихъ, гьере
рихъ ва кьарарихъ галаз санал, та
йинарнавайвал, абурун кьадардиз 
килигна фан ва чехирдин къурбан
дарни ая. 25 Фан ва чехирдин лазим 
тир къурбандарни галаз даиман
ди тир кунугдал алава яз гунагьдай 
къурбанд хьун патал са кьунни ви
нел эхциг.

26  Суварин вад лагьай юкъуз 
кІуьд таза жунгав, кьве гьер ва рех

не квачир, са йис хьанвай цІукьуд 
кьар къурбанд ая. 27  Жунгаврихъ, 
гьерерихъ ва кьарарихъ галаз са
нал, тайинарнавайвал, абурун кьа
дардиз килигна фан ва чехирдин 
къурбандарни ая. 28 Фан ва чехир
дин лазим тир къурбандарни галаз 
даиманди тир кунугдал алава яз 
гунагьдай къурбанд хьун патал са 
кьунни винел эхциг.

29  Суварин ругуд лагьай юкъуз 
муьжуьд таза жунгав, кьве гьер ва 
рехне квачир, са йис хьанвай цІу
кьуд кьар къурбанд ая. 30  Жун
гаврихъ, гьерерихъ ва кьарарихъ 
галаз санал, тайинарнавайвал, абу
рун кьадардиз килигна фан ва че
хирдин къурбандарни ая. 31 Фанни 
чехирдин лазим тир къурбандарни 
галаз даиманди тир кунугдал алава 
яз гунагьдай къурбанд хьун патал 
са кьунни винел эхциг.

32  Суварин ирид лагьай юкъуз 
ирид таза жунгав, кьве гьер ва рех
не квачир, са йис хьанвай цІукьуд 
кьар къурбанд ая. 33  Жунгаврихъ, 
гьерерихъ ва кьарарихъ галаз са
нал, тайинарнавайвал, абурун кьа
дардиз килигна фан ва чехирдин 
къурбандар ая. 34 Фан ва чехирдин 
лазим тир къурбандарни галаз да
иманди тир кунугдал алава яз гу
нагьдай къурбанд хьун патал са 
кьунни винел эхциг.

35  Муьжуьд лагьай юкъуз сува
рин кІватІ хьун малумара ва адет
дин гьич са кардални алахъмир. 
36 Реббидиз хуш ни галай гум тир, 
Адаз кудай кунуг ая: са жунгав, са 
гьер ва рехне квачир, са йис хьан
вай ирид кьар. 37 Жунгавдихъ, гье
рехъ ва кьарарихъ галаз санал, та
йинарнавайвал, абурун кьадардиз 

килигна, фан ва чехирдин къурбан
дарни ая. 38 Фан ва чехирдин лазим 
тир къурбандарни галаз даиман
ди тир кунугдал алава яз гунагьдай 
къурбанд хьун патал са кьунни ви
нел эхциг.

39  Вяддин ва я гуьгьуьлдалди 
ийизвай кунугрилай, фанни чехир
дин къурбандрал ва суварин къур
бандрал* алава яз, куь суварриз 
Реббидиз и къурбандар ая“».

Вядрин гьакъиндай къайда

30 1 Мусади вичиз Реббиди вуч 
эмир авунатІа, Исраилдин 

рухвайриз вири лагьана.
2  Мусади Исраилдин тайифай

рин* кьиле акъвазнавайбуруз ла
гьана: «Реббиди икІ эмир авунва: 
3 „Са касди Реббидиз вяд авуртІа ва 
я вич кьинелди кутІунайтІа, вичин 
гаф чІур тавурай, амма вичи вуч ла
гьанайтІа, вири кьилиз акъудрай. 
4  Вич гьеле бубадин кІвале амай 
жегьил руша Реббидиз вяд авур
тІа ва я вич тубадалди кутІунайтІа, 
5 ва адан бубадини, вяддикай ва я 
тубадикай ван хьана, амма адаз са 
затІни талгьайтІа, адан вири вя
дер ва ада вич кутІунай гьар са туба 
къуватда амукьда. 6 Амма идан ван 
хьана, бубади адаз къадагъа авур
тІа, ада вич кутІунай вядрикай ва 
я тубайрикай гьич садни къуват
да амукьдач; Реббиди адалай гъил 
къахчуда, вучиз лагьайтІа адаз бу
бади къадагъа авуна.

7 Ам, вич вяддалди ва я вичин си
вяй акъатай фагьум тавуна лагьай 
гафуналди кутІуннаваз, гъуьлуьз 
фейитІа, 8 ва адан гъуьлуьзни ида
кай ван хьайитІа, амма ван хьайи
ла, адаз са затІни талгьайтІа, ада 

вичи кутІунай вядер ва тубаяр къу
ватда амукьда. 9  Амма идакай ван 
хьайи чІавуз, гъуьлуь адаз къада
гъа авуртІа, ада вич кутІунай вяд ва 
адан сивяй фагьум тавуна акъатай 
гаф ада амал амачирди ийида, ва 
Реббидини адалай гъил къахчуда.

10 Амма хендедади ва чара хьан
вай папа вичи кутІунай гьар са вяд 
къуватда амукьда.

11 Гъуьлуьхъ галаз уьмуьр тухуз
вай папа вяд авуртІа ва я кьин кьу
налди, вич тубадалди кутІунайтІа, 
12  ва адан гъуьлуьзни идакай ван 
хьайитІа, амма ван хьайила, адаз 
са затІни талгьайтІа ва и кар къа
дагъа тавуртІа, ада вич кутІуннавай 
вядер ва тубаяр къуватда амукьда. 
13 Амма абурукай ван хьайи чІавуз, 
гъуьлуь абур амачирбур авуртІа, 
адан сивяй акъатай гьич са вяд ва 
я туба къуватда амукьдач: гъуьлуь 
абур къуватдай вегьена, ва Ребби
дини адалай гъил къахчуда. 14 Гъуь
луьвай папа вич муьтІуьгъ хьун яз 
гайи гьар гьи хьайитІани вяд ва я 
тушни туба тестикьариз ва я къу
ватдай вегьиз жеда. 15 Амма гъуьлуь 
йикъавай-къуз адаз са затІни тал
гьуз хьайитІа, ада вич кутІунай ви
ри вядерни тубаяр ада тестикь ийи
да. Абурукай ван хьайила, ада адаз 
са затІни лугьузвачтІа, ада абур 
тестикьарзава. 16 Ада абурукай ван 
хьана, са кьадар вахтар алатайла, 
абур къуватдай вегьейтІа, ам адан 
гунагьдай жавабдар жеда“».

17 Реббиди гъуьлуьнни папан, бу
бадинни адан кІвале амай жегьил 
рушан арада авай алакъайрин гьа
къиндай Мусадиз гайи къайдаяр 
гьа ихьтинбур я.

Чилер пай авунин эвел
(31–36 кьилер)

Мидиянвийриз жаза гун

31 1  Реббиди Мусадиз лагьа
на: 2 «Мидиянвийрилай Ис

раилдин рухваяр патахъай кьи
сас къахчу. Ахпа вун рекьида ва ви 
халкьдин патав хъфида».

3  Мусади исраилвийриз лагьана: 
«Мидиянвийрихъ галаз дяве авун 
патал ва мидиянвийрилай Реббидин 
кьисас къахчун патал куь итимрин 
арадай аскерар тирбурув яракь ги
це. 4 Исраилдин гьар са тайифадай* 
са агъзур итим дяведиз ракъура».

5 Исраилдини женг патал яракьар 
гвай цІикьвед агъзур аскер, гьар са 
тайифадай са агъзур кас, вилик чІу
гуна. 6 Мусади абур дяве авун патал, 
гьар са тайифадай са агъзур кас, ви
чихъ галаз ибадатханадин къаб-
къажах ва хабар гудай къаргъуярни 
къачур Пингьасахъ, хахам Элазаран 
хцихъ галаз ракъурна.

7  Абуру, Реббиди Мусадиз эмир 
гайивал, мидиянвийрихъ галаз женг 
чІугуна ва вири итимар тергна. 8 Ма
сабурун жергедай яз абуру Эви, Ре
къем, Цур, Гьур ва Реба – Мидиян
дин вад пачагь, – яна кьена. ГьакІни 
абуру Бегъаран хва Билъам туру
налди яна кьена. 9  Исраилдин ру
хвайри мидиянвийрин вири папар 
ва аялар есирда кьуна ва мидиян
вийрин вири нехирар, суьруьяр ва 
абурун мал-девлет кван яз къачуна. 
10 Абуру мидиянвийри уьмуьр тух
вай вири шегьерар ва абурун вири 
кунар цІай яна кана. 11 Абуру гъиле 
гьатай вири эменни ва кван – гьам 
инсанар, гьамни малар, 12 Мусадин, 
хахам Элазаран ва Исраилдин элдин 

патав Магьабдин дуьзенра, Ярдан
дин патарив, Еригьандин къаншар
да авай чпин кундал хкана.

13  Муса, хахам Элазар ва элдин 
регьберар кундилай элячІна, абу
рун вилик экъечІна. 14  Мусадиз 
женг чІугуна хтай кьушундин чІе
хибурун  – агъзур ва виш касдиз 
эмир гузвайбурун, гзаф хъел атана.

15  «Куьне папар вири чан алаз 
тунани?  – жузуна ада абурувай.  – 
16 Им гьабур тир, Билъаман меслят
далди, Пегар себеб яз Исраилдин 
рухвайрив Реббидиз хаинвал ийиз 
турбур, ва Реббидин эл тІегъуьнди 
тергнай. 17 Гьа икІ, вири гадаяр яна 
йикь. Итимрихъ галаз къаткай ви
ри папар яна йикь, 18 амма чеб гье
ле итимрихъ галаз къаткун тавун
вай вири рушар квез тур.

19  Квекай ни яна кьенватІа ва я 
кьенвайдак хкІунватІа, ирид йи
къан вахтуналди кундилай къерехда 
акъвазрай. Пуд ва ирид лагьай йи
къара куьне куьн ва куь есирар ми
хьивилиз акъуд. 20 Вири парталар ва 
хамуникай, цІегьрен сарикай ва кІа
расдикай авунвай вири затІар ми
хьа».

21  Хахам Элазара женгина хьайи 
аскерриз лагьана: «Ингье Реббиди 
Мусадиз къалурнавай къанундин 
къайда: 22 къизил, гимиш, буьруьнж, 
ракь, къеле, кьуркьушум 23 – цІа кун 
тийидай вири затІар, цІун вине
лай чІугуна кІанда. Идалай кьулухъ 
абур михьи жеда, амма, идалайни 
гъейри, а затІар михьивилиз акъуд
дай цяй яна кІанда. ЦІа кудай вири 
затІар цяй чІугуна кІанда. 24  Ирид 
лагьай юкъуз парталар чуьхуьх ва 
куьн михьи хъижеда. Идалай кьу
лухъ квевай кундал хквез жеда».

Кван паюн
25  Реббиди Мусадиз лагьана: 

26  «Хахам Элазарахъ ва элдин си
хилрин регьберрихъ галаз еси
рар ва кван тир малар вири гьиса
ба. 27 Кван женгина хьайи аскеррин 
ва амай элдин арада пая. 28 Женги
на хьайи аскеррин паюникай гьар 
вад виш есирдикай, малдикай, лам
ракай, хпекай ва цІегьрекай сад 
Реббидиз пай яз чара ая. 29 И чІук 
абурун паюникай хкуда ва, Ребби
дин пай яз, Хахам Элазарав вахце. 
30 Исраилдин рухвайрин паюникай 
лагьайтІа, гьар яхцІурни цІуд есир
дикай, малдикай, ламракай, хпекай 
ва цІегьрекай са-сад къачу, ва чпел 
Реббидин Алачух* ихтибар авунвай 
левийрив вахце».

31 Мусадини хахам Элазара Реб
биди Мусадиз эмир гайивал авуна.

32  Вири санлай аскерри дяведа 
хьайибуру кьунвайдакай амукьай 
ихьтин кван къачуна: 675000 ла
паг, 33 72000 мал, 34 61000 лам 35 ва 
32000 чеб садрани итимдихъ галаз 
къаткун тавунвай руш.

36  Женгина иштирак авурбурун 
паюниз акъатна:

337500 хебни цІегь, 37  абурукай 
Реббидин пай 675 хьана;

38 36000 мал, абурукай Реббидин 
пай 72 хьана;

39 30500 лам, абурукай Реббидин 
пай 61 хьана;

40 16000 есир, абурукай Реббидин 
пай 32 кас хьана.

41 Мусади и пай хахам Элазарав, 
Реббиди Мусадиз эмир гайивал, 
Реббидин пай яз вахгана.

42-43  Мусади аскеррин паюникай 
чара авур Исраилдин рухваяр па
тал пай, эл патал пай яз 337500 хеб

ни цІегь, 44 36000 мал, 45 30500 лам 
46  ва 16000 есир хьана. 47  Исраил
дин рухвайрин паюникай Мусади, 
Реббиди вичиз эмир гайивал, гьар 
яхцІурни цІуд есирдикайни гьай
вандикай сад къачуна, чпел Реб
бидин Алачух ихтибар авунвай ле
вийрив вахгана.

48  Кьушундин паярин кьиле 
акъвазнавай чІехибур ва гьар са 
агъзур ва виш аскердиз эмир гуз
вайбур Мусадин патав атана 49  ва 
адаз лагьана: «Ви лукІари чи гъи
лик квай аскерар гьисабна, ва абу
рукай садни телеф хьанвач. 50 Ин
гье чнани, чун патал Реббидин 
вилик чи гунагьрилай гъил къах
чун патал, Реббидиз пай яз чакай 
гьар сада кван яз кьур къизилар 
гъанва: гьар жуьредин цамар, ту
пІалар, япагьанар ва яхаяр».

51  Мусадини хахам Элазара абу
рувай безекар тир и къизилар 
кьабулна. 52  Мусадини Элазара 
Реббидиз пай авур къушунрин агъ
зуррини вишерин чІехибурувай 
тир и къизилдин заланвал цІуру
гуд агъзурни ирид вишни яхцІур
ни цІуд шекъел тир. 53 Аскеррикай 
гьар сада вич патал кван къачуз
вай. 54 Мусадини хахам Элазара, ам 
Исраилдин рухвайрикай Реббидин 
вилик рикІел хкун хьун патал, кьу
шунрин агъзуррин ва вишерин чІе
хибурувай къизил кьабулна ва ам 
Гьалтунин Алачухдик* тухвана.

Ярдандилай рагъэкъечІдай пата 
авай чилер паюн

(Киххей къанун 32:1-42)

32 1 Чпихъ лап гзаф чІехи не
хирар авай рувенийризни 

гадийриз Яцеранни Гилеадан чилер 

малар патал хъсанбур тирди акуна. 
2 Абур Мусадин, хахам Элазаран ва 
элдин регьберрин кьилив атана ва 
лагьана: 3  «АтІарат, Дибан, Яцер, 
Нимра, Гьешбан, Элал, Севам, Не
бу ва Бегъан шегьерар – 4 Реббиди 
Исраилдин элдиз муьтІуьгъарна
вай чил, мал-къара патал хъсанди 
я, ви лукІарихъни лагьайтІа малар 
ава. 5  Чаз ви вилерай майил жа
гъанватІа, – лагьана абуру, – и чил 
мулкар яз ви лукІариз акъатрай. 
Чун Ярдандин а патаз акъудмир».

6  Мусади гадийризни рувений
риз лагьана: «Куь стхаяр дяведиз 
фена, куьн ина ацукьдани? 7 Вучиз 
куьне Реббиди абуруз гудай чилел 
фин патал Исраилдин рухвайрин 
гьевес рекьизва? 8 За абур Къадеш-
Барнедай и чилериз килигун па
тал ракъурайла, куь бубайрини гьа 
икІ авунай. 9 Эшкал дередиз атана 
ва чилиз килигайла, абуру Ребби
ди абуруз ганвай чилерал фин па
тал Исраилдин рухвайрин гьевес 
ханай. 10  А юкъуз Реббидиз хъел 
атанай ва кьин кьунай: 11 „Мисри
дай экъечІайбурукай гьич садазни, 
къад йис ва гьадалай гзаф йисар 
хьанвай, За кьин гана Ибрагьимаз, 
Исакьаз ва Якьубаз хиве кьунвай 
чил аквадач, вучиз лагьайтІа абур 
Заз рикІин сидкьидай муьтІуьгъ 
хьанач  – 12  чеб михьиз Реббидин 
рекье аваз фейи къенизи Яфунедин 
хва Калеб ва Нунан хва Шуаялай* 
гъейри, гьич садазни“. 13 Реббидиз 
Исраилдикай хъел атана ва Адан 
вилик писвилиз рехъ гайи вири а 
несил тІанкь хьана фидалди, халкь
див кьурум тирвал къекъвез туна.

14  Ингье куьнени, гунагькаррин 
жинсини, куь бубайрин чка кьуна, 

Исраилдал Реббидин хъел мадни 
къати ийизва! 15 Куьне мадни Адаз 
муьтІуьгъ хьун инкар авуртІа, Ада 
мад и халкь кьурумда тада, куьн ла
гьайтІа ам терг хьунин тахсиркарар 
жеда».

16  Адан мукьув атана, абуру ла
гьана: «Чна ина чи малар патал па
рахар ва чи папар ва аялар патал 
шегьерар эцигда, 17  ахпани яракь 
гъиле кьун ва, абур чпин белген
дал* кьван гъидалди, Исраилдин 
рухвайрин вилик кваз фин патал 
гьазур яз жеда. Акьван гагьди чи 
папари ва аялри сенгер янавай ше
гьерра, и чилин агьалийрикай ха
та авачиз уьмуьр тухуда. 18 Исраил
дин рухвайрикай гьар садав вичин 
ирс тир белген агакьдалди чун эл
къвена кІвалериз хкведач. 19  Чал 
абурухъ галаз санал Ярдандин а па
та ирс тир белген гьалтдач, вучиз 
лагьайтІа чаз чи белген и, рагъ
экъечІдай пата, жагъанва».

20  Мусади абуруз лагьана: «Куь
не гьа икІ авуртІа, куьн, Реббидин 
вилик женг чІугун патал яракь гъи
ле кьуртІа, 21 ва квекай яракь гъиле 
авай гьар сад, Ада Вичин душманар 
Вичин хурук кутуна чукурдалди, 
Реббидин вилик кваз Ярдандиз а 
патаз экъечІайтІа, 22 гьа чІавуз, чил 
Реббидиз табий хьайила, квевай эл
къвена хъфиз жеда. А чІавуз куьн 
Реббидин ва Исраилдин вилик хиве 
кьур буржийрикай азад жеда, и чил
ни Реббидин вилик куь мулк жеда.

23 Амма куьне икІ тавуртІа, куьне 
Реббидиз акси гунагь ийида, ва чир 
хьухь: куь гунагьди куьн жагъурда. 
24  Папарни аялар патал шегьерар, 
суьруьяр патал парахар эциг, амма 
хиве кьурди кьилиз акъуд».

25 Гадийри ва рувенийри Мусадиз 
лагьана: «Чун ви лукІар я. Чна чи 
агъади эмир гайивал ийида. 26  Чи 
аяларни папар, суьруьяр ва чи вири 
мал-къара ина, Гилеаддин шегьер
ра, амукьда. 27  Ви лукІар лагьай
тІа, дяве патал вирида гъиле яракь 
кьунваз, чи агъади лагьайвал, Реб
бидин вилик женг чІугун патал а 
патаз экъечІда».

28  И чІавуз Мусади абурун гьа
къиндай Хахам Элазараз, Ну
нан хва Шуаяз ва Исраилдин та
йифайрин* регьберриз серенжем 
авуна. 29  Ада абуруз лагьана: «Ас
керар яз гьисабиз жедай вири гади
ярни рувенияр, женг патал яракь 
гъиле кьуна, Реббидин вилик кваз 
квехъ галаз Ярдандин и патаз экъе
чІайтІа, чил квез табий хьайи чІа
вуз, Гилеаддин чилер абуруз мул
кар яз це. 30 Амма абур яракь гъиле 
аваз квехъ галаз а патаз экъечІ та
вуртІа, абурал квехъ галаз санал 
чпин белген Къенанда* гьалтрай».

31  Гадийрини рувенийри жаваб 
гана: «Чун  – ви лукІар я. Реббиди 
гьикІ лагьанатІа, чна гьакІ ийида. 
32  Чун яракь гъиле аваз Реббидин 
вилик кваз Ярдандилай Къенандиз 
элячІда, амма чал гьалтнавай ирс 
чи кІвачихъ Ярдандин и пата хьу
рай».

33  И чІавуз Мусади гадийризни 
рувенийриз ва Юсуфан хва Мана
шедин тайифадин са паюниз ама
рийрин пачагь Сигьанан пачагь
лугъ ва Башандин пачагь Аган 
пачагьлугъ гана – адан шегьерар ва 
абурун патарив гвай чкаярни галаз 
вири чил.

34  Гадийри Дибан, АтІарат, Ара
эр, 35  АтІарат-Шафан, Яцер, Ягба

гьа, 36  Бет-Нимра ва Бет-Гьаран, 
къелеяр тир шегьерар, ва парахар 
эцигна. 37  Рувенийрини Гьешбан, 
Элал, Къирйатайим, 38 Небу ва Ба
гьал-Меан (абурун тІварар деги
шарнай), ва Сивма хкажнай. Абу
ру хкажай шегьерриз маса тІварар 
ганай.

39 Манашедин хва Магьиран эв
ледри Гилеаддиз атана, ам кьуна 
ва анай амарияр чукурна. 40  Му
сади Гилеад магьирийриз, Мана
шедин эвледриз, гана, ва абур гьа
на уьмуьр тухуз ацукьна. 41  Яира, 
Манашедин эвледди, ина са шумуд 
хуьр кьуна ва абурал Яиран хуьрер 
тІвар эцигна. 42 Навагьани патарив 
гвай хуьрерни галаз Къенат кьуна 
ва адаз вичин гьуьрметдай тІвар га
на: Навагь.

КьурумдайтІуз фидай рекье 
авай исраилвийрин кунар

33 1 Ингье абур кьушунриз пай 
хьана Мусадинни Гьарунан 

гъилик кваз Мисридай экъечІайла, 
Исраилдин рухвайрин рекьел хьа
йи кунар. 2  Реббидин эмирдалди 
Мусади абурун рекьел хьайи кунар 
кхьена. Ингье кундилай кундалди 
абуру чІугур рехъ:

3-4 Исраилдин рухваяр Рамсесдай 
сад лагьай вацран цІувад лагьай 
юкъуз, Песагьдилай* гуьгъуьнин 
юкъуз рекье гьатна. Абур Ребби
ди телеф авур чпин эркек сифте ая
лар кучукзавай мисривийриз акваз 
Реббидикай далда кьуна рекьиз 
экъечІна. ИкІ Реббиди абурун ал
лагьризни кар кьуна.

5  Исраилдин рухваяр Рамсес ту
на фена ва Сукатда акъвазна. 6 Абур 
Сукат туна фена ва кьурумдин 

къерехда авай Этамда акъвазна. 
7 Абур Этам туна фена, Багьал-Це
фандикай рагъэкъечІдай пата авай 
Пи-Гьагьиратдихъ элкъвена ва 
Мигдалдин патарив акъвазна. 8 Абур 
Пи-Гьагьират туна фена, гьуьле
лай элячІна, кьурумдиз гьахьна ва, 
пуд юкъуз Этам кьурумдай тІуз фе
йидалай кьулухъ, Марада акъвазна. 
9 Абур Мара туна фена ва цІикьвед 
чешме ва пудкъанни цІуд хумрав
дин тар авай Элимдиз атана ва ина 
акъвазна. 10  Абур Элим туна фена 
ва НацІун гьуьлуьн патав акъваз
на. 11 Абур НацІун гьуьл туна фена 
ва Син кьурумда акъвазна. 12  Абур 
Син кьурум туна фена ва Дафкьада 
акъвазна. 13 Абур Дафкьа туна фена 
ва Алушда акъвазна. 14  Абур Алуш 
туна фена ва виче халкьдихъ гьара
рат элекьардай яд авачир Рефидим
да акъвазна. 15 Абур Рефидим туна 
фена ва Синай* кьурумда акъвазна.

16 Абур Синай кьурум туна фена 
ва Къибрат-Гьатагьавада акъвазна. 
17  Абур Къибрат-Гьатагьава ту
на фена ва Гьацератда акъвазна. 
18 Абур Гьацерат туна фена ва Рит
мада акъвазна. 19  Абур Ритма ту
на фена ва Риман-Перецда акъваз
на. 20 Абур Риман-Перец туна фена 
ва Ливнада акъвазна. 21 Абур Лив
на туна фена ва Рисада акъвазна. 
22 Абур Риса туна фена ва Кьегье
латада акъвазна. 23 Абур Кьегьела
та туна фена ва Шефер дагъдин па
тав акъвазна. 24  Абур Шефер дагъ 
туна фена ва Гьарадада акъваз
на. 25  Абур Гьарада туна фена ва 
Макьгьелатда акъвазна. 26  Абур 
Макьгьелат туна фена ва Тагьатда 
акъвазна. 27 Абур Тагьат туна фена 
ва Тарахда акъвазна. 28 Абур Тарах 

туна фена ва Миткьада акъвазна. 
29 Абур Миткьа туна фена ва Гьаш
манада акъвазна. 30 Абур Гьашмана 
туна фена ва Масератда акъвазна. 
31  Абур Масерат туна фена ва Бе
ней-Ягьакьанда акъвазна. 32  Абур 
Беней-Ягьакьан туна фена ва Хар-
Агидгадда акъвазна. 33  Абур Хар-
Агидгад туна фена ва ЯтІбатада 
акъвазна. 34 Абур ЯтІбата туна фе
на ва Абранада акъвазна. 35  Абур 
Абрана туна фена ва Эциан-Гебер
да акъвазна.

36  Абур Эциан-Гебер туна фе
на ва Цин кьурумда авай Къадеш
да акъвазна. 37  Абур Къадеш туна 
фена ва Гьур дагъдин патав, Эдам
дин сергьятдал акъвазна. 38 Ребби
дин эмирдалди хахам Гьарун Гьур 
дагъдал хкаж хьана ва, Исраилдин 
рухваяр Мисридай экъечІайдалай 
инихъ, вад лагьай вацран сифте 
юкъуз гьана кьена. 39 Ам Гьур дагъ
да кьейи чІавуз Гьарунан вишни 
къанни пуд йис тир.

40  Къенандин* Негевда авай 
Араддин пачагьдиз Исраилдин ру
хваяр къвезва лагьай ван хьана. 
41 Абур Гьур дагъ туна фена ва Цал
манада акъвазна. 42  Абур Цалма
на туна фена ва Пунанда акъвазна. 
43  Абур Пунан туна фена ва Убат
да акъвазна. 44 Абур Убат туна фе
на ва Ийе-Аберимда, Магьабдин 
лап къерехда акъвазна. 45  Абур 
Ийе-Аберим туна фена ва Дибан-
Гадда акъвазна. 46 Абур Дибан-Гад 
тьуна фена ва Алмун-Диватайим
да акъвазна. 47  Абур Алмун-Ди
ватайим туна фена ва Абаримдин 
дагълара, Небудин патарив акъваз
на. 48 Абур Абаримдин дагълар ту
на фена ва Магьабдин дуьзенра, 

Ярдандин патарив, Еригьандин 
къаншарда акъвазна. 49 Магьабдин 
дуьзенра абур Бет-Яшиматдилай 
Абел-Шитимдал кьван Ярдан тир
вал акъвазна.

Уьлкве пай хьун
50 Магьабдин дуьзенра, Ярдандин 

патарив, Еригьандин къаншарда 
Реббиди Мусадиз лагьана: 51  «Ис
раилдин рухвайрихъ галаз рахух 
ва абуруз лагь: „Куьн Ярдандилай 
элячІна Къенандиз* атайла, 52 и чи
лин вири эгьлияр чукура. Абурун 
къванцин ва кІалубда цана расай 
бутар* кукІвара ва хкажнавай пак 
чкаяр чукІура. 53 Абурун чил табий 
ая ва ана уьмуьр тухуз ацукь, вучиз 
лагьайтІа За и чил куьне гьялун па
тал квез мулк яз ганва. 54 И чил чип 
вегьена тухумрин арада пая. ЧІехи 
тухумдиз чІехи белген* це, гъвечІи
даз – гъвечІи. Вуч абуруз чипинай 
акъатайтІа, гьам абуруз жеда. Чил 
бубайрин тайифайрин* арада пая.

55 Куьне и чилел алай ксар чукур 
тавуртІа, куьне акъваздай ихтияр 
гайибур куьн патал вилера авай ца
цар ва къвала авай чІидгъерар хьиз 
жеда. Абуру куьне уьмуьр тухудай 
чилел куьн секиндиз тадач. 56 И чІа
вуз За гьабуруз кьаз кьетІнавай кар 
квез кьада“».

Исраилдин  
чилерин сергьятар

34 1  Реббиди Мусадиз лагьа
на: 2 «Исраилдин рухвайриз 

эмир це, абуруз лагь: „Куьн Къе
нандиз* гьахьайла, квез ирс яз гу
дай чилихъ ихьтин сергьятар жеда:

3 куь кьибле пад Цин кьурумди
лай эгечІна, Эдамдин сергьят тир

вал экІя жеда. РагъэкъечІдай па
та куь кьибледин сергьят УькІуь 
гьуьлуьн къерехдилай гатІунда, 
4  Акьраб тепедин кьибле патавай 
фида, Циндилай тІуз чІугвада ва 
Къадеш-Барнедилай кьибле пата
хъай элкъведа. Анай ам Гьацар-Ад
дардилай кьибледихъ фида ва АцІ
мандив агакьда, 5 анайни Мисридин 
сергьятдал алай кьерехъ элкъведа 
ва гьуьлуьн патав куьтягь жеда.

6 Куь рагъакІидай патан сергьят 
ЧІехи гьуьлуьн къерех жеда. Им 
куь рагъакІидай патан сергьят я.

7 Кефер патан сергьят патал ЧІе
хи гьуьлелай Гьар дагъдал кьван 
цІар чІугу, 8  Гьар дагъдилай
ни  – Лева-ГьаматІдал кьван. Ан
лай сергьят Цедад галайвал фида, 
9  Зифрандихъ давам жеда ва Гьа
цар-Энанда куьтягь жеда. Им куь 
кефер патан сергьят я.

10  РагъэкъечІдай патан сергьят 
патал Гьацар-Энандилай Шефам
дал кьван цІар чІугу. 11  Сергьят 
Шефамдилай Аиндин рагъэкъечІ
дай пата авай Рибладал кьван ва 
гуьнейрайтІуз Кинерет гьуьлелай 
рагъэкъечІдай патахъ давам жеда. 
12 Ахпа сергьят Ярдан кьуна эвичІ
да ва УькІуь гьуьлуьв кьван агакь
да. Им гьар патахъ вичин сергьятар 
галай куь чил я“».

13  Мусади Исраилдин рухвай
риз эмир авуна: «Им квез чипинай 
мулк яз акъатдай гьа чил я. Реб
биди ам кІуьдни зур тайифадив* 
вахкун эмир авунва, 14  вучиз ла
гьайтІа Рувенан, Гадан ва Мана
шедин тайифадин са паюник акат
завай сихилрив гьеле чпин ирс тир 
белгенар* агакьнава. 15  И кьведни 
зур тайифади чпин ирс Ярдандин 

рагъэкъечІдай пата, Еригьандин 
къаншарда къачунва».

Чил паюнин карда жавабдар 
ксар

16  Реббиди Мусадиз лагьана: 
17 «Ингье квез чил ирс яз пайдайбу
рун тІварар: хахам Элазарни Нунан 
хва Шуай*. 18 Чилер пайиз куьмек 
гун патал гьар са тайифадикай* са 
регьберни тайинара. 19  Ингье абу
рун тІварар:

Ягьудан тайифадай тир Яфуне
дин хва Калеб;

20 Шимунан тайифадай тир Ами
гьудан хва Смаил;

21  Бунъяминан тайифадай тир 
Кисланан хва Элидад;

22  Данан тайифадин патай регь
бер, Яглидин хва Букьи;

23 Юсуфан хва Манашедин тайи
фадин патай регьбер, Эфадан хва 
Гьаниял;

24  Юсуфан хва Ифраиман тайи
фадин патай регьбер, ШифтІанан 
хва Къемуил;

25  Забулунан тайифадин патай 
регьбер, Парнахан хва Элицафан;

26  Исахаран тайифадин патай 
регьбер, Азанан хва ПалтІиял;

27 Ашеран тайифадин патай регь
бер, Шеламидин хва Агьигьуд;

28 Нифталидин тайифадин патай 
регьбер, Амигьудан хва Падагьил».

29 Ибур чпиз Реббиди Къенандин* 
чилел Исраилдин рухвайриз белге
нар* тайинарун эмир авурбур я.

Левийрин шегьерар

35 1  Магьабдин дуьзенра, Яр
дандин патарив, Еригьан

дин къаншарда Реббиди Мусадиз 
лагьана: 2  «Исраилдин рухвайриз 
абурун белгенрикай* тир ирс ле
вийриз уьмуьр тухун патал шегье
рар чара авунин гьакъиндай эмир 
ая. Абуруз шегьеррин къерехра чІу
рарни це. 3 И чІавуз абурухъ уьмуьр 
тухудай шегьерарни нехирар, суь
руьяр ва маса мал-къара хуьн па
тал чІурарни жеда.

4 – Куьне левийриз гудай элкъве
на шегьеррин патарив малар хуь
дай чІурар шегьердин цал тирвал 
агъзур кьуьнтуьн мензилдиз экІя 
хьуй. 5 Шегьердилай къерехда кьве 
агъзур кьуьнт рагъэкъечІдай па
тахъ, кьве агъзур кьибледихъ, кьве 
агъзур рагъакІидай патахъ ва кьве 
агъзурни кефер патахъ алцума, 
шегьер лагьайтІа – юкьвал. И чил 
абуруз малар патал шегьердин чІур 
жеда.

6  Куьне левийриз гудай шегьер
рикай ругуд далда-шегьерар хьуй. 
Аниз са кас яна кьейидавай катиз 
жеда. Идалайни гъейри, абуруз 
мад яхцІурни кьве шегьер це. 7 Ви
ри санлай левийриз чІурарни галай 
яхцІурни муьжуьд шегьер це. 8 Куь
не левийриз Исраилдин рухвайрин 
мулкарикай гудай шегьерар гьар са 
тайифадин* мулкуникай гана кІан
да: чпин ирс гзаф тир тайифайри
вай гзаф шегьерар къачу, тІимил 
тирбурувай – тІимил».

Далда-шегьерар
(Киххей къанун 4:41-43 ва 13:1-13)

9  Реббиди Мусадиз лагьана: 
10 «Исраилдин рухвайрихъ элкъве
на рахух ва абуруз лагь: „Куьн Яр
дандилай элячІна Къенандиз* 
атайла, 11  аниз хатадай инсан яна 

кьейи ивикъичдивай катиз жедай 
далда-шегьерар хкягъа. 12  Иви
къич элдин вилик дувандиз экъечІ
далди текьинин мураддалди, абур 
куьн патал кьисас къахчузвайдакай 
чуьнуьх жедай далдадиз элкъведа. 
13  Куьне тайинарай ругуд шегьер 
куь далда-шегьерар жеда. 14  Пуд 
шегьер Ярдандин и пата тайинара, 
пудни  – Къенанда далда-шегьерар 
яз. 15 И ругуд шегьер Исраилдин ру
хваяр, масанай атана ацукьнавай
бур ва чара чилин ксар патал дал
даяр жеда: иниз хатадай инсан яна 
кьейи гьар гьихьтин хьайитІани 
ивикъичдивай катиз жеда.

16  Са касди масад ракьун затІу
налди ам рекьидайвал ягъайтІа, 
ам – ивикъич я. Ивикъич яна кье
на кІанда. 17 Я тушни инсандин гъи
ле яна рекьиз жедай къван аваз, ва 
ада масад атІам рекьидай тегьер
да ягъайтІа, ам – ивикъич я. Иви
къич яна кьена кІанда. 18 Я тушни 
садан гъиле вичелди яна рекьиз же
дай кІарасдин затІ аваз, ва ада ма
сад атІам рекьидайвал ягъайтІа, 
ам – ивикъич я. Ивикъич яна кьена 
кІанда. 19 Ивидилай кьисас къахчуз
вайди – им ивикъич яна рекьидай
ди вуж ятІа, гьам я; адал гьалтай
ла, ада ам яна рекьида. 20 Инсанди 
чІуру къаст аваз масадаз хуртІар га
йитІа ва я адал са вуч ятІани атІам 
рекьидайвал гьалчайтІа, 21 ва я душ
манвал авуналди, ам акІ гъутув яда 
хьи, атІам рекьидайвал, ам яна кье
на кІанда – ам ивикъич я. Ивикъич 
гьалтайла, ивидин кьисас къахчуз
вайда ам яна рекьида.

22 Амма инсанди мидявал тавуна, 
хатадай маса касдиз хуртІар гайи
тІа ва я чІуру ният авачиз адал са 

вуч ятІани гьалчайтІа, 23 ва я абу
рун арада мидявал авачиртІани ва 
адаз писвал ийиз кІанзавачиртІа
ни, ам такуна, адан винел вичел
ди рекьиз жедай къван вегьейтІа, 
ва атІам кьейитІа, 24 элди ивикъич
динни ивидин кьисас къахчузвай
дан араяр и къайдайрай кьетІ аву
рай. 25 Элди ивикъич ивидин кьисас 
къахчузвайдакай хуьрай ва ам ка
тай далда-шегьердиз элкъуьрна 
рахкуррай. Ада вичивай пак тир 
чІем гуьцІнавай кьилин хахам ре
кьидалди ана уьмуьр тухурай.

26 Амма ивикъич вич катай дал
да-шегьердай экъечІайтІа, 27  ва 
ивидин кьисас къахчузвайдаз ам 
далда-шегьер патал тайинарнавай 
чуьлдин къерехда жагъайтІа, иви
дин къисас къахчузвайдавай ам яна 
кьиникьай тахсиркар тушиз рекьиз 
жеда. 28 Кьилин хахам рекьидалди 
ивикъич далда-шегьерда хьунухь 
лазим я. Анжах кьилин хахам кье
йидалай кьулухъ адавай элкъвена 
кІвализ хквез жеда.

29  Куьн ва къведай несилар па
тал, куьне гьина уьмуьр тухвайтІа
ни, къалурнавай къанундин къайда 
гьа ихьтинди я.

30  Инсан яна кьейи гьар гьим 
хьайитІани, шагьидвалзавай къа
лурунриз килигна, ивикъич хьиз 
яна кьена кІанда. Амма анжах са 
шагьиддин къалурунриз килигна 
кьиникь лазим туш.

31 Вич яна кьиникьиз лайих тир 
ивикъичдин уьмуьрдихъ гудай 
эвекь къачумир. Ам са рахунни 
алачиз яна кьиникь лазим я.

32  Кьилин хахам рекьидалди, 
адаз вичин чилел хтана уьмуьр ту
хун патал ихтияр гун патал, далда-

шегьердиз катнавайдавай азад аву
нин пул къачумир.

33 Куьн алай чил мурдар ийимир. 
Ивиди чил мурдар ийизва, ва вичел 
иви экъичай чилин гунагь къахчун 
патал а иви экъичайдан ивидилай 
гъейри маса са затІни авач. 34 Куь
не уьмуьр тухузвай ва Зун алай чил 
чиркин ийимир. Зун, Ребби, куь 
арада Исраилдин рухвайрихъ галаз 
санал ала эхир“».

Рушариз ирс атунин къайдадин 
алава къанунар

36 1  Чпин тухум Юсуфан эв
ледрилай арадал атанвай 

Манашедин тайифадай* тир Ма
гьиран хва Гилеадан тухумдин си
хилрин кьиле авайбур атана Муса
див ва Исраилдин тухумрин кьилер 
тир регьберрив рахана. 2 Абуру ла
гьана: «Чи агъадиз Исраилдин ру
хвайриз чилер ирс яз чипинай па
юн къалуруналди, Реббиди ваз чи 
мирес Целафгьадан ирс адан ру
шарив вахкун эмир авуна. 3  Амма 
абур Исраилдин маса тайифайриз 
гъуьлуьз фейитІа, абурун ирс чи 
бубайрин ирсиникай хкудна ва па
пар жедай тайифадин ирсиник кух
тада. Идакди чал гьалтай ирсинин 
са пай къакъудда. 4 Исраилдин ру
хваяр патал элкъвей йисарин йис* 
алукьайла, и пайни рушарикай па
пар жедай тайифадин ирсиник кух
тада ва абурун ирс чи бубайрин та
йифадин ирсиникай хкудда».

5  И чІавуз Реббидин гафунал
ди Мусади Исраилдин рухвайриз 

ихьтин эмир авуна: «Юсуфан эв
ледрин тайифади лугьузвайвал 
дуьз я. 6 Реббиди Целафгьадан ру
шарин гьакъиндай ихьтин эмир 
ийизва: абурувай чпиз низ кІан
датІани гъуьлуьз физ жеда, ам
ма анжах абурун бубайрин тухум 
акатзавай тайифадин къене. 7 Ис
раилда ирс тир белгенар* са тайи
фадилай маса тайифадал гьалтун 
лазим туш. Исраилдин рухвайри
кай гьар сада вичел бубайрилай 
гьалтай тайифадин ирс вичив
ди кьурай. 8  Исраилдин рухва
яр чпин бубайрин ирсинин иеси
яр хьун патал, Исраилдин гьар са 
тайифада чпихъ ирс тир белгенар 
авай рушар чпин бубайрин тайи
фадик акатзавай тухумдин къене 
гъуьлуьз фирай. 9 Ирс са тайифа
дилай маса тайифадал гьалтун ла
зим туш. Исраилдин гьар са тайи
фади чпел ирс яз гьалтнавай а чил 
чпивди кьурай».

10 Целафгьадан рушари Реббиди 
Мусадиз гьикІ эмир ганайтІа, гьакІ 
авуна. 11  Магьла, Тирца, Гьагла, 
Милка ва Нуа, Целафгьадан рушар, 
чпин имидин рухвайриз гъуьлуьз 
фена. 12 Абур Юсуфан хва Манаше
дин эвледрин тухумрин къене гъуь
луьз фена, ва абурун ирс абурун бу
бадин сихил акатзавай тайифадин 
кІвачихъ галамукьна.

13  Реббиди Магьабдин дуьзен
ра, Ярдандин патарив, Еригьандин 
къаншарда Мусадин мецелай Ис
раилдин рухвайриз гайи эмирар ва 
къайдаяр гьа ихьтинбур я.





Киххьей къанун
Гьахьун

Таврат «Киххьей къанундин» ктабдалди куьтягь жезва. И ктабдин асул 
мана – Исраилдив Аллагьдин Къанун агакьарай Мусадин эхиримжи насигьа­
тар я. Къенандин винел вегьидалди вилик Магьабдин чилел ада Исраилдин 
халкьдив ам Къенандин чилел вичел амал ийиз уьмуьр тухуниз мажбур тир 
Къанун рикІел хкизва. Синай дагъдал сад лагьай икьрар кутІунайдалай инихъ 
саки яхцІур йис алатнавай эхир. 

Ктаб Мусадин чІехи пуд рахуникай (1-4-кьилер, 5-29-кьилер, 30-31-кьилер) 
ва эхирдин гафуникай туькІуьр хьанва. Ктабдин тІварцІи вичи-вичикай ха­
бар гузва: ина сифтегьан пуд ктабда ганвай гзаф къанунар тикрар хъийизва, 
амма абурал маса цІийи эмирар алава хъувунва, иллаки исраилвийриз Къе­
нанда герек жедайбур. 

И ктабдин виридалайни гзаф таъсир ийидай кьилер чпе Къанундал амал 
авуникди арадал къведай хийир-дуьаяр ва ам чІур авуникди  – лянетар са-
сад тІвар кьуна лагьанвайбур я (27-30-кьил). Абуру чаз Исраилдин тарихдин 
гъавурда акьаз ва ам ачухариз куьмек гузва. Чеб Исраилвийрикай тир Ал­
лагьдин пайгъамбарри ва вязер гудайбуру (иллаки Ермиягьа) вучиз исраилдин 
халкь и ва я маса бедбахтвилерик акатзаватІа гъавурда твадайла, гзаф вах­
тара гьа и хийир-дуьаяр ва лянетар шагьид яз къалурзавай. 

Мумкин я хьи, чи аямдал къведалди 7-асирда Аллагьдин КІвал цІийи хъи­
йидайла, жагъайди гьа и «Киххьей къанун» тир. А чІавуз пачагь тир Иусия­
диз чеб Аллагьдин патай тир фадлай рикІелай фенвай и къайдаяр ва гьакІни 
Адан гафар кваз такьазвай ксарихъ элкъуьрна лагьанвай лянетрин ван хьа­
йила, Реббидин вилик хаф яна ва кичІ акатна. И чІавуз Исраилдин жемят­
дин арада Мусадин девирдилай инихъ тахьай хьтин диндин ва ахлакьдинни 
руьгьдин михьивилихъ ял авунин гьерекат гегьенш хьана. 

И ктабда кьил акъатдайвал монотеизмдин (Сад Аллагьдихъ агъун ва 
икрам авун) асул мана ва чувудрин вири Къанундин метлеб ачухарзава – ри­
кІин сидкьидай Реббидиз икрам авун ва Ам кІан хьун. 

Мусадин рахунар:  
малуматар ва насигьатар

(1:1–4:43)

Мусадин рикІел хкунар

1 1  Ингье Мусади вири Исраил
дихъ* элкъвена лагьай гафар. 

(Им Ярдан вацІун а пата авай де
реда, Суфдин чин-чина, Парандин, 
Тафелдин, Лабандин, Гьацератдин 
ва Ди-Загьавдин арада кьиле фе
най. 2  Харебдай* Къадеш-Барне
диз, Сеирдин дагълар галайвал ре
кьяй физ хьайитІа, цІусад йикъан 
рехъ ава.

3  Мисридай экъечІайдалай кьу
лухъ яхцІур лагьай йисуз, цІусад 
лагьай вацран сад лагьай юкъуз, 
Мусади Исраилдин рухвайриз, Реб
биди* абуруз вуч малумар ая лагьа
на эмир ганайтІа, вири малумарна. 
4  Им Гьешбанда сагьибвал ийиз
вай амарийрин пачагь Сигьанан 
ва Аштаратдани Эдреида сагьиб
вал ийизвай Башандин пачагь Аган 
винел гъалибвал къачурдалай кьу
лухъ тир.

5  Ярдандилай анихъ, Магьабда, 
Мусади Къанундин* гъавурда ту
на).

Ада лагьана:
– 6 Реббиди, чи Аллагьди, чаз Ха

ребдал лагьанай: «Куьн и дагъдин 
патав акъвазай кьван бес хьуй. 7 Ре
кьиз экъечІ, амарийри уьмуьр ту
хузвай дагълариз, ва абурун къун
шийрин чилерал алад  – Ярдандин 
дередиз, дагълариз, рагъакІидай 
патан дагъдин ценерив гвай чиле
риз, Негевдиз, гьуьлуьн къерехриз, 
къенанвийрин* уьлкведиз, Либан
диз  – чІехи вацІал, Эфрат вацІал 
кьван. 8 Ингье, вири и чил За квез 

гузва! Алад ва, За, Реббиди, куь 
бан-бубаяр тир Ибрагьимаз, Иса
кьаз ва Якьубаз – ва абурун эвлед
риз гуда лагьана кьин кьур уьлкве 
къачу».

Дуванбегар тайинарун
(ЭхкъечІун 18:13-27)

9  А чІавуз Гьареб дагъдин па
тав за квез лагьанай: «Текдиз куьн 
идара ийиз зи къуватар бес жезвач. 
10 Реббиди, куь Аллагьди, куьн, ца
ва авай гъетер хьиз, гзаф кьадар
динбур авунва. 11 Ва Ада, Реббиди, 
куь бан-бубайрин Аллагьди, куьн 
авайдалай агъзур сефер гзаф аву
рай ва, хиве кьурвал, ада квез хи
йир-дуьа* авурай! 12 Амма за текдиз 
ихьтин залан пар гьикІ чІугурай, 
куь гьуьжетрай гьикІ кьил акъуд
рай? 13  Гьар са тайифадай* камал, 
акьул ва тежриба авай ксар хкягъа, 
ва за абур куь кьиле акъвазарда».

14 Куьне жаваб ганай: «Вуна дуьз 
лугьузва!» 15 Ва зани зи патав тайи
файрин чІехибуруз, камал ва теж
риба авай ксариз, эвернай ва абур 
куь кьиле тайинарнай  – сад адан 
тайифадай тир агъзур касдин кьи
ле, сад вишдан, сад яхцІурни цІу
дан, сад цІудан, садни эмирар гу
дайди яз.

16 А чІавуз за куь дуванбегриз ла
гьанай: «Куь стхайрин арада авай 
гьуьжетар гьял ая: дуван гьахъви
лелди атІутІ, кІандатІа абур куь 
тайифадай тир ксарин арада авай 
гьуьжетар хьуй, я тушни масанай 
атана ацукьнавай ксарихъ галаз 
авай. 17  Куь дуван гьакъикъат чир 
тавуна виликамаз авурди тахьу
рай. Гьам къуват авайдаз, гьамни 
зайифдаз яб це, инсанрихъай кичІе 

жемир, вучиз лагьайтІа дуван  – 
Аллагьдин патай я! Месэла куьн 
патал гзаф четинди яз хьайитІа, ам 
зал ракъура – за кьил акъудда».

18 А чІавуз за квез куьне вуч авун 
лазим ятІа, вири серенжемар къа
лурнай.

Ракъурай жасусар
(Кьурумда 13:1-33)

19  Чун Харебдин* патаривай ре
кье гьатнай ва вири и кьурумдилай 
элячІнай, чІехи ва акурла кичІе же
дай,  – квез ам куь вилералди аку
най! Реббиди, чи Аллагьди, эмир 
гайивал, чпин къужахда амарийри 
уьмуьр тухузвай дагълар галайвал 
рекье гьатна, чун Къадеш-Барнедив 
агакьнай. 20  Ана за квез лагьанай: 
«Чун амарийри уьмуьр тухузвай 
дагъларив, Реббиди, чи Аллагь
ди, чаз гузвай дагъларив, агакьна
ва. 21  Килиг, Реббиди, куь Аллагь
ди, и уьлкве квез гузва! Алад ва ам 
муьтІуьгъар ая – им квез Реббиди, 
куь бан-бубайрин Аллагьди, хиве 
кьунай. КичІе жемир, рикІин ажуз
вал къалурмир!» 22 Амма куьн, вири 
санал, зи патав атанай ва лагьанай: 
«Вилик кьил акъудна чирдайбур, 
абуру уьлкве килигна чирна чун гьи 
рекьяй фин лазим ятІа ва чун гьихь
тин шегьеррин патав акъатдатІа ха
бардар авун патал, ракъурна кІан
да». 23 Заз им кутугай кар яз акунай. 
За цІикьвед кас, гьар тайифадай* 
сад, хкянай; 24  абур рекье гьатнай, 
дагълариз экъечІнай ва Эшкал кье
рев агакьнай. Абуру а чкайрилай 
вил аладарнай, 25  чилин бегьерри
кай кІватІнай, абур чи патав хканай 
ва малумарнай: «Реббиди, чи Ал
лагьди, чаз хъсан чилер гузва!»

Реббидин аксина къарагъун
(Кьурумда 14:1-45)

26  Амма квез а уьлкведиз физ 
кІан хьаначир. Куьн Реббидин, куь 
Аллагьдин, эмирдиз акси хьанай! 
27 Жуван алачухрик ацукьна куьне, 
наразивал малумаруналди, лугьуз
вай: «Реббидиз чун акунани кІан
дач  – ингье вучиз Ада чун Мис
ридай хутахнатІа! Ада чун вири 
санлай терг хьун патал амарийрин 
гъиле твада! 28  Чун гьиниз физва? 
Чи стхайрин ихтилатриз гьакІ яб 
гайила, кичІе жеда: абуру къейд
зава хьи, ана авай инсанар чалай 
жендекдизни чІехи я, буйдизни 
кьакьан, ана авай сенгер янавай 
чІехи шегьеррин кьакьанвал цава
рив агакьзава. Абуру ана гьа ана
кьияр акурдакайни лугьузва!»

29  За квез лагьанай: «КичІе же
мир, къурхувал ийимир! 30  Ребби, 
куь Аллагь, куь кьиле аваз физва 
ва Ада Вичи куь патахъай женг чІу
гвада. Мисридани, куь вилик, гьакІ 
хьанай! 31 Кьурумдани им квез куь 
вилералди акунай  – Реббиди, куь 
Аллагьди, вичин хва тухузвай кас
ди хьиз, куьн тухванай; куьн иниз 
къвезвай вири вахтундани гьа икІ 
хьанай. 32  Идалай кьулухъни куьн 
Реббидихъ, куь Аллагьдихъ агъун
вачир! 33  Амма Ам, куьн акъваз
дай чкаяр хкягъиз, куь вилик кваз 
физвай эхир, йифиз, квез дуьз рехъ 
къалурун патал, цІун кІалубда аваз, 
юкъузни – циф хьиз».

34 Реббидиз куь гафарин ван хьа
най ва хъел атанай. Ада кьин кьунай: 
35  «И усал несилдикай гьич садаз
ни За куь бан-бубайриз гуда лагьа
на кьин кьур авадан уьлкве аквадач! 
36 Садазни, са Яфунедин хва Калеб 

квачиз: адаз – аквада. Ада Заз, Реб
бидиз, вафа хуьзвай, ва и кар себеб 
яз, За адаз ва адан эвледриз ада къа
дамар къачур чил гуда». 37 Куьн се
беб яз Реббидиз гьакІ закайни хъел 
атанай. Ада заз лагьанай: «Вунни и 
уьлкведиз фидач! 38 Амма Нунан хва 
Шуай*, ви лукІ, фида! Адаз къудрат 
авай хьун патал эмир це: адан вилик 
и чилер Исраилан* эвледрин мулкар 
авунин везифа акъвазнава. 39 И уьл
кведиз куь аялар – квез чеб есирви
ле гьатунихъай кичІе хьайи гьа гьа
бур, чпиз гьеле вуч хъсан ятІа, вуч 
пис ятІа чин тийизвай аялар, къве
да. Гьабуруз за и чил гуда, гьабуру 
ам муьтІуьгъарда. 40  Куьн лагьай
тІа, кьулухъ элкъвена кьурумдиз ах
лад – НацІун гьуьл галайвал физвай 
рекьяй тІуз».

41 Гьа чІавуз куьне заз лагьанай: 
«Чна Реббидин вилик гунагь* аву
на. Амма чун, чаз Реббиди, чи Ал
лагьди, эмир гайивал, дяве ийиз 
фида!» Куьне яракь къачуна дагъ
лариз хкаж жедай жуьрэт авунай. 
42  Реббиди квев агакьарун патал 
заз эмир ганай: «Фимир. Дяве га
тІунмир, Зун квехъ галач эхир. Та
хьайтІа куьн душманри кукІвар
да!» 43 За квев им агакьарнай, амма 
куьне яб акалначир. Куьн Ребби
дин эмирдиз акси хьанай ва така
бурвал себеб яз дагълариз хкаж 
хьанай. 44  И дагъларин эгьлияр 
тир амарияр куь вилик экъечІнай. 
Абур, чІижерин кул хьиз, куь гуь
гъуьниз галтугнай! Абуру куьн Се
ир тирвал, Гьармадал кьван хурук 
кутуна чукурнай! 45 Элкъвена хтай
ла, куьн Реббидин вилик шехьнай, 
амма Реббиди квез яб ганачир, квез 
дикъет авуначир.

46 Гьа икІ, куьн Къадешда хейлин 
вахтуналди хьанай.

Кьурумда гьарна къекъуьн

2 1  Чун кьулухъ элкъвенай ва 
НацІун гьуьлуьхъди физвай 

рекьяй кьурумдиз гьахьнай; Реб
биди заз гьа икІ эмир ганай. Чун 
хейлин вахтунда Сеирдин дагъла
рин къвалалай физ рекье хьанай. 
2 Ахпа Реббиди заз лагьанай: 3 «Бес 
я куьн и дагъларин вири патари
хъай элкъвена фейи кьван. Кефер 
патахъ элкъуьгъ. 4 Халкьдизни ма
лумара: Куьн куь стхайрин, Эсаван 
эвледрин, Сеирдин эгьлийрин чи
лерай яна фида. Абуруз квехъай 
кичІезва. Килиг гьа, 5 абурухъ га
лаз дяве гатІунмир! Абурун чилин 
гьич са чІибни За квез гудач, вучиз 
лагьайтІа Сеирдин дагълар За Эса
ван мулкар яз тайинарнава. 6 Гьам 
куьне недай суьрсет, гьам куьне 
хъвадай яд абурувай гимишдихъ 
къачу. 7  Реббиди, куь Аллагьди, 
квез вири крара хийир-дуьа* авун
ва эхир! Адаз куьн и чІехи кьурум
дайтІуз гьикІ физватІа хабар я. 
Ингье им яхцІур йис я Ребби, куь 
Аллагь, квехъ галаз ва квез гьич са 
куьнин патахъайни игьтияж ава
чир».

8  Чун чи стхайрин, Эсаван эв
ледрин, Сеирдин эгьлийрин уьл
кведикай, вич Элатдилай Эци
ан-Гебердал кьван дуьзен тирвал 
экІя хьанвай рекьикай, къерех 
хьана  – ва Магьабдин дуьзенриз 
гьахьнай.

9 Реббиди заз лагьанай: «Магьаб
вийрал гьужум ийимир, абурухъ 
галаз дяве гатІунмир, абурун чиле
рикай За квез гьич са затІни гудач, 

вучиз лагьайтІа За Арi Лутан эвлед
риз мулкар яз ганва».

10 (Виликдай ана анакьияр хьтин, 
кьакьан буйдин, чІехи ва гзаф кьа
дарралди авай халкьди эмийри 
уьмуьр тухузвай. 11 Абур, анакьияр 
хьиз, рефаимрикай яз гьисабзава; 
магьабвийри абуруз эмияр лугьуз
ва. 12 Сеирда лагьайтІа виликдай ху
рийри уьмуьр тухузвай, амма Эса
ван эвледри абурун чилер кьуна, 
абур тергна ва гьана уьмуьр тухуз 
ацукьна  – Исраилан эвледри чпиз 
Реббиди чпин ихтиярда тур уьлкве
да вуч авунайтІа, гьакІ авуна.)

13  «Виликди!  – лагьана Ребби
ди. – Зеред вацІун кьерелай элячІ!»

Чунни Зеред вацІун кьерелай 
элячІнай.

14 Къанни цІемуьжуьд йисуз чна 
Къадеш-Барнедилай гатІунна рехъ 
атІанай – ингье Зереддилай элячІ
на. Чи арада виликан несилдин ас
керрикай гьич садни амачир – абу
руз Реббиди кьин кьурвал. 15  Чи 
юкьва авай абурув сад садан гуь
гъуьналлаз Реббидин гъил агакьна, 
ва эхирни абурукай садни чан ала
маз амукьнач. 16 И аскерар сад амай 
кьван вири кьейила, 17 Реббиди заз 
лагьанай: 18 «Куьн исятда Ардилай 
яна, магьабвийрин чилелайтІуз 
алад, 19 ва ахпа аманийрин уьлкве
див агакьда. Абурал вегьемир, абу
рухъ галаз дяве гатІунмир. Абурун 
чилерикай За квез гьич са кІусни 
гудач, вучиз лагьайтІа и чилер За 
Лутан эвледрин ихтиярда тунвай
бур я».

20  И уьлквени, чпиз аманийри 
замзуммияр тІвар ганвайбур тир, 

i	 2:9 Вич вири Магьаб чилин лишан тир шегьер.

рефаимрин чилерикай яз гьисабза
ва, абуру виликдайни гьана уьмуьр 
тухузвай. 21 Им чІехи, гзаф кьадар
дин халкь тир  – анакьияр хьиз, 
кьакьан буй авай. Амма Ребби
ди абур тергна – аманийри абурун 
чилер кьуна ва гьана уьмуьр тухуз 
ацукьна. 22  Реббиди амманияр па
тал, чеб Сеирда уьмуьр тухузвай 
Эсаван эвледар патал вуч авунай
тІа, гьам авуна. Ада Хурияр терг
най эхир – Эсаван эвледрини абу
рун чилер кьунай ва гилалди гьана 
уьмуьр тухузва. 23 Газадин къвала
рив гвай хуьрера уьмуьр авур ави
яр лагьайтІа, кафтарвийри – Каф
тардай атай халкьди,  – тергнай ва 
гьа икІ абурун чилел уьмуьр тухуз 
ацукьнай.

Хешбандин пачагь Сигьанан 
винел гъалибвал

(Кьурумда 21:21-30)
24  «Виликди!  – лагьанай Ребби

ди. – Арнан вацІалай элячІ! Килиг, 
За Гьешбандин пачагь амари Си
гьан ва адан уьлкве куь гъиле тваз
ва. Чилер къачуз гатІуна! Дяве ая! 
25 И йикъалай эгечІна За цавун кІа
ник квай вири халкьарик куь ви
лик кичІ ва хаф ядай гьиссер кута
да. Квекай ван хьайила, абур кичІе 
хьана зурзаз акъвазда!»

26 Къедемат кьурумдай за Сигьа
нан, Гьешбандин пачагьдин, кьи
лив адаз ислягьвал теклиф ийиз 
векилар ракъурнай. За адав агакьа
рун патал эмир ганай: 27 «Заз ви чи
лерилай яна фидай ихтияр це. Зун 
рехъ кьуна фида, я эрчІи, я чапла 
патахъ элячІдач. 28 Чна недайдини, 

чна хъвадайдини вуна чаз гимиш
дихъ маса гуда. Анжах ви чилерай 
яна фидай ихтияр це  – 29  Сеирда 
уьмуьр тухузвай Эсаван эвледри, 
ва Арда уьмуьр тухузвай магьаб
вийри хьиз, – ва чун Ярдан вацІун 
а патаз, Реббиди, чи Аллагьди, чаз 
гузвай гьа уьлкведиз рекье гьат
да». 30  Амма Сигьаназ, Гьешбан
дин пачагьдиз, чун и патай а па
таз ахъайиз кІан хьанач. Реббиди, 
чи Аллагьди, Сигьан куь гъиле тун 
патал, адан руьгь терсди, рикІни 
кІевиди авуна  – и кІвалахни кьи
лиз акъатна.

31 Реббиди заз лагьанай: «Килиг, 
сифте За Сигьанни адан уьлкве ви 
гъиле твада! И уьлкве муьтІуьгъ 
авунилай гатІуна». 32  Сигьан ви
чин вири кьушунни галаз чи хуруз 
экъечІнай ва Ягьацдин патарив 
чахъ галаз женг гатІуннай. 33 Реб
биди, чи Аллагьди, ам чи гъиле ту
най: чна ам ва адан рухваяр яна 
кьенай ва адан вири кьушун те
лефнай. 34 А вядеда чна адан вири 
шегьерар кьунай ва абур тергнай. 
И шегьерра чна садни тун таву
на, гьам итимар, гьам папар, гьам
ни аялар тергнай 35  Анжах малар 
ва шегьерра гъиле гьатай затІар 
чна чаз тунай. 36 Арнан вацІун де
редин къерехда авай Араэрдилай, 
ва дереда авай хуьрелай гатІунна 
лап Гилеаддин чилерал къведал
ди гьич са къеледивайни чи ху
ра акъвазиз хьаначир. Реббиди, 
чи Аллагьди, вири чи гъиле туна! 
37 Амма аманийрин уьлкведал куь
не вегьеначир  – я Яббукь вацІун 
дередал, я дагъдин хуьрерал. Реб
биди, чи Аллагьди, гьакІ эмир га
най.

Башандин пачагь Аган винел 
гъалибвал

(Кьурумда 21:33-35)

3 1 Элкъвена хьиз, чун Башан га
лайвал рекьяй фенай. Аг, Ба

шандин пачагь, вичин вири кьу
шунни галаз чи хуруз экъечІнай ва 
Эдреидин патарив чахъ галаз женг 
гатІуннай. 2  Реббиди заз лагьанай: 
«КичІе жемир, За ам вич, адан ви
ри кьушун ва адан уьлкве ви гъи
ле твазва. Куьне Гьешбанда гьа
кимвал авур амарийрин пачагь тир 
Сигьаназ вуч авунайтІа, гьадазни 
гьакІ ая». 3 Реббиди, чи Аллагьди, 
Башандин пачагь Агни, адан вири 
кьушунни галаз чи гъиле тунай: чна 
абур сад амай кьван вири яна кье
най! 4  А вядеда чна адан сад амай 
кьван вири шегьерар кьунай – им
ни пудкъад шегьер, вири Аргуб ви
лаят, Аган Башан пачагьлугъ. 5 Ви
ри ибур сенгер янавай кьакьан цлар 
галай ва агалнавай варар авай ше
гьерар тир. Идалайни гъейри – сен
гер янавачир гзаф кьадар хуьрер. 
6  Чна абур тергнай  – Гьешбандин 
пачагь Сигьаназ хьтин кар кьунай. 
И шегьерра чна гьам итимар, гьам 
папар, гьамни аялар тергнай. 7 Ам
ма вири малар ва шегьерра гъиле 
гьатай шейэр чна чаз тунай.

8-9  Гьа икІ, а чІавуз чна Ярдан 
вацІун и пата гьакимвал ийизвай 
амарийрин кьве пачагьдин чилер 
кьунай  – Арнан вацІалай Гьерман 
дагъдал (сидунвийри аниз Сиръян, 
амарийри  – Сенир лугьуда) кьван 
экІя хьанвай чилер  – 10  дагъдин 
дуьзенра авай вири хуьрер, вири 
Гилеад, Аган Башан пачагьлугъдин 
шегьерар тир Салхадал ва Эдреи
дал кьван, вири Башан.

11  Аг, Башандин пачагь, рефа
имрикай эхиримжиди тир. Адан 
месни – ракьунди. Исятда ам ама
нийрин Раббада ава; ам, адетдин 
кьуьнтералди, кІуьд кьуьнтуьн яр
гъивал, кьуд кьуьнтуьнни гьяр
кьуьвал алайди я.

Ярдандилай рагъэкъечІдай пата 
авай чилер паюн
(Кьурумда 32:1-42)

12 Чна а чІавуз къачур чилер, Ар
нан вацІун дередилай вине авай 
Араэрдилай ва Гилеаддин дагьдин 
дуьзенлухрин са пай, ана экІя хьан
вай хуьрерни кваз, за Рувенанни 
Гадан тайифайриз* ганай. 13  Амай 
Гилеад, ва гьакІни Аган пачагьлугъ 
тир вири Башан, за Манашедин та
йифадин са паюниз ганай.

Аргубдин вири вилаятдиз – сан
лай вири Башандиз  – виликдай 
Рефаимрин чил лугьудай. 14 Амма 
Яира, Манашедин эвледди, Аргуб
дин вири вилаят, гешурийрин ва 
магьахвийрин сергьятрив кьван, 
кьуна ва адаз вичин тІвар га
на, гьакІ хьайила къенин йикъал 
къведалди Башандиз Яиран хуь
рер лугьузва.

15  Магьиран эвледриз за Гиле
ад ганай. 16 Рувенанни Гадан тайи
файриз, лагьайтІа, за Гилеаддилай 
Арнан дередал кьван авай чилер 
ганай, дередин кІаняйтІуз вичин 
а пата аманийри уьмуьр тухуз
вай Яббукь вацІал къведалди сер
гьят яз. 17 Идалайни гъейри, за абу
руз дуьзендин чилер ганай – Ярдан 
тирвал, Кинерет вирелай Кье
йи гьуьлуьв яни УькІуь гьуьлуьв 
кьван – ва рагъэкъечІдай пата Фас
га дагъдин ценерив кьван.

18 А чІавуз за и тайифайриз ихь
тин тапшуругъ ганай: «Реббиди, 
куь Аллагьди, квез мулкар яз и чи
лер гана. Амма куьн, яракь гъиле 
авай итимар, женгиниз куь стха
яр тир вири Исраилдин рухвайрин 
кІвенкІве аваз фин лазим я! 19 Куь 
папар, аялар ва малар  – заз квез 
гьикьван гзаф малар аватІа чида! – 
за квез гайи хуьрера амукьрай. 
20 Реббиди куь стхайриз, квез хьиз 
архайинвал гайила, абуру, Ребби
ди, куь Аллагьди, чпиз гузвай, Яр
дан вацІун а пата авай уьлкве муь
тІуьгъ авурла, – гьа чІавуз куьн за 
квез гайи куь чилин белгенрал* эл
къвена хкведа».

21 А вядеда за Шуаяз* лагьанай: 
«Реббиди, куь Аллагьди, и кьве па
чагьдиз вуч авунайтІа, ваз ви виле
ралди акуна. Вун чпелай яна фи
дай маса пачагьлугъризни Реббиди 
гьахьтин кар кьада. 22  Абурухъай 
кичІе жемир: Реббиди, куь Аллагь
ди, Вичи куьн патал женг чІугваз
ва!»

Мусадиз Ярдандилай  
элячІун къадагъа авун

23  А чІавуз за Реббидиз ялвар 
авунай: 24 «Агъа Ребби! Вуна заз, ви 
лукІраз, Ви чІехивал ва ви гъилин 
къуват къалуриз гатІунна! Цаварал 
я тушни чилерал ихьтин крарни 
алакьунар вичин къуватдай фидай 
маса аллагь авани кьван? 25 Ихти
яр це ман зазни вацІалай элячІна, 
Ярдандин а пата авай авадан уьл
кве аквадай – гьам и авадан дагъ
лух чилер, гьамни Либан!»

26 Амма Реббидиз куьн себеб яз 
закай хъел атанвай ва заз яб га
начир. Ада лагьанай: «Бес хьуй! 

Мад Завай идан патахъай тІалабу
нар ийимир. 27 Фасга дагъдиз хкаж 
хьухь ва рагъакІидай патаз, кефер 
патаз, кьибледиз ва рагъэкъечІдай 
патаз килиг, жуван вилералди ки
лиг, вучиз лагьайтІа Ярдандилай 
элячІун ваз кьисмет авунвач. 28 Шу
аяз* серенжемар це, адаз мягь
кемди ва уьтквемди хьухь лагьа
на эмир це. Ам и инсанрин кьиле 
аваз фида – ва ваз анжах вилерал
ди аквадай уьлкве абурун мулкариз 
элкъуьрда».

29 Чун Бет-Пеардин патарив гвай 
дугуна акъвазнай.

Къанундиз яб гуниз эверун

4 1 Яб це эхир, Исраил, за ваз чир
дай къайдайризни тагькимриз! 

И чІавуз куьн чан аламаз амукьда 
ва, Реббиди, куь бан-бубайрин Ал
лагьди, квез гузвай уьлкведиз ата
на, ам муьтІуьгъ ийида. 2 Зи гафа
рихъ я акал хъийимир, я хкудмир. 
За квез виридаз малумарзавай Реб
бидин, куь Аллагьдин, эмирар кьи
лиз акъуд.

3  Реббиди Багьал*-Пеарда вуч 
авунайтІа квез куь вилералди аку
на! Реббиди, куь Аллагьди, куь ара
дай Багьал-Псардин гуьгъуьна аваз 
фейи гьар сад тергна. 4  Куьн, ла
гьайтІа, Реббидиз, куь Аллагьдиз, 
вафа хвейибур, – куьн къени вири 
сагъ-саламат я.

5 Ингье, за квез, Реббиди, зи Ал
лагьди, заз гьикІ эмир ганайтІа, 
гьакІ авуна кІандай къайдаяр ва 
тагькимар чирзава. Куьне абур, вич 
кьун патал исятда физвай уьлкведа, 
тамамарун лазим я. 6 Абур кІевелай 
тамамар ая – ва и чІавуз вири хал
кьариз куь камал ва акьул аквада. 

Вири и къайдайрикай ван хьайи
ла, абуру лугьуда: «И чІехи халкь 
гьикьван камал ва акьул авайди 
я!» 7  Чна Вичиз эвердайла, Ребби, 
чи Аллагь, хьиз чаз мукьва тирвал, 
чпин аллагьарни чпиз гьакьван 
мукьва тир мадни са ихьтин чІехи 
халкь ава жал? 8 Чпин къайдаярни 
тагькимар, и за квез алай вахтун
да гузвай Къанун* хьиз, гьакьван 
адалат гвай мадни ихьтин са чІехи 
халкь ава жал?

9  Килиг гьа, мукъаятвал ая, ваз 
ви вилералди акурди рикІелай ра
къурмир; ваз ви вилералди акурди 
вал чан аламай кьван ви хурун зи
гьинда хьурай! Гьам аялриз, гьамни 
хтулриз ихтилат ая.

10  А юкъуз куьн Харебдин* це
нерив Реббидин, куь Аллагьдин, 
вилик акъвазнай, вучиз лагьайтІа 
Реббиди заз эмир ганай: «Зи па
тав халкь кІватІ ая, ва За абурув 
зи тапшуругъар агакьарда. Абу
ру чилел жедай чпин вири уьмуьр 
тухуда Захъай кичІе жез чир аву
рай ва чпин аялризни тарс гурай». 
11  Ингье куьн атана дагъдин кІа
не акъвазнай, дагъни лап цаварив 
агакьзавай ялавди кьуна кузвай. 
МичІивал акьалтнавай  – циф ва 
экьи мичІ. 12 Ребби квехъ галаз цІун 
юкьвай рахазвай, квезни гафарин 
ван къвезвай, амма са жуьрединни 
къамат аквазвачир  – анжах сеси
нин ван къвезвай. 13 Реббиди куьн, 
куьне тамамарун лазим тир, Ви
чихъ галаз авай икьрардин шартІа
рин гьакъиндай хабардар авунай, – 
цІуд эмирдин. Ада къванцин кьве 
кьелечІ къаябдал абур кхьенай.

14  А чІавуз Реббиди заз, куьне 
абур куьн физвай ва куьне кьадай 

уьлкведа кьилиз акъудун патал, 
къайдаяр ва тагькимар чирунин 
эмир ганай.

Бутпересвал къадагъа авун
15  Харебдал* Ребби квехъ галаз 

цІун юкьвай рахадайла, квез са 
жуьредин къаматни акуначир. 16-

18 Писвал авуникай къерех хьухь – 
яни жув патал итимдин ва я папан, 
чилел алай гьайванрикай садан, я 
тушни цаварал лув гудай къуша
рикай садан, чилин чан алай за
тІарин, я тушни це, чилелай агъа
да сирнавзавай гъетрен кІалуб, 
са гьихьтин ятІани шикил арадал 
гъуникай. 19  Цавуз килигиз, рагъ, 
варз ва гъетер, цавун вири кьушун 
акваз, темягькарвилиз рехъ гу
мир  – абуруз икрам ийимир, абу
руз къуллугъ ийимир! Реббиди, куь 
Аллагьди, абур цавун кІаник квай 
маса халкьар патал тайинарнавай
ди я. 20  Амма куьн Реббиди, кве
кай Адан хсуси халкь хьун патал 
къахчуна, ракь цІурурдай а къулай 
Мисридай ахкъудна – гьакІ хьунни 
авуна.

21  Куьн паталди Реббидиз за
кай хъел атана ва зун Ярдандилай 
элячІдач, ва Реббиди, куь Аллагь
ди, куь ихтиярда твазвай а авадан 
уьлкведиз акъатдач лагьана кьин 
кьуна. 22  Зун ина, гьакІ Ярданди
лай элячІиз тахьана, рекьида. Ам
ма куьн адалай элячІда ва а ава
дан уьлкве кьада! 23  Амма килиг 
гьа, квехъ галаз Реббиди, куь Ал
лагьди, кутІуннавай икьрар рикІе
лай алудмир: куьн патал икрам 
ийидай кІалубар рас ийимир, са 
жуьрединни шикилар чІугвамир. 
Им квез Реббиди, куь Аллагьди, 

къадагъа авунва. 24 Вучиз лагьай
тІа Ребби, куь Аллагь,  – им кана 
руьхъ ийидай цІай я! Ам – гъайра 
Аллагь я!

25 Квез аяларни хтулар хьайила, 
куьне а уьлкведа яргъалди уьмуьр 
тухвайла, куьне писвилиз рехъ гу
да  – икрам ийидай кІалубар туь
кІуьрда, гьар жуьредин шикилар 
чІугвада. Реббидин, куь Аллагьдин, 
рикІиз такІан крар авуналди, куьне 
адак хъел кутада. 26 За гила цавар
ни чилер шагьидвиле кьазва хьи, 
адалай кьулухъ, Ярдандилай элячІ
на исятда куьне кьадай а уьлкве
дай, куьн лап фад квахьда! А чІавуз 
куьне ана яргъалди уьмуьр туху
дач: куьн тергда. 27  Реббиди куьн 
халкьарин арадай чукурда. Квекай 
лап тІимилбур сагъ яз амукьда, ва 
куьне Реббиди чпин патав ракъу
рай халкьарин арада уьмуьр туху
да. 28 Ана куьне инсанрин гъилери 
туькІуьрай аллагьриз къуллугъ
да,  – кІарасдин кІусариз ва къва
нериз  – чпиз акван тийидай, ван 
текъведай, нен тийидай ва ни те
къведай аллагьриз.

29  Ана куьн Реббидихъ, куь Ал
лагьдихъ, къекъвез жеда  – ва жа
гъида, вири рикІин ва руьгь
дин сидкьидай адахъ элкъвейтІа. 
30  Квез четин хьайила, яргъал тир 
гележегда вири и крар куь кьи
лел атайла  – гьа чІавуз куьн Реб
бидин, куь Аллагьдин, патав хкве
да ва адахъ яб акалда. 31 Ребби, куь 
Аллагь, регьим гвайди я эхир, – ре
гьим гвай Аллагь: Ада куьн гадар
дач ва терг ийидач, Ада чпин вилик 
кьин кьуна, куь бан-бубайрихъ га
лаз кутІуннавай а икьрар рикІелай 
ракъурдач.

Ребби – тек сад тир Аллагь
32  Алатай вахтарикай, Аллагьди 

чилел инсан халкь авур йикъалай 
гатІунна, валай вилик вуч авайтІа, 
хабар кьуна чира: цавун са къе
рехдилай муькуь къерехдал кьван 
икьван чІехи са вуч ятІани хьайиди 
яни? Гьич садазни идаз ухшар авай 
кардикай ван атайди яни? 33  Квез 
хьиз, маса гьич са халкьдизни цІун 
къеняй рахазвай аллагьдин ван 
хьана ва чан аламаз амукьун хьайи 
кІвалах яни? 34  Аллагьрикай гьич 
садани атана маса халкьдин арада 
авай халкь вичиз къачуна, килиг
на чирун хьайи кар яни,  – залан 
четинвилерни, са кар жедайвилин 
лишанни, аламатарни, дявени ра
къуриз, Вичин чІехи, кьадар ава
чир къудратдалди чІехи ва акурдаз 
кичІе жедай крар ийиз? Ибур вири 
куьн патал Реббиди, куь Аллагь
ди, Мисрида, куь вилик авур кІва
лахар я. 35 Квез вири ибур, Ребби – 
им Аллагь тирдан, Адалай гъейри 
маса Аллагь авачирдан гъавурда 
акьун патал, аквадайвал авунвай
ди тир. 36 Квез насигьат гун яз, Ада 
квез цаварай эвернай. Ада квез Ви
чин чІехи цІай чилел къалурна, ва 
квез Ам цІа гьикІ квехъ галаз раха
найтІа ван хьанай.

37 Реббидиз куь бан-бубаяр кІан 
хьана – гьавиляй куьн, абурун эв
ледар, хкяна. Ада Вичи куьн Мис
ридай Вичин чІехи къуватдалди 
акъудна, 38  квелай кьадардиз гзаф 
ва къуват авай халкьарин чилер 
квез гун патал, – куьн гьабурун чи
лерал гъана ва абур куь ихтияр
да тун патал (гьакІ хьунни авуна). 
39  Гила гъавурда акьукь ва рикІел 
хуьх, Ребби  – им вини цаварални 

Аллагь я, агъа чилерални, ва масад 
авайди туш. 40 За квев гила агакьар
завай Адан къайдаяр ва эмирар 
кьилиз акъуд ва квез ва куь эвлед
риз хъсан жеда, ва куьне Реббиди, 
куь Аллагьди квез эбеди яз гузвай 
а уьлкведа яргъалди уьмуьр тухуда.

Далда-шегьерар
(Кьурумда 35:6-34;  

Киххьей къанун 19:1-13)
41  А вядеда Мусади Ярдандин 

рагъэкъечІдай пата авай пуд ше
гьер чара авуна: 42  виликдай чпин 
арада душманвал авачиз кас ха
тадай яна кьейи гьар низ ятІани и 
шегьеррикай саниз катна ва идак
ди вичин уьмуьр хиласдай мумкин
вал хьун патал. 43 Ингье и шегьерар:

Кьурумда, дагъдин дуьзенда, ру
венийриз чара авунвай чилел алай 
Бецер.

Гилеадда, Гадан чилерал алай Ра
мат.

Башанда, Манашедин чилерал 
алай Галан.

ЦІуд весини  
алава насигьатар

(4:44–11:32)

Къанундив эгечІун
44  Ингье Мусади Исраилдин ру

хвайриз гайи Къанун*.
45-46  Ибур Мисридай экъечІай

далай кьулухъ  – Ярдандин а пата, 
Бет-Пеардин патарив гвай дереда, 
Гьешбанда сагьибвал авур амарий
рин пачагь Сигьанан чилел Муса
ди вири Исраилдин рухвайриз ма
лумарай шагьидвилер, къайдаяр ва 
тагькимар я. Мусадини Исраилдин 
рухвайри, Мисридай экъечІнай, 

Сигьанан винел гъалибвал къачу
най 47 ва адан уьлкве, Башандин па
чагь Аган уьлкведихъ галаз санал, 
кьунай. Амарийрин и кьве пачагь
дин чилер Ярдандилай рагъэкъечІ
дай пата экІя хьанвай, 48  Арнан 
дередин къерехда авай Араэрди
лай Сигьан, яни Гьерман дагъдал 
кьван, 49 абурук рагъэкъечІдай па
тан вири Ярдандин дере, лап Кье
йи гьуьлуьв ва Фасга дагъдин хуш 
квай хурал кьван.

ЦІуд веси
(ЭхкъечІун 20:1-17)

5 1 Мусади вири Исраил кІватІна 
ва лагьана:

– Яб це, Исраил, за квез гила ма
лумардай къайдайриз ва тагьким
риз! Абур чира ва ян тагана кьилиз 
акъуд. 2 Реббиди, чи Аллагьди, Ха
ребдал* чахъ галаз икьрар кутІун
на. 3  И икьрар Реббиди чи бубай
рихъ галаз ваъ, чахъ галаз  – чахъ 
виридахъ, чеб сагъ-саламат яз ис
ятда инал акъвазнавайбурухъ га
лаз, кутІунна. 4  Ребби квехъ галаз 
чин чинал раханай – дагъдал, цІун 
къеняй. 5 Зун а чІавуз Реббидинни 
куь арада акъвазнавай, Адан гафар 
агакьарун патал, вучиз лагьайтІа 
квез цІухъай кичІезвай ва дагъдиз 
хкаж жезвачир. Ада лагьанай:

6  «Зун Ребби, ви Аллагь я, вун 
Мисридай, лукІвиляй Акъудайди. 
7 Вахъ Залай гъейри маса аллагьар 
тахьурай.

8  Жуваз гъилералди раснавай 
икрам ийидай кІалубар – вине ца
вара авай, агъада чилел алай я туш
ни чилелай агъада це авай гьич са 

затІунинни шикилар чІугвамир. 
9 Абуруз я икрам, я къуллугъ ийи
мир, вучиз лагьайтІа, Зун Ребби, ви 
Аллагь – гъайра Аллагь я. Зун кІан 
тахьай бубайрин гунагьрай За абу
рун аялрив, хтулрив ва птулрив жа
за агакьарда. 10  Амма Зун кІандай 
ва зи эмирар кьилиз акъуддайбу
рун несилрив За агъзур лагьай не
силдални хийир агакьарда.

11 Гьавайда Реббидин, ви Аллагь
дин, тІвар кьамир. Реббиди икІ 
ийизвайдаз жаза тагана тадач.

12 Киш*, ваз Реббиди, ви Аллагь
ди, эмир гайивал, пак* тир югъ яз 
бегьемара. 13  Ругуд юкъуз кІвалах 
ая, кардал машгъул хьухь, 14  амма 
ирид лагьай югъ – Киш я: ам Реб
бидинди, ви Аллагьдинди, я. И 
юкъуз гьич садани кІвалахна же
дач  – я вуна, я ви хци, я ви руша, 
я ви лукІра, я ви къаравушди, я ви 
жунгавди я тушни ламра  – гьич 
са гьайвандини, я масанай атана 
ви шегьерда уьмуьр тухузвай чара 
касди. Ви лукІра ва ви къаравушди, 
гьа вуна хьиз, ял ягърай. 15 Вун вич 
Мисрида лукІ тирди рикІел хуьх, 
амма Реббиди, Ви Аллагьди, Вичин 
чІехи, кьадар авачир къудратдалди, 
вун анай акъуднай. Гьавиляй Реб
биди, ви Аллагьди, ваз Киш бегье
марунин эмир ганва.

16 Реббиди, ви Аллагьди, ваз гуз
вай а чилел ви уьмуьр яргъал чІу
гурди хьун патал ва ваз а чилел 
хъсан хьун патал бубадизни ди
дедиз, ваз Реббиди, ви Аллагьди, 
эмир гайивал, гьуьрмет ая.

17 Яна рекьимир.

18 Зинавал ийимир.

19 Чуьнуьхмир.

20 Маса касдиз акси яз тапан ша
гьидвал ийимир.

21 Чарадан паб кІан жемир. Чара
дан кІвални ник, чарадан лукІарни 
къаравушар, чарадан маларни ла
мар  – чарадан са затІни кІан же
мир».

Халкьдин жаваб
(ЭхкъечІун 20:18-21)

22 Реббиди им куь вири халкьдиз 
лагьанвайди я. Ам дагъда, цІун кьу
лай, цифедай, къалин мичІяй, къа
ти сесиналди раханай. И гафарик 
Ада мад гьич са алавани кухтунач. 
Ада абур къванцин кьелечІ кьве 
къаябдал кхьена ва а къаябар зав 
вахкана.

23  Куьне мичІивиляй къвезвай 
ванциз яб гузвай, дагъ лагьайтІа, 
ялавди кьуна кузвай.

Куьн, тайифайрин* кьиле авай
бур ва агъсакъалар, зи патав ата
най. 24  Куьне лагьанай: «Реббиди, 
чи Аллагьди, чаз Вичин Баркалла* 
ва къудрат къалурна. Чаз цІун кьу
лай къвезвай адан ван хьана. Къе 
чаз инсан вичихъ галаз Аллагь ра
хайлани чан алаз амукьун мумкин 
тирди чир хьана. 25 Чун рекьин квез 
герек я  – и еке ялав чун туькьуь
низ гьазур я эхир! Чаз мад гъилера 
Реббидин, чи Аллагьдин, ван хьа
йитІа, чун рекьида! 26 Им гьич хьа
йи кІвалах яни, инсандиз, чаз хьиз, 
чан алай Аллагь вичихъ галаз цІун 

кьулай гьикІ рахазватІа ван атун ва 
ам сагъ-саламат яз амукьун? 27 Ву
на фена Реббиди, чи Аллагьди, вуч 
лугьудатІа яб це. Ахпа вуна, Ребби
ди, чи Аллагьди, вун куьн патахъай 
хабардар ийидатІа, чав агакьара. 
Чнани яб гуда ва тамамарда».

28  Реббидиз куь гафар ван хьа
най ва заз лагьанай: «Заз и инсанар 
вуч раханатІа ван атана, абуру ваз 
вуч лагьанатІа вири ван хьана. Абу
ру дуьз лугьузва. 29 Агь, абуру гьа
къикъатдани рикІин вири сидкьи
дай Захъай датІана кичІе хьуниз ва 
Зи вири эмирар тамамаруниз – абу
руз чпизни, абурун эвледризни эбе
ди яз хъсан жедайвал, – майил аву
найтІа! 30 Алад ва абуруз алачухрик 
хъфинин эмир це. 31 Вун лагьайтІа 
инал, Захъ галаз, амукьда. За ваз ви
ри эмирар, къайдаяр ва тагькимар 
малумарда. Вуна абуруз чирда, ва 
абуру вири и крар За чпин ихтиярда 
твадай уьлкведа кьилиз акъудда».

32  Квез Реббиди, куь Аллагь
ди, эмир гайивал ян тагана кьи
лиз акъуд, я эрчІи патахъ, я чап
ла патахъ къерехдиз къекъечІмир! 
33  ДатІана квез Реббиди, куь Ал
лагьди, эмир ганвай рекьерайтІуз 
алад. Ва куьн сагъ-саламат жеда, 
ва квез хъсан жеда, яргъалди куьне 
муьтІуьгъардай а уьлкведа уьмуьр 
тухуда.

Ребби кІан хьунин ва муьтІугъ 
хьунин насигьат

6 1 Ингье Реббиди, куь Аллагьди, 
квез чир ая лагьана ганвай эми

рар, къайдаяр ва тагькимар, куьне 
абур куьн физвай ва куьне кьадай 
уьлкведа кьилиз акъудун лазим я. 
2 Квез куь уьмуьрдин гьар са юкъуз 

Реббидихъай, куь Аллагьдихъай, 
кичІе хьурай, ва за квев агакьарза
вай Адан вири къалурнавай къай
даяр ва тагькимар кьилиз акъуд
рай, куь аялри ва хтулрини гьа икІ 
авурай, ва и чІавуз куьне яргъалди 
уьмуьр тухуда.

3 Яб це, Исраил! Вири ибур ян та
гана кьилиз акъуд! И чІавуз квез 
хъсан жеда ва куьн вичикай нек
ни вирт хкатзавай чилел кьадардиз 
гзаф авайбур жеда, – Реббиди, куь 
бан-бубайрин Аллагьди квез хиве 
кьурвал.

4  Яб це, Исраил! Ребби, чи Ал
лагь, тек сад тир Ребби я!

5  Ребби, ви Аллагь, рикІин сид
кьидай, вири чандалди, вири къу
ватралди кІан хьухь. 6  За къе ваз 
гузвай эмирар датІана ви рикІе аваз 
хьурай. 7 Абур жуван аялриз ахъай 
хъия, абур даим тикрар ая  – вун 
кІвале аваз хьайитІани, рекье аваз 
хьайитІани, къаткизватІани, къа
рагъзаватІани. 8 Абур, лишан хьиз, 
жуван гъилик кутІуна, абур ви пе
лел алаз хьуй. 9  Абур ви кІвалин 
гуьрцелдин хилерал ва шегьердин 
варарал* кхьихь.

10 Реббиди, ви Аллагьди, вун, Ада 
ваз гуда лагьана ви бан-бубаяр тир 
Ибрагьимаз, Исакьаз ва Якьубаз 
кьин кьур уьлкведиз гъида. Ана ву
на эциг тавунвай чІехи ва абад ше
гьерар, 11 вуна кІватІ тавунвай гьар 
жуьредин шейэривди ацІанвай 
кІвалер, вуна къванер яна рас та
вунвай фурар, вуна акІур тавунвай 
ципицІ багълар ва зейтундин кІа
пІалар ава. Ана вуна тухдалди неда! 
12 Килиг гьа, Ребби рикІелай алуд
мир  – вун Мисридай, лукІвиляй 
Акъудайди тир. 13 Реббидихъай, ви 

Аллагьдихъай, кичІе хьухь, Адаз 
къуллугъ ая, Адан тІварцелди кьин 
яхъ.

14  Маса аллагьрин, куь патарив 
уьмуьр тухузвай халкьарин ал
лагьрин, гуьгъуьна аваз фимир, 
15  Ребби, куь арада авай, куь Ал
лагь, – гъайра Аллагь я эхир: Адаз 
хъел къведа ва куьн чилин винелай 
тергда! 16  Ребби, куь Аллагь, куь
не ам Массада темягь авур тегьер
да, синагъ ийимир. 17  Реббидин, 
куь Аллагьдин, эмирар, Ада квез 
ганвай шагьидвилер ва къайда
яр ян тагана кьилиз акъуд. 18 Адан 
фикирдалди вуч дуьз ва хъсан ятІа, 
гьам ая. И чІавуз квез хъсан же
да: куьне фена, вич Реббиди кьин 
гана куь бан-бубайриз хиве кьун
вай авадан уьлкве кьада. 19 Реббиди 
анай куь вири душманар чукурда. 
Реббиди гьа икІ лагьана.

20 Гележегда хци вавай: «Реббиди, 
чи Аллагьди, квез гайи и шагьид
вилерин, къайдайрин ва тагьким
рин мана-метлеб вуч я?» – лагьана 
хабар кьурла, 21 адаз икІ жаваб це: 
«Чун Мисрида фиръавандин* лу
кІар тир, ва Реббиди Вичин чІехи 
къудратдалди чун Мисридай акъуд
на. 22 Чи вилерикди Реббиди Мисри 
патал, фиръаван ва вири адан кІвал 
патал пис нетижаяр авай чІехи ала
матар ва кар жедайвилин лиша
нар къалурна. 23 Амма чун Ада, Ви
чи кьин гана чи бан-бубайриз хиве 
кьунвай уьлкведиз, – ам чаз багъи
шун патал,  – гъунин мураддалди, 
Мисридай ахкъудна. 24 Реббиди чаз 
вири и къайдаяр тамамарун эмир 
авунва, чаз хъсан хьун патал, чун 
сагъ-саламат яз амукьун патал  – 
Реббидихъай, чи Аллагьдихъай, 

кичІе хьун патал. Им гьакІ хьунни 
авунва  – къенин йикъалди. 25  Чи 
гьахъ-михьивал – им, Ада чаз эмир 
гайивал, Реббидин, чи Аллагьдин, 
вилик вири и эмирар кьилиз акъу
дун я».

Яб тагунин вилик пад атІун
(ЭхкъечІун 34:11-16)

7 1  Куьн Реббиди, куь Аллагь
ди, куьн вич кьун патал исят

да физвай уьлкведиз гъайила, ва 
анай гзаф кьадар халкьар чуку
райла: хетияр, гиргашияр, амари
яр, къенанвияр*, перизияр, гьиви
яр ва ябусвияр – квелай гзаф авай 
ва къуват авай ирид халкь, – 2 Реб
биди, куь Аллагьди, абур куь гъи
ле турла ва куьне абурун винел 
гъалибвал къачурла, абур терг ая! 
Абурухъ галаз икьрарар кутІунмир 
ва абуруз инсаф ийимир. 3 Абурук 
мукьва жез акахьмир, – абурун ру
хвайриз куь рушар гумир ва абу
рун рушарни куь рухвайриз гъи
мир. 4 ТахьайтІа абуру куь рухваяр 
Закай элкъуьрда ва абуру маса ал
лагьриз къуллугъ ийида! А чІавуз 
Реббидиз квекай хъел къведа ва 
гьасятда куьн терг ийида. 5 ИкІ аву
на кІанда: абурун къурбанганар* – 
чукІура, абурун пак тир къванер – 
хух, Ашерадин дестекар  – атІутІ, 
бутар* – куг! 6 Куьн Реббидин, куь 
Аллагьдин, вилик пак тир халкь я 
эхир; Реббиди, куь Аллагьди, куьн 
Вичин багьа эменни хьунин мурад
далди, чилел алай вири халкьарин 
арадай хкяна.

7 Реббиди куьн маса халкьарилай 
кьадардиз гзаф я лагьана гзаф кІан 
хьана хкягъайди туш. Ваъ, куьн  – 
халкьарин арада виридалайни 

гъвечІиди я! 8 Амма Реббидиз куьн 
кІанда ва куь бан-бубайриз кьур 
кьинез вафа хуьзва, – ингье вучиз 
Ада куьн Вичин чІехи къудратдал
ди хутахна, лукІвиликай, Мисри
дин пачагьдин, фиръавандин*, гъи
ликай азад авуна. 9  Гьавиляй чир 
хьухь, Ребби, ви Аллагь, – гьакъи
къатда Аллагь я, умуд кутаз жедай 
Аллагь я; Ам агъзур несилдал къве
далди Вич кІандай ва Вичин эми
рар кьилиз акъуддайбурухъ галаз 
кутІуннавай регьим квай икьрар
диз вафа я. 10  Амма Вич инкарза
вайбур Ада жаза гана тергда – эн
гел тавуна абурукай гьар садаз жаза 
гуда! 11 Гьавиляй за ваз исятда ма
лумарзавай эмирар, тагькимар ва 
къайдаяр кьилиз акъуд.

Яб гунай хийир-дуьа
(Леви 26:1-13;  

Киххьей къанун 28:1-14)
12 Куьн и къайдайриз табий жез 

хьайитІа, абур дуьм-дуьз тамама
риз хьайитІа, Реббини, куь Аллагь, 
Ада куь бан-бубайрихъ галаз ку
тІуннавай а регьим квай икьрар
диз вафа жеда. 13  Адаз куьн кІан 
жеда, Ада квез хийир-дуьа* ийи
да ва гзаф кьадарралди авай халкь 
ийида, Ада, квез гуда лагьана Реб
биди куь бан-бубайриз кьин кьур 
чилел куь веледриз ва куь чилин 
бегьердиз, куь техилдиз, чехирдиз 
ва зейтундин гъеридиз, калерин 
дулдиз, хиперин ва цІегьерин дул
диз хийир-дуьа ийида. 14 Квев, ма
са са халкьдихъни агакь тавур, хи
йир-дуьа агакьда! Куь арада аялар 
тежезвай итимарни папар жедач, 
ва куь маларни чІуруз амукьдач. 
15  Реббиди куьн вири азаррикай 

хуьда. Ада квел Мисридин терг 
ийидай азарар ракъурдач (куь ри
кІел абур алама), амма абур куь 
душманрал ракъурда.

16 Куьне Реббиди, куь Аллагьди, 
куь гъиле тур вири халкьар терг 
ая; абурун язух къвемир, абурун 
аллагьриз къуллугъ ийимир  – им 
куьн патал желе жеда.

Чара халкьарихъай кичІе 
тахьуниз эверун

17 Куьне, мумкин я, фикирда: «И 
халкьар чалай кьадардиз гзаф я. 
Бес чна абурувай чилер гьикІ къа
къудда?» 18  Амма абурухъай ки
чІе жемир! Реббиди, куь Аллагьди, 
фиръавандиз* ва вири Мисридиз 
гьихьтин кар кьунайтІа, рикІел 
хкваш. 19 Квез куь вилералди акур 
чІехи ва залан четинвилер, гьакІни 
са кар жедайвилин лишанар ва ала
матар рикІел хкваш. Реббиди, куь 
Аллагьди, Вичин чІехи, кьадар ава
чир къудратдалди куьн Мисридай 
гьикІ акъуднайтІа рикІел хкваш. 
Реббиди, куь Аллагьди, квез алай 
вахтунда кичІезвай вири халкьа
ризни гьа икІ ийида. 20  ГьакІни 
сагъ-саламат яз амукьна квекай 
чуьнуьх хьайибурни рекьидайвал 
Ада абурал хузарин кул ракъурда. 
21  КичІе жемир, куь арада Ребби, 
куь Аллагь, ава эхир, чІехи ва гьай
бат гвай Аллагь! 22  Амма Ребби
ди, куь Аллагьди, и халкьар яваш-
явашдиз чукурда. Куьне абур фад 
терг авун лазим туш  – тахьайтІа 
ана вагьши гьайванрин кьадар гзаф 
жеда.

23  Реббиди, куь Аллагьди, квез 
и халкьарин винел гъалибвал ба
гъишзава ва абур чилелай терг же

далди абурун арада зурба гъалаба 
твада. 24  Ада абурун пачагьар куь 
гъиле твада, ва куьне гьатта абурун 
тІварни цавун кІаник тадач. Куь ху
ра гьич садавайни акъвазиз жедач, 
ва куьне абур вири тергда.

25  Абурун аллагьрин кІалубар 
куг. Темягь фена, и кІалубар вине
лай кІевнавай гимишни къизил жу
ваз къачумир, тахьайтІа вун желеда 
гьатда – Ребби, ви Аллагь, патал им 
мурдар затІ я эхир. 26 Мурдар затІ 
жуван кІвализ гъимир, тахьайтІа 
гьадахъ галаз санал вунни терг 
ийида. Ихьтин затІ ваз чиркинди 
ва мурдарди хьурай – ам терг аву
на кІанда.

Ребби рикІелай алуд тавунин 
эмир

8 1  За исятда квез малумарзавай 
вири эмирар гьа лагьайвал кьи

лиз акъуд. ИкІ хьайитІа куьн чан 
аламаз амукьда ва кьадардиз артух 
жеда; куьне фена, Реббиди кьин га
на куь бан-бубайриз хиве кьунвай 
уьлкве муьтІуьгъар ийида. 2 РикІел 
хкваш, Реббиди, куь Аллагьди, квяй 
кьил акъудун патал куьн умунарна 
ва килигна чирна: куьне Адан эми
рар кьилиз акъуддани-акъуддач
ни – вири и яхцІур йисан вахтунда 
куьн кьурумдай гьикІ тухванатІа. 
3  Ада куьн умунарзавай, каш чІу
гваз тазвай, я квез, я куь бан-бубай
риз гьич ванни тахьай мангьудалди 
тухар ийизвай. Адаз квез къалуриз 
кІанзавай хьи, инсандал алай чан 
тек са фалди туш. Инсанди Ребби
дин сивяй вуч акъатзаватІа, гьадал
ди уьмуьр тухузвайди я!

4 Вири и яхцІур йисуз ви парта
лар кукІвар жезвачир, ви кІвачер 

дакІвазвачир. 5 Гъавурда гьат эхир, 
Реббиди, ви Аллагьди, бубади хциз 
гьикІ тербия гудатІа, вазни гьакІ 
тербия гузва! 6  Реббидин, ви Ал
лагьдин, эмирар кьилиз акъуд, 
Адан рекье аваз алад ва Адахъай 
кичІе хьухь.

7 Реббиди, ви Аллагьди, вун ви
чяй вацІар авахьиз физвай, дерей
ра ва дагълара булахар ва чилин 
кІаник квай ятар дуьздал экъечІза
вай авадан уьлкведиз, 8 къуьлуьнни 
мухан, цІипицІлухрин, инжилрин
ни анаррин уьлкведиз, зейтундин 
чІемедин* ва виртІедин уьлкведиз 
гъида. 9 И уьлкведа вуна тух жедал
ди тІуьн жагъин тийиз уьмуьр туху
дач, са куьнихъни муьгьтеж жедач; 
адан къванерик ракь ква, дагълара 
вавай буьруьнж хкудиз жеда. 10 Тух 
хьайила, Ада ви ихтиярда тур ава
дан уьлкведай, Реббидиз, ви Ал
лагьдиз, шукур ая.

11 Гьавиляй, килиг гьа, Ребби, ви 
Аллагь, рикІелай алудмир, за ваз 
исятда малумарзавай Адан тагь
кимрал, къалурнавай къайдайрал 
ва эмиррал амал ая. 12  Вуна тух
далди недайла, хъсан кІвалер эциг
дайла ва абура уьмуьр тухудайла, 
13  вахъ маларинни лапагрин кьа
дар гзаф хьайила, гимиш, къизил 
ва гьар жуьредин девлет артух хьа
йила, 14 дамах акатмир ва Ребби, ви 
Аллагь, рикІелай ракъурмир. Ада 
вун Мисридай, лукІвиляй акъудна, 
15  вун зегьер квай гъуьлягъринни 
акьрабрин арадай, кьуру ва цикай 
магьрум чилерай чІехи ва акур
ла кичІе жедай кьурумдай тухва
на. Вун паталди Ада цив рагай ава
хьиз туна; 16 Ада вун кьурумда, ви 
бан-бубайриз гьич ванни тахьай 

мангьудалди тухарна. Ада, ахпа ваз 
хъсан хьун патал, вун умунарна ва 
синагъ авуна. 17 Фикир ийимир хьи, 
им вуна ви къуватралди гъилиз 
гъанвай девлет я лагьана! 18 Ребби, 
ви Аллагь, рикІел хуьх. Гьам я ваз 
и девлетар гъилиз гъидай къуват 
гузвайди  – Ада ви бан-бубайрихъ 
галаз кутІуннавай икьрар къенин 
юкъузни кьилиз акъудзава.

19  Амма куьне Ребби, куь Ал
лагь, рикІелай ракъурайтІа, ва ма
са аллагьрин гуьгъуьна аваз фейи
тІа, абуруз къуллугъ ийиз ва икрам 
ийиз хьайитІа, куьн са рахунни 
алачиз пуч жеда  – идан патахъай 
за куьн гиламаз хабардар ийизва! 
20  Куьне Реббидиз, куь Аллагьдиз, 
яб гун тийиз хьайитІа, чпин чилер 
квез гун патал Реббиди терг ийиз
вай а халкьар хьиз, куьнни телеф 
жеда!

Лайих тушир пишкеш

9 1-2 Яб це, Исраил! Къе куьн Яр
дан вацІалай элячІзава хьи, кве

лай кьадардиз ва къуватдиз артух 
халкьарин чилер, цавув агакьза
вай цлар галай чІехи ва сенгер яна
вай шегьерар, еке буйдин ва чІехи 
халкь тир анакьийрин чилер кьун 
патал,  – квез абур чизва, квез ван 
хьана хьи, инсанри абурукай гьикІ 
лугьудатІа: «Анакьийрин хура ни
вай акъваз жеда?!». 3 Амма Ребби, 
куь Аллагь, кана руьхъ ийидай цІай 
хьиз, куь вилик кваз физвайди ги
ла гъавурда акьукь. Им Гьам я абур 
тергдайди, абурун винел квез гъа
либвал гудайди,  – ва куьне, Реб
биди квез хиве кьурвал, абурун 
чил муьтІуьгъар ийида, абур тадиз 
тергда. 4  Реббиди, куь Аллагьди, 



275 Киххьей къанун 9

абур чукурайла, куьне квез лугьу
мир: «Им чи гьахъ-михьивал се
беб яз, Реббиди чна и уьлкве къа
чун патал чун иниз гъана». Ваъ, и 
халкьарин пис крар себеб яз Реб
биди абурун чилер квев вахкузва! 
5 Куьне куьн гьахъ гвайбур ва дуьз
бур тирвиляй атана и уьлкве къачу
дайди туш. Реббиди, куь Аллагьди, 
квез и чилер и халкьар батІул тир
виляй, ва Ада куь бан-бубаяр тир 
Ибрагьимаз, Исакьаз ва Якьубаз 
кьур кьин кьилиз акъудун яз гузва. 
6 Гьавиляй чир хьухь, Реббиди, куь 
Аллагьди, а авадан уьлкве куь их
тиярда тун куь гьахъ-михьивилихъ 
галаз алакъада авач. Ваъ, куьн кьи
лиз ялдай халкь я!

Къизилдин дана
(ЭхкъечІун 32:1-35)

7  Куьне Ребби, куь Аллагь, кьу
румда гьикІ перт ийизвайтІа рикІел 
хуьх ва рикІелай алудмир. Мисри
дай экъечІай йикъалай гатІунна ва 
инив агакьдалди куьн датІана Реб
бидиз акси жезвай. 8  Куьне Ребби 
Харебдин* патарив а саягъда перт 
авунай хьи, Адаз, хъиле гьатна, 
куьн терг ийиз кІан хьанай.

9  Реббиди квехъ галаз кутІун
навай а Икьрардин кхьинар алай 
къванцин кьелечІ къаябар къах
чун патал зун дагъдиз хкаж хьайи
ла, за дагъда яхцІур югъни яхцІур 
йиф акъуднай, я тІуьначир, я хъва
начир. 10  Реббидини зав кхьинар 
алай къванцІин кьелечІ кьве къа
яб вуганай; абурал Аллагьдин гъи
лелди, вири жемят кІватІ хьанвай 
юкъуз Реббиди квез дагъдал, цІун 
кьулай вуч лагьанайтІа, вири чІу
гунвай.

11 ЯхцІур югъни яхцІур йиф алат
на – Реббиди зав къванцин кьелечІ 
кьве къаяб, икьрар алай къаябар, 
вуганай. 12  Реббиди заз лагьанай: 
«Тади ая, эхвичІ! Вуна Мисридай 
акъудай ви халкь усалди хьанва. 
За алад лагьай дуьз рекьелай абур 
гьикьван фад элячІна! Абуру чпиз 
цІурурна цайи икрам ийидай кІа
луб раснава».

13  Реббиди заз лагьанай: «Заз 
аквазвайвал, и халкь кьилиз ялдай
ди я! 14 Зун акъвазармир – За абур 
терг ийида, абурун тІвар цавун кІа
никай квадарда. Валай лагьайтІа 
За къуват авай ва кьадардиз гзаф 
халкь арадал гъида».

15  Зун элкъвена дагъдай эвичІиз 
хьана. Дагъ ялавди кьуна кузвай; 
зи гъилени икьрар алай къванцин 
кьелечІ кьве къаяб авай. 16 Заз аку
на хьи, куьне Реббидин, куь Ал
лагьдин, вилик гунагьдиз рехъ ган
ва,  – куьн патал цІурурна цанвай 
данадин кІалуб гьазурнава. Куьн 
Реббиди алад лагьай дуьз рекье
лай лап фад элячІнавай! 17 А чІавуз 
за кхьинар алай кьве къаябни чи
лел гьалчнай  – абур куь вилик ха
най. 18 Ахпа зун мад Реббидин вилик 
экІя хьанай  – мад яхцІур юкъузни 
яхцІур йифиз я тІуьначир, я хъва
начир  – Реббидин вилера негь тир 
кІвалах авунай ва куьне авур гунагь
дин патахъай Адак хъел кутунай.

19  Заз хаф янавай, хъилев ва 
ажугъдив ацІанвай Реббидиз куьн 
терг ийиз кІанзавай эхир. Амма 
Ада и гъилерани зи гафуниз яб 
ганай. 20  Реббидиз Гьарунан хъел 
гзаф авай ва ам терг ийиз кІан
завай, амма за гьа чІавуз Гьару
нан патахъайни тІалабнай. 21  Куь 

гунагьни, куьне туькІуьрай дана, 
за канай, куьлуь авунай, гатанай, 
руг жедайвал регъвенай – ва и руг 
дагъдай авахьзавай хвалаз гадар
най.

22  Куьне Реббидик гьам Тавера
да, гьам Массада, гьамни Къибрат-
Гьатагьавада хъел кутунай. 23 Реб
биди квез Къадеш-Барнедай 
женгинин рекьиз экъечІ лагьай
ла  – Ада квез «Алад фена За квез 
гузвай а уьлкве къачу!»  – лагьай
ла, куьн Реббидин, куь Аллагь
дин, эмирдиз табий хьаначир, куьн 
Адахъ агъуначир, Адахъ яб акална
чир. 24 Заз куьн чизвай вири и вах
тунда куьн Реббидин чІалаз килиг
начир!

25  За Реббидин вилик пел чи
лив агакьарнай ва яхцІур юкъузни 
яхцІур йифиз Адан вилик экІя хьа
на ярх хьанай – Ада куьн терг ийиз 
кІанзава лагьанай эхир.

26  За Реббидиз минет авунай: 
«Агъа Ребби, Жуван халкь, Жу
ван эменни пуч ийимир! Вуна абур 
Ви чІехи гьукумдалди азад авунай, 
Жуван чІехи къудратдалди Мис
ридай акъуднай. 27  Ви лукІар тир 
Ибрагьим, Исакь ва Якьуб рикІел 
хкваш, и халкьдин кьилиз ялу
низ, адан батІулвилиз ва гунагь
риз килигмир. 28  ТахьайтІа Вуна 
чун акъуддай а уьлкведа лугьуда: 
„Реббиди абур хиве кьунвай а чи
лел тухун мумкин кар тушир, Адаз 
абур акунани кІанзавайди тушир. 
Гьавиляй Ада абур кьурумдиз гьа
на терг авун патал тухванвайди 
тир“. 29 Амма абур – Ви халкь ва Ви 
эменни я эхир. Вуна абур Жуван 
чІехи къуватдалди, къудратдалди 
акъуднай!»

Къванцин цІийи зулар
(ЭхкъечІун 34:1-9)

10 1 А вядеда Реббиди заз лагьа
най: «Къванцикай виликан

буруз ухшар тир кьелечІ кьве къа
яб яна цІалцІам ая, ва Зи кьилив, 
дагъдал хкаж хьухь. Ва гьакІни кІа
расдикай сандух раса. 2 За къванцин 
къаябрал, вуна хайи муькуь къаяб
рал алай гьа гафар кхьин хъийи
да, ва вуна абур сандухда эцигда». 
3 За акІаждикай сандух раснай, ви
ликанбур хьтин къванцин кьелечІ 
кьве къаябни яна цалцІам авунай, 
ва къаябарни гъиле аваз дагъдиз 
хкаж хьанай. 4 Реббиди абурал гьа 
сифтедай вуч алайтІа, гьам кхье
най, – Ада квез вири жемят кІватІ 
хьайи юкъуз дагъдал, цІун кьулай 
малумарай ЦІуд Эмир. Ада кхьинар 
алай къаябар зав вахканай. 5  Зун 
элкъвена хтана, дагъдай эвичІна 
ва абур за расай сандухда эцигнай. 
Абур гьана ава – Реббиди заз эмир 
гайивал.

Гьарунан кьиникь ва левийрин 
къуллугъ

6  Берат-Бене-Якьан туна, Ис
раилдин рухваяр Масерадиз ата
най. Ана Гьарун кьенай ва ам гьа
на кучукнай. Адан чкадал хахам* 
адан хва Элазаракай хьанай. 7 Анай 
абур Гудгалдиз атанай, Гудгалдай
ни – вичяй гзаф хулер авахьна физ
вай ЯтІбатадиз.

8  А вядеда Реббиди Икьрар
дин сандух ял авун, Реббидин ви
лик акъвазун, Адаз къуллугъ авун 
ва адан тІварцІелай хийир-дуьа* 
авун патал, Левидин тайифа* хкя
най. Им исятдани гьа икІ я. 9 Ингье 
вучиз Левидин тайифадал муькуь 

стхайрихъ галаз санал чилин бел
ген* ва я вичин пай гьалтнач. Абу
рун пай  – абуруз Реббиди, ви Ал
лагьди, хиве кьурвал, Ребби Вич я.

10  Зун дагъда, гьа сифте сефер 
хьиз, яхцІур юкъузни яхцІур йи
физ хьанай. Реббиди и гъилерани 
зи гафуниз яб ганай  – куьн терг
начир. 11  Ада заз лагьанай: «Алад, 
халкь жувахъ галаз твах. Абуру фе
на За абурун бан-бубайриз гуда ла
гьана кьин кьур, уьлкве къачурай».

Реббидихъай кичІе хьунин 
гьакъиндай эмир

12 Исраил! Реббидиз, куь Аллагь
диз, квевай кІанзавайди тек са затІ 
я: герек квез Реббидихъай, куь Ал
лагьдихъай, кичІе жен, Ада къалу
рай рекье аваз фин, Ам кІан жен, 
Реббидиз, куь Аллагьдиз, рикІин 
сидкьидай ва вири чандалди къул
лугъ ийин, 13 ва за квез гила куь хи
йир патал малумарзавай Реббидин 
эмирар ва къалурнавай къайдаяр 
кьилиз акъудин.

14 Реббидин, куь Аллагьдин, их
тиярда цавар ва цаварин цавар, чи
лер ва чилел алай кьван вири затІар 
ава, 15  амма Реббидиз анжах куь 
бан-бубаяр хуш хьана. Ада куьн, 
абурун эвледар, вири халкьарин 
арадай хкяна (им исятдани гьа икІ 
я). 16 Гьавиляй куь рикІер хъуьтуьл
бур хьуй, идалай кьулухъ кьилиз 
ялдайбур жемир! 17 ГьикІ лагьайтІа 
Ребби, куь Аллагь, – Им аллагьрин 
винел Аллагь я ва агъайрин винел 
Агъа. Ам – чІехи, зурба ва гьайбат 
гвай Аллагь я; Ам терефдарвал гва
чир ва вич маса къачуз тежерди я. 
18 Ада етимринни хендедайрин их
тиярар хуьзва; Адаз масанай атана 

ацукьнавайбур кІанда – абуруз не
дайди ва пек-партал гузва. 19 Квез
ни масанай атана ацукьнавайбур 
кІан хьухь, куьнни Мисрида маса
най атана ацукьнавайбур тир эхир.

20  Реббидихъай, ви Аллагьди
хъай, кичІе хьухь, Адаз къуллугъ 
ая, Адаз вафа хуьз амукь ва Адан 
ТІварцІелди кьин яхъ. 21  Ам  – ви 
баркалла я, Ам – ви Аллагь я. Ада 
вун патал чІехи ва гьайбат авай 
кІвалахар авуна, ва ваз абур ви ви
лералди акуна. 22  Куь бан-бубаяр 
Мисридиз куьч хьайи чІавуз абур 
анжах пудкъанни цІуд кас авай, 
амма гила Реббиди, куь Аллагьди, 
куьн, цава авай гъетер хьиз, кьа
дардиз артухарнава.

Аллагьдин чІехи крар

11 1  Ребби, ви Аллагь, кІан 
хьухь, Адан вилик ви бур

жи датІана тамамара, Адан къалур
навай къайдайрал, тагькимрал ва 
эмиррал амал ая.

2 РикІел хуьх тІун гила! Ибур за 
куь аялрихъ элкъвена лугьузвай 
гафар туш  – Абуруз Реббиди, куь 
Аллагьди, я гайи тарсарни, я Адан 
чІехивални, я Адан чІехи, кьадар 
авачир къудратни, 3 я Мисрида Ада 
малумарай кар жедайвилин лиша
нарни, я кьиле тухвай зурба кІва
лахни чидач, я чпин вилералдини 
акунач. Ада фиръавандиз*, Мис
ридин пачагьдиз, ва адан вири уьл
кведиз вуч авунай! 4  Ада мисри
вийрин кьушундиз, балкІанриз ва 
дапурагриз вуч авунай! Мисриви
яр куь гуьгъуьниз галтугайла, Ада 
абур НацІун гьуьлуьн лепейра терг
най – Ада абур тергнай, къенин йи
къалдини им гьа икІ я. 5 Куьн иниз 

къвез рекье авайла, Ада куьн патал 
кьурумда вуч авунай! 6 Ада Рувенан 
эвлед тир Элиабан рухваяр тир Да
таназни Абирамаз вуч авунай! Ис
раилан эвледар акъвазнавай чка
дин юкьвал чил кьве пад хьанай, ва 
абур чпин хизанар, алачухар ва лу
кІар маларни галаз туькьуьннай.

7  Квез лагьайтІа Реббиди авур 
вири чІехи крар куь вилералди аку
най!

Яб гунай – хийир-дуьа,  
яб тагунай – лянет

8 Гьавиляй за квез гила малумар
завай вири эмирар кьилиз акъуд, – 
гьа и чІавуз куьн къуват квайбур 
жеда ва куьн физ гьазур хьанвай 
уьлкведиз къведа ва ам къачуда.

9 Ва куьне яргъалди Реббиди куь 
бан-бубайриз ва абурун эвледриз 
гуда лагьана кьин кьур чилел – ви
чикай некни вирт хкатзавай чи
лел, – уьмуьр тухуда.

10 Куьн ам кьун патал исятда физ
вай а чил куьн экъечІай Мисри 
хьтинди туш. А чилиз куьне тум ве
гьидай ва адаз, салаз яд гудай те
гьерда – четинвилелди, – яд гудай. 
11 Амма куьн физвай ва куьне кьа
дай уьлкве,  – ам цавай къвазвай 
марфади дигизвай дагъларни дере
яр я. 12 Ам Реббидин, куь Аллагь
дин, къайгъударвилик квай уьлкве 
я; Ада датІана йисан вири вахтунда 
адан аявал ийизва.

13 Куьне за квез гила малумарза
вай вири эмирриз дуьм-дуьз яб гуз 
хьайитІа, Ребби, куь Аллагь, кІан 
жез хьайитІа ва Адаз рикІин ви
ри сидкьидай ва чандин вири къу
ватралди къуллугъ ийиз хьайитІа, 
14 За куь чилел герек тир вахтунда 

марф ракъурда, зулун ва гатфарин 
марф,  – ва квехъ техил, чехир ва 
зейтундин чІем* жеда. 15 За яйлахра 
куь малар патал векь экъечІдайвал 
ийида, – ва куьне тухдалди неда.

16  Темягь финихъай ва, рекьяй 
акъатна, фена маса аллагьриз къул
лугъ авунихъай ва икрам авуни
хъай кичІе хьухь. 17 ТахьайтІа Реб
бидиз квекай хъел къведа ва цавун 
варар акьалда, ва марфарни жедач, 
чилини бегьер гудач, ва куьн лап 
фад Реббиди квез гузвай авадан 
уьлкведай квахьда.

18  Зи и гафар датІана куь хурун 
зигьиндани фикирда аваз хьурай. 
Абур лишан хьиз гъилик кутІуна, 
абур куь пелел алаз хьуй. 19 Абур куь 
аялрив агакьара. Абур датІана тик
рар ая – вун кІвале авайлани, рекье 
авайлани, къаткидайлани къарагъ
дайлани. 20  Абур ви кІвалин гуьр
целдин хилерални, шегьердин вара
рални* кхьихь. 21 И чІавуз Реббиди 
куь бан-бубайриз гуда лагьана кьин 
кьур чилел куь уьмуьр ва куь аял
рин уьмуьр яргъалди – чилин винел 
цав аламай кьван, – давам жеда.

22  Куьне за квез малумарзавай 
вири и эмирар дуьм-дуьз кьилиз 
акъудиз хьайитІа, Ребби, куь Ал
лагь, кІан жез хьайитІа, датІана 
Гьадан рекье аваз физ хьайитІа, 
Адаз вафа хуьз амукьайтІа, 23 Реб
биди куьн патал вири и халкьар 
чукурда  – куьне квелай кьадардиз 
гзаф ва къуват авай халкьарин чи
лер кьада. 24  Куьне кІвач эцигай 
гьар гьи чка хьайитІани, куьди же
да: кьурумдилай Либандал кьван, 
Эфрат вацІалай рагъакІидай патан 
гьуьлел кьван авай вири чилер куь 
мулкар жеда. 25 Куь хура садавайни 

акъвазиз жедач: Реббиди, куь Ал
лагьди, Ада квез хиве кьурвал, куьн 
гьахьдай вири уьлкве тирвал куь 
вилик кичІе жедай ва хаф ядай гьа
лар арадал гъида.

26  Ингье, гила за квез хийир-
дуьа* – я тушни лянет теклифзава. 
27 Хийир-дуьа – Реббидин, куь Ал
лагьдин, за квез гила малумарзавай 
эмирриз яб гуз хьайитІа. 28 Лянет – 
куьне Реббидин, куь Аллагьдин, 
эмирриз яб гун тийиз хьайитІа, за 
квез гила къалурай рекьелай элячІ
на, ва маса, квез чинни тийидай, 
аллагьрин гуьгъуьна аваз фейитІа.

29  Реббиди, куь Аллагьди, квез 
къачуз кІанзавай, вич кьун па
тал исятда куьн физвай уьлкведиз 
гъайила, Геризим дагъдилай хи
йир-дуьа малумара, лянетни  – Ге
бал дагъдилай. 30  Малум я хьи, и 
дагълар Ярдан вацІун а пата, рагъ
акІидай патахъ физвай рекьихъ, 
Ярдандин дереда уьмуьр тухузвай 
къенанвийрин* чилел, Гилгалдин 
къаншарда, Маредин мегъуьн тара
ривай са акьван яргъал тушиз, ала.

31  Гила куьн квез Реббиди, куь 
Аллагьди, гузвай уьлкве кьун па
тал Ярдандилай элячІзава. Куьне 
ам къачуда ва ана уьмуьр тухуда.

32 Гила за квез малумарзавай ви
ри тагькимар ва къайдаяр кьилиз 
акъуд!

Аллагьдин уьлкведа  
Аллагьдин халкь патал тир 

Къанундин ктаб
(12:1–26:15)

12 1  Ингье тагькимар ва къай
даяр  – куьне абур Реббиди, 

куь бан-бубайрин Аллагьди, куь 

ихтиярда твадай уьлкведа кьилиз 
акъудна кІанда. Абур куьн чилел 
уьмуьр тухузвай кьван датІана кьи
лиз акъуд.

Вири Исраил патал кьилин 
мескен

2 Куьне чилер къакъуддай халкьа
ри чпин аллагьриз къуллугъ авур 
вири мескен чкаяр дибдай терг ая, – 
кьакьан дагъларал, тепейрал, гьар 
са гзаф хилер алай тарцин кІаник. 
3  Абурун къурбанганар* чукІура, 
абурун пак тир къванер хух, Ашера
дин дестекар куг, абурун аллагьрин 
кІалубар алудна гадара! А чкайра 
абурукай амай рикІел хкунар дибдай 
терг ая. 4 Ребби, куь Аллагь, патал а 
жуьредин гьич са затІни ийимир!

5 Адан вилик акъвазун патал Реб
биди, куь Аллагьди, куь тайифайри
кай* садан чилел хкядай ва Вичин 
ТІварцІин кІвал ийидай чкадал ша. 
6 Гьанал ша, кунугар* гуз, къазанжи
дин цІуд паюникай са пай садакьа 
ийиз ва хкаж-къурбандар гуз, вяд
дин къурбандарни гуьгьуьл-къур
бандар* ийиз, маларини лапагрин 
эркек сифте балаяр гваз. 7  Гьанал 
Реббидин, куь Аллагьдин, вилик 
тІуьнар-хъунар ая, ва жуван зегь
метдин нетижайрикай кеф хкуд, 
жуван хизанарни галаз шадвилер 
ая,  – вучиз лагьайтІа Реббиди, куь 
Аллагьди, квез хийир-дуьа* авунва.

8  Ана куьне куьн алай вахтун
да чна ина ийизвайвал тухвана же
дач,  – гьар сада вичин кьиле гьа
тайвал. 9 Алай вахтунда куьн гьеле 
вичел куьне секиндиз уьмуьр туху
дай чилел, куьн патал Реббиди, куь 
Аллагьди, чара ийидай белгендал* 
атанвач. 10 Амма куьн Ярдандилай 

элячІда ва Реббиди, куь Аллагь
ди, куь ихтиярда твазвай уьлкведа 
уьмуьр тухуз ацукьда. Ада квез ар
хайинвал гуда, куьн вири патари
хъай элкъуьрна кьунвай душман
рикай хуьда; куьне хатадик квачиз 
уьмуьр тухуда. 11 Гьа чІавуз, за квез 
эмир авурвал, кунугар ва суварин 
къурбандар* ийиз, гьам къазанжи
дин цІуд паюникай са пай садакьа, 
гьамни хкаж-къурбандар гуз, гьам 
Реббидин вилик кьунвай вяддин 
виридалайни хъсан къурбандар 
ийиз куьн Реббиди, куь Аллагьди, 
Вичин ТІварцІин кІвал авун патал 
хкядай са гьа чкадал атун лазим я. 
12 Гьанал Реббидин, куь Аллагьдин, 
вилик шадвилер ая, ва квехъ га
лаз санал куь рухвайрини рушари, 
лукІарини къаравушри шадвилер 
авурай; ва гьакІни куь шегьерра 
уьмуьр тухузвай левийри,  – абу
рухъ, квелай тафават яз, чпин чи
лин белгенни пай авач.

Нетижа: къурбандин ва 
кьасабдин арада авай тафават

13  Килиг гьа, кунугар* акатай 
чкадал ийимир. 14  Анжах куь Реб
биди куь тайифайрикай* садан чи
лел хкядай чкадал кунугар ая ва за 
ваз эмир гайи маса вири серенже
мар кьилиз акъуд.

15  Амма вавай ваз мус кІан хьа
йитІани мал жуван шегьерда ту
кІваз ва як нез жеда – Реббидин, ви 
Аллагьдин, хийир-дуьадалди* вахъ 
авай маларин кьадардилай аслу яз. 
Гьар садавай, гьам михьидавай*, 
гьамни чиркиндавай, и як, гуя ам 
гъезелдин ва я миргин як хьиз, нез 
жеда. 16 Анжах иви* тІуьн яз гъилик 
тавуна, яд хьиз чилел экъич!

17 Вуна ви шегьерда жуван техил
дилай, чехирдилай ва зейтундин 
чІемедилай* гузвай цІудан са пай, 
ва гьакІ маларинни лапагрин эркек 
сифте балайрин як, вяддин къур
банд, гуьгьуьл-къурбанд* ва хкаж-
къурбанд тІуьна виже къведач. 18 Ви
ри ибур Реббидин, ви Аллагьдин, 
вилик Реббиди, ви Аллагьди, хкядай 
чкадал, неъ,  – ва вахъ галаз санал 
ви рухвайри ва рушари, лукІари ва 
къаравушри, ва гьакІни ви шегьерра 
уьмуьр тухузвай левийри тІуьрай. 
Жуван зегьметдин бегьердикай ле
зет къачуз Реббидин, ви Аллагьдин, 
вилик шадвилер ая! 19 Ва килиг гьа, 
жуван чилел уьмуьр тухузвайла, ле
вияр рикІелай ракъурмир.

20 Реббиди, ви Аллагьди, куь мул
кар, Ада хиве кьурвал, гегьеншбур 
авурла, ва ваз як нез кІан хьайи
ла ва кьетІ авурла, як нез жеда  – 
датІана, кІандай кьван! 21  Ребби
ди, куь Аллагьди, Вичин тІварцІин 
кІвал авун патал хкядай чка вакай 
яргъа аваз хьайитІа, – за ваз эмир 
авурвал, Реббиди ваз ганвай карч 
алай ири ва куьлуь гьайванрикай 
тукІуна ва ви шегьерда ваз кІан
дай кьван неъ. 22  И як гъезелдин 
я тушни миргин як хьиз неъ: гьам 
михьидаз недай ихтияр ава, гьам
ни чиркиндаз. 23 Амма гьич садра
ни иви немир. Иви  – им уьмуьр я 
эхир: уьмуьр якІухъ галаз санал не
мир! 24 Иви ам тІуьн яз гъилик та
вуна, яд хьиз чилел экъич. 25  Ам 
немир  – ваз ва ви эвледриз хъсан 
жеда, вучиз лагьайтІа ви крар Реб
бидин рикІив кьадайбур жеда.

26 Амма пак тир къалурдай якни 
вяддин къурбандар гваз вун Реб
биди хкядай чкадал атана кІанда. 

27  Кунугар, гьам як, гьамни иви 
Реббидиз, ви Аллагьдиз, къурбан
гандал* куг. Суварин къурбанд
дин* иви Реббидиз, ви Аллагьдиз, 
къурбангандал экъична кІанда, ам
ма адан як вавай нез жеда.

28  За ваз малумарзавай вири и 
эмирриз яб гана кьилиз акъуд ва 
абурал амал ая. ИкІ хьайила ваз ва 
ви эвледриз валай кьулухъ датІа
на хъсан жеда, вучиз лагьайтІа ви 
крар Реббидин, ви Аллагьдин, ри
кІив кьунвайбур ва хушбур жеда.

Бутриз икрам авуникай 
виликамаз хабар гун

29 Реббиди, ви Аллагьди, вич къа
чун патал вун физвай уьлкведа авай 
халкьар тергда,  – ва вун, а уьлкве 
кьуна, ана уьмуьр тухуз ацукьда. 
30 Гьа чІавуз, абур тергайдалай кьу
лухъ, мукъаят хьухь, желеда гьат
мир – абурун геле аваз фимир, абу
рун аллагьрикай хабарар кьамир, 
лугьумир: «И халкьари чпин аллагь
риз гьикІ къуллугъ авунайтІа? За
ни гьакІ ийида». 31 Ребби, ви Аллагь, 
патал икІ ийимир! Абуру чпин алла
гьар патал ийизвай вири крар Реб
бидиз мурдар ва акунани такІанбур 
тир. Абуру чпин аллагьар патал гьат
та чпин рухваярни рушар кузвай!

32  За квез эмир ийизвай вири 
крар кьилиз акъуд. Идак я са затІ
ни кухтамир, я са затІни хкудмир.

Тапан пайгъамбарар кьунай ва 
бутпересвал авун патал рекьяй 

акъудунай жаза

13 1  Куь арада пайгъамбар* я 
тушни ахварар аквадайди 

пайда хьайитІа ва са кар жедайди ва 
я аламат къалурун хиве кьуртІа, 2 ва 

адан гафар кьилиз акъатайтІа, ада
ни и вахтунда ваз маса аллагьрин 
гуьгъуьна аваз финиз эвернатІа, ваз 
чинни тийидай аллагьрин, ва абуруз 
къуллугъ авуниз эвернатІа, – 3 ахь
тин пайгъамбардиз ва я ахварар 
аквадайдаз яб гумир! Им Реббиди, 
куь Аллагьди, квез Ам рикІин ви
ри сидкьидай ва руьгьдин ачухви
лелди кІанзаватІа чирун патал куьн 
синагъ ийизвайди я. 4  Реббидин, 
куь Аллагьдин, гуьгъуьна аваз алад, 
Адахъай кичІе хьухь, Адан эмирар 
кьилиз акъуд, Адаз яб це, Адаз къул
лугъ ая ва Адаз вафа хуьз амукь! 5 А 
пайгъамбар ва я ахварар аквадайди, 
куьн Мисридай акъудай, куьн лукІ
виликай азад авур Реббидикай, куь 
Аллагьдикай, авачир гафар лугьу
най, кьиникь лазим я, – куьн Ребби
ди, куь Аллагьди, гъанвай рекьелай 
элячІуниз эверунай. Куь арада пис
вал дибдай терг ая!

6-7  Ви стхади, ва я хци, ва я ру
ша, ва я гзаф кІандай ви папа, ва я 
ваз уьмуьр хьиз багьа тир дустуни 
вун фена маса аллагьриз  – я ваз, я 
ви бан-бубайриз чинни тийидай ал
лагьриз, ви патарив уьмуьр тухуз
вай, муькьвал я тушни яргъал, чи
лин и кьиляй а кьилиз кьван авай 
халкьарин, аллагьриз къуллугъ авун 
патал чинеба рекьив гъиз хьайитІа, 
8 – рази жемир, ва а инсандиз яб гу
мир! Адан язух къвемир, инсаф ийи
мир ва чуьнуьхмир. 9 Ам са рахун
ни алачиз яна йикь! Ам рекьидайла, 
сифте ягъун адаз вуна кьуна кІанда, 
амай вирибуру – ви гуьгъуьналлаз. 
10 Адал рекьидайвал къван це – ада 
куьн Мисридай, лукІвиляй акъудай 
Ребби, куь Аллагь, тун патал куьн 
рекьив гъунай! 11  Вири Исраилан 

вири эвледриз хабар хьурай ва зур
зун акатрай, ва гележегда квекай са
дани икІ тахвурай!

12-13 Ваз, куьне ана уьмуьр тухун 
патал Реббиди, куь Аллагьди, квез 
гудай шегьерра, ви халькдикай тир 
усал ксари шегьерэгьлияр фена ма
са аллагьриз, квез чинни тийидай 
аллагьриз, къуллугъ авун патал ре
кьив гъанвайди чир хьайитІа, – 14 и 
кардай кьил акъуд, вири чира, вири 
патарихъай хабарар яхъ. Вири гьа
къикъат яз жагъайтІа, ва куь арада 
рикІивайни ихьтин мурдар кІвалах 
авунваз хьайитІа, 15  и шегьердин 
агьалияр са рахунни алачиз туру
ник кутур! Вири шегьер ва ана авай 
вири шейэр, гьа жергедай яз малар
ни, туруналди ягъа! 16 Гъиле гьатай 
вири девлет майдандал кІватІа – ва 
шегьер, гъиле гьатай затІарни кваз, 
Реббидиз, куь Аллагьдиз, санлай 
ийизвай къурбанд яз куг. И шегьер 
даиман харапІайриз элкъуьрай ва 
мад садрани туьхкІуьн тавурай. 
17  Реббидиз акъуднавайдакай гьич 
са затІни куь гъилерал алкІун таву
рай! И чІавуз Реббиди вичин чІехи 
хъел рикІелай алудда ва гьам квез 
регьим малумарда, гьам куь язух 
къведа, гьамни, Ада куь бан-бубай
риз кьин кьурвал, куь кьадар гзаф 
ийида. 18 ИкІ жеда, куьне Реббидиз, 
куь Аллагьдиз, яб гуз хьайитІа, ги
ла за квез малумарзавай Адан вири 
эмирар кьилиз акъудиз хьайитІа, 
ва Реббидиз, куь Аллагьдиз, вуч 
хуш ятІа, гьам ийиз хьайитІа.

Мажусийрин ясдин адетар 
къадагъа авун

14 1  Куьн  – Реббидин, куь Ал
лагьдин, рухваяр я. Кьейи

дахъ шехьдайла, куьне квел атІай 
хирер ийимир, пелен винел алай 
чІарар твамир. 2  Куьн Реббидихъ, 
куь Аллагьдихъ авай пак тир халкь 
я эхир; куьн Адан багьа эменни 
хьун патал, Реббиди куьн чилин 
винел алай вири халкьарин арадай 
хкяна.

Михьи ва чиркин тІуьн
(Леви 11:1-23)

3  Мурдар гьич са затІни немир. 
4  Ингье квевай нез жедай гьайва
нар: кал, хеб, цІегь, 5  гьар жуьре 
миргер, жейранар, суван цІегьер ва 
суван гьерер. 6 Кьвечхел кикер алай 
гирнагъдай вири гьайванар квевай 
нез жеда. 7 Гирнагъдай ва кьвечхел 
кикер алай гьайванрикай, месела, 
деве, къуьр ва япатІ-къуьр немир. 
Абур гирнагъдайбур ятІани, абу
рухъ кьвечхел хьанвай кикер авач, 
ва абур куьн патал гьарам я. 8  Ва 
гьакІни вак. Адан кикер кьвечхел 
ятІани, амма ада гирнагъ ийидач, 
ва ам куьн патал гьарам я. Абурун 
як немир, абурун лешерик хкІамир.

9  Цин чан алай затІарикай чпиз 
лувар ва хъуьруьшар авайбур неъ. 
10 Чпихъ лувар ва хъуьруьшар ава
чирбур немир  – абур куьн патал 
гьарам я.

11  Михьи гьар гьи хьайитІани 
къуш нез жеда. 12-18 Амма ингье не
дай ихтияр авачир къушар: гьуь
луьн нуькІ, маллакуткутІ, кьар
кьулув ва гьар жуьредин лекьер, 
къузгъунар, чинеругар, картар, ла
чинар, кІвагъар, типІер ва леглегар. 
19 Лув гудай вири гьашаратар куьн 
патал гьарам я  – абур тІуьна же
дач. 20 Амма лув гудай михьи гьар 
са затІ квевай нез жеда.

21  Леш немир. Ам куь шегьер
ра масанай атана ацукьнавайбурув 
вахце, – гьабуру тІуьрай – ва я ма
са тайифайрин векилриз маса це. 
Куьн Реббидин, куь Аллагьдин, пак 
тир халкь я эхир.

БацІи адан дидедин некІеда рга
мир.

ЦІуд паюникай са пай
22 Ви никІерин вири бегьердин цІу

дакай са пай чара ая – ви никІе экъе
чІай гьар са затІуникай. Гьа икІ йиса
лай йисуз ая. 23 Техилдин, чехирдин, 
зейтундин гъеридин цІудакай са пай, 
ва гьакІ маларинни лапагрин эркек 
сифте балаяр вуна Реббидин, ви Ал
лагьдин, вилик, Ада Вичин тІвар
цІин кІвал авун патал хкядай чкадал 
тІуьн лазим я. И чІавуз ваз датІана 
Реббидихъай, ви Аллагьдихъай, ки
чІе жез чир жеда. 24 Амма аниз фи
дай рехъ гзаф яргъиди хьун ва ваз 
вири и затІар анив агакьарун патал 
къуват бес тахьунни мумкин я, вучиз 
лагьайтІа Реббиди, ви Аллагьди, ана 
Вичин ТІвар хьун патал хкядай чка 
вакай яргъал ала. И чІавуз, Реббиди, 
ви Аллагьди, ваз хийир-дуьа* авур
далай кьулухъ, 25  вири и затІар ги
мишдихъ дегишна, ва гимиш гъиле 
аваз Реббиди, ви Аллагьди, хкядай 
чкадиз рекье гьат. 26 Ана лагьайтІа а 
гимишдихъ вуч кІандатІани  – карч 
алай ири ва куьлуь гьайванар, чехир 
ва буза, ви рикІиз вуч кІандатІани, 
гьам къачу. Ва ана Реббидин, ви Ал
лагьдин, вилик неъ, жуван вири хи
занни галаз шадвилер ая! 27 И чІавуз 
ви шегьерда уьмуьр тухузвай левияр 
рикІелай алудмир, – абурухъ, валай 
тафават яз, чпин чилин белген* ва 
пай авач эхир.

28 Гьар пуд йисан эхирда и йисуз 
вуна къачунвай бегьердин цІудан са 
пай вири санлай гьамбарханайриз 
эчІирун патал шегьердин варарив* 
твах. 29 Ви шегьерда уьмуьр тухуз
вай левияр (абурухъ, валай тафават 
яз, чпин чилин белген ва пай авач), 
гьам масанай атана ацукьнавайбур, 
гьам етимар, гьам хендедаяр ату
рай,  – ва абуру тухдалди тІуьрай! 
И чІавуз Реббиди, ви Аллагьди, ваз 
ви вири кІвалахра хийир-дуьа ийи
да.

Буржарилай гъил къачудай йис

15 1  Гьар ирид лагьай йисуз 
буржарилай гъил къачун 

кьилиз акъуд. 2 Ам адакай ибарат я 
хьи, бурж вуганвай гьар сада чпи
кай тирдаз адан бурж гьалал ийи
да. Реббидин вилик буржар гьалал 
авун малумарайдалай кьулухъ му
кьув гвайдавай, ви стхадивай бурж 
къахчуна жедач. 3 Чарадавай вавай 
бурж къахчуз жеда, амма жуван 
стхадин бурж гьалал ая. 4  Яз, ваъ, 
куь арада кесибар хьун лазим туш. 
Реббиди, куь Аллагьди, куь ихти
ярда твадай а уьлкведа, Вичин жу
март гъилелди квез хийир-дуьа* 
ийида эхир – 5 анжах куьне Ребби
диз, куь Аллагьдиз, яб гуз ва Адан, 
за квез гила малумарзавай вири 
эмирар, кьилиз акъудиз хьайитІа. 
6 И чІавуз Реббиди, куь Аллагьди, 
Ада хиве кьурвал, квез хийир-дуьа* 
авурла, куьне гзаф халкьарив бур
жар вугуда, амма куьне жува бур
жар къачудач, гзаф халкьарин ви
нел агъавал ийида, амма куь винел 
садавайни агъавал ийиз жедач!

7 Куь арада такуна хьана кесибар 
хьайитІа – Реббиди, куь Аллагьди, 

квез гузвай уьлкведин куь шегьер
рикай сана,  – регьим галачир кар 
ийимир, ви стха, кесиб патал ви 
гъил мискьиди тахьурай. 8 Ви гъил 
жумартди хьурай, адав, адаз гьи
кьван кІанзаватІа, адан игьтияждиз 
килигна, бурж геце. 9 Килиг гьа, ви 
рикІе алчах фикир гьатиз тахьуй – 
вуна, ирид лагьай йис, буржар гьа
лал ийидай йис, мукьвал тирди ри
кІел хтана, ви стхадиз, кесибдаз, 
такІанвилелди килигна, адаз ваъ лу
гьунни мумкин я. Амма и чІавуз ада 
Реббидиз ялвар ийида ва ваз гунагь 
жеда! 10 Адав бурж геце ва и вахтун
да адав хъел кваз эгечІмир – и кар
дай Реббидини, ви Аллагьди, ваз 
ви вири крара ва кІвалахра хийир-
дуьа ийида эхир. 11  Уьлкведа кеси
бар датІана жеда, ва гьавиляй за ваз 
эмир гузва: ви гъил жумартди хьуй, 
ви уьлкведа авай ви стхайрив, дар
виле авайдав ва кесибрив бурж геце.

ЛукІар азад авун
(ЭхкъечІун 21:2-6)

12 Ви халкь векилрикай сада, ив
ри итимди ва я чувуд папа, вич ваз 
маса гана лукІвиле гьатна ваз ругуд 
йисуз кІвалах авуртІа, ирид лагьай 
йисуз вуна а кас азадвилиз акъудун 
лазим я. 13 Ам гъил ичІиз ахъаймир! 
14  Адаз лапагрикай, ви ратІралай, 
ви шуткьургандай вуч гуз жедатІа 
це: ваз Реббидин, ви Аллагьдин, 
хийир-дуьадалди* авайдакай гьа
дазни це. 15  Вун жувни Мисри
да лукІ хьайиди рикІел хуьх, амма 
Реббиди, ви Аллагьди, вун лукІ
виликай азаднай. Гьавиляй зани 
ваз гила ихьтин эмир гузва. 16 Лу
кІра, вун кІан хьанвайди, ви кІвал 
хуш тирди ва ви патав адаз хъсан 

тирди малумарна, вичиз ви пата
вай хъфиз кІандач лагьайтІа, 17 риб 
къачуна адан япай тІекв акъуда  – 
риб фена ракІара сух жедайвал. И 
чІавуз ам даима ви лукІ жеда. Гьа 
икІ къаравушдизни ая. 18 Амма лукІ 
азадвилиз акъуддайла, вуна гьайиф 
чІугуна жедач – вири и ругуд йисуз 
ада ваз гьакъидал кьунвай касди
лай кьве гъилера гзаф хийир гана. 
Реббидини, ви Аллагьди, ваз ви ви
ри крара хийир-дуьа ийида.

Сифте хайи гьайванрин 
гьакъиндай

19  Маларизни лапагриз сифте 
жезвай гьар са эркек бала Ребби
диз, ви Аллагьдиз, бахш ая. Кали 
ханвай эркек сифте дана кІвалах
ра гъилик ийимир, хпен эркек сиф
те кІелелай сар твамир. 20 Абур гьар 
йисуз Реббидин, ви Аллагьдин, ви
лик, Реббиди Вичи хкядай чкадал, 
жуван хизандихъ галаз санал неъ.

21  Амма гьайван рехне квайди 
ятІа, – кьецІи, буьркьуь я тушни са 
маса еке рехне квайди – ам Ребби
диз, ви Аллагьдиз къурбанд ийи
мир, 22  жуван шегьерда неъ. Ам 
михьивилин серенжемрал амал 
авурдавайни нез жеда, абурал амал 
тавурдавайни  – гъезелдин ва я 
миргин як хьиз.

23  Анжах адан иви тІуьн патал 
гъиликиз тахьуй, ам, яд хьиз, чи
лел экъич!

Песагь ва тІили фан сувар
(ЭхкъечІун 12:14-20; Леви 23:5-8; 

Рекьемар 28:16-25)

16 1  Авив варз рикІелай алуд
мир, Реббидиз, ви Аллагь

диз, Песагь* кьилиз акъуд, гьикІ 

лагьайтІа авив вацра, йифиз, Реб
биди, ви Аллагьди, вун Мисридай 
акъуднай. 2  Реббидиз, ви Аллагь
диз, ийизвай Песагьдин къурбанд, 
карч алай куьлуь ва я ири гьайван, 
Реббиди Вичин тІварцІин кІвал 
авун патал хкядай чкадал тукІукІ. 
3  Песагьдин къурбанддихъ галаз 
гъвар кутунвай фу немир. Ирид 
юкъуз вуна адахъ галаз тІили фу 
тІуьна кІанда, бедбахтвилин фу, 
вун Мисридай энгел тавуна экъе
чІун рикІел хкун яз. Гьа икІ вуна 
вири ви уьмуьр тухуда Мисридай 
экъечІай югъ рикІел хкида! 4 Ирид 
юкъуз куь чилел санани гъвар хьа
на кІандач. Сад лагьай йикъан ня
низ вуна тукІунвай гьайвандин як 
экв жедалди тамир.

5  Песагьдин къурбанд Ребби
ди, куь Аллагьди, квез гудай куь 
са шегьердани тукІвамир. 6 Анжах 
Реббиди, ви Аллагьди, Вичин тІ
варцІин кІвал авун патал хкядай 
чкадал Песагьдин къурбанд тукІу
кІ. Им няниз, рагъ акІизвай чІавуз 
ая,  – вун Мисридай экъечІай сят 
алукьайла. 7  Къурбандрин як Реб
биди, ви Аллагьди, хкядай чкадал 
гьазурна неъ, пакамахъни кІва
лиз ахлад. 8 Ругуд юкъуз тІили фу 
неъ, ирид лагьай югъни Реббидиз, 
ви Аллагьдиз, санал кІватІ хьана 
икрам ийидай югъ я, ва кІвалахна 
виже къведач.

Гьафтейрин сувар
(Леви 23:15-22; Рекьемар 28:26-31)

9  Гвен гуьнин сифте кьилелай 
гатІунна ирид гьафте гьисабна, 
10  Реббидиз, ви Аллагьдиз, талукь 
яз, Гьафтейрин сувар кьилиз акъуд. 
Сувар къилиз акъуд, Реббиди, ви 

Аллагьди, вуч гудатІа, гьам жу
ван рикІиз кІандайвал харж ийиз. 
11  Реббидин, ви Аллагьдин, вилик 
шадвилер ая, Реббиди, ви Аллагь
ди, Вичин тІварцІин кІвал авун 
патал хкядай чкадал. Вахъ галаз 
санал ви рухвайрини рушари, лу
кІарини къаравушри, ви шегьерда 
уьмуьр тухузвай левийри, ва гьакІ
ни куь арада уьмуьр тухузвай ма
санай атана ацукьнавайбуру, етим
ри ва хендедайри шадвилер авурай. 
12  РикІел хуьх, вун жувни Мисри
да лукІ тир. И къайдаяр ян тагана 
кьилиз акъуд.

Кумайрин сувар
(Леви 23:33-43; Рекьемар 29:12-39)

13  РатІрал ва шуткьургандал 
кІвалахар куьтягьайдалай кьу
лухъ ирид юкъуз Кумайрин сувар* 
къилиз акъуд. 14 И суварал шадви
лер ая – ва вахъ галаз санал ви ру
хвайрини рушари, лукІарини къа
равушри, ва гьакІни ви шегьерда 
уьмуьр тухузвай левийри, маса
най атана ацукьнавайбуру, етим
ри ва хендедайри шадвилер аву
рай. 15  Ирид юкъуз Реббидин, ви 
Аллагьдин, тІварцІихъ яз, Ребби
ди хкядай чкадал къейд ая – Реб
биди, ви Аллагьди, ваз кьакьан бе
гьерар ва гьар са карда агалкьунар 
бахшнава эхир. РикІин сидкьидай 
шадвилер ая!

16  Йиса пуд гъилера вири куь 
итимар Реббидин, куь Аллагьдин, 
вилик, Ада хкядай чкадал атана, 
акъвазна кІанда,  – икІ ТІили фа
рин сувариз*, Гьафтейрин сува
риз ва Кумайрин сувариз ая. Ва 
садни Реббидин вилик ичІи гъил 
гваз татурай! 17  Гьар сада вичелай 

алакьдай, адаз Реббиди, куь Ал
лагьди, гьикьванди гудатІа, гьадаз 
килигна яз савкьват гъурай.

Дуванбегар
18  Квез Реббиди, куь Аллагьди, 

гудай куь вири шегьерра, вири та
йифайра* дуванбегар ва кар кьи
ле тухудайбур тайинара, ва абуру 
гьахъ дуван авурай. 19 Гьич садан
ни, вичиз къанунди ганвай, ихти
ярар чІур ийимир, терефкарвал 
тавуна дуван ая. Ришветар къачу
мир, вучиз лагьайтІа ришветди ка
мал авай инсанар буьркуьбуруз, 
гьахъ гвайбурни тапрукьриз эл
къуьрда. 20  Адалатвилихъ яла, ан
жах адалатвилихъ, ва икІ хьайила 
вун сагъ-саламат жеда ва Реббиди, 
ви Аллагьди, ваз гудай чилин иеси 
жеда.

Мажуси диндин адетар 
къадагъа авун. Бутпересвал 

авунай жаза
21  Реббидиз, ви Аллагьдиз, ву

на эцигдай къурбангандин* патав 
Ашерадин дестек акІурмир  – гьич 
са жуьредин тарни акІурмир. 22 Пак 
тир къванерни эцигмир. Реббидиз, 
ви Аллагьдиз, им гзаф такІан кар я.

17 1  Реббидиз, ви Аллагьдиз, 
рехне квай, гьич са жуьре

динни синих квай, мални лапаг 
къурбанд ийимир, вучиз лагьайтІа 
Ребби, ви Аллагь, патал ам мурдар 
я.

2  Куь арада, Реббиди, куь Ал
лагьди, квез гудай шегьеррикай 
сана, итимди ва я папа Реббидиз, 
куь Аллагьдиз, кІан тийидай кІва
лах авуртІа, Адахъ галаз авай икь

рар чІур авуртІа, 3 фена за къадагъа 
авунвай маса аллагьриз, я тушни 
ракъиниз, я вацраз, я тушни ца
вун кьушунрикай садаз къуллугъ 
ва я икрам ийиз хьайитІа, 4 и чІавуз 
идакай ван хьайитІа ва я чир хьа
йитІа, и кардай вири патарихъай 
килигна чирна кьил акъуд. Им ви
ри гьакъикъат яз хьайитІа ва Ис
раилан эвледрин арада рикІивайни 
ихьтин мурдар кІвалах хьанватІа, 
5  и кас, ихьтин чІуру кар авунвай 
итим ва я паб, варарин* патав гъа
на къван гана кьена кІанда!

6 Рекьиз жеда, кьвед ва я пуд ша
гьиддин делилар аватІа, амма авай
ди са шагьид ятІа, ихтияр авач. 
7  Рекьидай вахтунда сифте ягъун 
шагьидри кьуна кІанда, амай вири
буру – абурулай кьулухъ. Куь арада 
писвал дибдай терг ая!

Кьилин дуванхана тешкилун
8 Вуна жуван шегьерда гьялзавай 

месэла, инсан яна кьиникьин, тах
сиркарвилиз чІугунин месэла, ха
сарат гунин месэла гьялун четин 
яз акъвазайтІа, и чІавуз Реббиди, 
ви Аллагьди, хкядай чкадал алад. 
9 Хахамар тир левийрин патав, гьа 
вахтунда гьакимвал ийизвай дуван
бегдин кьилив алад, ва гьабурувай 
хабар яхъ, абуруни ваз чпин къа
рар малумар ийида. 10 Реббиди хкя
дай а чкадал ваз малумарай къарар 
вуна кьилиз акъуд, ва ваз гьикІ лу
гьудатІа, дуьм-дуьз гьакІ авунани 
кІанда. 11 Ваз гьикІ лугьудатІа, ви
ри гьакІ ая, ваз малумарай къарар 
кьилиз акъуд. Адакай я эрчІидихъ, 
я чапладихъ ян гумир! 12 Амма ни 
анал Реббидиз, ви Аллагьдиз, къул
лугъ ийизвайдаз ва я дуванбегдиз 

яб гун тийидай хьтин эдеб галачир 
кар авуртІа, ам яна кьиникь лазим 
я. Исраилан эвледрин арадай пис
вал дибдай терг ая! 13 Вири халкь
диз чир хьурай ва зурзун акатрай, 
идалай кьулухъ гьич садани ихьтин 
эдеб галачир кар тавурай.

Пачагь патал тагькимар
14  Куьн Реббиди, куь Аллагьди, 

квез гузвай уьлкведиз атайла, ам 
кьурла, ва ана уьмуьр тухуз ацукьай
ла ва, анин патарив гвай вири хал
кьариз хьиз, жуван кьилел пачагь 
эцигиз кІан хьайитІа, 15  Реббиди, 
куь Аллагьди, хкягъайди пачагь яз 
эцига. Пачагь куь стхайрикай сада
кай ая. Гьукум чара халкьдикай тир 
касдин гъиле туна жедач! 16 Пачагь
диз кьадардилай гзаф артух балкІа
нар хьана жедач, жезмай кьван гзаф 
балкІанар маса къачун патал инса
нар элкъвена Мисридиз ракъурна 
жедач. Реббиди квез малумарнай 
хьи: «Куьн и рекьяй мад элкъвена 
аниз хъфидач!» 17 Пачагьдихъ, адан 
рикІ муртадвилихъ ял тийидайвал, 
кьадардилай артух папар хьана же
дач. Адахъ кьадар авачир кьван 
гзаф гимишни къизил хьана жедач. 
18 Ам тахтуниз хкаж хьайила, вичин 
къаргъудиз хахамар тир левийрив 
гвай и Къанун* чин къачуна кхьи
рай. 19  Уьмуьрлух вичив туна кІел 
авурай. И чІавуз адаз Реббидихъай, 
вичин Аллагьдихъай, кичІе жедай
вал, и Къанун, вири къайдаяр ян та
гана кьилиз акъуддайвал чир жеда. 
20 Вич вичин халкьдилай вине кьа
дач, и эмиррикай я эрчІи патахъ, я 
чапла патахъ кьил къакъуддач. И 
чІавуз ада ва адан эвледри яргъалди 
Исраил идара ийида.

Хахамар ва левияр хуьн

18 1  Хахамар тир левийрихъ, 
Левидин вири тайифадихъ*, 

Исраилан маса эвледрилай тафа
ват яз, чпин чилин белген* ва пай 
жедач. Абурун пай Реббидиз ку
дай къурбандар я, гьабуралди абу
ру чпин фу неда. 2  Левидин тайи
фадихъ стхайрин арада пай жедач, 
абурун пай – Ада абуруз гаф гайи
вал, Ребби Вич я.

3  Ингье халкьди хахамриз вуч 
гун лазим ятІа: ни маларни лапагар 
къурбанд ийизватІа, ада хахамдиз 
гьайвандин вилик кІвач, адан ре
кьвер ва хук вахкурай. 4 Хахамдив 
гьакІ жуван сифте бегьердин те
хил, чехир ва чІем, ва гьакІни хи
перилай сифте гъилера тванвай сар 
вахце. 5  Реббиди, ви Аллагьди, ам 
ва адан эвледар датІана Реббидин 
вилик акъвазун ва Адан тІварцІиз 
къуллугъун патал, ам куь вири та
йифайрин арадай хкянай эхир.

6 Исраилда гьар гьина хьайитІа
ни, куь шегьеррикай сана уьмуьр 
тухузвай леви вичиз мус кІан хьа
йитІани Реббиди хкядай чкадал 
атайтІа, 7 ада Реббидин, вичин Ал
лагьдин, тІварцІиз, ана Реббидин 
вилик акъвазнавай вичин стхаяр 
тир левийри хьиз, къуллугъ авурай. 
8 Адахъ гьатта сихилдин мал-девлет 
маса гана гъилиз атанвай такьатар 
аваз хьайитІани, рузи гьабурухъ га
лаз барабар яз къачуна кІанда.

Тапан ва халисан 
пайгъамбарвиликай

9  Реббиди, куь Аллагьди, квез 
гудай уьлкведиз атай чІавуз, куь
не а халкьари ийизвай хьтин мур
дар кІвалахар авунин вердишвилер 

къачумир. 10 Квекай садани хва ва 
я руш цІун винелайтІуз алуд таву
рай, куь арада я кихлигдайбур, я 
фалчияр, я виликамаз лугьудай
бур, я суьгьуьрчияр, 11 я ицитІдай
бур, я кьияр къведайбур, я кьен
вайбуруз эвердайбур тахьурай. 
12 Ихьтин кІвалахрал машгъул гьар 
са кас Реббидиз мурдар я. Гьа ихь
тин мурдар крар себеб яз Реббиди, 
куь Аллагьди, а халкьаривай чилер 
къахчуда, ва абур квез гуда. 13 Реб
бидин, куь Аллагьдин, вилик дуьз 
рекьин инсанар хьухь!

14  Куьне чилер къакъуддай хал
кьари фалчийризни кихлигдай
буруз яб гузва, амма Реббиди, куь 
Аллагьди, куьн патал ихьтин ихти
яр гузвач!

15  Реббиди, куь Аллагьди, квез 
зун хьтин пайгъамбар* ракъурда, 
ам квекай сад жеда. Гьа гьадаз яб 
це! 16 ИкІ хьайитІа, куьне вири же
мят кІватІ хьайи юкъуз Харебдин* 
патав Реббидивай, куь Аллагьди
вай, тІалабайди кьилиз акъатда. 
Куьне а чІавуз лагьанай: «Чна мад 
Реббидин, чи Аллагьдин, ванциз 
яб гун, ва и чІехи ялавдиз килигун 
герек туш, тахьайтІа чун рекьида!» 
17  Реббидини заз лагьанай: «Абу
ру дуьз лугьузва. 18 За абуруз ви те
гьердин пайгъамбар гуда, ам гьа
бурукай сад жеда. За Жуван гафар 
гьадан сиве твада, ва ада За малу
мара лагьана эмир гайи вири гафар 
абуруз малумарда. 19  Са ни ятІани 
Зи гафариз, пайгъамбарди Зи ме
целай лагьанвай гафариз, яб тагай
тІа, За Жува ахьтин инсандив жаза 
агакьарда! 20  Амма Зи тІварцІелай 
За лагь талгьанвай гафар малумар
дай, я тушни маса аллагьрин тІвар

цІелай рахадай хьтин эдеб галачир 
кар авур пайгъамбар, ажалдин иеси 
хьунухь лазим я».

21 Вуна фикир авун мумкин я: «Бес 
чна Реббиди гьакъикъатда талгьан
вай гафарай гьикІ кьил акъудун ла
зим я?» 22 Пайгъамбарди Реббидин 
тІварцІелай лагьанвай кІвалахар 
дуьз акъат тавуртІа, я тушни кьилиз 
акъат тавуртІа, им лагьай чІал я хьи, 
Реббиди икІ лагьайди тушир. Пай
гъамбарди им анжах вичихъ эдеб 
авачирвиляй малумарайди я. Ада
хъай кичІе жемир!

Далда-шегьерар
(Кьурумда 35:6-34;  

Киххьей къанун 4:41-43)

19 1  Реббиди, куь Аллагьди, 
чпин чилер квез гудай хал

кьар терг авурла, куьне абурун чи
лер кьурла ва абурун шегьеррани 
кІвалера уьмуьр тухуз ацукьайла, 
2  ана Реббиди, куь Аллагьди, куь 
ихтиярда твазвай чилин юкьвал, 
пуд шегьер чара авуна тайинара. 
3 Мензилар алцум авуна, Реббиди, 
куь Аллагьди, квез гудай уьлкве, 
чпи хатадай инсан кьейи ксаривай 
и шегьерриз катиз жедайвал, пуд 
чкадал пай ая.

4 Ингье гьихьтин дуьшуьшда вичи 
хатадай инсан кьейи касдивай и ше
гьеррикай саниз катна вичин уьмуьр 
хиласиз жеда: ада къастуналди яна 
кьенвачтІа ва виликдайни адан
ни кьенвайдан арада мидявал ава
чиртІа. 5 Месела, са кас са нихъ га
лаз ятІани кьвед санал кІарасар гъиз 
тамуз фена ва тар атІун патал на
жах хкажна, амма нажах тумунилай 
алатна масадахъ галукьна ва ам кье
на. Ихьтин касдивай и шегьеррикай 

саниз катна вичин уьмуьр хиласиз 
жеда. 6  И чІавуз хъиле гьатнавай 
кьисас къахчузвайди, адан гуьгъуь
низ галтугна, ва рехъ гзаф яргъиди 
хьун себеб яз, адав агакьарна ам кье
на жедач! Ам рекьиниз лайих туш 
эхир: виликдай аданни кьенвайдан 
арада мидявал авачир. 7  Гьавиляй 
за квез эмир гузва: куьне пуд шегьер 
чара авуна тайинара.

8 Реббиди, куь Аллагьди, Ада куь 
бан-бубайриз кьин кьурвал, куь 
мулкар гегьенш авуртІа, ва куь бан-
бубайриз хиве кьур вири и уьлкве 
куь ихтиярда туртІа 9  (гьакІ жен
ни ийида, куьне гила за квез ма
лумарзавай вири эмирар ян тага
на кьилиз акъудиз хьайитІа, Ребби, 
куь Аллагь, кІан хьайитІа, датІана 
Адан рекье аваз физ хьайитІа). И 
чІавуз и пуд шегьердал мадни пуд 
шегьер алава ая. 10 Ва Реббиди, куь 
Аллагьди, куь ихтиярда твазвай 
уьлкведа тахсир квачир иви экъич
дач ва квек ивидин тахсир жедач.

11  Амма са ни ятІани рикІе му
кьув гвайдаз такІанвал туна, ам чи
неба вилив хвена, адал вегьена кье
натІа, ва ахпани и шегьеррикай 
саниз катнатІа, 12  ивикъич уьмуьр 
тухвай шегьердин агъсакъалри 
адан гуьгъуьниз ракъурна, ам кат
навай а шегьердай ахкъудна, кьисас 
къахчузвайдан гъиле турай – иви
къич яна кьиникь патал. 13  Адан 
язух къвемир! Исраилдин халкьди
лай и тахсир алуд, – тахсир квачир 
иви экъичун, – ва квез хъсан жеда.

Чил чуьнуьхуниз ва тапан 
шагьидвал авуниз акси яз

14  Куь бан-бубайри куь мулка
ра, Реббиди, куь Аллагьди, куь их

тиярда твадай уьлкведа, чІугунвай 
жувандан чилин арада авай сергьят 
чІур ийимир.

15  Дуван атІудай чІавуз тек тир 
шагьиддивай инсан са жуьрединни 
чІуру крара ва я къелетра са жуьре
динни чІуру гьерекатра тахсиркар 
ийиз жедач. Тахсиркарвал къанун
дин бинедал анжах кьве ва я пуд 
шагьид аваз хьайитІа жеда.

16 Са гьихьтин ятІани тапан ша
гьидди тахсир квачир кас тахсир
вилиз чІугуртІа, 17  абур кьведни 
Реббидин вилик акъвазун лазим 
я – гьа вядеда везифаяр тамамарза
вай хахамрин ва дуванбегрин. 18 Ва 
дуванбегрив, мукьуфдивди кардай 
кьил акъудайла, и шагьидди тапан 
шагьидвал авунвайди, вичин стха
дал буьгьтен вегьенвайди жагъай
тІа, 19 ада вичин стхадиз вуч гьазур
завайтІа, гьам адав вичив агакьара. 
Куь арада писвал дибдай терг ая! 
20  Амай вирибуруз идакай хабар 
хьурай ва зурзун акатрай, ва геле
жегда квекай садани икІ тахъвурай.

21  Адан язух къвемир! Уьмуьр
дихъ  – уьмуьр. Вилихъ  – вил. Са
рахъ  – сас. Гъилихъ  – гъил. КІва
чихъ – кІвач.

Дяве авунин къайдайрикай

20 1  Куьн душмандихъ галаз 
женг чІугваз экъечІайла 

ва абурун балкІанарни дапурагар, 
куьдалай кьадардиз гзаф кьушун 
акурла, кичІе жемир. Квехъ Ви
чи куьн Мисридай акъудай Ребби, 
куь Аллагь, гала эхир! 2 Женгиник 
экечІдалди вилик хахам къушун
дихъ элкъвена рахурай: 3  «Яб це, 
Исраил! Къе куьн душмандихъ га
лаз женгиниз экъечІзава. Ажузвал 



290Киххьей къанун 21

ийимир, кичІе жемир, къурхувал 
ийимир, хаф ямир! 4 Ребби, куь Ал
лагь, душмандихъ галаз куьн патал 
дяве ийиз ва квез гъалибвал къачуз 
квехъ галаз санал экъечІзава».

5 Эмир гудайбуруни аскерриз лу
гьурай: «Квекай сада жуваз кІвал 
эцигна ам кІвачел акьалдиз хьан
вачтІа, элкъвена кІвализ хъфи
рай. ТахьайтІа икІ хьун мумкин я 
хьи, ам женгина телеф жеда ва ма
са касди адан кІвал кІвачел акьал
дарда. 6 Квекай са ни ятІани цІийи 
ципицІ багъ кутуна гьеле бегьер 
вахчунвачтІа, элкъвена кІвализ 
хъфирай. ТахьайтІа акІ хьунухь 
мумкин я хьи, ам женгина телеф 
жеда, амма масада адан ципицІ 
багъдин бегьер кІватІ хъийида. 
7 Квекай са ни ятІани папак лишан 
кутунватІа ва гьеле ам гъанвач
тІа, элкъвена кІвализ хъфирай. Та
хьайтІа акІ хьунухь мумкин я хьи, 
ам женгина телеф жеда ва масада 
ам къахчуда». 8 Ахпа эмир гудайбу
ру къушундиз лугьурай: «Квекай са 
низ ятІани кичІевал ва ажузвал хас 
ятІа, элкъвена кІвализ хъфирай, 
чпин жуьрэт авачирвилелди маса
бурузни чІуру таъсир тийидайвал». 
9 Эмир гудайбуру кьушундин вилик 
чпин рахунар куьтягьайдалай кьу
лухъ, кьушундин чІехибур тайина
рун лазим я.

10  Куьн вичихъ галаз женг чІу
гваз кІвачин хьанвай шегьердин 
патарив атайла, сифте а шегьер
диз ягъунар тавуна рей гун тек
лиф ая. 11  Теклиф кьабулайтІа, ва 
куь вилик варар ачухайтІа, ше
гьерда уьмуьр тухузвай вирибуру 
идалай кьулухъ лукІари хьиз зегь
мет чІугунин буржи хиве къачу

рай – квез кІвалахрай. 12 Шегьерди 
рей тагана квехъ галаз дяве авун 
кьетІ авуртІа, ам элкъвена гьал
къада тунив эгечІ. 13 Реббиди, куь 
Аллагьди, шегьер куь гъиле турла, 
ана авай вири итимар турунал яна 
йикь. 14 Анжах папар, аялар, малар 
ва шегьерда авай кьван маса вири 
шейэр гъиле гьатай девлет яз жу
ваз къачуртІа жеда. Душмандивай 
кьур гъиле гьатдай девлетдик акат
завай вири шейэр  – Реббиди, куь 
Аллагьди, квез гузвай  – куьн па
талди гъилик ая!

15  ИкІ куьне квелай лап яргъа 
авай ва инин халкьаринбур тушир 
вири шегьеррихъ галаз кьиле тух
вана кІанда. 16  Амма Реббиди, куь 
Аллагьди, куь ихтиярда твазвай чи
лерал алай халкьарин шегьерра чан 
алай садни тамир! 17 Абур вири терг 
ая – хетияр, амарияр, къенанвияр*, 
перизияр, гьивияр ва ябусвияр  – 
квез Реббиди, куь Аллагьди, эмир 
гайивал. 18  ТахьайтІа абуру квез 
чпи чпин аллагьар патал ийизвай 
вири мурдар кІвалахар ийиз чирда, 
ва куьне Реббидин, куь Аллагьдин, 
вилик гунагьриз рехъ гуда.

19 Куьн, шегьер кьаз алахъиз, ам 
гьалкъада туна, вил алаз яргъалди 
акъвазуниз мажбур хьанватІа, адан 
патарив экъечІнавай тарар терг 
ийимир, абур нажахдалди атІу
мир. Абурун майваяр неъ, тарар 
атІумир. Чуьлда авай тарар инса
нар яни кьван, абур гьалкъада же
дайвал? 20 Анжах чпи недай майва 
гъин тийидайди квез чизвай тарар 
атІутІ ва абурукай душмандин ше
гьер гьалкъада тун патал гъилик
дай такьатІар гьазур ая  – шегьер 
къачудалди.

Дуьздал акъудиз тахьай 
кьиникьрикай

21 1 Реббиди, куь Аллагьди, куь 
ихтиярда твазвай уьлкве

да чуьлдай мейит жагъайтІа, амма 
ам ни кьенатІа малум туштІа, 2 куь 
агъсакъалри ва дуванбегри атана 
ва, бедендинни патарив гвай ше
гьеррин арада авай мензил алцум 
авуна, 3  жагъанвай бедендиз гьи 
шегьер виридалайни мукьвал ятІа 
тайин авурай. А шегьердин агъса
къалри, вич гьеле кІвалахра гъи
лик тавунвай ва вик вуч ятІа чин 
тийидай дуьгве хкягърай. 4 Агъса
къалри и кал, вичин къерехра са
дани цан цун тавунвай дередиз ва 
кьурун тийидай хулун патав гъу
рай ва анал, хулун патав, адан гар
дан хурай. 5 Ахпани хахамар, Леви
дин эвледар, атурай. Абур Реббиди, 
куь Аллагьди, Вичиз къуллугъ авун 
патал ва Реббидин ТІварцІелди 
хийир-дуьа* авун патал хкянава, 
ва гьабурун къарардалди гьар са 
гьуьжет, гьар са месэла гьял ийиз
ва. 6 Жагъанвай мейитдиз вирида
лайни мукьвал тир шегьердин агъ
сакъалри хулун патав гардан хайи 
дуьгве винел гъилер чуьхуьрай 7 ва 
лугьурай:

«Чи гъилери и иви экъичнач, чи 
вилериз ам гьикІ экъичнатІа аку
нач. 8  Я Ребби, Ви халкь, Исраил, 
Вуна лукІвиликай хкудай халкьди
лай гъил къахчу! Исраилан эвлед
рин, Ви халкьдин хиве тахсир ква
чир иви экъичунин гунагь твамир». 
И чІавуз а ивидин гунагь абурал 
жедач. 9  И тегьерда куьне, Ребби
диз хуш тирвал авуналди, тахсир 
квачир иви экъичунин тахсир куь 
хивяй акъудда.

Есир рушар паб яз къачуникай
10  Куьн душмандихъ галаз женг 

чІугваз фейила, ва Реббиди, куь 
Аллагьди, абур куь гъиле турла, ва 
куьне абур лукІар яз есирвилиз ту
худайла, 11 ваз лукІарин арада гуьр
чег са паб акун мумкин я, ам ви 
рикІи кьада ва вуна ам къачудайвал 
жеда. 12 А чІавуз ам жуван кІвализ 
твах, ада вичин кьил турай, кикер 
атІурай, 13 есирдин парталар хутІун
рай ва вичин дидедихъни бубадихъ 
шехьиз са варз ви кІвале акъудрай. 
Идалай кьулухъ вавай адан патав 
физ жеда, адаз гъуьл жеда, адакай
ни ваз паб жеда. 14 Адакай ви рикІ 
ягъайтІа, вуна ам азад ая. Ваз ам 
маса гудай, жуваз адалди девлетар 
къачудай ихтияр авач, вучиз ла
гьайтІа вуна адан намус къакъудна.

Сифте хцин ихтиярар
15 Са итимдихъ кьве паб аваз ва 

адаз сад кІан яз, муькуьди кІан ту
шиз, ва кьведани, кІанидани та
кІандани, адаз рухваяр ханатІа, 
вични сифте хва, такІанда ханатІа, 
16  ихьтин касди рухвайрин арада 
ирс пайдайла, сифте хциз къвезвай 
пай халисан сифте хва тир такІан
дан хцин гьисабдай кІанидан хциз 
гун лазим туш. 17 Ам такІан папан 
хва сифте аял тирди хиве кьуниз ва 
вичихъ авай кьван мал-девлетди
кай адаз кьве къатан пай чара аву
низ мажбур я. И хва, адан итимви
лин къуватдин сифте бегьер я эхир, 
ва сад лагьай аялдин ихтиярар гьа
данбур я.

Гафуна авачир хцикай
18 Са нихъ ятІани вичиз гьикьван 

акьул-насигьат гайитІани, кьилиз 

ялдай, рекьив текъведай ва буба
динни дидедин чІалаз килиг тийи
дай хва аваз хьайитІа, 19 бубадини 
дидеди ам агъсакъалрин кьилив, 
шегьердин варарин* патав гъурай 
20  ва агъсакъалриз лугьурай: «Чи 
хва кьилиз ялдайди ва муьтІуьгъ 
тежедайди я. Ам чи чІалаз килиг
завач, руфункалвилизни хъункал
вилиз кьил янава». 21  Шегьерэгь
лийри ам къван гана кьирай. Куь 
арада писвал дибдай терг ая! Вири 
Исраилдиз идакай хабар хьурай ва 
зурзун акатрай.

Гьар жуьредин къанунар
22 Инсанди кьиникьин жаза ага

кьардай гунагькарвал авунваз хьа
йитІа, ва ам къван гана кьейидалай 
кьулухъ куьне адан мейит гулуни
кай куьрсарнатІа, 23 мейит йифиз а 
гулунал туна виже къведач, ам гьа 
и юкъуз кучукна кІанда. Куьрсар
навайди Аллагьди лянет авунвайди 
я! Реббиди, куь Аллагьди, куь ихти
ярда твазвай чил чиркин ийимир.

22 1 Ваз квекай тирдан жунгав 
ва я хеб квахьнаваз акуртІа, 

патавай элячІна фимир, гьайван 
гваз хутахна иесидив вахце. 2  Ада 
вакай яргъа аваз уьмуьр тухузватІа, 
я тушни ваз гьайвандин иеси вуж 
ятІа чизвачтІа, ам жувахъ галаз ху
тах, иеси къведалди ам ви патав гу
мукьрай – гьа чІавуз ам вахце. 3 Гьа 
икІ гьам ламран, гьам парталрин, 
гьамни квекай тирдавай квахьна 
ваз жагъай вири затІарин гьакъин
дай ая. Вун патавай элячІна фин 
виже къведач!

4  Квекай тирдан лам я тушни 
жунгав рекьел ярх хьанвайди акур

тІа, патавай элячІна фимир, квекай 
тирдаз ам къарагъариз куьмек це.

5 Папал итимди алукІдай гьич са 
затІни хьунухь лазим туш. Итимри 
лагьайтІа папан парталар алукІна 
жедач. ИкІ ийизвай гьар вуж хьа
йитІани Реббидиз, ви Аллагьдиз, 
мурдар я.

6 Рекье ваз муг жагъайтІа, тарцел 
ва я чилел, мукани шарагар, я туш
ни какаяр аваз хьайитІа, ва диде-
нуькІни шарагрихъ галаз ва я ка
кайрал ацукьнаваз хьайитІа, диде 
адан эвлед-бевледни галаз къачуна 
хутахмир. 7  Диде-нуькІ ахъая, ам
ма адан шарагар къахчуна хутахай
тІа жеда. ИкІ хьайитІа, вун патал 
хъсан жеда ва ви уьмуьрдин рехъ 
яргъиди жеда.

8 ЦІийи кІвал эцигдайла, къавун 
къерех тирвал, садни къавалай ават 
тавун патал ва ви кІвалел ивидин 
тахсир тежедайвал, чахчах чІугу.

9  Жуван ципицІ багъда тумунин 
маса жинс цамир, тахьайтІа абур 
вири къадагъадик акатда – гьам ву
на цайиди, гьамни ципицІ багъдин 
бегьер.

10  Са куьтендик яцни лам санал 
кутІунна цан цамир. 11  Кьве гьар 
жуьредин гъаларикай  – сун ва ку
шун, – хранвай партал алукІмир.

12  Жуван абадин кьуд пипІелни 
курквачІар ая.

Буьгьтендик акатнавай папан 
ихтияр хуьн

13 Са ни ятІани паб гъана, папахъ 
галаз къаткана ам адан рикІи кьун 
тавуртІа, 14 ва ам русвагь ийиз ада
кай чІуру ванер чукуриз хьайи
тІа: «За ам пабвиле къачуна, ам
ма адахъ галаз къаткайла, ам руш 

тушиз жагъана», – лугьуз, 15 и чІа
вуз рушан бубадини дидеди ам 
руш тирди тестикьарзавай затІар 
шегьердин варарив* гъана агъса
къалриз къалурун лазим я. 16 Адан 
бубади агъсакъалриз лугьурай: 
«За зи руш а касдиз гана, амма ам 
адан рикІи кьунач 17 ва ада, зи ру
шав рушвал гумач лугьуз, адак на
мус авачирвилин рехнеяр кутазва. 
Амма ингье адан рушвал тести
кьарзавай затІар!» – ва шегьердин 
агъсакъалрин вилик пекер ахъа 
авурай. 18  Агъсакъалрини ихьтин 
касдиз жаза гурай, 19  ва гьакІни 
ам гимишдин виш шекъел жерме 
авуна, абур рушан бубадив вахку
рай. И касди рушвал гумай Исраи
лан эвледрикай тир рушакай чІуру 
ванер твазвай эхир! Ва амни адан 
паб яз амукьрай, адахъ галаз вири 
уьмуьр тухуда мад адахъ галаз чара 
жедай ихтияр амукьдач.

20  Амма кутазвай тахсир гьахъ 
гвайди яз хьайитІа, ам гьакъикъат
дани рушвал гумачиз хьайитІа, 21 ам 
бубадин кІвалерин ракІарив гъурай 
ва шегьердин итимри ам къван га
на рекьирай. Ада Исраилан эвлед
рин арада алчах кІвалах авуна, ви
чин бубадин кІвале явавал авуна. 
Куь арада писвал дибдай терг ая!

Явавилин гьар жуьредин 
дуьшуьшар

22  Итим чарадан папахъ галаз 
къатканваз жагъайтІа, абур кьвед
ни яна кьена кІанда  – гьам итим, 
ихьтин кардиз рехъ гайи, гьамни 
паб. Исраилан эвледрин арада пис
вал дибдай терг ая!

23 Шегьерда итимдал масада ли
шан кутунвай михьи руш гьалтна, 

ва адахъ галаз къаткайтІа, 24  куь
не абур кьведни шегьердин вара
рин* патав гъана, къван гана кье
на кІанда: руш – агьвалат шегьерда 
хьанайтІани, куьмекдиз эвернач 
лагьана, итимни  – масадан папан 
намус къакъудна лагьана. Куь ара
да писвал дибдай терг ая!

25 Итимди, масада лишан кутун
вай рушал шегьердилай къерех
да гьалтна, ам кьуна, адахъ галаз 
къаткайтІа, анжах ихьтин кІвалах 
авур итим яна кьиникь лазим я. 
26 Рушаз жаза гумир, ада рекьидай 
хьтин са кІвалахни авунвач: адан 
кьилел атай кар сада масадал ве
гьена, ам яна рекьинихъ галаз ге
къигиз жеда. 27 Итимдал ам шегьер
дилай къерехда гьалтна, ва лишан 
кутунвай руша гьарай авунайтІани, 
адан куьмекдиз къведай кас авачир.

28  Итимдал гьеле рушвал гу
май, гьеле лишан кутун тавунвай
ди гьалтна, ам кьуна адахъ галаз 
къаткайтІа, ва абур санал алаз жа
гъайтІа, 29  ихьтин кардиз рехъ га
йи итимди рушан бубадиз гимиш
дин яхцІурни цІуд шекъел вахкун, 
ва руш вичиз паб яз къачун ла
зим я, вучиз лагьайтІа ада адан на
мус къакъудна. Адаз вичин вири 
уьмуьр тухуда мад адахъ галаз чара 
жедай ихтиярни авач.

30  Садазни вичин бубадин паб 
къахчудай ихтияр авач. Бубадин 
парталрин къерех хкажна виже 
къведач.

Исраилдин жемятдин 
жергейрай чукурун

23 1  ШупІарнавай какаяр ва я 
эркеквилин лишан атІанвай 

итимдиз Реббидин халкьдин арада 

жедай ихтияр авач. 2  Турус тушир 
алакъайрин нетижада ханвайдаз
ни Реббидин халкьдик жедай ихти
яр авач, адан эвледривайни, гьат
та цІуд несилдалди, экечІиз жедач. 
3 Аманийривай ва магьабвийривай
ни Реббидин халкьдик экечІиз же
дач, ва гьакІ абурун эвледривайни 
жедач, гьатта цІуд лагьай несил
далди, садрани! 4 Абуру, куьн Мис
ридай экъечІай чІавуз, рекьел фу
ни яд гваз вилик экъечІнач эхир. 
Абуру Петурдай тир Бегъаран хва 
Билъам Арам-Нагьарайимда куьн 
ицитІун патал гьакъидихъ кьу
най! 5 Амма Реббидиз, куь Аллагь
диз, Билъамаз ябни гуз кІан хьана
чир ва ицитІунар хийир-дуьадиз* 
элкъуьрнай, вучиз лагьайтІа Реб
бидиз, куь Аллагьдиз, куьн кІан
да. 6  Гьавиляй садрани, квел чан 
аламай кьван, абуруз ислягьвал 
ва абадвал гудай са карни ийи
мир. 7 Эдамви инкар ийимир, гьикІ 
лагьайтІа ам куь стха я. Мисри
ви инкар ийимир, гьикІ лагьайтІа 
куьн абурун уьлкведа масанай ата
на ацукьнавай. 8  Абурун эвледрин 
пуд лагьай несилдивай Реббидин 
халкьдик экечІиз жеда.

Кундал михьивал техуьн
9  Куьн душмандихъ галаз дя

ве ийиз фидайла, мурдар ийидай 
гьар гьихьтин хьайитІани затІуни
кай мукъаятвал хуьх. 10 Амма кве
кай сад, адаз йифиз хьайи кар се
беб яз, чиркин хьайитІа, ам куьн 
акъвазнавай чкадилай элячІрай. 
Ам и чкадал хтана жедач. 11 Няниз 
лагьайтІа целди вич чуьхуьрай, ва 
рагъ ацукьайла, адавай хквез же
да. 12 Квехъ акъвазнавай чкадилай 

са къерехда квевай къециз физ же
дай чка хьана кІанда. 13 Квекай гьар 
садав, анал цуквал ацукьайдалай 
кьулухъ гъвечІи фур эгъуьнна, ах
па нежесар накьвар вегьена кІе
вун патал, гъвечІи пер хьун лазим 
я. 14  Ребби, куь Аллагь, куьн хуьз 
ва квез душмандин винел гъалиб
вилер багъишиз, куь кьушундихъ 
галаз къвезва эхир. Гьавиляй куьн 
акъвазнавай чка пак тирди хьана 
кІанда, Адаз квекай гьич са абур
дихъ галаз тавунвай кар таквадай
вал ва квекай чин маса патахъ эл
къуьр тийидайвал.

Гьар жуьредин къанунар
15 Иесидикай куь патав катнавай 

лукІ иесидив вахкумир. 16  Ада куь 
арада уьмуьр тухурай – гьина кІан 
хьайитІа, куь шегьеррикай сана, 
вичин рикІи гъинаг кьуртІани, гьа
на. Адаз гужар ийимир.

17  Исраилан эвледрикай тир ру
шарин арада виридан пай квайбур 
хьана жедач; Исраилдин рухвай
рин арадани – «шерик» авунвайбур. 
18 Вядер кьилиз акъуддай чІавуз Реб
бидин, ви Аллагьдин, ибадатханадиз 
я къагьбе папа кІвалахдихъ къачун
вайди, я къагьбе итимди къачунвай 
гьакъи гъимир. Абур кьведни Реб
бидиз, ви Аллагьдиз, мурдар я.

19 Жувандав кьил алаз къахчудай 
я гимишдин, я суьрсетдин, кьил 
алаз къахчудай гьич са затІунинни, 
бурж вугумир. 20 Маса халкьдикай 
тир касдив кьил алаз къахчудай 
бурж геце, амма жувандав  – ваъ. 
И чІавуз Реббиди, ви Аллагьди, 
куьн вич кьун патал исятда физвай 
а уьлкведа ваз ви гьар са карда хи
йир-дуьа* ийида.

21  Вуна Реббидиз, ви Аллагьдиз, 
вяд авунватІа, ам энгел тавуна кьи
лиз акъуд, гьикІ лагьайтІа Реббиди, 
ви Аллагьди, вуна хиве кьунвайди 
са рахунни алачиз мажбурна къах
чуда, ва ви хиве гунагь жеда. 22 Ву
на вяд тагайтІа, вал гунагьни жедач. 
23 Вуна хиве кьунвайди – вуна Реб
бидиз, ви Аллагьдиз, жуван хушу
налди кьунвай вядер, ви сивяй акъа
тайбур, ян тагана кьилиз акъуд.

24  Вун чарадан ципицІ багъдиз 
фейитІа, вавай ципицІар гьикьван 
кІандатІани, тухдалди нез жеда, 
амма зинбилдиз кІватІмир. 25 Чара
дан никІиз фейитІа, техилдин кьи
лер гъилералди атІуз жеда, амма 
чарадан къуьлуьн кьилер мукал
далди атІумир.

24 1  Лугьун хьи, са ни ятІа
ни паб гъана ва адахъ галаз 

уьмуьр тухуда, амма паб адан рикІи 
чІугунач, вучиз лагьайтІа адаз па
пакай са гьихьтин ятІани кутуг та
вур кІвалах жагъана, ада папав 
чара хъхьунин чар вахкана, ам ви
чин кІваляй квадарна. 2 Амни адан 
кІвал турдалай кьулухъ масадаз 
гъуьлуьз фена, 3  ам кьвед лагьай 
гъуьлуьн рикІини чІугуначтІа, ва 
адани адав чара хъхьунин чар вах
кана вичин кІваляй квадарнатІа ва 
я адан кьвед лагьай гъуьл кьенатІа, 
4 адахъ галаз чара хьайи сад лагьай 
гъуьлуьвай ам мад паб яз къахчуз 
жедач, вучиз лагьайтІа ам гъуьл па
тал чиркин хьанва. Ребби патал им 
мурдар кар я! Реббиди, куь Аллагь
ди, куь ихтиярда твазвай чил гу
нагьдалди кьацІурмир.

5  Инсанди анжах паб гъанватІа, 
ам дяведиз фин лазим туш, адан 

хиве маса мажбурнамаярни туна 
жедач. Ам са йисан вахтуналди ви
ри кІвалахрикай азад хьуй, ам ви
чи къачунвай папахъ галаз кІвале 
амукьрай ва ам шад авурай.

6  Гъилин регъв ва я адан винел 
жедай къван гиравда къачуна же
дач. Им инсандин уьмуьр гиравда 
къачун лагьай чІал я.

7  Са ни ятІани Исраилдин ру
хвайрикай тир вичин стхайрикай 
сад чуьнуьхнавайди малум хьайи
тІа, ва ам лукІ хьиз кІвалахда гъи
ликайтІа ва я ам маса ганатІа, и 
угъри яна кьена кІанда. Куь арада 
писвал дибдай терг ая!

8 Жузам* акатай чІавуз, квез ха
хамар тир левийри вуч чирайтІа, 
гьам ян тагана тамамара. За абуруз 
эмир авурвал, вири дуьм-дуьз кьи
лиз акъуд. 9  Реббиди, ви Аллагь
ди, куьн Мисридай экъечІай чІа
вуз Мириамаз вуч авунайтІа рикІел 
хкваш.

10  Вуна масадав буржуна са вуч 
ятІани вугузватІа, адан кІвализ ги
рав къачуз гьахьмир. 11  Куьчедал 
акъваз, вуна бурж вугузвайда вичи 
вав гирав кІваляй гъана вугурай. 
12 Ам кесиб ятІа, адан гирав ви кІва
ле амай кьван къаткимир. 13  Рагъ 
акІидалди, адавай вичин аба вине
лай вегьена ксуз жедайвал ва ваз 
хийир-дуьа ийидайвал, адав гирав 
элкъуьрна вахце. И чІавуз вун Реб
бидин, ви Аллагьдин, вилик дуьз 
рекье авайди яз жеда.

14 Гьакъи гана кІвалахиз кьунвай
даз, кесибдаз ва пай атІайдаз, кІан
датІа ам ви жуванбурукай сад хьуй 
ва я ви уьлкведа, куь шегьерри
кай сана уьмуьр тухузвай масанай 
атана ацукьнавайди хьуй, гужар 

ийимир. 15 Адав мажиб гъиле-гъил
ди гьа юкъуз, гьеле рагъ акІидалди, 
вахце, вучиз лагьайтІа ам кесиб я 
ва адан уьмуьр и мажибдилай аслу 
я. ТахьайтІа ада валай шикаят ийиз 
Реббидиз ялвар ийида, ва и чІавуз 
ваз гунагь жеда!

16  Рухвайрин къелетрай бубаяр 
ажалдин гъиле вугана жедач, ру
хваярни – бубайрин. Инсан анжах 
ада вичи авунвай гунагькарвилерай 
уьмуьрдикай магьрумна кІанда.

17 Масанай атана ацукьнавайдан 
ва етимдин ихтиярар чІурмир, хен
дедадин партал гирав яз къачумир. 
18 РикІел хуьх, вун жувни Мисрида 
лукІ тир, амма Реббиди, ви Аллагь
ди, вун лукІвиляй акъудна. Гьави
ляй за ваз ихьтин эмирни гузва.

19  Гвенар гуьдай чІавуз вуна 
рикІелай фена жуван никІел цуьл 
тунваз хьайитІа, ам къахчун па
тал элкъвена хквемир. Ам масанай 
атана ацукьнавайдаз, етимдиз ва я 
хендедадиз хьурай. И чІавуз Ребби
ди, ви Аллагьди, ваз ви вири кІва
лахра хийир-дуьа ийида. 20  Жуван 
зейтундин вири тарар юзурайда
лай кьулухъ, тарарал аламай зей
тунар жагъурмир, абур масанай 
атана ацукьнавайдаз, етимдиз ва я 
хендедадиз хьурай. 21 Жуван ципицІ 
багъда бегьер кІватІ хъувурдалай 
кьулухъ, чІерейрал аламай ципицІ
рихъ къекъвемир, абур масанай 
атана ацукьнавайдаз, етимдиз ва я 
хендедадиз хьурай. 22  РикІел хуьх, 
вун жувни Мисрида лукІ тир. Гьа
виляй за ваз ихьтин эмирни гузва.

25 1  Лугьун хьи, чпин арада 
гьуьжетар хьайи кьве кас 

дуванханадиз атана  – ва дуван

бегди, гьахъди гьахъ я ва батІул
ди батІул я лагьана, абурун месэла 
гьялна. 2  Ва ингье, батІулди гата
на кІанзаватІа, дуванбегди, вичин 
вилик чилел ярхарна, адан тахсир
карвиляй къвезвай кьадарда ам 
къамчидалди ягъун патал эмир гу
рай. 3 Амма жуванди вун алай чка
дал кьадардилай артух яз гатуник
ди, ви вилик усал тахьун патал, 
яхцІур гъилералай гзаф яна жедач.

4  Яцра юг гатазвайла, адан сив 
кутІунмир.

5  Санал уьмуьр тухузвай стхай
рикай сад аялар тахьана кьенатІа, 
кьейидан паб чара касдиз гъуьлуьз 
фин лазим туш. Адан хен адан кьи
лив фирай, стха эвезун патал, ам 
къахчурай. 6 Ада хадай эркек сиф
те аял, кьейидан тІвар Исраил
дай квахь тавурай лагьана, кьейи
дан эвлед яз гьисабда. 7  А касдиз 
вичин стхадин свас паб яз къачуз 
кІан тахьайтІа, а паб шегьердин ва
рарин* патав атурай ва агъсакъал
риз лугьурай: «Зи хенез вичин стха
дин тІвар Исраилан эвледрин арада 
амукьна кІанзавач, ада стха эвез 
авуникай кьил къакъудзава!» 8  И 
чІавуз шегьердин агъсакъалри ам 
рекьив гъун патал адаз эверун ла
зим я. Ада кьилиз ялиз ам къачу
низ разивал гузвачтІа, 9  суса адан 
патав атана, агъсакъалрин вилик 
адан кІвачин къаб хтІурай, адан чи
низ тфу вегьена лугьурай: «Вичин 
стхадин кІвал къени тийизвайдаз 
гьа гьикІ ийидайди я!» 10  Адалай 
арадал атай тухумдални Исраилан 
эвледрин арада лакІаб акьалтда: 
кІвачел алачирдан тухум.

11 Кьве кас кикІизватІа, ва садан 
папа, вичин гъуьл ам гатазвайдакай 

хиласун патал, атана а касдин эр
кеквилин лишан гъил вегьена кьу
натІа, 12 адан гъил яна галуд, адан 
язух къвемир!

13  Жуван чантада терездин гьар 
жуьре къванер твамир, са тІимил 
чІехиди ва са тІимил гъвечІиди. 
14  КІвале гьар жуьреда алцумдай 
кьве къаб кьамир, са тІимил чІе
хиди ва са тІимил гъвечІиди. 15 Ви 
гирванка къайдадив кьазвай, дуьм-
дуьз заланвал авайди хьунухь ла
зим я, алцумдай къабни – къайда
див кьазвай, дуьм-дуьз кьадардин, 
ва и чІавуз Реббиди, ви Аллагь
ди, ваз гузвай чилел, ви уьмуьрдин 
рехъ яргъал чІугурди жеда. 16 Амма 
ихьтин кІвалахриз рехъ гузвай гьар 
вуж хьайитІани, гьар тапархъан, 
Реббидиз, ви Аллагьдиз, мурдар я.

17  Амалехъийри куьн Мисридай 
хквезвай чІавуз квез вуч авунай
тІа рикІел хкваш! 18  Куьн гьалтай 
чІавуз абуру квел хабарни авачиз 
кьулухъай вегьенай ва кьулухъ га
ламукьнавайбур вири яна кьенай, 
куьн галатнавай ва къуватдай ават
навай, амалехъийриз лагьайтІа Ал
лагьдихъай кичІе тушир. 19 Ребби
ди, куь Аллагьди, Ада куь ихтиярда 
твазвай уьлкведа, квез архайинвал 
гайила, куьн элкъвена кьунвай ви
ри душманрикай азад авурла, ца
варин кІаник амалехъийрин тІвар 
квадара. РикІелай ракъурмир!

Сифте бегьер ва цІудай са пай 
къурбанд авун

26 1 Куьн Реббиди, куь Аллагь
ди, куь ихтиярда твазвай 

уьлкведиз атайла, куьне ам кьур
ла ва гьана уьмуьр тухуз ацукьайла, 
2 Реббиди, ви Аллагьди, ваз ганвай 

чилелай вуна вахчур сифте бегьер
дин вири майваяр зинбилра туна ва 
Реббиди, ви Аллагьди, Вичин ТІвар
цІин кІвал авун патал хкядай чкадал 
ша. 3 Анал а вахтунда жедай хахам
дин патав фена лагь: «Гила за Реб
бидиз, ви Аллагьдиз, малумарзава 
хьи, зун вичин гьакъиндай ам чаз 
гуда лагьана Реббиди чи бан-бубай
риз кьин кьур уьлкведиз атанва». 
4  Хахамди вавай зинбил къачуна, 
ам Реббидиз, ви Аллагьдиз, къур
бангандин* вилик эцигда, 5 вунани 
Реббидин, ви Аллагьдин, вилик лу
гьуда: «Зи бан-буба кІвал-югъ ава
чир арамви тир. Ам са тІимил ин
санарни галаз Мисридиз фенай ва, 
ана масанай куьч хьана ацукьнавай 
кас хьиз, уьмуьр тухванай. Ана ада
кай зурба, къуват квай ва кьадар
диз гзаф тир халкь аладнай. 6 Мис
ривийри лагьайтІа чахъ галаз чІуру 
рафтарвал ийизвай, чун азиятдик 
кутунвай ва залан кІвалахар авуниз 
мажбурзавай. 7  И чІавуз чна Реб
бидиз, чи бан-бубайрин Аллагь
диз, ялвар авунай, ва Реббидиз чи 
ван хьанай, чи бедбахтвилер, ази
ятар ва азабар акунай. 8  Реббиди
ни чун Вичин чІехи, кьадар авачир 
къудратдалди Мисридай акъуднай, 
чІехи ва кичІ кутадай крар, са кар 
жедайвилин лишанар ва аламатар 
къалурнай. 9  Ада чун иниз гъанай 
ва чаз и чил – вичикай некни вирт 
хкатзавай чил – чаз ганай. 10 Ингье 
зани, Ребби, Вуна заз гайи чилелай 
кІватІнавай сифте бегьердин май
ваяр гъанва». Ахпа зинбил Ребби
дин, куь Аллагьдин, вилик эцигна, 
Адаз икрам авуна акъваз. 11 Ваз ва 
ви хизандиз Реббиди, ви Аллагьди, 
ганвай вири шейэр гъиликуналди, 

шадвилер ая, ва вахъ галаз санал куь 
арада уьмуьр тухузвай левийри ва 
масанай атана ацукьнавайдани шад
вилер авурай.

12 Пуд лагьай йисуз, цІуд паюни
кай са пай къурбанд ийидай йисуз, 
вуна ви вири бегьердин цІудакай 
са пай хкудна ам левидиз, масанай 
атана ацукьнавайдаз, етимдиз ва 
хендедадиз, абуру ви шегьерда тух
далди недайвал, гайила, 13 гьа чІа
вуз Реббидин, ви Аллагьдин, ви
лик лагь: «За жуван кІваляй пак 
тир пай акъудна ва ам левидиз, ма
санай атана ацукьнавайдаз, етим
диз ва хендедадиз гана  – Вуна заз 
гьикІ эмир авунайтІа, вири гьакІ 
авуна. Ви эмиррикай гьич садни за 
чІурнач, абурукай садни рикІелай 
ракъурнач. 14 За, садахъ шехьзавай 
чІавуз, пак тир пай тІуьнач, жув 
чиркин тирла, ам хкуднач, ам кьен
вайдаз ганач. За Реббидиз, зи Ал
лагьдиз, яб гана,  – Вуна заз гьикІ 
эмир ганайтІа, вири гьакІ авуна. 
15  Килиг ман Ви пак тир кІваляй, 
цаварилай, ва Жуван халкьдиз, 
яни Исраилдиз ва чи бан-бубайриз 
кьин кьурвал, Вуна чаз гайи и чи
лиз  – вичикай некни вирт хкатза
вай чилиз – хийир-дуьа* ая».

Аллагьдинни халкьдин  
арада авай икьрар

(26:16–30:20)

Икьрардин мажбурнамаяр
16  Гила Реббиди, куь Аллагьди, 

квез вири и тагькимар ва къай
даяр хуьн эмир авунва. Абур ян 
тагана кьилиз акъуд  – рикІин 
сидкьидай ва руьгьдин вири къу
ватдалди! 17  Инал куьне малумар

най хьи, Ребби куь Аллагь я, куьн 
Адан рекье аваз фида, Адан ви
ри къайдаяр, эмирар ва тагьки
мар кьилиз акъудда, Адаз яб гуда. 
18 Реббидини гила лагьана хьи, Ада 
гаф гайивал, куьн Адан багьа эмен
ни жеда, ва куьне Адан вири эми
рар тамамарун лазим я, 19  ва Ада 
куьн Вичи халкь авур вири халкьа
рилай вине яз кьада, ва квез тариф
вал, машгьурвал ва гурвал бахш 
ийида, ва куьн, Ада гаф гайивал, 
Реббидин, куь Аллагьдин, пак тир 
халкь жеда.

Къанун кхьенвай къванер 
эцигун

27 1  Мусади, Исраилдин агъ
сакъалрихъ галаз санал, 

халкьдиз эмир гана: «Гила за квез 
гузвай вири эмирар кьилиз акъуд. 
2  Куьн Ярдандилай элячІайла, ва 
Реббиди, куь Аллагьди, квез гузвай 
уьлкведиз атайла, ана еке къванер 
акІура, абуруз киреж ягъа 3 ва абу
рал и Къанун* кхьихь. И кІвалах, 
куьн а патаз экъечІайла ва, Ребби
ди, куь Аллагьди, квез гузвай уьл
кведиз гьахьайла, квез Реббиди, 
куь бан-бубайрин Аллагьди, гаф 
гайивал, вичикай некни вирт хкат
завай чилел атайла, кьилиз акъуд. 
4  Ярдандилай элячІайла, Гебал 
дагъдал за квез гила лагьай къва
нер акІура ва абуруз киреж ягъа. 
5  Анал Реббидиз, куь Аллагьдиз, 
ракьун алат хкІун тавунвай къва
нерикай къурбанган* туькІуьра.

6 Реббидиз, куь Аллагьдиз, хкатІ 
тавунвай къванерикай къурбанган 
туькІуьра ва анал Реббидиз, куь 
Аллагьдиз, кунугар* ая, 7  анал су
варин къурбандар* ая ва Реббидин, 

куь Аллагьдин, вилик гьам тІуьн-
хъунни ая, шадвилерни!

8  А Къанун кьванерал кхьихь, 
кьатІудайвал ва гъавурда гьатдай
вал».

Гебал дагъдилай  
авур лянетар

9 Мусади, хахамар тир левийрихъ 
галаз санал, вири Исраилдиз ла
гьана: «Кисна яб це, Исраил! Къе 
квекай Реббидин, куь Аллагьдин, 
халкь хьанва. 10  Килиг гьа Ребби
дин, куь Аллагьдин, чІалаз, за квез 
гила малумарзавай Адан эмирар ва 
къайдаяр кьилиз акъуд».

11 А юкъуз Мусади халкьдиз ихь
тин эмир гана: 12  «Куьн Ярданди
лай элячІайла, Шимунан, Леви
дин, Ягьудан*, Исахаран, Юсуфан 
ва Бунъяминан тайифаяр* Геризим 
дагъдал акъвазрай ва халкьдиз хи
йир-дуьа* авурай. 13 Рувенан, Гадан, 
Ашеран, Забулунан, Данан ва Ниф
талидин тайифаяр Гебал дагъдал 
акъвазрай ва лянетар малумаррай.

14 Левийри Исраилан вири эвлед
риз ван хкажна лугьурай:

15  „Ни кІарасдикай ва къванци
кай бутар*, цІурурна цана ийидай 
кІалубар  – Реббидин вилера мур
дар, устІарри туькІуьрнавай затІар 
авуртІа ва чинеба эцигайтІа, лянет 
хьуй!“

Вири халкьдини лугьурай: „Гьа 
икІ хьуй!“

16 „Ни бубадинни дидедин намус
дик хкуьрайтІа, лянет хьуй!“

Вири халкьдини лугьурай: „Гьа 
икІ хьуй!“

17  „Ни масаданни жуван чилин 
арада авай сергьят чІурайтІа, лянет 
хьуй!“

Вири халкьдини лугьурай: „Гьа 
икІ хьуй!“

18  „Ни буьркьуьди чІуру рекьяй 
тухвайтІа, лянет хьуй!“

Вири халкьдини лугьурай: „Гьа 
икІ хьуй!“

19 „Ни масанай атана ацукьнавай
дан, етимдин ва хендедадин ихтия
рар чІур ийизватІа, лянет хьуй!“

Вири халкьдини лугьурай: „Гьа 
икІ хьуй!“

20  „Вуж бубадин папахъ галаз 
къаткайтІа  – бубадин парталдин 
къерех хкажайтІа – лянет хьуй!“

Вири халкьдини лугьурай: „Гьа 
икІ хьуй!“

21 „Вуж са гьихьтин ятІани гьай
вандихъ галаз къаткайтІа, лянет 
хьуй!“

Вири халкьдини лугьурай: „Гьа 
икІ хьуй!“

22 „Вуж вичин вахахъ, вичин бу
бадин ва я дидедин рушахъ галаз 
къаткайтІа, лянет хьуй!“

Вири халкьдини лугьурай: „Гьа 
икІ хьуй!“

23  „Вуж яран дидедихъ галаз 
къаткайтІа, лянет хьуй!“

Вири халкьдини лугьурай: „Гьа 
икІ хьуй!“

24 „Ни са виж ятІани чинеба яна 
кьейитІа, лянет хьуй!“

Вири халкьдини лугьурай: „Гьа 
икІ хьуй!“

25  „Ни ивикъичвал авунай, тах
сир квачир иви экъичунай ришвет 
къачуртІа, лянет хьуй!“

Вири халкьдини лугьурай: „Гьа 
икІ хьуй!“

26 „Вуж и Къанундиз* табий жедач
тІа ва ам тамамардачтІа, лянет хьуй!“

Вири халкьдини лугьурай: „Гьа 
икІ хьуй!“»

Яб гунай – хийир-дуьа
(Леви 26:1-13;  

Киххьей къанун 7:12-16)

28 1 Мусади давамарна: «Куьн 
Реббидин, куь Аллагьдин, 

чІалаз килигиз хьайитІа, ва за квез 
гила малумарзавай Адан вири эми
рар ян тагана тамамариз хьайитІа, 
Реббиди, куь Аллагьди, куьн чи
лин винел алай вири халкьарилай 
виниз акъудда. 2 Ингье, куьне Реб
бидиз, куь Аллагьдиз, яб гуз хьайи
тІа, квел жедай ва кьилиз акъатдай 
хийир-дуьаяр*.

3 Хийир-дуьа жеда ваз шегьерда
ни, хийир-дуьа чуьлдани.

4 Хийир-дуьа жеда ви эвледриз
ни, ви чилин бегьердизни ва ви ма
ларин дулдизни – калерин дулдиз, 
хиперин ва цІегьерин дулдиз.

5 Хийир-дуьа жеда ви зинбилдиз 
ва хвахуниз.

6  Хийир-дуьа жеда ваз кІвализ 
хтайлани, хийир-дуьа  – кІваляй 
экъечІайлани.

7  Реббиди квел гьужумдай душ
манар кукІвардайвал вири ийида: 
са рекьяй атана абуру квел вегьи
да, амма квекай ирид рекьяй катда.

8  Реббиди квел, куь гьамбарха
найрал, куь вири зегьметрал хи
йир-дуьа ракъурда. Реббиди, куь 
Аллагьди, Вичи квез гузвай чилел 
квез хийир-дуьа ийида! 9  Ребби
ди, Ада квез кьин кьурвал, квекай 
Вичин пак тир халкь ийида, куьне 
Реббидин, куь Аллагьдин, эмирар 
кьилиз акъудиз хьайитІа ва Адан 
рекье аваз физ хьайитІа. 10 ИкІ хьа
йила, чилел алай кьван вири хал
кьариз куь винел Реббидин тІвар 
кьунвайди аквада ва квехъай кичІе 
жеда. 11 Реббиди квез вири булдал

ди гуда – гьам эвледар, гьам мала
рин дул, гьам чуьлдин бегьерар  – 
Реббиди куь гъиле твада лагьана 
куь бан-бубайриз кьин кьур гьа чи
лел. 12 Реббиди куьн паталди вичин 
девлетрин хазина, цав, ачухда ва 
вахтунда куь чилел марф ракъур
да, ва куь вири зегьметриз хийир-
дуьа ийида. Куьне гзаф халкьарив 
бурж вугуда, амма куьне жува бур
жар кьадач. 13-14 За квез гила чеб ма
лумарзавай, Реббидин, куь Аллагь
дин, эмирриз яб гайитІа, ва абур ян 
тагана кьилиз акъудайтІа, куьн, за 
гила квез малумарзавай эмиррикай 
я эрчІи, я чапла патахъ къекъечІ
дачтІа, маса аллагьрин гуьгъуь
на аваз фидачтІа, абуруз къуллугъ 
ийидачтІа, Реббиди квекай тум ваъ, 
кьил ийида, куьн агъада ваъ, датІа
на вине жеда».

Яб тагунай лянет
(Леви 26:14-39)

15 Мусади давамарна: «Амма ин
гье, вуна Реббидиз, ви Аллагьдиз, 
яб гун тийиз хьайитІа, за ваз ги
ла малумарзавай Ада къалурнавай 
вири къайдаяр ва эмирар ян тагана 
кьилиз акъуд тавуртІа, вал къведай 
ва чеб кьилиз акъатдай вири ляне
тар.

16 Лянет къведа вал шегьерда, ля
нет къведа – чуьлда.

17 Лянет къведа ви зинбилдал ва 
ви хвахунал.

18  Лянет къведа ви эвледрални, 
ви чилин бегьердал, калерин дул
дални, хперинни цІегьерин дулдал.

19 Лянет къведа вал кІвализ хтай
лани, лянет къведа кІваляй экъе
чІайлани. 20  Реббиди квел куь ви
ри зегьметра ва крара лянетни, 

гъалабани, айиб ракъурда, ва куьн, 
куь чІуру крар себеб яз, куьне зун 
гадарунай, терг ийида, лап фад те
леф жеда. 21 Реббиди квел тІегъуьн 
ракъурда, ва вич кьун патал исятда 
куьн физвай чилелай куьн квахь
да. 22  Реббиди квехъ верем, къиз
дирма, цІаяр, зегьем ва кьурагьвал, 
яралуг ва мурс галукьарда ва и бед
бахтвилери куьн вири терг жедал
ди хурук кутада. 23 Чимивиляй куь 
кьилел алай цав буьруьнждинди, 
кІвачерик квай чил – ракьунди же
да. 24 Реббиди куь чилел руквадин 
марф ракъурда ва и марф куьн те
леф жедалди цавай квел къвада.

25  Реббиди душманри куьн ку
кІвардайвал ийида: са рекьяй куьн 
абурун хуруз фида, амма абурукай 
ирид рекьяй катда. Куь кьисметди 
чилин вири пачагьлугъриз хаф яда. 
26 Куь мейитрикай цавун къушарин 
ва чилин гьайванрин гъиле гьатай 
гъуьрч жеда, абур чукурдай касни 
амукьдач.

27  Реббиди вак ирин кІватІ же
дай Мисридин хирер, дакІурвилер, 
гачалар ва хъутур кутада, ва вавай 
вун сагъар хъижедач. 28  Реббиди 
вун диливилинни буьркьуьвилин 
иеси ийида, ва ви фикирар какахьда. 
29  Рагъ алай юкъуз вун, мичІивиле 
авай буьркьуьди хьиз, цлар кьаз фи
да. Ви гьич са карни туькІуьдач. Вун 
датІана азабдик кваз ва тарашнаваз 
жеда, ва садани ваз куьмек гудач.

30  Вуна сусак лишан кутада, ам
ма ви сусахъ галаз масад къатки
да, кІвал эцигда, амма ана уьмуьр 
тухудач, ципицІ багъ кутада, амма 
бегьер кІватІ хъийидач. 31 Ви жун
гав ви вилик тукІвада, амма вуна 
адан якІун дад аквадач; ви лам ва

вай къакъудда ва мад вахкудач; ви 
хперни цІегьер ви душманриз жеда, 
ва садани ваз куьмек гудач. 32 Ви ру
хваярни рушар чара халкьдиз гуда, 
ва гьар юкъуз абур хтун вилив хуь
дай кьван ви кьве вил акъатда, ам
ма са затІни ийиз жедач. 33 Ваз ви
ликдай чинни тийидай халкьди ви 
чилин бегьер ва вуна кІватІай кьван 
мал-девлет неда, гьар юкъуз ваз зу
лум ва азият гуда. 34  Ва вун, акур 
кьван крар себеб яз, дили жеда.

35  Реббиди ви метІерни кІегье
бар ирин квай пис хирералди кІев 
жедайвал ийида, ва вавай абур са
гъар хъижедач; абуру вун дабан
рилай кьилин кукІвал кьван кІев
да. 36  Реббиди куьн куьне куь 
винел эцигдай а пачагьни галаз ма
са халкьдин (вичикай я квез, я куь 
бан-бубайриз гьич чинни тийидай) 
чкадиз акъудда ва гьана куьне ма
са аллагьриз къуллугъда – къване
риз ва кІарасдин кІусариз. 37 Ребби
ди чпин патав ракъурдай халкьариз 
куьн хаф ядай чешне, ибрет жедай 
кьиса ва вири чпел хъуьредайбур 
жеда. 38 Гзаф тумар цада куьне ни
кІера, амма техилар тІимил кІватІ 
хъийида, вучиз лагьайтІа ам цицІе
ри неда. 39  Куьне ципицІ багълар 
кутада ва абуруз къуллугъда, амма 
чехир хъвадач ва ципицІар кІватІ 
хъийидач, вучиз лагьайтІа куь ци
пицІар кукра неда. 40 Куь вири уьл
кве тирвал зейтун тарар жеда, амма 
куьне чІемедин хъуьтуьлвал гьисс
дач, вучиз лагьайтІа зейтундин 
майваяр вири авахьда. 41  Квез ру
хваярни рушар жеда, амма абур куь 
патав гумукьдач, вучиз лагьайтІа 
абур есирвиле кьада. 42 Вири куь та
рар ва куь чилин бегьер зарар гудай 

гьашаратриз тІуьн жеда. 43 Куь ара
да уьмуьр тухузвай, масанай атана 
ацукьнавайбур къвердавай квелай 
вине жеда, куьн, лагьайтІа, къвер
давай агъуз аватда. 44  Абуру квев 
буржар вугуда, амма квевай абурув 
буржар вугуз жедач, абур кьил же
да, куьн – тум.

45 Вири и лянетар кьилиз акъат
да, абуру куьн хурук кутада ва квев 
агакьарда! Реббидиз, куь Аллагь
диз, яб тагун, Ада квез гайи эми
рар ва къалурнавай къайдаяр кьи
лиз акъуд тавун себеб яз куьн терг 
жеда. 46 Им эбеди яз квел ва куь эв
ледрал алай са кар жедайвилин ли
шан ва ишара жеда.

47 Куьне Реббидиз, куь Аллагьдиз, 
шад яз хъуьрез, мублагь тир чІавуз 
къуллугъ тавун себеб яз, 48  куьне 
гишила ва гьарарат яз, кьецІила ва 
муьгьтеж яз Реббиди куь винел ра
къурдай душманриз къуллугъ ийи
да. Душманди куь кьамал ракьун 
вик алукІда ва куьн терг ийида.

49  Яргъал патай, чилин къерех
дилай Реббиди чеб куь винел лекь
рен йигинвал аваз гьалчІна къве
дай халкь гъида. Им, куьн вичин 
чІалан гъавурда акьан тийизвай 
халкь, 50 инсаф авачир, кьуьзекриз 
гьуьрмет тийидай, жегьилриз ин
саф тийидай халкь жеда. 51  Душ
манри куь малар ва бегьер неда ва 
куьн рекьида. Абуру квез я техил, 
я чехир, я зейтундин чІем*, я кале
рин дул, я хиперинни цІегьерин дул 
тадач ва куьн телеф жеда. 52 Абуру 
куь вири чил тирвал куь вири ше
гьерар гьалкъада туна кьада, кьа
кьан ва сенгер янавай, куьне чпик 
умуд кутунвай цлар уьцІведа. Абу
ру Реббиди, куь Аллагьди, квез гуз

вай вири чил тирвал куь вири ше
гьерар гьалкъада твада!

53  Гьалкъада аваз, квез душман
ди гудай дарвиле аваз, куьне куь ая
лар неда, квез Реббиди, куь Аллагь
ди, гайи гьа рухвайринни рушарин 
як неда. 54  Идалай вилик зериф ва 
гзаф кстах тир итим стхадиз, па
ра кІани папаз ва амай аялриз ви
лера пис хъилен цІай аваз килигда. 
55 Адаз, куь вири шегьерра душман
ри куьн гъидай дарвилинни кесиб
вилин гьалара, недай маса шей ава
чиз, вичи незвай вичин аялрин як 
садахъ галазни пай ийиз кІан же
дач. 56 Идалай вилик акьван зериф 
ва кстах тир, гьатта кІвачерни чи
лик хкІаз кІан тийидай паб, виле
ра пис хъилен цІай аваз рикІиз кІа
ни гъуьлуьз, хциз ва рушаз килигда, 
57 гьакІни вичин руфунай аватзавай 
гендиз ва вичи хазвай бицІекриз, 
вучиз лагьайтІа ада, гьалкъада, куьн 
куь шегьерра душманри гъидай дар
вилинни кесибвилин гьалара, абур, 
маса шей авачиз, чинеба неда.

58  Куьне и къаргъуда кхьенвай 
Къанундин* вири насигьатар ян та
гана тамамариз тахьайтІа, баркалла 
алай ва хаф ягъиз тадай Реббидин, 
куь Аллагьдин, ТІварциз рикІик кичІ 
кваз гьуьрмет тийиз хьайитІа, 59 Реб
биди куь ва куь эвледрин кьилел 
гьич тахьай хьтин чІехи ва алат ти
йидай бедбахтвилер, ракъурда, залан 
ва геждалди давам жедай азарарни 
ракъурда. 60 Ада квехъ квез мад Мис
рида акур, квез гьакьван кичІе тир 
вири тІегъуьнар галукьарда, абур 
куь кьадар-кьисмет жеда! 61  Ребби
ди квел гьакІ и къаргъуда, Къанунда, 
кхьин тавунвай хьтин жуьреба-жуь
ре азарарни бедбахтвилер ракъурда, 

ва куьн телеф жеда. 62 Куь кьадарар, 
цава авай гъетер хьиз, гзаф хьан
ватІани, квекай лап са тІимилбур 
амукьда, вучиз лагьайтІа Реббидиз, 
куь Аллагьдиз, яб ганач. 63 Квез хи
йир гуз, куьн кьадардиз гзаф ийиз 
Реббиди гьикІ шадвал авунайтІа, 
куьн терг ва телеф ийидайлани Ада 
гьакІ шадвал ийида. Вич кьун патал 
исятда куьн физвай чилин винелай 
куьн квадарда.

64 Реббиди куьн чилин и патай а 
патаз авай кьван вири халкьарин 
арада чукІурда ва ана куьне я квез, 
я куь бан-бубайриз чинни тийи
дай аллагьриз – кІарасдинни къва
нерин кІусариз къуллугъ ийида. 
65  И халкьарин арада квез секин
вал жедач, ва куь кІвачеризни ял 
акьадарун вуч ятІа чир жедач. Гьа
на Реббиди куь рикІив зурзаз, ви
лерив  – туьхуьз, руьгьдивни  – та
кьатдай аватиз тада.

66  Куь уьмуьр гъиргъирдал алаз 
жеда, куьн хаф яна юкъузни, йифиз
ни зурзаз жеда, квез куьн чан аламаз 
амукьдани-амукьдачни чир жедач. 
67 Пакамахъ лугьуда: „Садра фад ня
ни хьанайтІа!“, нянизни: „Садра фад 
экв ахъай хьанайтІа!“  – куьн туь
кьуьндай кичІ, квез аквадай кІвала
хар себеб яз. 68 Реббиди куьн Мисри
диз, за квез ам мад акван хъийидач 
лагьай рекьяй, гимийра аваз эл
къуьрна рахкурда. Анани куьне ви
рида, гьам итимри, гьамни папари, 
душманриз куьн лукІвиле кьун тек
лифда, амма муьштери жагъидач».

Магьаб уьлкведа Реббидинни 
Исраилдин икьрар

29 1  Реббиди Мусадиз Ис
раилдин рухвайрихъ га

лаз Магьабда кутІуна лагьай икь
рар, – Ада Харебда* абурухъ галаз 
кутІуннавай икьрардиз алава яз, – 
гьа ихьтинди я.

2  Мусади вири Исраил кІватІ
на ва икІ лагьана: «Квез куь виле
ралди акунай хьи, Реббиди Мисри
да вуч авунайтІа  – фиръавандиз*, 
адан вири мукьуванриз, адан ви
ри уьлкведиз! 3  Квез куь вилерал
ди и чІехи четинвилер, и чІехи са 
кар жедайвилин лишанар ва алама
тар акунай. 4 Амма къенин йикъал 
къведалдини Реббиди квез я гъа
вурда акьадайвал акьул, я аквадай
вал вилер, я ван къведайвал япар 
ганвач.

5  ЯхцІур йисуз за куьн кьурум
дайтІуз тухвана, амма куь парта
лар кукІвар жезвачир, ва кІвачин 
къапарни къазун жезвачир. 6  Куь
не незвайди фу тушир, хъвазвайди 
чехирни буза тушир  – им икІ тир, 
куьн За, Реббиди, тухарна,  – куь 
Аллагь тирди чир хьун патал!

7 Ингье куьн иниз атана. И чІавуз 
Гьешбандин пачагь Сигьан ва Ба
шандин пачагь Аг чи хуруз экъечІ
на, амма чна абур кукІварна. 8 Чна 
абурун чил кьуна ва ам Рувенанни 
Гадан тайифайрин* ва Манашедин 
тайифадин са паюнин ихтиярда ту
на. 9 И икьрардин шартІарал амал 
ая ва абур кьилиз акъуд – квехъ куь 
вири крара агалкьунарни жеда!

10 Гила вири куьн Реббидин, куь 
Аллагьдин, вилик акъвазнава,  – 
регьберар, тайифайрин кьиле авай 
ксар, агъсакъалар, эмир гудайбур, 
вири Исраилан эвледар, 11 гьам ая
лар, гьам папар, гьам масанай ата
на ацукьнавайбур, кІарасар атІудай 
ксарилай гатІунна яд гъидайбурал 

кьван. 12-13 Куьн кьинералди тести
кьар авунвай куь Реббидихъ, куь 
Вичикай Аллагьдихъ, галаз кутІун
навай икьрардик экечІзава. Реб
биди, куь Аллагьди, квекай Вичин 
халкь авун патал ва куь Аллагь хьун 
патал гила квехъ галаз и икьрар ку
тІунзава – Ада им квез хиве кьунай 
ва куь бан-бубаяр тир Ибрагьимаз, 
Исакьаз ва Якьубаз кьин кьунай. 
14  За кьинералди тестикьар авун
вай и икьрар анжах са квехъ галаз 
кутІунзавач. 15  И икьрар къе инал 
чахъ галаз санал Реббидин, куь Ал
лагьдин, вилик акъвазнавайбурухъ, 
гьакІ къе инал чи патав гвачирбу
рухъ галазни кутІуннавайди я.

16 Чна Мисрида гьикІ уьмуьр тух
ванайтІа, ахпани чун душман хал
кьарин чилерилай гьикІ элячІнай
тІа, куь рикІел алама; 17 квез абурун 
мурдар бутар* акунай – кІарасдин 
кІусар, къванер, гимишдин ва къи
зилдин затІар. 18 Квекай сад – итим 
ва я паб, я тушни санлай вири ту
хум, я тушни вири тайифа  – гила 
Ребби, чи Аллагь, туна ва и халкьа
рин аллагьриз къуллугъ ийиз фи
дай хьтин кар тахьурай! Куь арада 
агъу ва туькьуьлвал арадал гъидай 
дувул тахьурай! 19  Гьич садани, и 
шартІарин ван хьайила, вичин хи
ялдай: „За зи кьилиз ялунал амал 
авуртІани, зи вири крар хъсан же
да“ лугьуз вичиз хийир-дуьа* таву
рай. ИкІ хьайитІа, кьурай чилихъ 
галаз санал квайдини пуч жеда! 
20  Реббиди ихьтин касдилай гъил 
къахчудач: Реббидин туьнтвилив 
ацІанвай хъилени ам алугарда, и 
Къанундин* къаргъуда кхьенвай 
вири лянетар адан кьилел аватда, 
Реббиди адан тІвар цавун кІаникай 

квадарда. 21 Исраилан эвледрин ви
ри тайифайрикай анжах гьа и кас
див Реббиди, Къанунда, и къаргъу
да кхьенвай вири лянетриз килигна 
жаза агакьарда.

22 Квелай гуьгъуьниз уьмуьр туху
дай акьалтзавай несилди, куь эвлед
ри, ва яргъал уьлквейрай къведай 
чара халкьарин векилри ингье вуч 
лугьудатІа. Абуруз и уьлкведин бед
бахтвилер, адахъ Реббиди галукьа
рай тІегъуьнар аквада, 23  гугурт ва 
кьел, Реббиди туьнтвилик ва хъи
лик кутунвай шегьерар, Садумни 
Гамура, Адма ва Цевайим хьиз, виче 
мад са затІни цун ва чІехи авун мум
кин тушир, вичяй гьич са жуьредин
ни векь экъечІ тийидай, кана терг 
авунвай чил аквада. 24 Лугьуда вири 
халкьари: „Вучиз Реббиди и уьлкве
диз ихьтин кар кьуна? Вуч себеб яз 
Адан хъиле ихьтин зурба цІай кьу
на?“ 25 Абуруз жаваб гуда: „И халкь
ди Реббиди, абурун бан-бубайрин 
Аллагьди, абур Мисридай акъудай 
чІавуз, абурухъ галаз кутІуннавай 
Икьрар рикІелай алудна. 26  Абуру 
фена маса аллагьриз къуллугъ ийиз, 
икрам ийиз хьана, – чпиз гьич чин
ни тийидай, Реббиди чеб патал та
йин тавунвай аллагьриз. 27 Пис хъел 
атана Реббиди и уьлкведал ва и 
къаргъуда кхьенвай вири лянетар 
ракъурна. 28  Хъилен ва пертвилин 
гьиссери кьур Реббиди абур чпин 
чилелай маса уьлкведиз чукурна  – 
абур гилани гьана ама“.

29 Чинебанди – Реббидив, чи Ал
лагьдив, гва, амма ачухди даиман 
чаз ва чи аялриз ганва: чна и Къа
нундин вири шартІар кьилиз акъу
дун лазим я.

30 1  Вири ибур кьилиз акъа
тайла, за квез теклиф авур 

гьам хийир-дуьаяр, гьамни ляне
тар, гьа чІавуз квевай, Реббиди, куь 
Аллагьди, чпин арада куьн чукурай 
вири халкьарин юкьва уьмуьр ту
хуз, дуьз фикир ийиз хъижедайла 
2 ва Реббидин, куь Аллагьдин, па
тав хтайла, ва куь аялрихъ галаз 
санал рикІин сидкьидай ва вири 
руьгьдалди, за квез гила малумар
завай эмирар кьилиз акъудиз, Адаз 
яб гудайла, 3  гьа чІавуз Реббиди, 
куь Аллагьди, виликан хушбахтвал 
квев мад вахкуда. Ада квез регьим 
ийида ва Ада чпин арада куьн чу
курай вири халкьарин юкьвай ах
къудна мадни куьн кІватІ хъийида. 
4  Куьн гьатта цаварин кІаник лап 
яргъал тир чилерал кьван чукур
наваз хьайитІани, гьанайни Ребби
ди, куь Аллагьди, кІватІ хъийида, 
ва гьанайни куьн элкъуьрна хкида. 
5 Реббиди, куь Аллагьди, куьн гье
ле куь бан-бубайрин ихтиярда хьа
йи уьлкведиз хкида, ва ам мад куь 
ихтиярда жеда. Ада квез куь бан-
бубайриз авурдалайни гзаф хъсан
вилер ийида, ва куьн гьабурулайни 
кьадардиз гзаф ийида.

6  Реббиди, куь Аллагьди, квез 
Ребби, куь Аллагь, рикІин сидкьи
дай ва руьгьдин вири къуватдалди 
кІан жедайвал – ва сагъ-саламат яз 
амукьдайвал,  – куь ва куь эвлед
рин рикІер михьибур ийида. 7 Реб
биди, куь Аллагьди, вири лянетар 
куь душманрин ва мидяйрин, квез 
гужар авурбурун кьилел ракъурда. 
8  Куьне, лагьайтІа, мад Реббидиз 
яб гуз, за квез гила малумарзавай 
Адан вири эмирар кьилиз акъуд
да. 9-10 Реббиди, куь Аллагьди, квез 

вири гуда: гьам кІвалахда агалкьу
нар, гьам эвледар, гьам маларин 
дул, гьамни никІерин бегьерар  – 
вири няметар. Куьне Реббидиз, 
куь Аллагьдиз, яб гуз ва Къанунда, 
и къаргъуда кхьенвай Адан вири 
эмирар ва къалурунар кьилиз акъу
диз, ва Реббидихъ, куь Аллагьдихъ, 
рикІин сидкьидай ва руьгьдин вири 
къуватдалди элкъвез хьайитІа, Реб
биди, куь бан-бубайрал гьикІ шад
вал ийизвайтІа, гьакІ квез хъсанви
лер ийиз, мад шадвал ийида.

11  Гила за квез малумарзавай 
эмирар куьн гъавурда акьун тийи
дайбур ва квекай са акьван къа
къатнавайбур туш. 12 Абур цаварал 
алач ва квевай: „Чна абур тамама
рун патал, чи хатурдай вуж цава
рал хкаж жеда, ва абур хкида, ва 
абур чав вахкуда?“ – лугьуз жедач. 
13 Абур гьуьлерилай анихъ галач, ва 
квевай: „Чна абур тамамарун патал 
чи хатурдай вуж гьуьлуьн а патаз 
экъечІда, ва абур хкида, ва абур чав 
вахкуда?“ – лугьуз жедач. 14 И эми
рар квез лап мукьва я, абур куь ме
цел ала ва куь хурун зигьинда ава, 
ва квелай абур тамамариз алакьда!

15 Ингье, за квез гила уьмуьр ва 
хийир – я тушни ажал ва бедвахт
вал теклиф ийизва. 16 ГьикІ лагьай
тІа за гила квез Ребби, куь Аллагь, 
кІан хьун, Адан рекье аваз фин, 
Адан эмирар, къалурунар ва къай
даяр кьилиз акъудун эмир гузва  – 
и чІавуз куьн сагъ-саламат жеда ва 
кьадардиз гзаф жеда, ва Реббиди, 
куь Аллагьди, квез вич кьун патал 
исятда куьн физвай а уьлкведа хи
йир-дуьа ийида. 17 Мад куьне адахъ 
далу элкъуьрайтІа, Адаз яб тагуз 
хьайитІа, рекьяй акъатна, маса 

аллагьриз къуллугъ ийиз ва икрам 
ийиз хьайитІа, 18  и чІавуз  – гила 
квез за лугьузва – куьн са рахунни 
алачиз телеф жеда! И чІавуз куьн 
физвай ва куьне вич кьадай Ярдан
дин а пата авай а уьлкведа куьне 
яргъалди уьмуьр тухудач.

19 За гила цаваризни чилериз ша
гьидвал авуниз эверзава: уьмуьр ва 
ажал теклифна за квез, хийир-дуьа 
ва лянет. Уьмуьр хкягъа – и чІавуз 
куьн ва куь эвледар сагъ-саламат яз 
жеда, 20 ва Ребби, куь Аллагь, кІан 
жеда, адаз яб гуда ва Адаз вафа 
яз жеда. Ам  – куь уьмуьр я  – Ада 
куь бан-бубаяр тир Ибрагьимаз, 
Исакьаз ва Якьубаз гуда лагьана 
кьин кьур а уьлкведа жедай яргъи 
уьмуьр».

Мусадин эхиримжи  
гафар ва адан кьиникь

(31–34 кьилер)

Мусади Нунан  
хва Шуай хкягъун

31 1  Мусади фена ибур вири 
Исраилдиз малумарна.

2 Ада лагьана: «Зи вишни къад йис 
хьанва. Женгинин рекьиз экъечІдай 
къуватар захъ мад амач. Идалайни 
гъейри, Реббиди заз лагьана: „Яр
дандилай элячІун ваз кьисмет же
дач“. 3  Реббиди, чи Аллагьди, Вич 
кьиле аваз куьн тухуда, Ада ана 
уьмуьр тухузвай халкьар тергда, ва 
куьне абурун чилер кьада. Реббиди 
эмир авурвал, куьн Шуая* тухуда. 
4 Реббиди а халкьариз Ада амарий
рин пачагьар тир Сигьаназни Агаз 
ва абурун чилериз вуч авунайтІа, 
гьам ийида. Сигьанни Аг Ада телеф
най. 5 Реббиди квез а халкьарин ви

нел гъалибвал бахш ийида, ва куьне 
абуруз за вуч эмир авунайтІа, гьам 
ийида. 6  Мягькемди ва уьтквемди 
хьухь, кичІе жемир ва душмандин 
вилик ажузвал къалурмир; квехъ га
лаз санал Ребби, куь Аллагь, къвез
ва, Ада куьн тадач ва гадардач!»

7  Мусади Шуаяз эверна ва Ис
раилдин вири халкь алай чкадал 
адаз лагьана: «Мягькемди ва уьт
квемди хьухь. Вуна и халкь Ребби
ди абурун бан-бубайриз гуда ла
гьана кьин кьур уьлкведиз тухуда. 
Вуна а уьлкве абурун ихтиярда тва
да. 8 Ви вилик кваз Ребби Вич фида, 
Ам вахъ галаз жеда, Ада вун тадач 
ва гадардач. КичІе жемир ва рикІин 
ажузвал къалурмир!»

Къанун кІелун
9  И Къанун* кхьена, Мусади ам 

Реббидин Икьрардин сандух ялза
вай Левидин эвледар тир хахамрив 
ва Исраилдин халкьдин агъсакъал
рив вугана. 10 Ада абуруз эмир гана: 
«Гьар ирид лагьай йисуз, буржари
лай гъил къачудай йисуз, Кумайрин 
суварик*, 11  Исраилан вири эвле
дар Реббидин, куь Аллагьдин, ви
лик, Ада Вичи хкядай чкадал атана 
акъваздайла, и Къанун Исраилдин 
вири халкьдиз ван жедайвал, кІе
виз кІела. 12 Халкь кІватІ ая – ити
мар, папар ва аялар, ва гьакІни куь 
шегьерра масанай атана ацукьна
вайбур,  – яб гурай ва чирвилер 
къачурай: абуруз Реббидихъай, куь 
Аллагьдихъай, кичІе хьана, ян та
гана и Къанундин вири шартІар 
тамамарна кІанда. 13  Гьеле идакай 
хабар авачир аялрини яб гурай ва 
чирвилер къачурай: абуруз Ребби
дихъай, куь Аллагьдихъай, кичІе 

хьун лазим я. Гьа икІ, Ярдандилай 
элячІна куьне кьадай уьлкведа куь
не уьмуьр тухудай вири вахтунда 
хьана кІанда».

Исраилдин гъулгъуладикай 
виликамаз хабардар авун

14  Реббиди Мусадиз лагьана: 
«Вун рекьидай вахт мукьвал хьан
ва. Шуаяз* эвера, Гьалтунин Ала
чухда* Зи вилик акъваз, анал За 
адаз эмирар гуда».

Мусани Шуай Гьалтунин Алачух
диз гьахьна, 15 ва Ребби абурун ви
лик Алачухдиз гьахьдай чкадин па
тав акъвазнавай цифедин гул хьиз 
пайда хьана.

16  Реббиди Мусадиз лагьана: «И 
мукьвара вун ви бан-бубайрин па
тав секин жеда. Амма и халкьди 
чара аллагьрихъ, вич физвай уьл
кведин аллагьрихъ, галаз явавилер 
ийиз гатІунда. Абуру Зун тада, За 
абурухъ галаз кутІуннавай икьрар 
чІур ийида. 17  А чІавуз Зазни абу
рукай хъел къведа ва абур тада; За 
абуруз далу гуда – ва абур чара хал
кьарин гъиле гьатда. Абурун кьи
лел гзаф завалар ва бедбахтвилер 
къведа, ва гьа чІавуз абуру лугьуда: 
„И бедбахтвилер чи кьилел атунин 
себеб чахъ галаз чи Аллагь тахьун 
я!“ 18 А юкъуз За абуруз абурун гзаф 
тахсирар себеб яз далу гуда – абуру 
маса аллагьриз чин гунай.

19  Шуаяхъ галаз санал куьне и 
мани кхьихь ятІа. И мани Исраил
дин рухвайризни чира, абуру ам ху
ралай авурай,  – ам абуруз акси яз 
зи шагьид жеда. 20 За абур кьин га
на абурун бан-бубайриз хиве кьун
вай чилел, вичикай некни вирт 
хкатзавай чилел, тухуда. Ана абуру 

тухдалди неда, як кьунвайбур же
да – ва маса аллагьрихъ элкъведа, 
гьабуруз къуллугъ ийида! Зун абуру 
кваз кьадач, Захъ галаз авай икьрар 
чІурда. 21 Гзаф бедбахтвилер ва зид
вилер къведа абурун кьилел, и чІа
вуз а маниди, шагьидди хьиз, абур 
тахсирдик кутада. Гьа несилрин ри
кІелни ам аламукьда эхир!

Заз абурун майилвилер гиламаз, 
За абуруз кьин кьур уьлкведиз та
гъанмаз, чида!»

22 Мусади и мани лап гьа лагьай 
юкъуз кхьена – ва и мани Исраил
дин рухвайриз чирна.

23  Реббиди Нунан хва Шуаяз 
эмир гана: «Мягькемди ва уьтквем
ди хьухь. Вуна Исраилдин рухваяр 
За кьин гана абуруз хиве кьунвай 
уьлкведиз тухуда. Зун вахъ галаз 
жеда».

24 Мусади къаргъудиз вири Къа
нун*, эхирдалди кхьейла, 25  ада 
Реббидихъ галаз авай Икьрардин 
сандух ялзавай левийриз эмир гу
да: 26 «И къаргъу, Къанун къачу, ва 
ам Реббидихъ, куь Аллагьдихъ, га
лаз авай икьрар авай сандухдин па
тав эциг; ам ана квез къарши тир 
шагьид яз амукьда. 27 Заз куьн муь
тІуьгъ тежедайбур ва кьилиз ял
дайбур тирди чида эхир! Гьеле алай 
вахтунда, зал чан аламаз, куьне 
Реббидиз яб гузвач. Бес зун кьейи
ла, вуч жеда? 28  Куь тайифайрин* 
вири агъсакъалриз ва гьакимриз 
зи кьилив эвера  – за и гафар абу
руз лугьуда ва абуруз къарши яз 
шагьидвал авуниз цаваризни чи
лериз ялварда. 29 Заз чида хьи, зун 
кьейидалай кьулухъ куьне якъин 
пис крарин рехъ кьада, за квез къа
лурай рекьелай элячІда. Гележегда 

32 1 «Яб це, цавар, за вуч лугьудатІа!

Чилини зи гафарихъ яб акалрай!
2	 За гайи чирвилер марф хьиз къвада,

чиг хьиз зи гафар авахьда,
марф хьиз – векьерал,

юргъ хьиз – чуьлдал!
3	 Реббидин тІварцІиз за ялварда!

Чи Аллагьдиз чІехивилин тариф ая!

4	 Ам – раг я! Тамамбур я Адан крар,
Адан рекьер – адалатдин рекьер я.

Ам – вафа гвай Аллагь я, тапуникай яргъал тир,
Ам дуьзвал ва гьахъ гвайди я.

5	 Адан тапан аялар Адан вилик тахсир хьана.
Айиб хьуй абуруз! Усал, кІамаш несил!

6	 Реббидив эвездай и тегьер квевай гьикІ агакьариз хьана?
Я кими, акьулдикай магьрум халкь!

Ам – ви Буба ва Халкь Авурди я эхир,
Ви Диб эцигайди ва Къени ийидайди!

7	 Сур девирдин йикъар рикІел хкваш,
алатай несилрин йисар.

ТІалаба ва бубади ваз ахъайрай,
кьуьзекри ваз суьгьбет авурай.

8	 Виридалай Винизда халкьариз мулкар гудайла,
Ада инсанрин тухумар чара ийидайла,

Халкьариз чилин белгенар* Ада тайинарнай,
Исраилдин рухвайрин кьадардиз килигна.

9	 Реббидихъ авайди – Адан халкь я!
Якьуб – Гьаданди я!

10	Кьурумда жагъана адаз и халкь,
къув язавай бушлухда, яргъа авай чкада.

Ада адан пад кьуна, адан къайгъударвал авуна,
вилин нине хьиз хвена.

11	Лекьре вичин муказ эверзавайвал
Ва вичин шарагрин винел лувар ахъайна

куь кьилел балаяр къведа, вучиз 
лагьайтІа куьне, куь гъилин туь
кІуьрай затІаралди Ам хъиле тваз, 
Реббидин вилера усал кІвалахар 
ийида».

Мусадин мани
30 Мусадини и мани кІевиз къати 

сесиналди эхирдал кьван лагьана, 
ва санал кІватІ хьанвай вири Ис
раилдин халкьди адахъ яб акална.

кьакьандиз цава акъваздайвал,
гьакІ адани вичин лувар ахъайна, шарагар къачуна

ва вичин цІакулрик кваз тухудайвал,
12	 гьакІ Реббиди вичин халкь тухвана – текдиз!

Чара аллагь абурухъ галачир!
13	 Ада абурув и чилин тепеяр гъиле кьаз туна

ва абур адан никІерин магьсулралди тухарна.
Рагун виртІедалди Ада абур таъминарна.

Зейтундин чІемедалди* – рагай тир.
14	 Калин къаймах, цІегьрен нек,

кІелеринни гьерерин пи,
ва Башандай тир гьерер ва кьунар,

ва къуьлуьн лап хъсан кьилерин цуьл!
Ва чехир – чІередин иви вуна хъвана.

15	ЯцІу хьана Яшурун* – ва терсди хьана.
Куьк хьана, пи акьалтна вал – ва гъуьргъвеш хьана.

Абуру Аллагь, чеб Арадал Гъайиди, инкар авуна,
нифрет авуна хиласдай Раг!

16	Аллагьдик хъел кутуна чара аллагьралди –
мурдар краралди Адак гъайра кутуна!

17	Иблисриз – тапан аллагьриз къурбандар авуна,
чпиз гьич чирни тахьай аллагьриз,

цІийи, лап и мукьвара атай.
Куь бубайриз абур гьич аватІани чидачир!

18	Амма вун хайи Раг вуна рикІелай ракъурна –
Вун дуьньядиз гъайи Аллагь!

19	Дериндай рикІ хкІуналди акуна хьи Реббидиз,
гьикІ рухвайрини рушари Адан кефида эцязаватІа,

20	ва лагьана:
„Далу гуда кван За абуруз!

Килигин, абуруз вуч жедатІа!
Абур – чІур хьанвай несил,

вафа авачир аялар.
21	Аллагь туширдалди абуру Зак хъел кутуна,

бутралди* чпин кутунва Зак хъел
За абур гъайра ийида

чеб гьич халкьдай кьаз тежедайбуралди.
КІамаш халкьди хъел гъурай абуруз.

22	 Зи хъилекай цІай арадал атана,
Агъа дуьньядин деринрив кьван кузва ада вири!

Терг ийизва ада чил адан няметарни галаз,

дагъларин бинеяр кана тергзава!
23	 За абурал балаяр ракъурда сад садан гуьгъуьналлаз,

абурал ахъайда Жуван хьелер вири!

24	Абур кашакди зайиф жеда,
яхун жеда азардик, инсаф тийидай тІегъуьндик!

Вагьши гьайванрин сарар ва гъуьлягъдин агъу –
ингье вуч гьазурнаватІа За абуруз.

25	Куьчеда авайбур туруник акатда,
кІвале амайбур хаф ягъуникди рекьида!

Телеф жеда гьам жегьил гадаяр, гьам рушар,
гьам куьрпеяр, гьам кьуьзекар.

26	Заз абур терг ийиз кІандай,
абур гьатта инсанрин хурун зигьиндайни квадриз,

27	анжах кичІезва, абурун душманар
Зи гъавурда дуьз акьан тийиз!

Вири чІуру патахъ дегишарна лугьуда: ‹Чун гъалиб хьана!
Бес Ребби – им Адан кар туш›“.

28	Абур – акьулдикай магьрум халкь я эхир,
абурувай са затІни кьатІуз жезвайбур туш!

29	Амма са тІимил кьванни акьул авайтІа, – вилер ахъа жедай,
чеб куь гуьзетзаватІа гъавурда гьатдай.

30	„Бес сада агъзур гьикІ чукурна?
Бес гьикІ кьве касди кьушун катунал гъанай?

АкІ хьайила, абур абурун Рага гъилелай вугана –
Реббиди Вичи абур душманрин гъиле туна!“

31	Ваъ, абурун „раг“ – чи Рагав кьадайди туш!
Чи душманриз чпизни и кІвалах чизва.

32	Абурун ципицІдин чІере – Садумдин чІередини
Гамурадин ципицІ багъди арадал гъана:

ципицІар – агъудивди ацІанва,
кулар – туькьуьл я.

33	Абурун чехир – гъуьлягъдин агъу я,
мурдаррин пис агъу!

34	„Им За игьтият патал гьазурнаватІа?
Зи гьамбарханайра чинеба хуьзватІа?

35	Кьисас Зи гъиле тур, За эвез гуда.
Вахт къведа, душмандин кІвачер цІуьдгъуьнда.

Абур телеф жедай югъ мукьва я,
кьисметди абурун къаршидиз гьерекат ийизва“.

Мусади халкьдиз гайи 
эхиримжи насигьат

44 Мусади, атана, Нунан хва Шу
аяхъ* галаз санал халкьдиз къати 
ванцелди вири и мани лагьана.

45 Исраилдиз вири ибур малумар
на, 46 Мусади лагьана: «Квез акси яз 
шагьидвал ийиз, за гила квез лагьай 
вири гафар рикІел хуьх. И Къанун
дин* гьар са гаф ян тагана тамамарун 

аялриз эмир ая. 47 Ибур куьн патал 
гьакІан ичІи гафар туш, абура куь ви
ри уьмуьр ава. Абур себеб яз Ярдан
дилай элячІна куьне кьадай уьлкве
да куь уьмуьр яргъал чІугурди жеда».

Аллагьди Муса адан ажалдиз 
гьазурун

48  Гьа и юкъуз Реббиди Муса
диз лагьана: 49 «Абарим дагълариз 

36	Ребби Вичин халкьдин тереф хуьз экъечІда,
Вичин лукІарин язух къведа –

абурухъ къуват амачирди акурла,
лукІралай гатІунна азаддал къведалди са касни амач.

37	И чІавуз Ада лугьуда:
– Бес абурун „аллагьар“ гьикІ хьанай?

Абуру умуд кутунвай „раг“ гьиниз фена?
38	Гьина ава куь къурбандрин пидин тІям акурбур

ва чехирдин къурбанд* тир чехир хъвайибур?
Абуру гила куьн хиласни авурай,

абуру куь пад кьурай!

39	Килиг кван: ингье им Зун я, Зун!
Ва Зи патав мад са жуьрединни аллагьар гвач!

За рекьизва – ва уьмуьр гузва,
За яна – За сагъарни хъийида.

Закай садавайни хуьз жедач!
40	Цавуз гъилер хкажна,

Зи эбеди уьмуьр тухудалди кьин кьазва:
41	Жуван тур, цІайлапан хьтин, За хци авурла,

ва Зи гъили дуван ийиз гатІунайла,
гьа чІавуз За Жуван душманрилай кьисас къахчуда,

мидяйрив чпинди агакьар хъийида!
42	Ивидикай зи хьелер пиян жеда,

Зи туруни якІар неда.
Кьейибурун ва есиррин иви!

Душманрин регьберрин кьилер!

43	Халкьар! Адан халкьдин тариф ая –
Вичин лукІарин ивидай Реббиди кьисас къахчуда!

Ада душманрив чпинди агакьарда,
Вичин халкьни Вичин чил михьи ийида».

хкаж хьухь – вич Еригьандин къар
шида, Магьаб уьлкведа авай Небу 
дагъдиз  – ва Къенандиз*, За Ис
раилдин рухвайрин ихтиярда тва
дай уьлкведиз, Къенандиз вил ве
гьена килиг. 50  Вун экъечІай гьа а 
дагъда вун рекьида, бан-бубайрин 
патав хъфида, – гьа икІ Гьур дагъда 
ви стха Гьарунни кьенай ва бан-бу
байрин патав хъфенай. 51 Квез икІ 
хьунин себеб ам я хьи, Цин кьу
румда, Мериба-Къадеш чешмедин 
патарив куьне, Исраилдин рухвай

рин арада аваз, Зи вилик гунагьдиз 
рехъ ганай  – Исраилдин рухвай
риз Зи паквал къалурначир! 52 Ваз 
За Исраилдин рухвайрин ихтиярда 
твазвай уьлкве аквада, амма аниз 
фидач».

Мусади Исраилдин  
тайифайриз хийир-дуьа авун

33 1 Ингье Мусади, Аллагьдин 
касди, вич рекьидалди ви

лик Исраилдин рухвайриз авур хи
йир-дуьа*. 2 Ада лагьана:

«Синайдилай* Ребби атана,
Ада Сеирдин винел абуруз нур гана,

Вич Паран дагъларал къалурна,
Кьадар авачир кьван кьушун галаз атана

кьибле патан ценерихъай.
3	 Эхь, кІанда Адаз вичин халкь!

Вири пак тир ксар Ви гъилик ква!
Вири абур Ви кІвачерив гва,

Ви эмирар кьилиз акъудзава.
4	 Мусади Къанун* – Якьубан халкьдин ирс

чаз гана, бахш авуна!
5	 Акъвазна хьи Пачагь Яшурундин* кьиле –

Халкьдин регьберар кІватІ хьайи чІавуз,
Исраилдин тайифаяр* кІватІ хьайи чІавуз!

6	 Рувен текьирай, аваз хьуй.
И тайифада са тІимил инсанар хьурай!»

7 Ингье ада Ягьудакай* вуч лагьанатІа:

«Ван хьухь, я Ребби, Ягьудан сесинин,
ам адан халкьдин патав хкваш!

Ада вичин гъилералди вич хуьрай.
Адаз душманриз кар кьаз куьмек це!»

8 Левидикай ада лагьана:

«Ви туммимни урим* –
Вуж ваз вафа ятІа, гьадав гва.

Вуна ам Массада килигна чирна,
Мерибадин цин патав Дуван атІуз эверна.

9	 Адаз бубани диде алай чкани чидач,
стхаяр кваз кьазвач,

рухваяр чир хъижезмач –
вучиз лагьайтІа абуруз акси яз

Ви келимаяр ада хуьзва,
Вахъ галаз авай икьрар кьилиз акъудзава.

10	Ада Якьубаз Ви къайдаяр чир ийизва,
Исраилдив Ви Къанун агакьарзава,

Ви вилик къурбандрин* гум цавуз акъудзава,
Вири санлай кудай затІар Ваз къурбангандал эцигзава.

11	Адан къудратдиз хийир-дуьа ая, Ребби,
адан крар Ваз хуш хьуй!

Адан мидяйрин юкьвар хух,
Адан душманар мад кІвачел къарагъ тахвурай!»

12 Бунъяминакай ада лагьана:

«Реббидин рикІ алайда къалабулух квачиз уьмуьр тухурай!
Йикъалай юкъуз Реббиди ам хуьзва,

ва Адан къуьнерал динж я».

13 Юсуфакай ада лагьана:

«Реббиди адан чилиз хийир-дуьа авунва
кьакьан цавун багьа чигедалди

ва чиляй экъячІзавай чешмейралди,
14	 ракъини гъидай савкьватралди, чпин

варцари гудай савкьватрални,
15	къадим дагъларин кукІушрин

лап хъсан бегьерралди,
даим тепейрин савкьватралди,

16	чилин ва адал алай гьар са затІунин савкьватралди, –
къвакъвадин цацара Хьайидан регьимдалди!

Ада Юсуфан кьил куьлгедик кутурай –
стхайрин арадай хкянавайдан таж.

17	Ам – Жунгавдин сифте хва я! Тарифдиз лайих я ам!
Адан крчар – чІурун жунгавдин крчар я:

Ада абуралди халкьар язава,
чилин вири патар язава!

И крчар – вишерилай вишералди Ифраиман ксар я,
Агъзурралди Манашедин инсанар!»

18 Забулунакай ада лагьана:

«Шадвал ая, Забулун, вири крара!
Шадвал ая, Исахар, жуван алачухра!

19	Абуру тайифайриз дагъдиз эверзава
ва гьана Реббидиз кьабул тир къурбандар ийизва.

Абуруз гьуьлерин девлетри тІуьн гузва,
къумада чуьнуьхнавай хазинайри!»

20 Гадакай ада лагьана:

«Шукур хьуй Адаз,
ни Гадаз гегьенш чилер ганатІа!

Гада асланди хьиз уьмуьр тухузва,
кванар къазунзава – кьилни кІвач!

21	Ада виридалайни хъсан белген хкяна:
им пачагьдин белген* я!

Халкьдин регьберар кІватІ хьайи чІавуз,
Реббидин гьахъ гвай дуван ада атІана,

Исраилдин гьакъиндай Реббидин къарар кьилиз акъудна».

22 Данакай ада лагьана:

«Дан – жегьил аслан я,
Башандин дагъларилай хкадарзавай!»

23 Нифталидикай ада лагьана:

«Нифтали, регьимдалди лишан эцигнавай,
Реббидин хийир-дуьа агакьнавай,

гьам рагъакІидай патал,
гьамни кьибледал иесивал ая!»

24 Ашеракай ада лагьана:

«Ашер амай рухвайрилай гзаф хийир-дуьадик акатнава!
Стхайриз ам кІан хьурай,

Адан кІвачин кІанер зейтундин чІемеда аваз хьуй!
25	 Ракьунни буьруьнждинбур я ви чефтеяр.

Вун уьмуьрлух къуват ргаз жеда!
26	 Яшурунан Аллагь хьтинди авач!

Ам цаварай чукурна ви куьмекдиз къвезва,
ЦиферилайтІуз – вичин гьайбат гваз!

Мусадин кьиникь

34 1  Муса Магьабдин дуьзен
рай яна Небу дагъдиз хкаж 

хьана  – Еригьандин къаршида 
авай Фасга дагъдиз, – ва Реббиди 
адаз вири уьлкве къалурна: Гиле
ад, лап Дандив агакьдалди, 2 Ниф
талидин вири чилер, Ифраиман ва 
Манашедин чилер, рагъакІидай 
патан гьуьлуьв агакьдалди Ягьу
дан* вири чилер, 3 Негевни, Дере
ни (Хумравдин тарарин шегьер, 
Еригьандин тІул), лап гьа Сагар
див кьван. 4 Лагьана хьи Реббиди: 
«Ингье За вичин патахъай Ибра
гьимаз, Исакьаз ва Якьубаз, ам 
абурун эвледриз гуда лагьана кьин 
кьур уьлкве! За ваз ам аквадай 
мумкинвал гана, амма вун аниз 
фидач».

5 Мусани, Реббидин лукІ, Ребби
ди лагьайвал, гьана, Магьабда кье
на. 6 Ам дереда, Магьабда, Бет-Пе
ардин къаншарда кучукнай, къенин 
йикъалдини гьич садазни адан сур 
гьина аватІа чидач. 7  Рекьидайла, 
Мусадин вишни къад йис хьанвай. 
Адан вилерин ишигъ зайиф хьан

вачир ва ам къуватдизни зайиф ту
шир – лап гьа рекьидалди.

8  Исраилдин рухвайри Магьаб
дин дуьзенра Мусадихъ къанни 
цІуд юкъуз шелар авунай, ва Муса
дихъ авур кучукунин шелрин вахт 
тамам хьана.

9  Нунан хва Шуаяк* камалдин 
руьгь акатнавай, вучиз лагьайтІа 
Мусади адан кьилел гъилер эцигу
налди* адакай ирсдар авуна. Шуаяз 
яб гуз, Исраилдин рухвайри Ребби
ди Мусадилай эмир гайивал ийиз
вай.

10  Гьадалай кьулухъ Исраилан 
эвледрин арада Мусадиз бара
бар пайгъамбар* мад хъхьанач  – 
адахъ галаз Ребби чин чинал раха
най эхир. 11 Реббидин къаст кьилиз 
акъудун яз ада Мисрида гьихьтин 
кар жедайвилин лишанар, алама
тар къалурнай  – ада фиръаван
диз*, адан вири мукьуванриз, адан 
вири уьлкведиз вуч авунай! 12 Вири 
Исраилдин вилик Мусади къалу
рай хьтин къудрат, чІехи ва акур
даз хаф ядай крар мад садавайни 
хьанач.

27	Къадим Аллагь – панагь!
Даимандан гъилер – ви даях!

Ада ви душман атайвал чукурна
ва эмир авуна: „Ам терг ая!“

28	Исраилди рикІин архайинвилелди уьмуьр тухузва,
Якьуба текдиз уьмуьр тухузва –

фанни чехирдин уьлкведа,
цаву чиг кІвадарзавай!

29	Хушбахт я вун, Исраил! Вун хьтин мад вуж ава?
Гьей, халкь, вичин гъалибвилер – Реббидинбур тир!

Ам вун хуьзвай къалхан я,
Ам ви тарифдин тур я!

Ви вилик душманри ялтахвал ийида,
вунани абурун далуйриз кІур гуда!»



Адам – чувуд чІалал «инсан».

Алачух – кил. «Гьалтунин Алачух».

Аллагьдин баркалла  – И гафарихъ 
«Аллагьдин чІехивал ва Аллагьди
лай къвезвай нур» мана ава. Биб
лияда Аллагьдин баркалла ви
чи Аллагьдиз икрам ийизвай чка 
ацІурзавай ва вич инсанривай гьат
та эхи тежедай хьтин циф ва я нур 
яз къалурнава.

Амин – Къадим чувуд чІалал и га
фуникай «гьакъикъи я» ва «гьа
къикъат» мана хкатзава. И гафу
налди вяз ва я дуьа гатІунизни, 
акьалтІаризни жеда. Масада ла
гьанвай и гафуниз жаваб хгун яз и 
гаф лугьузвай касди вич адан гафа
рихъ галаз рази тирди къалурзава.

Багьал  – Гугрумрин аллагь  – ис
раилвияр къведалди Палестинада 
уьмуьр тухузвай къенанвийри де
гьзаманда икрамиз хьайи аллагь
рикай сад. И Гафунин асул мет
леб – «агъа, иеси» я. Чеб уьлкведа 
амукьай чкадин эгьлийрин таъсир
дик акатна, Багьалаз икрам авуниз 
гзаф вахтара исраилвийрин темягь
ни физвай. Ихьтин кІвалахар хьа
йила, им халкьди Аллагьдин аксина 
ийизвай виридалайни залан тахсир
карвилерикай сад яз гьисабзавай.

Баркалла  – кил. «Аллагьдин бар
калла».

Белген – Чувуд чІала נַחֲלָה («наха
ла») гафунихъ «Аллагьдин патай 

тир чил хсусият яз Исраилан тайи
файризни тухумриз пай авун» мана 
ава. Гьар са тайифадив, ва гьакІни 
и тайифайра авай гьар са хизан
див, вич несилдилай несилдалди 
гьалтдай хсусият яз чилин са чІук 
агакьна. Гьа им абурун ирсни мулк 
тир. Тек са Левидин тайифадив ви
чин пай тир чил агакьнач, вучиз 
лагьайтІа адан «мулк» Аллагьдиз 
къуллугъ авун тир. Гьа са вахтунда 
Исраилдин халкьдикай вичикайни 
Аллагьдинди тир ирсиникай хьиз 
лугьузва. Им Аллагьдинни Исраил
дин халкьдин арада икьрар кутІу
нунихъ галаз алакъада ава. Абуруз 
Ада абурун Аллагь жеда лагьана 
гаф гана, абуруни – Адан халкь.

Бут  – бязи халкьарин динра кІа
расдикай ва я маса затІарикай ин
сандин, гьайвандин, ва я маса за
тІарин шикилда аваз раснавай 
аллагьдин кІалуб.

Варар  – Шегьерар, адет яз, эл
къуьрна кьунвай цларалди кІевдай, 
абурани, чеб, адет яз, йифиз ва я 
душман мукьув атайла, агалдай ва
рар тадай. Варарин вилик квай ачух 
чка гзаф кьадар инсанар кІватІ хьун 
патал виридалайни къулай чка тир, 
гьавиляй гьа инал, адет яз, кІватІ 
хьунар, дувандин серенжемар ва 
савдаяр кьиле тухудай.

Вири алакьдай Аллагь – И тІвар
цІин שַׁדַּי -дуьм (Эль-Шаддай) אֵל 
дуьз мана малум туш. Септуа
гинтда, Куьгьне икьрардин сур 
девирдин юнан чІалан таржумада, 

Гафарган

ам παντοκράτωρ хьиз къалурнава ва 
«вири ихтияр гъиле авайди» мана 
ава.

Гунагь – Аллагьди ганвай весиятар 
чІурун, Аллагьдин чІалаз килиг та
вун ва Адаз муьтІуьгъ тахьун.

Гунагьдай къурбанд  – И къурбанд
дин макьсад чиркинвиликай азад 
хьун ва руьгьдин михьивал я.

Гуьгьуьл-къурбанд – Инсанди вичин 
хушуналди Ибадатханадиз техил, 
чІем, чехир ва я пул гъунугъ.

Гуьмбет  – Вичин гъвечІи патари
кай садал акъваз хьанвай кьакьан 
яргъ алай къван. Ихьтин къван ин
сан кучуднавай чка къалурун патал 
гъилик ийизвай, ада гьакІ са гьихь
тин ятІани важиб авай вакъиа ва я 
инсан вилериз аквадай гьалда ри
кІел хкуниз къуллугъзавай. Ихь
тин гуьмбетар пакбур яз гьизабза
вай. Амма рикІел хкунин къванер, 
Къанунди къадагъа авунвайвал, 
икрам ийидай затІариз элкъвена 
жезвачир.

Гъилер эцигун  – виче са ярж авай 
гьерекат, диндин са адет: кІватІал
дин кьиле авайда инсандин кьилел 
гъилер эцигдай ва Аллагьдивай 
кьетІен хийир-дуьа, рухсат гун тІа
лабдай. Идалай гъейри, гъил эци
гуналди жавабдарвал ва я батІул
вал масадан хиве твадай (неинки 
инсандин, гьакІ гьайвандин  – ме
села, гунагьар гваз ахъайдай кьун).

Гьалтунин Алачух  – Аллагьдин 
КІвал эцигдалди вилик исраил

вийри Аллагьдиз икрам Гьалтунин 
Алачухдин вилик ийидай, къур
бандарни гьана гудай. Ана Аллагь
дин весиятар кхьена атІанвай мар
чил къванер хуьзвай. Исраилдин 
халкьди ам вичихъ галаз тухудай. 
Аллагьдин КІвал эцигайдалай гуь
гъуьниз Гьалтунин Алачух кьил
дин чкада, виридалайни пак кІва
ле авай.

Жузам  – Жузам азар квайди чир
кин яз гьисабдай. Ахьтиндак гъил 
хкІурдини чиркин хьанвайдай кьа
дай. Хахамди жузам квайбур жа
гъурун ва абур амай инсанрикай 
чара авун лазим тир. Ахьтин азар 
квайди дири хъхьунин шагьидвал
ни хахамди ийидай.

Зейтундин чІем  – Къадим Исра
илда зейтундин чІемедихъ са шу
муд макьсад авай. Ам чирагъра ку
дай затІ яз гъилик ийизвай, ва ада 
гьакІни хирер ва хамуник акатдай 
азарар фад сагъ хъхьуниз куьмек
завай. Такьат авай ксари чІемедин 
лап хъсан жуьреяр чпин хамунихъ 
гелкъуьн патал гъилик ийизвай. 
Бязи вахтара ихьтин чІем хуш ни 
галай затІарихъ галаз какадардай 
ва, абурухъай хъсан ни атун па
тал, ам хамунивай ва чІараривай 
гуьцІдай. Виниз тир дережадин ери 
авай чІем гьакІ са кас пачагь, хахам 
ва я пайгъамбар яз хкядай серен
жем кьиле тухудайлани, адан кьи
лел ва гьакІни, абур динди эциг
навайвал михьивилиз акъуддайла, 
пак затІарал иличдай. Идалайни 
гъейри, зейтундин чІем Аллагьдиз 
къуллугъ авунин серенжемра Ала
чухда, ахпани Аллагьдин КІвале 

авай чирагъда кудай затІ яз, ва гьа
кІни иличдай къурбанд яз гъилик 
ийидай.

Иви  – Ивидик уьмуьр квайди яз 
гьисабзавай, уьмуьрни, вичин ну
батда, тек са Аллагьдинди тир. Гьа
виляй са кас яна кьейила, чил мур
дар жезвай. Гьайван кьейила, адан 
иви чилел экъичун лазим тир. Гьич 
садазни я ам хъвадай, я адакай 
суьрсет гьазурдай ихтияр авачир. 
Къурбандар ийидайла, иви инсан ва 
я къурбанган михьивилиз акъудун 
патал гъилик ийиз жедай. Куьгьне 
Икьрар къурбанддин гьайванрин 
ивидалди кутІуннавайди тир.

Исраил  – Чувуд чІалал и гафу
ни «Аллагьдихъ галаз къуршахар 
кьазвайди» мана гузва:

1) Аллагьди Якьубаз (кил. Якьуб), 
ада Пенуилда малаикдихъ галаз 
къуршахар кьурдалай гуьгъуьниз, 
гайи тІвар (кил. Хьунухь 32:22-32);

2) Якьубалай хьайи Исраилдин ви
ри халкь, вири 12 тайифа (кил. Ма
лахи 4:4);

Исраилдин цІикьвед тайифаяр – Ви
чел гуьгъуьнай Исраил тІвар эцигай 
Якьубан рухвайрин эвледар – Руви
ман, Шимунан, Левидин, Ягьудан, 
Забуланан, Исагьаран, Данан, Га
дан, Ашуран, Нефалиман, – ва гьа
кІни Ефреман ва Манашадин. Еф
ремни Манаша Юсуфан, Якьубан 
рикІ алай хцин, рухваяр тир. Гьар 
са тайифа шумудни са тухумдиз 
ва «кІвализ» пай жезвай. Иса пай
гъамбардал къведалди 722-йисуз 

Исраилдин пачагьлугъ Ашурди ва 
586- йисуз Ягьудатдин пачагьлугъ 
Бабилди кукІварайдалай кьулухъ 
тайифайрин гзаф пай терг хьана 
квахьна, амма пайгъамбарри къве
ричІавара Исраилдин вири халкь 
арадал хтуникай лагьанай.

Исуп набатат  – Хъсан ни галай 
хъчадин набатат. Ам гьакІ ни ва 
тІям гъидай затІ хьизни гъилик 
ийида ва душицадизни майрандиз 
ухшар я. Исуп цик ва я ивидик ку
тадай ва, динди эцигнавай къайда
да михьивилиз акъуддайла, адан 
стІалар инсандал хъичиндай.

Киш югъ – чувудрин пак югъ. Му
садин Къанунди къалурзавайвал, и 
югъ тамамдиз Аллагьдиз бахш авун 
лазим яз гьисабзава ва гьавиляй и 
юкъуз кІвалах авун къадагъа ийиз
ва. Чувудар патал гьафтедин сад 
лагьай югъ рагъ акІайдалай кьу
лухъ гатІун жезва, гьавиляй кІва
лах авунал эцигнавай къадагъа 
жуьмя юкъуз рагъ акІайдалай кьу
лухъ гатІун жезва ва Киш юкъуз 
рагъ акІайдалай гуьгъуьниз куь
тягь жезва.

Кумайрин сувар  – чувудар Мисри
дай азад хъхьана яхцІур йисуз кьу
румда хьун рикІел хуьнин лишан яз 
тухузвай сувар. Песагь суварилай 
гуьгъуьниз къвезвай яхцІурни цІуд 
лагьай юкъуз къейдзава. И юкъуз 
чувудри, Ярусалимдай экъечІна, 
чуьлда кумаяр эцигдай ва са гьаф
теда анра уьмуьр тухудай.

Кунуг – Им къурбанддин кьетІен са 
жуьре я, вучиз лагьайтІа гьайван 

тукІурдалай кьулухъ ам къурбан
гандал михьиз санлай кудай. Маса 
къурбандар ийидайла, къурбанд
дин тек са пай кудай, амукьайдини 
недай. ЦІай куькІуьрайдалай кьу
лухъ, ялавди садакьа гумадиз эл
къуьрдай. Къурбанддилай цавуз 
хкаж жез къарагъзавай хъсан ни 
Реббидиз хуш яз гьисабдай.

Къанун  – И гаф чувудрин «То
ра» гафунилай арадал атанва. «То
ра» гафунихъ, гегьеншдиз къачун 
хьайитІа, и гафунихъ чирвал гун, 
Аллагьдин патай чирвал гун мана 
ава. ГуьтІуь манада и гафуни Ис
раилдин халкьдиз Муса пайгъам
бардин куьмекдалди ганвай къанун-
къайда къалурзава. Тавратдизни гьа 
икІ лугьузва, абура и Къанун вич ва 
ам халкьдиз багъишунин тарих ган
ва. Къанунди исраилвийриз лап 
куьлуь-шуьлуьйрални амал авуна 
туькІуьрнавай насигьатар гузвай, 
абурун руьгьани ва жемии уьмуьр 
къайдада твазвай, регьимдинни 
адалатдин виниз тир мурадар тайи
нарзавай.

Къанундай инсанриз Аллагьдин 
къаст ачух жезвай, амма Къанун 
чІурзавай ксар чпин гунагьрай гана 
кІани жазадикай Къанундивай хи
лас ийиз хьун мумкин туш. Гьави
ляй ЦІийи Икьрарда Къанундивай 
тежезвай крар Аллагьдин берекат
дивай жедайди къалурзава.

Къенан  – Чувуд чІалал и гафуни 
«агъада авай чил» мана гузва:
1) Хаман рухвайрикай сад, адал 
лукІвилин лянет алукьнай. Ада
кай къадим Къенанда уьмуьр тух

вай гзаф халкьарин бан-буба хьана 
(кил. Хьунухь 9:18-27; 10:6, 15-19);
2) Кьулан гьуьлуьн къерех тирвал 
Ярдандал къведалди авай чил, ам 
кьибле патай Мисридилай кефер
дихъди Ливандал кьван экІя хьан
ва (кил. Кьурумда 34:1-12). Иер, 
мублагь, Къенанан эвледар алай 
и чил Аллагьди Ибрагьимазни 
адан эвледриз гуда лагьана гаф га
най (кил. Хьунухь 13:14-15; 15:18; 
ЭхкъечІун 3:8; Чувудриз 11:8-9). 
Аллагьдин халкьдиз Къенанда ви
ликдай уьмуьр тухвай халкьарихъ 
галазни, я абурун аллагьрихъ га
лазни сад жедай ихтияр авачир 
(кил. Таврат, ЭхкъечІун 23:31-33; 
34:15-16), амма чувудри абур ви
ри терг авун ва абурун бутар бар
батІ авун герек тир (кил. Киххьей 
Къанун. 7:1-6). ЯтІани исраилвияр 
Къенандин халкьарихъ галаз ала
къайра жез ва абурун аллагьриз 
икрам ийиз хьана, и карди Исраил 
магълуб хьунал гъана.

Къуй  –Адетдин къуйрилай гъейри, 
Исраилда накьвадикай хкатзавай ва 
я къвалрин ятар кІватІдай къубуяр 
ва я гьавизар авай. И кар патал чи
ле чІехи фур эгъуьндай, ам къягъай 
къванералди элкъвена кІевдай ва 
сувагъар ийидай ва я гьавиз раг яна 
расдай. Ихьтин къуй винелай къал
пагъдал кІевдай ва адан тІекв гуь
тІуьди ийидай. Са акьван дерин ту
шир къуйрай яд гичиндалди кягъиз 
къачудай, амма са кьадар деринбу
рай бедрейралди виниз акъуддай. 
Къуй хатадикай хуьн патал ва циз 
чиркинар ва гьайванар ават тавун 
патал, ам, виче яд кягъун патал са 
гъвечІи тІекв акъуднавай (гьамни 

къванцелди кІевдай) къванцин къа
ябдалди кІевдай. Къвалрин яд авай 
гьавиздин яд, адет яз, еридин жи
гьетдай накьвадикай хкатзавай це
лай усал жедай.

Къурбанган – къурбанддиз акъудна
вай гьайванар ва я абурун паяр ви
чел кудай кьакьан чка. Къурбанган, 
адет яз, къванерикай эцигдай, амма 
Гьалтунин Алачухдихъ чкадилай 
чкадал тухуз жери къурбанган га
лай. Ам кІарасдикай туькІуьрнавай 
ва адан винелай буьруьнж янавай. 
Къизилдикай туькІуьрнавай къур
банганни авай, адал атирар кудай.

Ладан – Кайила, хуш ни галай гум 
арадал къведай, тарарилай кІватІ
навай, вич яргъал уьлквейра жедай 
набататдин кьурурнавай шкьакь. 
Ладан багьа затІ тир. Ладандин гум 
акъудун Алачухда, ахпани Яруса
лимдин Ибадатханада къурбанд 
авунин жуьрейрикай сад тир. Хуш 
ни галай гьа ихьтин затІарин маса 
тІвар фимиам я.

Мажуси  – гьакъикъи Аллагь
диз ваъ, бутриз ва маса къуватриз 
икрамзавай кас. Къадим чувудри 
амай вири халкьариз гьа икІ лу
гьудай, вучиз лагьайтІа а вахтара 
анжах са чувудри Сад Аллагьдиз 
икрамзавай, амай халкьари гзаф 
аллагьрихъ иман ийизвай.

Малаик  – Аллагьдиз къуллугъза
вай, чан алай руьгьани затІ. Ада 
Аллагьдин эмирдалди инсанриз 
куьмекар гузва ва абуруз Аллагь
дин къастуникай хабарзава. Илла
ки чІехи важиб авай малаикрихъ 

чпин тІварар ава. Абурукай садбу
рал Пак Каламда Микаил ва Джаб
раил тІварар ала.

Малех  – Аманийрин кьилин ал
лагь, адаз гьакІ Милхамни лугьу
дай. Малехаз икрам ийиз, инсан
ри адаз бязи вахтара гьатта хсуси 
аяларни къурбанд ийидай. Ихь
тин тежрибадал Аллагьди авунвай 
кІеви къадагъа алайтІани, исраил
вийрини шумудни са гъилера Яру
салимдилай са акьван яргъа ава
чир Енамав дереда Малехаз аялрин 
къурбандар авунай.

Михьи  – Мусадин Къанунда къа
лурнавайвал, исраилвийриз михьи
дини чиркинди чара ийиз чир хьун 
лазим тир. Тайин гьайванар, къу
шар ва гьуьлуьн гъетер, затІар ва 
тІуьнин-хъунин бязи жуьреяр чир
кинбур яз гьисабдай. Жузам азар 
квай, мейитдик гъил-затІ хкІур ин
сан, гьакІ вацра-кьилер хьанвай ва 
я аял хайи береда пабни чиркинбур 
яз кьадай. Чиркин инсанривай дин
дин адетра иштиракиз ва михьибу
рук тІубни кягъиз жедачир. Чир
кинвилин себеб арадай акъудайла, 
инсанди михьи хъхьун патал тайин 
тир шартІар-къайдаяр кьиле тухун 
лазим тир.

Нуьсрет гун – кил. «Хийир-дуьа».

Пайгъамбар  – Аллагьди Вичин 
къастуникай инсанриз хабар гун 
патал хкянавай кас. Пак Руьгьдин 
таъсирдик кваз рахаз, пайгъамбар
ри неинки гележегда жедай кра
рикай лугьудай, абур гьакІ чІуру 
крар винел акъудзавайбур хьиз ва 

насигьатдарар хьизни рахадай, абу
ру инсанриз абуру туба авунихъ ва 
Аллагьдин рекьел атунихъ эвер гу
дай. Абуру Месигь дуьньядиз ату
никай Ам гьеле хадалди лап фад ви
ликамаз лагьанай. Исадин аямдал 
къведалди Исраилда гзаф пайгъам
барар авай. Пайгъамбаррикай гзаф
буру вязерин ктабарни кхьенай. Гьа 
ктабар чувудриз кІандай. Гзафни-
гзаф Яшай пайгъамбардин, Ере
миягь пайгъамбардин ва Зеки пай
гъамбардин ктабар гъилера жедай. 
Инжилдани пайгъамбаррин тІва
рар кьунва  – абур имандал алай, 
Пак Руьгьдин къуватдалди рахаз
вай ва чпиз Аллагьди ашкара авур
ди амайбурузни ахъайзавай ксар я.

Пак – Пак Каламда и гафуни сиф
тени-сифте Аллагьдин лишанар 
къалурзава. Ам паталди кьилди ча
ра авунвай, Гьадаз талукь тир за
тІаризни гьакІ лугьуда: Аллагьдин 
КІвализ, ибадатдин вахтунда ла
зим жедай шейэриз ва Аллагьдиз 
икрамзавай инсанриз. Идалайни 
гъейри, и гафуни хсуси михьивилин 
виниз тир дережани къалурзава.

Пак тир чка  – Виче паквилиз 
акъуднавай фу, гум акъуддай къи
зилдин къурбанган ва къизилдин 
чирагъ авай Алачухдин, гуьгъуь
найни Ибадатханадин са кІвал. 
Паквилерин пак чкадикай пак тир 
чка пердедалди чара ийидай. Къа
нундалди Пак тир чкадиз хахам 
къизилдин къурбангандал ладан
дик цІай кутун патал пакамахъ са 
гъилера ва са гъилерани няниз 
къведай. Пак тир чкадиз къведай 
ихтияр тек са хахамдиз авай. Бязи 

вахтара «пак тир чка» гафар вири 
Алачухдиз ва я Ибадатханадиз та
лукьарзава. И манада пак тир чка 
Аллагь авай кІвал яз гьисабзавай.

Паквилерин Пак чка  – Алачухдин, 
гуьгъуьнайни Ибадатханадин, виче 
икьрардин сандух эцигнавай, вири
далайни чинеба хуьзвай пай яз гьи
сабзавай. Паквилерин Пак чка пак 
тир чкадикай чІехи са пердедал
ди чара авунвай. Сулеймана эци
гай Ибадатханада Паквилерин Пак 
Чкада гьакІ малаикрин кІалубар
ни акъвазнавай. Къанундалди Пак
вилерин Пак чкадиз анжах кьилин 
хахамдивай йиса садра, михьиви
лиз акъуддай Юкъуз, вири халкь 
гунагьдикай азад авунин серенжем 
кьиле тухудайла, къвез жедай.

Песагь сувар Мисри туна хъфидал
ди, исраилвийри кІел тукІун, гьа
зурун ва тІуьн лазим тир. Адан иви 
ракІарин гуьрцелдин хилеривай 
гуьцІна кІанзавай. ИкІ къалурна
вай кІвалер 10 лагьай жазадикай 
хкудзавай, яни Мисрида инсанрин 
сад лагьайбур тир вири аялар ва 
гьайванрин балаяр кьиникьикай 
хуьзвай. ИкІ хьайила Мисридин 
пачагьди абур уьлкведай ахъайнай. 
Песагьди Мисридай эхкъечІун ри
кІел хкизва. Суварин важиб квай 
пай – песагьдин фу-яд я. Песагьди
лай кьулухъ гьасятда ТІили фарин 
сувар гатІундай. 

Ребби – Аллагьдин хсуси тІвар, чу
вуд чІалалди יהוה. И тІвар дуьм-
дуьз лугьунин ва арадал атунин 
гьакъиндай гилани гьуьжетар 
кьиле физва. Ам «Ягьве» хьиз 

лугьузвайди ва адан мана «Вич 
датІана авайди» ва я «Авайди» яз 
гьисабзава. Им кузвай валан ух
шарда аваз аламатдин жуьреда Му
садин вилик пайда хьайи чІавуз 
Аллагьди адаз ачухай гьа тІвар я.

Реббидин вилик жедай фу – Чеб Ала
чухдин (гугъуьнайни Ибадатхана
дин) пак тир чкада авай махсус экІя
гъандал эцигдай цІикьвед тІили фу. 
Чувуд чІалал абуруз לֶחֶם ле») פָּנִים 
хем паним» ва я לֶחֶם  лехем» הַפָּנִים 
хапаним» лугьуда, яни (Реббидин) 
чинив гвай фу», гьикІ лагьайтІа пак 
тир чкада Ребби Вич авай ва гьакІни 
«пак тир фу». Фар са гьафтедин къе
не экІягъандал аламукьдай, идалай 
кьулухъ абур таза цІикьвед фалди 
эвездай. Абур и махсус экІягъанди
лай алудайла, тек са хахамриз и фар 
недай ихтияр авай.

Синай  – Синайдин зуракІ-атІадал 
(гилан Египет) алай дагъ. И дагъ
дал Аллагьди чувуд халкьдихъ га
лаз Икьрар кутІунна ва адаз Муса 
арада аваз Къанун гана.

Суварин къурбанд  – И жуьредин 
къурбанд Аллагьдихъ галаз хуш 
рафтарвал хуьн ва Адахъ галаз 
туьхкІуьнин ва алакъаяр хъсана
рун къейд авун патал тир. Къур
банд ийизвай гьайвандин са пай 
къурбангандал кудай, муькуь пай 
лагьайтІа, къурбанд ийизвай кас
ди, адан хизанди ва хахамди недай.

Тахсир хиве кьунин къурбанд  – И 
къурбанд Аллагьдиз ва я маса кас
диз акси гунагь авур инсандилай 
тахсир алудун патал я.

ТІили фарин сувар  – Чувудрин йи
къаргандин сад лагьайди тир Авив 
вацран (адаз гьакІ «нисанни» лу
гьуда) 15-далай 20 лагьай йикъалди 
къейд ийидай. И сувар Песагьдилай 
кулухъ гьасятда гатІунда. Са гьаф
теда исраилвийри Аллагьди чеб та
ди гьалда Мисридай гьакІ ахкъуд
найтІа рикІел хкидай. КІвале гъвар 
квай недай затІар хуьдай, ва гьакІ
ни гъвар квай фу недай ихтияр ава
чир. Са гьафтедин вахтунда исраил
вийри анжах гъвар квачир фу недай. 
Суварин сад ва ирид лагьай йикъара 
пак тир кІватІ хьунар кьиле фидай 
ва кьиле тухун патал къалурнавай 
къурбандар ийидай. ЦІийи Икьрар
дин девирда Песагьни ТІили фарин 
сувар сад тир сувар яз гьисабдай.

Уримни туммим  – Аллагьдин къас
тунин гъавурда акьун патал гъилик 
ийизвай затІар. Абур кьилин ха
хамдин ва вичизни «дувандин си
небенд» лугьудай синебендда же
дай. И затІарин куьмекдалди чип 
вегьиз жедайди яз гьисабзавай: 
абурукай сада «эхь», муькуьдани – 
«ваъ» къалурзавай.

Фан къурбанд  – Фан къурбанддин 
кьилин метлеб кунуг тир: им Ал
лагьдиз (гьам хахамризни) ийиз
вай кунуг тир, гзаф вахтара бегьер
дин гьакъиндай разивал къалурун 
яз. Фан къурбанд ицІи ва я чран
вай тваррикай, я тушни регъвена 
чранвай, аквадай гьаларай, чІемек
ни ладандик кьелни кутуна кака
дарнавай тваррикай ибарат тир.

Фиръаван – Къадим девирдин Мис
рида гьакимдиз (пачагьдиз) гьа икІ 

лугьузвай. Абурукай сада Юсуфан, 
Якьубан хцин, хатур хуьзвай, муь
куьда, Мисридай эхкъечІдалди 
абур лукІвиле авайла, исраилвияр 
кІеви зулумдик кутунвай.

Хареб – кил. «Синай».

Хахам – Гьалтунин Алачухда ва Ал
лагьдин КІвале къурбандар ийиз
вай ва диндин маса мажбурнамаяр 
кьиле тухузвай кас. Хахамар анжах 
Гьарунан эвледрикай жедай. Хаха
мар 12 дестедиз пай хьанвай ва абу
ру нубатдалди чпин везифаяр кьи
лиз акъудзавай. Хахамрин кьиле 
кьилин хахам акъвазнавай.

ХерупІ  – Аллагьдиз цаварал кье
тІендиз мукьва я. Чувудрин фикир
рай, абур лувар квай зурба гьай
ванриз ухшар тир ва абуру Аллагь 
ацукьнавай дапураг ялзавай. Гьа
виляй исраилвийрин кьилин пак 
затІ тир Икьрардин сандухдин 
къапсахдални херупІрин кІалубар 
алай, а Сандух чувудри Аллагьдин 
тахтунин лишан язни гьисабзавай.

Хийир-дуьа – И гафуникай гзаф ма
найра аваз менфят къачун мумкин 
я. (1) Аллагьди инсандиз хъсан паяр 
гузва; (2) са касди масадаз Аллагь
дин патай ихьтин паяр гун тІалабза
ва; (3) чувуд чІалал и гафунихъ пуд 
лагьай манани ава: и паяр агакьай 
касди разивилелди Аллагьдин та
риф ийизва (таржумайра и манаяр 
жуьреба-жуьре гафаралди лугьуз
вай чкаяр тІимил гьалтзавач).

Хуш ни галай затІар  – Аллагьдиз 
къурбанд яз Ибадатханада хуш ни 

гьатун патал кудай, вич тарарилай 
кІватІдай шкьакь.

Чехирдин къурбанд  – Жими за
тІунин къурбанд  – чехир ва я бя
зи вахтара чІем къурбангандилай 
илич авуналди, Аллагьдиз къур
банд авун.

Чувудар  – Якьубалай арадал атан
вай халкь. И гаф гагь-гагь «Ис
раилдин рухваяр», «исраилвияр» 
ибарайралди эвез ийизва.

Шагьидвилин Алачух – кил. «Гьал
тунин Алачух».

Шуай  – чувуд чІалалди «Йешуа». 
Ам «Реббиди хиласзава» лагьай 
чІал я. Мусадиз куьмекзавайди. 
Муса кьейидалай кьулухъ Нунан 
хва Шуай чувудрин регьбер хьа
на. Адан гъилик кваз чувудри Къе
нан  – Аллагьди чпиз гуда лагьа
на хиве кьур уьлкве кьуна ва ана 
уьмуьр тухуз ацукьна. Ихьтин тІвар 
маса ксарални алай.

Элкъвей йисарин йис  – Мусадин 
къанундин къалурунрихъ галаз 
кьадайвал, гьар ирид лагьай йисуз 
чилив ял ягъиз вугана кІанзавай, 
ам цана, ципицІ багъларани атІа
на галудунин кІвалахар кьиле тух
вана жезвачир. Гьар са 50-йисуз, 
анжах са чуьлда ва ципицІ багъ
лара экъечІайди нез, чил гьялу
нин кІвалахар са йисан вахтуналди 
акъвазарна ва адалай бегьер кІватІ 
тахвуна кІанзавай. Идалайни гъей
ри, инсанрив, идалай вилик абуру
вай вахтуналди мулкар къакъудна
вайтІа, абурун а мулкар элкъвена 

вахгузвай. Буржара гьатнавайбу
рун буржарилай гъил къахчузвай. 
Элкъвей йисарин суварриз, къа
нундин къалурунрихъ галаз кьа
дайвал, вири хсусият вичин сифте 
иесидив элкъвена вахгузвай. Ви
чи вич кесибвал себеб яз маса ис
раилвидиз лукІвиле маса гайи кас
диз мад азадвал жагъизвай.

Ягьуд  – Якьубан цІикьвед хци
кай сад. Адалай Исраилдин та
йифайрикай сад хьана. А тайифа 
авай Исраил уьлкведин вилаят
диз, Ягьудан тІвар себеб яз, Ягьу
дат тІвар гана.

Яшурун  – «Гьахъ-михьиди»  – Ис
раилдиз шаир-чІалалди ганвай 
тІвар.



325

Заланвал

 Ракьун пулар  Гьикьван ятІа
 Киккар   34 кг
 Минегь  565 г
 Шекъел  12 г
 Герагь  0,5 г

КІеви затар къенен кьадарар

 ТІварар  Гьикьван ятІа
 Къаб  1,2 литр
 Гъамер  2,2 литр
 Сегьа   7,3 литр
 Эфа  22 литр
 Летек   110 литр
 Гьуьмер  220 литр

Кьери затІар къенен кьадарар

 ТІварар  Гьикьван ятІа
 Лаг  0,3 литр
 Гьин  3,7 литр
 Бат  22 литр

Мензилдин кьадарар

 ТІварар   Гьикьван ятІа
 Кьуьнт  46 цм
 Яргъивилин кап   23 цм
 Гьяркьуьвилин кап  7,5 цм
 ТІуб   1,9 цм

Варцарин тIварар

Къецен чарх: варцарин лезги тIварар
Кьулан чарх: варцарин чувуд тIварар
Къенен чарх: варцарин урус тIварар

Пак Каламдин ктабар
Агъадихъ Пак Каламдик акатзавай ктабрин сиягьар урус чІалалди ва 
лезги чІалалди пуд жуьреда гузва:

Сифтегьан Икьрардин ктабар

Урус Лезги тамам жуьре
Лезги куьруь 

жуьре
Лезги атІай 

жуьре
Бытие Хьунухь Хьунухь Хьн.
Исход ЭхкъечІун ЭхкъечІун Эхкъ.
Левит Леви Леви Лв.
Числа Кьурумда Кьурумда Кьрм.
Второзаконие Киххьей Къанун Киххьей Къанун ККъ.
Книга Иисуса 
Навина 

Нунан хва Шуаякай 
ктаб 

Нунан хва Шуай Шй.

Книга Судей 
израилевых 

Гьакимрикай ктаб Гьакимар Гьк.

Книга Руфь Рутакай ктаб Рут Рт.
Первая книга 
Царств 

Пачагьрикай сад 
лагьай ктаб 

1-Пачагьар 1-Пч.

Вторая книга 
Царств 

Пачагьрикай кьвед 
лагьай ктаб 

2-Пачагьар 2-Пч.

Третья книга 
Царств 

Пачагьрикай пуд 
лагьай ктаб 

3-Пачагьар 3-Пч.

Четвертая книга 
Царств 

Пачагьрикай кьуд 
лагьай ктаб 

4-Пачагьар 4-Пч.

Первая книга 
Паралипоменон 

Тарихрин сад лагьай 
ктаб 

1-Тарих 1-Трх.

Вторая книга 
Паралипоменон 

Тарихрин кьвед 
лагьай ктаб 

2-Тарих 2-Трх.

Книга Ездры Эзрадакай ктаб Эзра Эз.
Книга Неемии Негьемакай ктаб Негьем Нгь.
Книга Есфирь Эстеракай ктаб Эстер Эс.
Книга Иова Аюбакай ктаб Аюб Аюб
Псалтирь Забур Забур Зб.
Книга Притчей 
Соломоновых 

Дерин келимайрин 
ктаб 

Келимаяр Дк.

Книга Екклесиаста, 
или Проповедника 

Муаллимдин ктаб Муаллим Мл.

Книга Песни 
Песней Соломона 

Манийрин мани ктаб Мани Ман.

Урус Лезги тамам жуьре
Лезги куьруь 

жуьре
Лезги атІай 

жуьре
Книга пророка 
Исаии 

Яшай пайгъамбардин 
ктаб 

Яшай Яш.

Книга пророка 
Иеремии 

Ермиягь 
пайгъамбардин ктаб 

Ермиягь Ерм.

Книга Плач 
Иеремии 

Ермиягь 
пайгъамбардин ишел 

Ишел Иш.

Книга пророка 
Иезекииля 

Зеки пайгъамбардин 
ктаб 

Зеки Зк.

Книга пророка 
Даниила 

Даниял 
пайгъамбардин ктаб 

Даниял Дн.

Книга пророка 
Осии 

Гьаши 
пайгъамбардин ктаб 

Гьаши Гьш.

Книга пророка 
Иоиля 

Яил пайгъамбардин 
ктаб 

Яил Яил

Книга пророка 
Амоса 

Амус пайгъамбардин 
ктаб 

Амус Амс.

Книга пророка 
Авдия 

Абди пайгъамбардин 
ктаб 

Абди Абд.

Книга пророка 
Ионы 

Юнус пайгъамбардин 
ктаб 

Юнус Юн.

Книга пророка 
Михея 

Микей 
пайгъамбардин ктаб 

Микей Мик.

Книга пророка 
Наума 

Нагьум 
пайгъамбардин ктаб 

Нагьум Нм.

Книга пророка 
Аввакума 

Гьабакьукь 
пайгъамбардин ктаб 

Гьабакьукь Гьб.

Книга пророка 
Софонии 

Цафан 
пайгъамбардин ктаб 

Цафан Цф.

Книга пророка 
Аггея 

Гьагай 
пайгъамбардин ктаб 

Гьагай Гьг.

Книга пророка 
Захарии 

Зекери 
пайгъамбардин ктаб 

Зекери Зкр.

Книга пророка 
Малахии 

Малахи 
пайгъамбардин ктаб 

Малахи Млх.

ЦІийи Икьрардин ктабар

Урус
Лезги тамам  

жуьре
Лезги куьруь 

жуьре
Лезги атІай 

жуьре
Евангелие 
от Матфея 

МатІаялай атай Шад 
Хабар 

МатІай МатІ.

Евангелие от Марка Маркалай атай Шад 
Хабар 

Марк Мрк.

Евангелие от Луки ЛукІадилай атай Шад 
Хабар 

ЛукІа ЛкІ.

Евангелие 
от Иоанна 

Ягьядилай атай Шад 
Хабар 

Ягья Ягь.

Деяния Апостолов Илчийрин крар Крар Кр.
Послание Иакова Якьу-бан чар Якьуб Якь.
Первое Послание 
Петра 

Петрудин сад лагьай 
чар 

1-Петру 1-Птр.

Второе Послание 
Петра 

Петрудин кьвед 
лагьай чар 

2-Петру 2-Птр.

Первое Послание 
Иоанна 

Ягьядин сад лагьай 
чар 

1-Ягья 1-Ягь.

Второе Послание 
Иоанна 

Ягьядин кьвед лагьай 
чар 

2-Ягья 2-Ягь.

Третье Послание 
Иоанна 

Ягьядин пуд лагьай 
чар 

3-Ягья 3-Ягь.

Послание Иуды Ягьудан чар Ягьуд Ягьд.
Послание к 
Римлянам 

Римвийриз чар Римвийриз Рим.

Первое послание 
к Коринфянам 

Каринфвийриз сад 
лагьай чар 

1-Каринфвийриз 1-Кар.

Второе послание 
к Коринфянам 

Каринфвийриз кьвед 
лагьай чар 

2-Каринфвийриз 2-Кар.

Послание к Галатам ГалатІвийриз чар ГалатІвийриз ГлтІ.
Послание 
к Ефесянам 

Эфесвийриз чар Эфесвийриз Эф.

Послание 
к Филиппийцам 

ФилипІарвийриз чар ФилипІарвийриз ФпІ.

Послание 
к Колоссянам 

Каласарвийриз чар Каласарвийриз Кал.

Первое послание 
к Фессалоникийцам 

Саланиквийриз сад 
лагьай чар 

1-Саланиквийриз 1-Сал.

Второе послание 
к Фессалоникийцам 

Саланиквийриз кьвед 
лагьай чар 

2-Саланиквийриз 2-Сал.

Урус
Лезги тамам  

жуьре
Лезги куьруь 

жуьре
Лезги атІай 

жуьре
Первое послание 
к Тимофею 

ТІиматІеяз сад 
лагьай чар 

1-ТІиматІеяз 1-ТІим.

Второе послание 
к Тимофею 

ТІиматІеяз кьвед 
лагьай чар 

2-ТІиматІеяз 2-ТІим.

Послание к Титу ТІитІаз чар ТІитІаз ТІитІ.
Послание 
к Филимону 

Ифлеманаз чар Ифлеманаз Ифл.

Послание к Евреям Чувудриз чар Чувудриз Чвд.
Откровение Иоанна Ягьядин Керемат Керемат Крм.

